
ᐃᖃᓗᐃᑦ, ᓄᓇᕗᑦ 
ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 

 
ᒪᓕᒐᓕᐅᖅᑏᑦ ᐅᐸᒃᑐᑦ: 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ, ᐊᖓᔪᖅᑳ ᐅᓛᔪᒃ ᐊᑭᓱᒃ, ᑕᐃᕕᑎ ᐊᓚᕋᓚᒃ, ᔭᐃᒥᓯ ᐋᕆᐊᒃ, ᓖᕙᐃ ᐹᓇᐸᔅ, 
ᐊᖓᔪᖅᑳ ᓚᕖᓐᓂᐊ ᐳᕋᐅᕐ, ᑕᒑᖅ ᑰᓕ, ᔫ ᐋᓚᓐ ᐃᕝᔭᕈᑕᐃᓚᒃ, ᐊᖓᔪᖅᑳ ᐲᑕ ᕿᓚᕝᕙᖅ, ᓯᑏᕝ ᒪᑉᓴᓚᒃ, 
ᐸᑎᖅ ᓇᑦᑎᖅ, ᐅᖃᖅᑎ ᔫᐱ ᓄᑕᕋᒃ, ᓯᕗᓕᖅᑎ ᐹᓪ ᐅᑲᓕᖅ, ᑮᑦ ᐲᑕᓴᓐ, ᐊᖓᔪᖅᑳ ᐃᐊᑦ ᐲᑯ, ᐊᖓᔪᖅᑳ 
ᑕᐃᕕᑎ ᓯᒪᐃᓚᒃ, ᐊᖓᔪᖅᑳ ᓗᐃ ᑕᐹᖅᔪᒃ, Hᐊᓐᑕ ᑐᑐ. 
 

ᑲᑎᒪᔾᔪᑎᒃᓴᖅ 1: ᑐᒃᓯᐊᕐᓂᕐᒧᑦ ᒪᑐᐃᖅᑕᐅᓂᖓ 
 
ᐅᖃᖅᑎ (ᑐᓵᔨᒃᑯᑦ): ᐅᓪᓛᒃᑯᑦ. ᐊᐱᕆᔪᒪᔭᕋ ᐃᕝᔭᒍᑕᐃᓚᒃ ᒪᑐᐃᖅᓯᖁᓪᓗᒍ. 
 
>>ᑐᑦᓯᐊᕐᓂᖅ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦᓯ, ᓯᕗᓕᖅᑎ, ᒪᓕᒐᓕᐅᖅᑎᐅᖃᑕᐅᔪᓪᓗ, ᓯᕗᓕᐅᖅᑎᑦᑕᐅᖅ. ᑎᑎᕋᕐᕕᐅᓯᒪᒐᑦᑕ 
ᐅᓪᓗᖓᓂ ᕕᕝᕗᐊᕆ 20, 2005, ᐊᒻᒪᓗ ᑐᕌᖓᓪᓗᓂ ᔫᐱ ᓄᑕᕋᕐᒧᑦ, ᐅᖃᖅᑎᒋᔭᐅᔪᖅ ᓄᓇᕗᑦ 
ᒪᓕᒐᓕᐅᕐᕕᖓᓂ. 
 
“ᑐᓴᖅᑎᑦᑎᔪᒪᔪᖓ ᐊᑐᓕᖁᔨᓂᓐᓂᒃ ᓄᓇᕗᑦ ᒪᓕᒐᓕᐅᕐᕕᖓᓐᓄᑦ ᑲᔪᓯᑎᑕᐅᖁᓪᓗᒋᑦ ᐅᑯᐊ ᐱᖁᔭᒃᓴᑦ 
ᐊᐃᑉᐸᕆᓕᖅᑕᖓᓐᓂ ᑲᑎᒪᓂᖃᖅᑎᓪᓗᒍ ᑲᑎᒪᓂᐅᑉ ᐊᐃᑉᐸᕆᔭᖓᓂ: 
 
• ᒪᓕᒐᒃᓴᖅ 8, ᐊᑐᖅᑐᑦᓴᓄᑦ ᒪᓕᒐᖅ - ᐊᐅᓚᔾᔪᑎᓄᑦ ᓴᓇᔾᔪᑎᓄᓪᓗ, 2005-2006 
• ᒪᓕᒐᒃᓴᖅ 9, ᐃᓚᒋᐊᕈᑎᑦ ᐊᑐᖅᑐᑦᓴᓄᑦ ᒪᓕᒐᕐᒧᑦ ᑮᓇᐅᔭᑦ 3, 2003, 2004 ᐊᒻᒪ 2005 
• ᒪᓕᒐᒃᓴᖅ 10, ᐃᓚᒋᐊᕈᑎᑦ ᐊᑐᖅᑐᑦᓴᓄᑦ ᒪᓕᒐᖅ ᐊᐅᓚᔾᔪᑎᓄᑦ ᓴᓇᔾᔪᑎᓄᓪᓗ 3, 2004-2005 
 
ᖁᔭᓐᓇᒦᒃ, 
ᓖᓇ ᒥᑦᑐᖅ, 
ᑲᒥᓯᓇᐅᑉ ᑐᒡᓕᐊ ᓄᓇᕗᒻᒥ.” 
 
ᑖᓐᓇ ᑎᑎᖅᑲᐅᓯᐊᖑᓚᐅᖅᑐᖅ. ᐱᓕᕆᐊᒃᓴᒧᑦ 2. ᑮᓇᐅᔭᖅᑑᑎᑦᓴᑦ ᐅᖃᐅᓯᐅᒋᐊᕐᓂᖏᑦ. ᒥᓂᔅᑕ ᐊᒡᓘᒃᑲᖅ. 
 
>>ᐸᑦᑕᑐᖅᑐᑦ 
 

ᑮᓇᐅᔭᑦ ᐊᑐᖅᑐᑦᓴᑦ ᐅᖃᐅᓯᐅᓂᖏᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᑲᑎᒪᔨᐅᖃᑎᒃᑲ, ᐊᒻᒪᓗ ᓄᓇᕗᒻᒧᑦ ᐅᓪᓗᓯ, ᖁᕕᐊᓱᒃᑐᖓ 
ᓴᖅᑭᒍᓐᓇᕋᒃᑯ ᐊᐃᑉᐸᕆᓕᖅᑕᖓ ᑮᓇᐅᔭᐃᑦ ᐊᑐᖅᑐᑦᓴᑦ ᐊᐃᑉᐸᖓᓐᓂ ᒪᓕᒐᓕᐅᕐᕕᐅᑉ ᑲᑎᒪᓂᖓᓐᓂ. 

ᐅᑭᐅᑉ ᐊᐃᑉᐹᓄᑦ ᐸᕐᓇᐸᓪᓕᐊᑎᓪᓗᑕ ᒐᕙᒪᕆᔭᑦᑕ, ᐅᖃᕆᐊᓪᓚᕈᒪᕗᖓ ᒪᓕᒐᓕᐅᖅᑎᓄᑦ 
ᓄᓇᕗᒻᒥᐅᓕᒫᓄᓪᓗ, ᐊᒃᓱᑲᓪᓚᒃ ᐱᕙᓪᓕᐊᓂᖃᖅᓯᒪᒐᓗᐊᖅᑎᓪᓗᑕ ᑭᓱᓂᑦ ᐊᑕᐅᓯᐅᖏᑦᑐᓂᒃ, 
ᐃᖅᑲᐅᒪᔭᕆᐊᖃᖅᑐᒍᑦ ᓄᓇᕗᑦ ᐱᒋᐊᓕᓵᖅᓯᒪᔫᓂᖓᓂᒃ. ᑕᒪᓐᓇ ᑐᑭᖃᖅᑐᖅ ᐃᓛᓐᓂᒃᑯᑦ 
ᐊᒃᓱᕈᓐᓇᖅᑐᖃᐅᕐᓂᖓᓂᒃ ᐱᑕᖃᖅᐸᓐᓂᐊᕐᓂᖓᓂᓪᓗ ᓯᕗᒧᐊᑉᐸᓪᓕᐊᑎᓪᓗᑕ. 
 
ᐱᕕᖃᓕᖅᐳᒍᑦ ᓇᐅᑦᓯᖅᑐᓇᓱᑦᑎᐊᖁᓪᓗᑕ ᒐᕙᒪᖃᖁᓪᓗᒍ ᐃᖏᕐᕋᓂᖃᑦᑎᐊᖅᑐᒥᒃ ᑭᐅᔪᓐᓇᑦᑎᐊᖅᑐᒥᓪᓗ 
ᐊᕕᑦᑐᖅᓯᒪᔪᖁᑎᑦᑎᓐᓂ. ᑕᒪᓐᓇ ᐱᔭᕆᑐᓪᓗᐊᑲᓪᓚᑦᑐᖅ ᐱᖃᓯᐅᑎᔪᓂᒃ ᑲᒪᒋᔭᕆᐊᖃᒻᒪᕆᒃᑐᓂᒃ - 
ᑲᒪᒋᔭᒃᓴᐅᓯᕙᑦᑐᑦ ᑭᒃᑯᑐᐃᓐᓇᕐᓄᑦ ᐱᔨᑦᓯᕋᐅᑕᐅᔪᓂᑦ, ᓯᕗᓕᐅᖅᑎᓂᑦ ᐃᓕᑦᓯᓐᓄᑦ, ᒪᓕᒐᓕᐅᖅᑎᓄᑦ, ᐊᒻᒪᓗ 
ᓄᓇᕗᒻᒥᐅᓄᑦ. 
 
ᐅᓄᖅᑐᓂᒃ ᐱᓇᓱᐊᒐᒃᓴᖃᐅᖅᐳᒍᑦ ᓴᙱᑦᑎᒋᐊᖁᓪᓗᒋᑦ ᑮᓇᐅᔭᓕᕆᔾᔪᓯᑦ ᑭᐅᔪᓐᓇᑦᓯᐊᕆᐊᖃᓐᓂᕐᓗ 
ᑭᒃᑯᑐᐃᓐᓇᕐᓄᑦ ᐱᔨᑦᓯᕋᐅᑎᐅᔪᓂ. ᐅᓄᖅᑐᑦ ᖃᓄᐃᓕᖓᒋᐊᕈᑎᑦ ᖃᐅᔨᓇᓲᑎᑦᓯᐊᕙᓐᓄᑦ ᐊᐅᓚᑦᓯᑦᓯᐊᓂᕐᒧᓪᓗ 
ᐊᑐᖅᑕᐅᕙᓐᓂᖏᓐᓂᒃ ᒐᕙᒪᒃᑯᑦ ᑮᓇᐅᔭᖅᑖᕆᕙᑦᑕᖏᑦ ᐋᖅᑭᑦᑕᐅᕙᓪᓕᐊᕗᑦ. 
 
ᐅᖃᖅᑎ, ᓯᕗᓪᓕᕐᒥ ᑮᓇᐅᔭᖅᑑᑎᑦᓴᑦ ᐅᖃᐅᓯᕆᓚᐅᖅᓯᒪᒐᒃᑲᓂᑦ, ᐱᖓᓱᑦ ᐱᕙᓪᓕᐊᑦᑎᐊᕐᓂᐅᓯᒪᒻᒪᕆᑦᑐᑦ 
ᐱᓕᕆᐊᖑᓚᐅᖅᑐᑦ ᐃᓚᒋᔭᐅᓂᖃᒻᒪᕆᓚᐅᖅᑐᓂ ᓯᕗᓕᖅᑎ ᐅᑲᓕᖅ. 
 
ᒪᕐᕉᓐᓂᒃ ᑲᑎᒪᓂᖃᓚᐅᖅᑐᖅ ᒥᓂᔅᑕᐅᔪᓄᑦ ᐅᑭᐊᒃᓵᖑᑎᓪᓗᒍ 2004ᒥ ᐅᕙᑦᑎᓐᓄᑦ ᐊᑑᑎᖃ{ᔾᔪᐊᓚᐅᖅᑑᓐᓂᒃ. 
ᓯᕗᓪᓕᖅᐹᖅ ᓯᑎᐱᕆᐅᑎᓪᓗᒍ ᐱᔾᔪᑎᖃᓚᐅᖅᑐᓂ ᐋᓐᓂᐊᖅᑐᓕᕆᓂᕐᒧᑦ ᑮᓇᐅᔭᖃᖅᑎᑦᑎᓂᐅᕙᑦᑐᒥᒃ. ᐊᐃᑉᐹ 
ᐅᑦᑐᐱᕆᐅᑎᓪᓗᒍ ᐃᓱᒪᒃᓴᖅᓯᐅᕐᓂᖃᓚᐅᖅᑐᑎᒃ ᓇᓕᒧᑎᑦᑎᒐᓱᓐᓂᐅᕙᑦᑐᓂᒃ ᑮᓇᐅᔭᓂᒥᒃ ᐊᒻᒪᓗ 
ᐊᕕᑦᑐᖅᓯᒪᔪᓄᑦ ᑮᓇᐅᔭᖅᑖᖑᕙᑦᑐᓂᒃ. 
 
ᐊᒻᒪᑦᑕᐅᖅ, ᑲᓇᑕᐅᑉ ᐊᖏᔪᖅᑳᕐᔪᐊᖓ ᐊ}ᑦᑐᖅᓯᒪᔪᓪᓗ ᓯᕗᓕᖅᑎᖏᑦ ᓇᓗᓇᐃᕆᓂᖃᓚᐅᕐᒥᔪᑦ 
ᐱᕙᓪᓕᐊᔭᐅᓂᖓᓂᒃ ᐅᑭᐅᖅᑕᖅᑐᒧᑦ ᐸᕐᓇᐅᑎᐅᔪᖅ ᑎᓯᐱᕆ 2004ᒥ. ᐸᕐᓇᐅᑎ ᐅᕙᑦᑎᓐᓄᑦ 
ᐃᓚᒋᔭᐅᖃᑕᐅᓗᑕ ᓇᓗᓇᐃᖅᓯᔾᔪᑎᒋᔪᓐᓇᓂᐊᖅᑕᕗᑦ ᐱᓕᕆᒃᑲᓐᓂᕈᑎᒋᔪᓐᓇᓂᐊᖅᑕᑎᓐᓂᒃ ᒐᕙᒪᑐᖃᒃᑯᓐᓂᒃ 
ᓯᕗᒧᐊᑦᑎᔪᓐᓇᖁᓪᓗᒋᑦ ᑐᑭᒧᐊᕈᑎᒃᓴᕗᑦ ᐅᑭᐅᓂ ᐊᒡᒋᖅᑐᓂ. 
 
ᐅᖃᖅᑎ, ᑮᓇᐅᔭᓂᒃ ᐊᑐᖅᑐᒃᓴᓂᒃ ᐱᕙᓪᓕᐊᓂᕗᑦ ᓇᓗᓇᐃᕆᓯᒪᒻᒪᑦ ᖃᓄᖅ ᒐᕙᒪᐅᔪᑎᒍᑦ 
ᐊᖑᒪᔪᓐᓇᕐᓂᐊᕐᒪᖔᑦᑎᒎ ᑲᒪᒋᒋᐊᓕᕗᑦ ᑭᒃᑯᓕᒫᓄᑦ ᐱᔨᑦᓯᕋᐅᑎᖃᖁᓪᓗᒍ ᓄᓇᕗᒻᒥᐅᓄᑦ ᐊᒻᒪᓗ 
ᐊᐅᓚᔪᓐᓇᕐᓗᒍ ᑮᓇᐅᔭᑎᒍᑦ ᖃᓄᐃᓕᖓᓂᕗᑦ ᐅᑭᐅᒥ ᐊᒡᒋᖅᑐᒥ. ᐋᖅᑭᑦᑎᒍᑕᐅᔪᖅ ᑮᓇᐅᔭᑎᒍᑦ 
ᐃᓂᓪᓚᖓᐅᑎᐅᔪᒥᒃ ᐊᒻᒪ ᓇᓄᓇᐃᔭᐃᕆᓪᓗᓂ ᑮᓇᐅᔭᑎᒍᑦ ᓯᕗᓪᓕᐅᑎᑕᐅᔪᓂᒃ ᒐᕙᒪᒃᑯᑎᒍᑦ ᒫᓐᓇᐅᔪᒥ 
ᐃᓕᔭᐅᓯᒪᓂᑦᑎᓐᓂ ᒪᓕᒃᑐᒋᑦ ᐱᓇᓱᐊᖅᑕᕗᑦ ᐃᓗᓕᒋᑦ. 
 
ᐱᓇᓱᐊᖅᑕᕗᑦ ᓇᓗᓇᐃᕆᒐᓗᐊᖅᑎᓪᓗᒍ ᓯᕗᓪᓕᐅᑎᔭᐅᔪᓂᒃ, ᐅᑯᐊ ᑮᓇᐅᔭᖅᑑᑎᒃᓴᓅᓕᖓᔪᑦ 
ᐋᖅᑮᒍᑕᐅᓂᐊᖅᑐᑦ ᖃᓄᖅ ᐊᑐᖅᐸᓂᐊᕐᒪᖔᑦᑎᒍ ᑮᓇᐅᔭᖁᑎᒋᔭᕗᑦ ᐅᑭᐅᒥ ᖃᐃᔪᒥ ᑲᔪᓯᖁᓪᓗᒋᑦ 
ᓯᕗᓪᓕᐅᑎᓯᒪᔭᖅᐳᑦ. 
 
ᐊᑐᓕᖅᑎᒋᐊᖅᑐᒋᑦ ᑕᒪᒃᑯᐊ ᓯᕗᓪᓕᐅᑎᔭᐅᔪᑦ ᐱᕈᖅᐸᓪᓕᐊᒋᐊᖃᕐᓂᐊᖅᑕᕗᑦ ᑮᓇᐅᔭᓕᐅᕈᑎᒃᓴᐅᕙᑦᑐᑦ, 
ᓴᙱᑦᑎᒋᐊᕐᓗᒍᓪᓗ ᐃᓕᖅᑯᓯᕐᒧᑦ ᑐᙵᓂᕆᔭᕗᑦ ᒪᓕᓪᓗᒋᑦ ᐃᓄᐃᑦ ᐃᓅᖃᑎᒌᓐᓂᕐᒧᑦ ᐱᖅᑯᓯᐅᔪᑦ ᐊᒻᒪ 
ᑲᔪᓯᑦᑕᐃᓐᓇᕐᓗᒋᑦ ᐱᓇᓱᐊᕐᓂᕆᔭᕗᑦ ᐱᕙᓪᓕᐊᕆᓇᓱᓐᓂᕐᒥᒃ ᐃᓕᓐᓂᐊᖅᑐᓕᕆᓂᕐᒥᒃ, ᐃᒡᓗᓕᕆᓂᕐᒥᓗ ᐊᒻᒪ 
ᐋᓐᓂᐊᖅᑕᐃᓕᒪᔪᓕᕆᓂᕐᒥᒃ. 
 
ᓇᒻᒥᓂᖃᕈᒪᑦᑎᐊᖅᑎᑦᑎᓇᓱᐃᓐᓇᕐᓂᐊᖅᐳᒍᑦ ᓄᓇᕗᒥ, ᓇᒻᒥᓂᖃᑦᑎᐊᕐᓗᑕ ᑭᓯᐊᓂ ᑐᕌᒐᕆᔭᑦᑎᓐᓂᑦ 
ᑎᑭᐅᑎᔪᓐᓇᕐᓂᐊᕋᑦᑕ. 
 
ᐱᕙᓪᓕᐊᑎᓐᓇᓱᐃᓐᓇᓂᐊᖅᑕᕗᑦ ᐱᒃᑰᒥᓇᖅᑐᒥᒃ ᓇᒻᒥᓂᖃᕋᓱᒍᓐᓇᓂᕐᒥᒃ ᓄᓇᕗᒻᒥ. ᓲᖑᑦᑎᐊᕈᑎᒃ 
ᓇᒻᒥᓂᖃᖅᑐᓂᒃ ᓯᕗᒧᐊᕈᑎᒋᓚᖓᔭᕗᑦ ᑐᕌᒐᕆᔭᑦᑎᓐᓄᑦ. 

ᐱᓕᕆᐊᖃᖅᑎᓪᓗᑕ ᐱᔭᑦᓴᑎᓐᓂᒃ ᑐᑭᒧᐊᕈᑎᖃᕐᓂᐊᖅᑐᒍᑦ ᑎᓴᒪᐅᔪᖅᑐᓄᑦ ᑐᙵᕕᐅᔪᓄᑦ ᐱᓇᓱᐊᖅᑕᕗᑦ 
ᐃᓗᓕᖏᓐᓂ ᐃᓚᓕᐅᔾᔨᓂᖃᖅᑐᓂᒃ ᐃᓄᐃᑦ ᐱᖅᑯᓯᖏᓐᓂᒃ ᐃᓅᖃᑎᒌᓐᓂᕐᒧᑦ. 
 
ᑕᒪᒃᑯᐊ ᐱᒻᒪᕆᐅᑎᐅᔪᑦ ᑐᙵᕕᑦ ᐃᓄᐃᑦ ᖃᐅᔨᒪᓂᑐᖃᖏᓐᓂ ᐊᑐᕐᓂᐊᖅᑕᕗᑦ ᒐᕙᒪᕗᑦ ᐱᓕᕆᐊᒃᓴᓪᓗ ᐊᒻᒪ 
ᐱᔨᑦᓯᕋᐅᑎᑦ ᐊᑐᐃᓐᓇᕆᕙᑦᑕᕗᑦ ᑐᕌᖓᑦᓯᐊᓂᖅᓴᐅᕙᖁᓪᓗᒋᑦ ᐃᓄᓐᓄᑦ ᐱᔨᑦᓯᖅᑕᑎᓐᓄᑦ. 
 
ᑎᒥᖁᑎᕗᑦ ᒫᓐᓇᐅᔪᖅ ᐱᐊᓂᑉᐸᓪᓕᐊᓕᖅᑐᑦ ᐱᓕᕆᓂᑦᓴᒧᑦ ᐸᕐᓇᐅᑎᐅᔪᓂᒃ ᐊᑐᓕᖅᑎᑕᐅᖁᓪᓗᒋᑦ 
ᐱᓇᓱᐊᖅᑕᕗᑦ ᐃᓗᓕᖏᓐᓂ ᓯᕗᓪᓕᐅᑎᔭᐅᔪᓂᒃ. ᑕᒪᒃᑯᐊ ᐸᕐᓇᐅᑎᑦ ᐱᓯᒪᓂᖃᕐᓂᐊᖅᑐᑦ ᑕᒪᒃᑯᓇᙵᑦ 
ᓯᕗᓪᓕᐅᑎᔭᐅᔪᓂᒃ ᐊᒻᒪ ᐊᑦᑐᐊᓂᖃᕐᓗᑎᒃ ᑮᓇᐅᔭᓄᑦ ᑮᓇᐅᔭᓕᐅᕈᑎᒃᓴᓄᓪᓗ ᑐᑭᒧᐊᕈᑎᐅᔪᒧᑦ ᓴᖅᑭᑕᓐᓄᑦ 
ᐅᓪᓗᒥ. 
 
ᑕᒪᒃᑯᐊ ᐸᕐᓇᐅᑎᑦ ᐋᖅᑭᑦᑕᐅᓯᒪᓕᕈᑎᒃ, ᑐᙵᕕᐅᓕᕐᓂᐊᖅᑐᑦ ᐅᑭᐅᓄᑦ ᐱᖓᓱᓄᑦ ᑮᓇᐅᔭᑎᒍᑦ ᐸᕐᓇᐅᑎᒧᑦ 
ᓇᓗᓇᐃᔭᑦᑎᐊᕋᔭᕐᓗᑎᒍ 2006ᒥ ᑮᓇᐅᔭᖅᑑᑎᑦᓴᑎᓐᓂ ᐊᒻᒪ ᐱᓕᕆᓂᑦᓴᒧᑦ ᐸᕐᓇᐅᑎᐅᔪᒫᖅᑐᒥ ᐊᕐᕌᒍᑐᐊᖅᐸᑦ. 
ᒪᓕᒐᓕᐅᕐᕕᖕᒥ ᒪᓕᒐᓕᐅᖅᑎᑦ ᐱᖃᑕᐅᕙᓐᓂᖓᑦ ᑕᒪᑐᒧᖓ ᑮᓇᐅᔭᑎᒍᑦ ᐸᕐᓇᕐᓂᐅᔪᒧᑦ ᐱᓇᓱᑦᑕᐅᓂᐊᖅᑐᖅ 
ᐸᕐᓇᖃᑎᒌᓐᓂᐅᓛᖅᑐᒥ ᖀᓇᐅᔭᓂᒃ ᐅᑭᐊᒃᓵᖑᓕᖅᐸᑦ 2005ᒥ. 
 
ᑮᓇᐅᔭᓅᓕᖓᔪᓂᒃ ᑐᓴᖅᑎᑦᑎᓂᐊᓕᕐᒥᔪᖓ 2004ᒥᑦ 2005ᒧᑦ ᐅᑭᐅᒧᑦ ᓇᓗᓇᐃᕆᓚᐅᙱᓂᕐᓂ 
ᐸᕐᓇᐅᑎᑦᑎᓐᓂᒃ ᐅᑭᐅᒧᑦ ᐊᒡᒋᖅᑐᒧᑦ. 
 
ᑮᓇᐅᔭᑦ ᖃᓄᐃᑦᑎᒋᓂᖏᑦ 2004ᒥ 2005ᒧᑦ 
 
ᐅᖃᖅᑎ, ᓇᓚᐅᑦᓵᖅᓯᒪᔭᕗᑦ ᑮᓇᐅᔭᓕᐊᑦᑎᓐᓂ 2004ᒥᑦ 2005ᒧᑦ $45.4 ᒥᓕᐊᓐᓂᒃ ᐅᓄᓐᓂᖅᓴᐅᔪᑦ 
ᓇᓚᐅᑦᓵᖅᑕᐅᓚᐅᖅᓯᒪᔪᓂᒃ ᓯᕗᓪᓕᖅᐹᒥ ᓴᖅᑮᓚᐅᖅᑎᓪᓗᖓ ᑮᓇᐅᔭᖅᑑᑎᒃᓴᓂᒃ ᒪᐃ 2004ᖑᑎᓪᓗᒍ. 
 
ᑕᒪᓐᓇ ᐅᓄᖅᓯᒋᐊᖅᓯᒪᓂᐅᔪᖅ ᑮᓇᐅᔭᓕᐊᓂᒃ ᐱᓯᒪᓂᖃᖅᑐᖅ ᓄᑖᒥᑦ ᐃᓂᓪᓚᖓᐅᑎᐅᓕᖅᑐᒥᒃ 
ᑮᓇᐅᔭᖃᖅᑎᑕᐅᖃᑦᑕᓂᑦᓴᒧᑦ ᐊᖏᕈᑕᐅᓚᐅᖅᑐᒧᑦ ᒥᓂᔅᑕᐅᔪᐃᑦ ᑲᑎᓚᐅᖅᓯᒪᓂᖏᓐᓄᑦ ᐅᑦᑐᐱᕆᐅᑎᓪᓗᒍ. 
 
ᖄᒃᑲᓐᓂᐊᒍᑦ ᑮᓇᐅᔭᒃᑲᓐᓂᐅᔪᑦ ᐃᓱᒪᖅᓱᒋᐊᒃᑲᓐᓂᕈᓐᓇᐅᑎᒋᓯᒪᔭᕗᑦ ᑲᒪᒋᔪᓐᓇᕐᓗᒋᑦ ᐅᖅᓱᐊᓗᒻᒧᑦ 
ᐊᑭᒋᔭᐅᕙᑦᑐᑦ ᐊᒻᒪ ᐱᒍᑕᐅᑦᓴᐃᓐᓇᖅᐸᑦᑐᓂᒃ ᐋᓐᓂᐊᖅᑐᓕᕆᓂᕐᒥ, ᐃᓕᓐᓂᐊᖅᑐᓕᕆᓂᕐᒥᓗ ᐊᒻᒪ ᐊᓯᖏᓐᓂ 
ᑮᓇᐅᔭᖅᑑᑎᐅᓪᓗᐊᖅᑐᓂᒃ. 
 
ᑕᐃᒪᐃᓐᓂᖓᓄᑦ, ᓄᑖᙳᒋᐊᖅᓯᒪᔭᕗᑦ ᑮᓇᐅᔭᖅᑑᑎᑦᓴᑎᓐᓄᑦ ᓇᓚᐅᑦᓵᑎᓐᓂ 2004ᒥᑦ 2005ᒧᑦ 
ᑐᙵᕕᒋᑦᑐᒋᑦ ᐊᖏᖅᑕᐅᓯᒪᔪᐃᑦ ᐊᑐᖅᑐᑦᓴᓅᓕᖓᔪᐃᑦ ᐅᓪᓗᒥᒧᑦ $40.9 ᒥᓕᐊᓐᓂᒃ ᐅᓄᓐᓂᖅᓴᐅᔪᑦ 
ᐋᖅᑭᑦᑕᐅᒋᐊᙵᓚᐅᖅᑐᓂᑦ ᑮᓇᐅᔭᖅᑑᑎᑦᓴᓂ. 
 
ᑲᑎᑦᑐᒋᑦ ᐊᑦᑐᐃᕈᑕᐅᔪᑦ ᑕᒪᒃᑯᓄᖓ ᑮᓇᐅᔭᓕᐊᓄᑦ ᑮᓇᐅᔭᖅᑑᑎᑦᓴᓄᓪᓗ ᐋᖅᑭᒋᐊᕈᑕᐅᔪᓄᑦ ᐊᓯᔾᔨᕈᑕᐅᕗᑦ 
ᐊᑭᓖᒃᓴᒧᑦ ᓇᓚᐅᑦᓵᖅᑕᐅᓯᒪᔪᓄᑦ 2004ᒥ ᑮᓇᐅᔭᓂᒃ ᐊᑐᕈᒫᓐᓂᐊᖅᓯᒪᔪᓂᑦ $13 ᒥᓕᐊᓐ ᒥᑦᓯᐸᓗᐊᓂᑦ 
ᐅᓪᓗᒥ ᑭᒡᓕᒋᓕᖅᑕᖓᓄᑦ $8.4 ᒥᓕᐊᓐᓂᒃ. 
 
ᑭᓯᐊᓂ, ᖄᒃᑲᓐᓂᐊᒍᑦ ᑐᐱᖅᓲᑎᖃᓐᓂᐊᕐᒥᔪᖅ ᑮᓇᐅᔭᖅᑐᕈᑎᒃᓴᓄᑦ ᐊᑐᖅᑕᐅᔪᒃᓴᓂᒃ ᐅᑭᐅᒋᔭᑦᑎᓐᓄᑦ 
ᐃᓱᒪᒃᓴᖅᓯᐅᕈᑕᐅᓗᑎᒃ ᒪᓕᒐᓕᐅᕐᕕᖕᒥ ᐅᐊᑦᑎᐊᕈᒃᑲᓐᓂᖅ ᑲᑎᒪᓂᑦᑕ. ᐱᖃᓯᐅᑎᓯᒪᓂᐊᖅᑐᖅ ᑐᐱᖅᓲᑎ 
ᖄᒃᑲᓐᓂᐊᒍᑦ ᐊᑐᐃᓐᓇᕈᖅᑕᐅᔪᒃᓴᓂᒃ ᑐᕌᖓᔪᒃᓴᓂᒃ ᑮᓇᐅᔭᑎᒍᑦ ᐱᔭᕆᐊᖃᕐᓂᐊᖅᑕᖏᓐᓂᒃ ᖁᓪᓕᒃᑯᑦ 
ᐃᑯᒻᒪᖅᑯᑎᓕᕆᔨᑦ ᒫᑦᓯ 31, 2005 ᑎᑭᒐᓱᓐᓂᖓᓄᑦ. 
 
ᐊᒃᓱᕈᑎᒋᒋᐊᖃᕐᓂᐊᖅᑐᑦ 
 
ᐊᒃᓱᕉᑎᒋᒋᐊᓕᑦ ᐊᕕᑦᑐᖅᓯᒪᔪᖁᑎᒋᓕᖅᑕᑦᑕ ᐅᓄᖅᑑᕗᑦ. ᐱᕙᓪᓕᐊᓂᖃᖅᓯᒪᒻᒪᕆᑦᑐᖅ, ᑭᓯᐊᓂ 
ᐊᓪᓗᕆᐊᖃᖅᐸᑦᑕᕗᑦ ᐊᕕᑦᑐᖅᓯᒪᔫᖃᑕᐅᓕᖅᑎᓪᓗᑕ ᓱᓕ ᐊᖏᔫᕗᑦ. 

ᑭᓯᐊᓂ, ᓄᑖᙳᖅᑎᒋᐊᕆᐊᖃᖅᑕᕗᑦ ᐱᓇᓱᐊᕐᓂᕆᔭᕗᑦ ᑕᒪᒃᑯᐊ ᐊᒃᓱᕉᑎᒋᒋᐊᓕᑦ ᐱᓕᕆᐊᕆᔭᐅᖁᓪᓗᒋᑦ. 
 
ᕿᓄᐃᓵᕐᓂᖅ ᓴᐱᓕᖅᑕᐃᓕᓂᕐᓗ ᑲᔪᓯᒍᑎᐅᑦᓯᐊᕐᓂᐊᖅᑐᑦ. ᓴᖅᑭᒍᑕᐅᓚᐅᖅᑐᖅ ᓯᑎᐱᕆᒥ ᑲᑎᒪᓂᖃᖅᑎᓪᓗᒋᑦ 
ᒥᓂᔅᑕᐅᔪᐃᑦ ᐋᓐᓂᐊᖅᑐᓕᕆᓂᕐᒧᑦ ᐃᓕᑕᖅᓯᓂᖃᓚᐅᖅᑐᖅ ᐋᓐᓂᐊᖅᑐᓕᕆᓂᐅᔪᖅ ᐅᑭᐅᖅᑕᖅᑐᒥ 
ᐊᔾᔨᒋᙱᓪᓗᐊᑲᓪᓚᒻᒪᒍ ᐆᑦᑐᕋᐅᑕᐅᔪᓐᓇᖅᑐᓂᒃ ᖃᓪᓗᓈᓂ. 
 
ᒐᕙᒪᑐᖃᒃᑯᑦ ᖄᒃᑲᓐᓂᐊᒍᑦ ᑮᓇᐅᔭᖃᖅᑎᑦᓯᓚᐅᖅᑐᑦ ᐃᑲᔪᖅᑕᐅᖁᓪᓗᑕ ᖃᖓᑦᑕᐅᑎᐅᕙᑦᑐᓄᑦ ᐋᓐᓂᐊᖅᑐᓄᑦ. 
ᖃᓪᓗᓈᐹᑦᑕᑐᖅᑐᑦ ᐊᑐᕆᐊᖃᐅᖅᐸᒻᒪᑦ ᐋᓐᓂᐊ}ᓕᐊᕈᒪᔪᓄᑦ ᐃᖢᐊᖅᓴᖅᑕᐅᔭᕆᐊᓕᓐᓄᓪᓗ. ᐅᑭᐅᖅᑕᖅᑐᒥ, 
ᐊᑐᖅᐸᑦᑐᒍᓪᓕ ᒥᑦᑕᕐᕕᖕᓂᒃ. 
 
ᐃᓄᐃᑦ ᑕᒪᑐᒪᙵᑦ ᑐᑭᓯᐅᒪᕙᑦᑐᑦ ᑕᒪᐅᙵ ᓂᐅᕐᕈᔭᕌᖓᑕ. ᑭᓯᐊᓂ, ᖃᐅᔨᒪᒐᓗᐊᕐᓗᒋᑦ ᑕᒪᒃᑯᐊ 
ᐊᑲᐅᙱᓗᑕᐅᔪᑦ ᑕᕝᕙᑲᐅᑎᒋ ᐋᖅᑭᒍᑕᐅᕙᖏᒻᒪᑕ. ᓴᐱᓕᑦᑕᐃᓕᓂᒃᑯᑦᑕᐅᖅ ᓴᖅᑮᑦᓴᐃᓐᓇᓂᒃᑯᓪᓗ 
ᓇᓗᓇᐃᖅᓯᔾᔪᑎᑦᑎᓐᓂᒃ ᐱᔭᕆᐊᖃᖅᑳᓚᐅᖅᑐᑦ ᖄᒃᑲᓐᓂᐊᒍᑦ ᑮᓇᐅᔭᐃᑦ ᖃᐃᑕᐅᓚᐅᖏᓐᓂᖏᓐᓂ. 
 
ᑕᐃᒪᓐᓇᓴᐃᓐᓇᐸᓗᑦᑕᐅᖅ ᐱᔭᕆᐊᖃᓚᐅᕐᒥᔪᖅ ᐱᓕᕆᐊᖑᑎᓪᓗᒍ ᓂᐊᖁᖅ ᐊᑕᐅᓯᖅ ᑮᓇᐅᔭᖅᑐᕐᓂᖓᓂᒃ. 
ᑕᒪᓐᓇ ᐱᒋᐊᕈᑎᒃᓴᐅᔪᓐᓇᖏᒻᒪᑦ ᑭᓯᐊᓂ ᐊᕕᑦᑐᖅᓯᒪᔪᓄᑦ ᐃᓄᒋᐊᓗᐊᖏᑦᑐᓄᑦ, ᐱᓗᐊᖅᑐᒥᒃ ᓄᓇᕗᒻᒧᑦ. 
 
ᕿᓄᐃᓵᓚᐅᖅᑐᑕ ᑭᓯᐊᓂ ᑐᙵᕕᑦᑎᓐᓂᒃ ᓵᖅᑮᒍᓐᓇᖅᓯᕋᐃᒐᑦᑕ ᒐᕙ,ᑐᖃᒃᑯᑦ ᐊᓯᔾᔩᔪᓐᓇᖅᓯᕙᓚᐅᖅᑐᑦ 
ᐊᑐᕋᓱᑦᑕᒥᓐᓂᒃ ᓄᑖᓂᒃ ᑐᓂᔭᐅᔪᒃᓴᓄᑦ ᒐᕙᒪᑐᖃᒃᑯᓐᓂᑦ ᑮᓇᐅᔭᓂᒃ ᑭᑐᓄᑦ ᐱᒻᒪᕆᐅᔪᓄᑦ ᓲᕐᓗ 
ᐃᓂᓪᓚᔾᔪᑎᓄᑦ ᓴᓇᒋᐊᓕᓐᓄᑦ ᐊᒻᒪᓗ ᒫᓐᓇᓵᖑᓚᐅᖅᑐᖅ ᐊᒥᖅᑲᖃᑎᖃᖅᐸᓂᐊᓐᓂᕐᒥᒃ ᒐᕙᒪᑐᖃᒃᑯᑦ 
ᑖᒃᓰᔭᐃᕈᑎᒋᕙᑦᑕᖏᓐᓂᒃ ᒑᓯᒧᑦ. 
 
ᐅᖃᖅᑎ, ᐊᖏᓂᖅᐹᖑᕗᓪᓕ ᑲᔪᓯᑦᑎᐊᕆᐊᖃᕐᓂᕗᑦ ᓈᒻᒪᑦᑐᒥᒃ ᓇᕝᕚᖅᐸᒋᐊᖃᕐᓂᕗᑦ ᐊᕙᑎᑦᑎᓐᓂᑦ 
ᐊᒥᒐᖏᑦᑐᓂᒃ. ᑕᐃᒪᐃᖁᓪᓗᑕ, ᓂᕆᐅᑦᑐᒍᑦ ᕿᓚᒥᒃᑯᑦ ᐅᖃᖃᑎᒌᑦᓯᐊᖅᐸᓪᓕᐊᓛᕐᓂᑎᓐᓂᒃ ᓱᓕᓗᑕ 
ᒐᕙᒪᑐᖃᒃᑯᓐᓂᒃ ᑎᒍᓯᕙᓪᓕᐊᓂᐅᑉ ᒥᒃᓵᓄᑦ ᑕᐃᒪᐃᒍᑕᐅᓂᐊᖅᑐᓂᒃ. 
 
ᑕᒪᑐᒪᓂᑦᑕᐅᖅ, ᒐᕙᒪᕗᑦ ᐅᔭᐅᖅᑐᐃᑦᓴᐃᓐᓇᓂᐊᖅᑐᑦ ᑲᓇᑕᒥ ᑮᓇᐅᔭᒃᑲᓂᕐᓄᑦ ᐊᒻᒪ ᓴᓂᕝᕙᐃᕙᓪᓕᐊᓂᕐᒧᑦ 
ᐊᑕᐅᓯᐅᖏᑦᑐᓂᒃ ᐊᕝᕕᐊᓪᓗᑕᐅᔪᓂᒃ ᐱᕙᓪᓕᐊᕆᓂᕐᒥᒃ ᑮᓇᐅᔭᓕᐅᕈᑎᒃᓴᑎᓐᓂᒃ, ᐱᓗᐊᖅᑐᒥᒃ 
ᐃᖃᓗᒐᓱᓐᓂᕐᒧᑦ ᐱᔪᓂᒃ. 
 
ᒫᓐᓇᐅᓂᖅᓴᖅ ᐱᕈᖅᐸᓪᓕᐊᓂᐅᒻᒪᕆᒃᓯᒪᔪᖅ ᑭᓱᒃᓴᓂᒃ ᕿᓂᓐᓂᖅ ᓄᓇᕗᒻᒥ ᓂᕆᐅᒃᑲᓐᓂᕈᑎᒋᒻᒥᕙᕗᑦ 
ᓯᕗᓂᑦᑎᓐᓂ ᑮᓇᐅᔭᑎᒍᑦ ᐃᒻᒥᒎᖓᓂᖅᓴᐅᓕᓛᕐᓂᑎᓐᓂᒃ ᐱᔾᔪᑎᑦᓴᓂᒃ ᓴᖅᑮᓗᐊᑐᕈᓐᓃᕐᓗᑕ ᑮᓇᐅᔭᓂᒃ 
ᒐᕙᒪᑐᖃᒃᑯᓐᓂᑦ. ᑕᒪᑦᑕ ᓂᕆᐅᒋᔭᕗᑦ. 
 
ᓱᓕᓗ ᑕᒪᑐᒪᓂ, ᓴᐱᓕᖅᑕᐃᓕᒪᐃᓐᓇᕆᐊᖃᕐᓂᐊᖅᑐᒍᑦ. ᐱᕚᓪᓕᕈᑎᖃᕈᓐᓇᓂᖅᓴᐅᓂᐊᖅᑐᒍᑦ 
ᐊᕙᑎᑦᑎᓐᓃᑦᑐᓂᑦ ᑭᓯᐊᓂ ᐊᕕᑦᑐᖅᓯᒪᔪᕐᔪᐊᑎᑐᑦ ᓴᙱᓂᖃᓕᕈᑦᑕ. ᑕᒪᒃᑯᓇᙵᑦ ᓴᙱᓂᖅᑖᖁᓪᓗᑕ, 
ᑎᒍᓯᕙᓪᓕᐊᓂᕐᒥᒃ ᐊᖏᕈᑎᖃᕆᐊᖃᕐᓂᐊᖅᑐᒍᑦ ᒐᕙᒪᑐᖃᒃᑯᓐᓂᒃ. 
 
ᓴᖅᑭᑕᐅᒻᒪᑦ ᐅᑭᐅᖅᑕᖅᑐᒧᑦ ᐸᕐᓇᐅᑎᒧᑦ ᐱᓇᓱᐊᖅᑕᐅᔪᖅ ᑎᓯᐱᕆ 2004ᒥ, ᑲᓇᑕᐅᑉ ᐊᖏᔪᖅᑳᕐᔪᐊᖓ 
ᐅᖃᓚᐅᕐᒪᑦ ᐃᑲᔪᖅᑐᐃᒐᔭᕐᓂᖓᓂᒃ ᓯᕗᓕᖅᑎᑦᑕ ᓴᖅᑭᑦᓵᓕᑎᑦᓯᒐᓱᓐᓂᖓᓂᒃ ᑕᒪᑐᒪᙵᑦ 
ᐱᕙᓪᓕᐊᓂᒻᒪᕆᐅᔪᒥᒃ. 
 
ᖃᐅᔨᒪᕙᒌᖅᑐᒍᑦ ᐱᔭᓐᓂᖅᑐᑯᓘᔾᐃᕙᖃᑎᖃᓐᓂᕐᒥᒃ ᐊᖏᕈᑎᒃᓴᒧᑦ ᐊᑕᖏᖅᑐᒥᒃ ᐃᑲᔪᕈᑎᒃᓴᐅᓇᔭᖅᑐᒥᒃ 
ᓄᓇᕗᒻᒥᐅᓂᒃ. ᑭᓯᐊᓂ, ᐅᖃᖅᑎ, ᑕᒪᓐᓇ ᐊᒃᓱᕉᑎᒋᒋᐊᖃᕐᓂᐊᖅᑐᖅ ᐊᖏᕈᑎᒋᔭᕗᑦ ᐱᔾᔪᑎᒋᓪᓗᒍ 
ᓴᐱᓕᖅᑕᐃᓕᙱᑯᑦᑕ ᐱᓇᓱᓪᓗᒍ, ᐱᒡᒍᔾᔭᐅᓯᒪᐃᓐᓇᓂᐊᖅᑐᒍᑦ ᐊᒃᓱᐊᓗᒃ ᒐᕙᒪᑐᖃᒃᑯᓐᓄᑦ ᑐᓂᕙᑦᑕᖏᓐᓂᒃ. 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᒪᓐᓇ ᐊᖏᓛᖑᓪᓗᓂ ᐊᒃᓱᕉᑎᒋᒋᐊᖃᕐᓂᖅᐹᕆᔭᕗᑦ. ᐋᖅᑭᒍᑎᐅᓪᓗᐊᕕᑦᑐᓂ ᐱᓇᓱᔾᔪᑎᑑᓪᓗᐊᕕᑦᑐᓂᓗ 
ᐃᓅᓯᒃᑯᑦ ᑮᓇᐅᔭᓕᐅᕈᑎᑎᒍᓪᓗ ᐱᔭᕆᐊᖃᖅᑐᓂᒃ ᓄᓇᓕᖁᑎᑦᑎᓐᓂ - ᐃᒡᓗᓕᕆᓂᕐᒦᑉᐸᑦ, 
ᐋᓐᓂᐊᖅᑐᓕᕆᓂᕐᒥᓘᓐᓃᑦ ᐅᕝᕙᓗ ᐃᓕᓐᓂᐊᖅᑐᓕᕆᓂᕐᒥ. 
 
ᐱᔪᓐᓇᑦᑎᐊᖅᑐᒍᑦ ᐊᔪᕋᑕᓪᓗ. ᐊᒥᓲᓂᖅᓴᐅᔪᑎᒍᑦ ᐃᓅᓪᓗᑕ, ᑭᓯᐊᓂ ᐱᕚᓪᓕᕐᓂᖃᖅᐸᒻᒥᔪᒍᑦ ᐊᓯᑦᑎᓐᓄᑦ 
ᑲᓇᑕᒥᐅᖃᑕᐅᔪᓄᑦ ᓄᓇᕐᔪᐊᒥᐅᓄᓪᓗ ᓄᓇᑦᑎᓐᓂᒃ ᐱᕕᐊᕆᔭᖃᒻᒪᕆᑉᐸᑦᑐᓄᑦ. 
 
ᐊᐅᓚᑦᓯᔨᐅᓪᓗᐊᑕᓂᐊᕈᑦᑕ ᑲᒪᒋᒋᐊᓕᓕᒫᑦᑎᓐᓂᒃ ᓄᓇᑐᔪᖁᑎᒋᔭᑦᑎᓐᓂᒃ ᑲᓇᑕᐅᑉ ᐃᓚᖓᓂ, 
ᑕᑯᑎᑦᓯᔭᕆᐊᖃᕐᓂᐊᖅᑐᒍᑦ ᐱᔪᓐᓇᕐᓂᑎᓐᓂᒃ ᓄᓇᕗᒻᒥᐅᑕᐅᔪᑎᒍᑦ ᐊᒻᒪᓗ ᓵᑕᔅᓴᐅᒍᓐᓇᑎᐊᖅᑐᑕ 
ᐱᓕᕆᐊᖅᑎᓐᓄᑦ. ᐅᖃᖅᑏ, ᑭᐅᑦᑕᖃᑦᑕᕆᐊᖃᕐᓂᐅᔪᖅ ᓇᓗᓇᖏᑎᐊᕐᒪᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ 
ᓇᓗᓇᐃᕐᓂᐊᕐᓕᖅᑕᓐᓂ. 
 
ᑮᓇᐅᔭᖅᑐᕈᑎᐅᑕ ᐊᕐᕌᒍᐊ 2005-06 
 
ᐊᕐᕌᒍᑕᒫᑦ ᑮᓇᐅᔭᓕᕆᓂᐅᖃᑦᑕᑐᒃᑯᑦ ᒐᕙᒪᒃᑯᑦ ᑐᓂᓯᖃᑦᑕᕐᒪᑕ ᐊᑐᐃᓐᓇᐅᔪᓂᒃ ᑮᓇᐅᔭᖁᑎᒥᓂᒃ 
ᐱᓕᕆᐊᒃᓴᓄᑦ ᐊᒻᒪᓗ ᐋᖅᑭᒃᓱᐃᔾᔪᔨᓪᓗᑎᒃ ᐃᓘᓇᖏᑎᒍᑦ ᑮᓇᐅᔭᖅᑐᕈᑎᐊᑕ ᐸᕐᓇᒍᑎᒥᒃ. 
ᐱᓕᕆᐊᖑᓇᓱᐊᖅᑐᕐᓕ ᓇᓗᓇᐃᖅᑎᕆᓗᑎᒃ ᐊᒻᒪᓗ ᐊᑐᕐᓗᑎᒃ ᑮᓇᐅᔭᖁᑎᒥᓂᒃ ᐱᓕᕆᑦᑎᐊᓂᒃᑯᑦ 
ᑲᒪᒋᔭᐅᒍᓐᓇᖁᓪᓗᒋᑦ ᓯᕗᓪᓕᐅᔾᔭᐅᖁᔭᕗᑦ. 
 
ᑕᐃᒪᙵᓂᒃ 1999 ᓄᓇᕗᑦ ᒐᕙᒪᒃᑯᑦ ᐋᖅᑭᐅᒪᑎᑦᑏᓇᖅᓯᒪᔪᑦ ᑲᒪᓇᓱᐊᖅᑎᐊᕐᓂᒃᑯᑦ ᐊᐅᓚᑦᑎᓂᕐᒥᒃ 
ᑮᓇᐅᔭᖁᑎᒥᓂᒃ ᐊᑐᙱᑎᑦᑎᒍᓐᓇᖅᓯᒪᔪᖅ ᐊᑭᓕᒃᓴᔾᔪᐊᕐᕌᓗᒻᒥᒃ ᑲᑎᑎᖅᓯᒪᔪᑦ ᐊᒻᒪᓗ ᐱᕈᑉᐸᓪᓕᐊᓂᖓ 
ᐊᒃᓱᒻᒪᕆᒃ ᐃᓚᒃᑲᓐᓂᖏᑦ ᑕᕝᕗᖓᓪᓚᑦᑖᖅ ᐅᕝᕙᓘᓐᓃᑦ ᐊᑭᓕᒃᓴᐅᔪᒧᑦ. 
 
ᐅᖃᖅᑏ, ᐊᓕᐊᓇᐃᒍᓱᑉᖓ ᐅᓂᒃᑳᕈᓐᓇᕋᒪ 2005 ᑮᓇᐅᔭᖏᑦ ᑕᐃᒪᓐᓇᓪᓗᐊᖑᓂᐊᖅᑐᑦ. 
 
>>ᐸᑦᑕᑐᖅᑐᑦ 
 
ᐃᓱᒪᒋᔭᐅᓚᐅᖅᑎᓪᓗᒋᑦ ᓇᓚᐅᖅᑖᖅᑕᐅᓯᒪᔪᑦ ᓴᓂᖅᕙᑦᑕᐅᓯᒪᔪᑦ ᐱᑕᖃᕈᓐᓃᑎᓪᓗᒍ ᑕᒪᑐᒧᖓᓗᐊᖅ 
ᐊᑭᑐᔫᑎᓄᑦ ᐱᓕᕆᐊᒃᓴᓄᑦ ᒫᓂᖃᐃ $27 ᒥᓕᐊᓐ ᐊᒻᒪᓗ ᓇᓪᓕᐊᒃᑯᒫᖅ $60 ᒥᓕᐊᓐ, ᓂᕆᐅᑦᑐᒍᑦ 
ᐊᒥᐊᒃᑯᖃᕐᓂᐊᕐᕆᐊᔅᓴᖅ ᐃᒪᓐᓇᓚᒃᑖᓂᒃ $3.6 ᒥᓕᐊᓐᓂᑦ ᐊᕐᕌᒍᐊᓄᑦ 2005-06. 
 
ᐃᓚᖓ ᓇᓪᓕᐅᒃᑯᒫᑉ ᓴᓂᖅᕙᒃᑕᐅᓯᒪᔪᖅ ᐊᑐᖅᑕᐅᓂᐊᕐᓗᓂ ᑮᓇᐅᔭᖅᑐᕈᑎᒃᑲᓐᓂᐅᔪᓄᑦ ᒐᕙᒪᒃᑯᓐᓄᑦ ᑐᕌᖓᔪᑦ 
ᐆᒪᖅᑯᑎᓄᑦ. 
 
ᕕᕝᕗᐊᕆ 28-ᒥ ᒥᓂᔅᑕ ᐲᑯ ᐊᒻᒪᓗ ᐅᕙᖓ ᓇᓗᓇᐃᖅᓯᓂᐊᖅᑐᒍᒃ ᐆᒪᖅᑯᑎᓄᑦ ᐊᑭᖓᓄᑦ ᐊᖏᓪᓕᒋᐊᕈᑎᓂᒃ 
ᑐᓂᔭᐅᓂᐊᖅᑐᑦ ᑖᒃᑯᓄᖓ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᒃᑯᖏᓐᓄᑦ ᐊᒻᒪᓗ ᐊᓯᔾᔨᕐᓂᐅᔪᑦ ᑖᒃᑯᓄᖓ 
ᓄᓇᕗᒻᒥ ᐆᒻᒪᖅᑯᑎᓄᑦ ᐃᑲᔫᑎᐅᔪᓄᑦ. ᑭᖑᓪᓕᖅᐹᒥ ᐅᓂᒃᑳᖅ ᑖᒃᑯᓇᙵᑦ ᐆᒻᒪᖅᑯᑎᑦ ᐊᑭᖏᓐᓄᑦ ᕿᒥᕐᕈᔩᑦ 
ᑲᑎᒪᔨᖏᑦ ᐊᑐᐃᓐᓇᕈᖅᑎᑕᐅᓂᐊᕐᒥᔪᑦᑕᐅᖅ. 
 
ᑕᐃᑲᓂ ᓇᓗᓇᐃᖅᓯᓂᐊᖅᐳᖓ ᐊᒃᑐᐃᓂᖏᓐᓂᒃ ᑖᒃᑯᐊ ᐊᓯᔾᔨᕈᑎᐅᔪᑦ ᒐᕙᒪᒃᑯᑦ ᐊᐅᓚᑕᖏᓐᓄᑦ ᐊᒻᒪᓗ 
ᐋᖅᑭᐅᒪᑎᑕᖏᓐᓄᑦ ᑮᓇᐅᔭᖅᑐᕈᑎᖏᑦ, ᐱᖃᓯᐅᑎᓗᒋᑦ ᐃᑲᔫᓯᐊᖑᔪᑦ ᓂᐅᕕᖅᕕᖃᑦᑐᓄᑦ. $15 ᒥᓕᐊᓐ 
ᑎᑎᕋᖅᑕᐅᓯᒪᔪᖃᑦᑐᖅ ᑮᓇᐅᔭᖅᑐᕈᑎᑦᑕᑦ ᐋᖅᑭᒃᓯᒪᓂᖓᓂ ᒐᕙᒪᒃᑯᓐᓄᑦ ᑮᓇᐅᔭᖅᑐᕈᑕᐅᓪᓗᓂ 
ᐊᓯᔾᔨᕈᑎᐅᔪᓄᑦ, ᐱᖃᓯᐅᑎᓪᓗᒍ ᐊᓯᒃᑲᓐᓂᖏᑦ ᑮᓇᐅᔭᓕᕆᓂᕐᒧᑦ ᐃᑲᔪᖅᑐᐃᓂᐅᔪᑦ ᑯᐊᐳᕇᓴᓐᑯᑦ 
ᐱᒋᐊᖃᑐᐃᓐᓇᕆᐊᓕᖏᑦ 2005-2006-ᒥ. 
 
ᐅᖃᖅᑏᑦ, ᐱᒻᒪᕆᐅᔪᖅ ᐱᓕᕆᐊᖑᓇᓱᐊᖅᑐᖅ ᒐᕙᒪᒃᑯᓐᓂᑦ ᑲᔪᓯᓗᑎᒃ ᐆᒪᖅᑯᑎᖃᑦᑎᑦᑎᓂᕐᒥᒃ ᓄᓇᕗᒻᒥᐅᓄᑦ 
ᐊᑭᑐᓗᐊᖏᑐᒃᑯᑦ ᐊᔪᓐᓇᖏᑉᐸᑦ. ᐱᒻᒪᕆᐅᒋᕗᖅᑕᐅᖅ ᖃᓄᖅᑑᕈᓐᓇᖃᑦᑕᕐᓗᓂ ᑐᑭᒧᐊᒍᑎᐅᓂᐊᖅᑐᓂᒃ  

ᐱᑦᔭᐃᖅᓯᒪᓂᕐᓴᒃᑯᑦ ᑮᓇᐅᔭᖏᑎᒍᑦ ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵ. 
 
ᐊᑯᓐᓂᐊᒍᓪᓕ ᓂᕆᐅᑉᐳᒍᑦ ᑲᒪᒋᔪᓐᓇᕐᓂᐊᕐᕆᐊᔅᓴᖏᓐᓂᒃ ᑕᒪᕐᒥᒃ ᐊᑐᖁᔭᐅᔪᑦ ᐊᒻᒪᓗ ᐋᖅᑭᐅᒪᑎᑦᑎᓗᑕ 
ᑲᑦᑐᖓᑦᑎᐊᖅᑐᒥᒃ ᐊᑦᑐᔪᓄᑦ ᑮᓇᐅᔭᖅᑐᕈᑎᓄᑦ ᐱᓕᕆᐊᕐᓂᒃ ᐃᓗᐊᓂ ᑭᓪᓕᒋᔭᐅᔪᑦ ᐃᓪᓗᒌᓕᖅᑎᑕᐅᓯᒪᔪᒃᑯᑦ 
ᑮᓇᐅᔭᐃᑦ. 
 
ᖃᐅᔨᒪᔪᒍᑦ, ᑭᓯᐊᓂᓕ, ᑮᓇᐅᔭᖁᑎᒋᔭᑎᒍᑦ ᐊᑭᓕᒃᓴᕆᔭᐅᔪᑦ ᓴᖅᑭᐃᓐᓇᕆᐊᖃᒻᒪᑕ ᓂᕆᐅᓇᖏᑦᑐᓄᑦ 
ᖃᓄᐃᓕᐅᕈᑎᐅᓯᒪᔪᓄᑦ ᓲᕐᓗ ᒪᑯᓄᖓ ᓂᕆᐅᒋᔭᐅᔪᖅ ᑭᓪᓕᒋᔭᖓ ᑮᓇᐅᔭᓕᐅᕋᓱᐊᕐᓂᕐᒧᑦ ᓱᓕᕆᐊᒃᓴᖅ. 
ᑕᒪᓐᓇ ᓴᖅᑮᔪᓐᓇᕐᒪᑦ ᑲᑎᖓᔪᒃᑯᑦ ᐊᑦᑎᓂᖅᓴᒃᑯᑦ ᑮᓇᐅᔭᓕᐅᕐᓂᒃᑯᑦ ᐊᒻᒪᓗ ᖁᑦᑎᓂᖅᓴᐅᓗᓐᓂ 
ᑮᓇᐅᔭᖅᑐᕈᑎᑦ. 
 
ᒫᓐᓇᐅᔪᕐᓕ, ᐊᑐᐃᓐᓇᖃᑦᑐᒍᑦ ᐃᒪᓐᓇᓂᒃ $53.5 ᒥᓕᐊᓐᓂᑦ ᐊᑐᖅᑐᐊᕐᓂᕐᒧᑦ ᑭᓪᓕᖃᑦᑐᖅ $200 ᒥᓕᐊᓐᓂᑦ. 
ᐅᓪᓗᒥᒧᑦ $141 ᒥᓕᐊᓐ ᐊᑐᖅᑕᐅᓯᒪᓕᖅᑐᑦ ᐊᑭᓕᒃᓴᖅᑖᕆᔭᐅᒍᓐᓇᖅᑐᓄᑦ ᓄᓇᕗᒻᒥ ᐃᓪᓗᓕᕆᔨᕐᔪᐊᒃᑯᑦ 
ᑯᐊᐳᕇᓴᓐᑯᑦ ᐊᒻᒪᓗ ᖁᓪᓕᖅ ᐆᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵ. ᑕᒪᕐᒥᐸᓗᒃ ᑖᓐᓇ ᐊᑭᓕᒃᓴᖅᑖᕆᔭᐅᒍᓐᓇᖅᑐᖅ 
ᐃᓱᒪᒋᔭᐅᓚᐅᖅᑐᖅ ᓯᕗᓂᐊᒍᑦ ᐊᕕᒃᑐᖅᓯᒪᓂᐅᑉ. $5.5 ᒥᓕᐊᓐᓂᒃ ᐊᑭᓕᒃᓴᐅᔪᓂᒃ ᐃᓪᓗᖁᑎᑖᕐᓂᕐᒧᑦ 
ᓄᓇᖁᑎᑖᕐᓂᕐᒧᑦ ᐊᑭᓕᒃᓴᑦ ᑖᒃᓱᒧᖓ ᓯᕗᒥᐅᑦ ᐊᓪᓚᒡᕕᖓᓄᑦ ᐃᖃᓗᓐᓂ. 
 
ᐱᓕᕆᐊᖑᒍᓐᓇᖅᑐᖅ ᐊᑐᖅᑐᐊᕐᓂᕐᒧᑦ ᑮᓇᐅᔭᖅᑎᑕᐅᓂᒃᑯᑦ ᐊᑭᑐᔪᓄᑦ ᑮᓇᐅᔭᖅᑐᕈᑎᑦ ᐃᓱᒪᒋᓗᒍ 
ᓄᖅᑲᖓᓂᐅᕙᑦᑐᑦ ᓄᖅᑲᑎᑦᑎᒋᐊᓖᑦ ᐃᑲᔫᓯᐊᓂᒃ ᐊᕐᕌᒎᓂᐊᖅᑐᓄᑦ ᑭᐳᓐᓂᐊᕐᓗᒋᑦ ᑭᑐᙱᐅᕈᑎᐊ ᐊᒻᒪᓗ 
ᐊᓯᖏᑦ ᑮᓇᐅᔭᖅᑐᕈᑎᑦ ᐊᒃᑐᐊᓂᖃᑦᑐᑦ ᑖᒃᓱᒧᖓ ᐊᑐᖅᑕᐅᒍᓐᓇᖅᑐᒧᑦ ᑮᓇᐅᔭᓂᒃ ᑮᓇᐅᔭᓕᐅᕈᑎᖃᕐᓂᕐᒧᑦ. 
ᐃᓱᒪᒋᓗᐊᖅᓯᒪᖏᑕᕗᑦ ᑕᒪᓐᓇ ᐊᑐᖅᑕᐅᒍᓐᓇᖅᑐᖅ ᒫᓐᓇᐅᔪᖅ ᐱᕙᓪᓕᐊᓂᕆᔭᑦᑎᓐᓂ. 
 
ᓂᕆᐅᖏᓐᓇᖅᐳᒍᑦ ᐊᑐᖅᑐᐊᕐᓂᕐᒧᑦ ᐊᔪᙱᔾᔪᑎᐅᔪᖅ $200 ᒥᓕᐊᓐᓂᑦ ᐃᓕᔭᐅᓯᒪᔪᖅ ᓄᓇᕗᒻᒧᑦ 
ᐃᓚᒋᓪᓗᓂᐅᑉ ᒐᕙᒪᑐᖃᒃᑯᑦ ᓄᓇᕗᑦ ᐱᖁᔭᖓ ᓈᒻᒪᓂᐊᖅᑐᖅ ᑕᑯᓇᓪᓗᒍ ᑭᖑᓂᐊᒍᑦ ᑮᓇᐅᔭᓂᒃ 
ᐊᑐᕆᐊᖃᑦᑕᑎᓐᓄᑦ ᐊᑯᓐᓂᖓᒍᑦ. 
 
ᑮᓇᐅᔭᓕᕆᓂᕐᒧᑦ ᐊᖓᔪᖅᑳᒍᑦᑎᐊᕐᕋᓱᐊᖅᑐᓂ, ᐅᖃᖅᑏ, ᐊᑐᕈᒪᖏᓇᑦᑕ ᐊᑭᓕᒃᓴᑲᓪᓚᔾᔪᐊᕐᓂᒃ ᐊᒻᒪᓗ 
ᐊᒃᑐᐊᓂᖃᑦᑐᓂᒃ ᐊᑭᓕᒃᓴᑲᓪᓚᓐᓄᑦ ᐱᔨᑦᑎᕈᑎᑎᒍᑦ ᑮᓇᐅᔭᖅᑐᕈᑎᓂᒃ. 
 
ᑮᓇᐅᔭᖅᑖᑦ 2005-06-ᒥ 
 
ᐊᕐᕌᒎᓂᐊᖅᑐᒥ ᑮᓇᐅᔭᖅᑖᕆᓂᐊᖅᑕᕗᑦ ᓂᕆᐅᒋᔭᐅᔪᑦ ᒫᓂ $972.4 ᒥᓕᐊᓐ. ᑕᒪᓐᓇ ᑭᒡᒐᖅᑐᐃᔪᑦ 5.4 
ᐳᓇᒻᒥᒃ ᐅᓂᖅᓯᒋᐊᕐᓂᕐᒥᒃ 2004-05 ᐋᖅᑭᒋᐊᖅᓯᒪᔪᑦ ᑮᓇᐅᔭᖅᑖᕆᔭᓄᑦ ᓇᓚᐅᒃᑖᖅᑕᐅᓯᒪᓂᖓᓄᑦ. 
 
ᐅᖃᖅᑏ, ᑖᓐᓇ ᐅᓄᖅᓯᒋᐊᕐᓂᖅ ᐱᑦᔪᑎᖃᓗᐊᖅᑐᖅ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑖᖑᓯᒪᔪᓂᒃ. ᓂᕆᐅᑦᑐᒍᑦ 
ᐱᖓᓱᑦ ᓄᓇᕗᑦ ᐋᖅᑭᒃᓯᒪᓂᖅ ᑮᓇᐅᔭᖅᑖᖑᕙᑦᑐᓄᑦ ᐱᑕᖃᑦᑎᑎᒃᑲᓂᕐᓗᑎᒃ ᐊᓯᒃᑲᓂᐊᓂᒃ $27.3 ᒥᓕᐊᓐᓂᑦ 
ᐊᒻᒪᓗ ᐊᓯᖏᓐᓂᑦ ᑐᓂᔭᐅᖃᑦᑕᖅᑐᑦ ᑕᕝᕙᖔᖅᑐᑦ ᓯᑎᕙᒥ ᒥᓂᔅᑕᐃᑦ ᑲᑎᒪᓂᖃᑦᑎᓪᓗᒋᑦ 
ᐋᓐᓂᐊᖅᑐᓕᕆᓂᕐᒧᑦ ᐅᓄᖅᓯᒋᐊᖅᑕᐅᓪᓗᓂ ᒫᓂ $15.5 ᒥᓕᐊᓐᓂᑦ. ᐃᓘᓇᑎᒍᑦ, ᓂᕆᐅᑦᑐᒍᑦ ᐱᓂᐊᕐᕆᐊᔅᓴᖅ 
ᐊᓯᒃᑲᓐᓂᖏᓐᓂᒃ $42.8 ᒥᓕᐊᓐᓂᑦ ᒐᕙᒪᑐᖃᒃᑯᓐᓂᑦ ᑮᓇᐅᔭᖅᑐᕈᑎᐊᑕ ᐊᕐᕌᒍᒋᓂᐊᖅᑕᖓᓂ. 
 
ᓇᒻᒥᓂᕆᔭᕗᓪᓕ ᑮᓇᐅᔭᖁᑎᕗᑦ ᐊᖏᓪᓕᒋᐊᕐᓂᐊᖅᑐᒋᔭᐅᒥᔪᑦ 2005-06-ᒥ. ᐅᓂᖅᓯᒋᐊᖅᓯᒪᔪᑦ ᑮᓇᐅᔭᑦ 
ᑖᒃᓯᔮᕈᑎᖏᑦ ᐊᒻᒪᓗ ᐊᓯᖏᑦ ᑖᒃᓯᔭᕈᑏᑦ ᓂᕆᐅᒋᔭᐅᔪᑦ ᑮᓇᐅᔭᖃᑦᑎᑦᑎᓂᐊᕐᕆᐊᖏᓐᓂᒃ $81.5 ᒥᓕᐊᓐᓂᑦ 
ᑮᓇᐅᔭᖁᑎᑦᑎᓐᓄᑦ. ᑕᒪᓐᓇᓗ ᐅᓄᖅᓯᕚᓕᑎᑦᑎᓪᓗᓂ ᒫᓂᖃᐃ $7.2 ᒥᓕᐊᓐᓂᒃ ᐅᓄᕐᓂᖅᓴᒥᒃ ᑖᒃᑯᐊ 
ᑮᓇᐅᔭᖁᑎᒋᔭᐅᔪᑦ ᐃᓯᖅᑎᑦᑎᓚᐅᖅᑐᑦ ᐊᕐᕌᓂ, ᐅᓄᖅᓯᒋᐊᕐᕈᑎᑕᖃᕋᓂ ᑖᒃᓰᔭᕈᑎᑎᒍᑦ. ᐅᖃᖅᑏ, ᑖᒃᓰᔭᕐᓂᕗᑦ 
ᓱᕐᕋᖏᑦᑐᖅ ᐊᑦᑎᓂᖅᐹᕆᔭᐅᓪᓗᓂ ᑲᓇᑕᓕᒫᒥ. 

ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᖅᑐᑦ ᑐᓂᓯᓂᐊᕐᕋᒥᒃ $40 ᒥᓕᐊᓐᓂᒃ ᐊᓯᒃᑲᓐᓂᖏᓐᓂᒃ ᑮᓇᐅᔭᓂᒃ ᓄᓇᕗᒻᒧᑦ 
ᐊᕐᕌᒍᓄᑦ ᐱᖓᓱᓄᑦ. ᑕᒪᓐᓇᓗ ᐱᑕᖃᑦᑎᑦᑎᓂᐊᖅᑐᓂᒃ ᐅᕙᑦᑎᓐᓂᒃ ᐊᓯᒃᑲᓐᓂᐊᓂᒃ ᐱᔪᓐᓇᕐᓂᕐᒥᒃ 
ᐱᓕᕆᐊᕐᕆᔪᒪᔭᑦᑎᓐᓄᑦ ᐅᑭᐅᖅᑕᖅᑐᒥᒃ ᐋᖅᑭᐅᒪᔾᔪᑕᐅᓇᓱᐊᖅᑐᒧᑦ ᖃᓂᑦᑐᒃᑯᑦ. ᑖᒃᑯᐊ ᑮᓇᐅᔭᑦ ᓱᓕ 
ᐃᓚᓕᐅᔾᔭᐅᓯᒪᖏᑦᑐᑦ ᑮᓇᐅᔭᖅᑐᕈᑎᑦᑎᓐᓂ. 
 
ᐊᒥᓲᓂᖅᓴᖓᑎᒍᑦ ᑮᓇᐅᔭᖁᑎᑦᑕ ᓱᓕ ᒐᕙᒪᑐᖃᒃᑯᓃᖔᖃᑦᑕᖅᑐᑦ ᑐᓂᔭᐅᖃᑦᑕᓂᒃᑯᑦ. ᐋᖅᑭᐅᒪᔾᔪᑎ 
ᑮᓇᐅᔭᓄᑦ ᐋᖅᑭᒃᓱᐃᓂᐅᔪᖅ ᑖᒃᑯᑎᒎᓇ ᓄᓇᕗᑦ ᐊᒻᒪᓗ ᑲᓇᑕᒥ ᐃᓱᓕᓚᐅᖅᑐᖅ ᒫᑦᓯ 31, 2004-ᒥ. 
ᑎᑭᐅᑎᓪᓗᒍ ᐊᑦᑑᕙᒥ ᒥᓂᔅᑕᐃᑦ ᑲᑎᒪᓂᖓᓄᑦ ᐅᓄᖅᓯᒋᐊᖅᑎᑦᑎᒍᓐᓇᓚᐅᖅᑐᒍᑦ ᑮᓇᐅᔭᖁᑎᓪᓗᐊᑕᓂᒃ 
ᐱᓚᐅᖅᑕᑎᓐᓂᒃ ᑖᒃᓱᒪᙵᑦ ᐱᒻᒪᕆᐅᔪᒥᒃ ᑮᓇᐅᔭᖅᑖᖅᕕᒻᒥᒃ. 
 
ᑕᐃᒃᓱᒪᓂ ᒥᓂᔅᑕᐃᑦ ᑲᑎᒪᓂᖃᑦᑎᓪᓗᒋᑦ ᐊᑦᑑᕙᒥ, ᒐᕙᒪᑐᖃᒃᑯᑦ ᓇᓗᓇᐃᖅᓯᓚᐅᖅᑐᑦ ᓄᑖᒥᒃ ᐋᖅᑭᒃᓯᒪᓂᕐᒥᒃ 
ᑕᐃᒪᓐᓇᐃᓗᐊᕐᑎᑦᑎᓂᕐᒥᒃ ᐊᒻᒪᓗ ᐱᖓᓱᑦ ᓄᓇᕗᑦ ᐋᖅᑭᓯᒪᓂᖓ ᑮᓇᐅᔭᓕᕆᓂᕐᒧᑦ. 
 
ᓄᑖᖅ ᐋᖅᑭᒃᓯᒪᓂᐅᔪᖅ ᐋᖅᑮᓚᐅᖅᑐᖅ ᑐᙵᕕᒃᓴᖓᓂᒃ ᐋᖅᑭᒃᓯᒪᓂᖓᑕ ᑮᓇᐅᔭᐃᑦ 2004-05-ᒧᑦ ᐊᒻᒪᓗ 
2005-06 ᐊᒻᒪᓗ ᖁᕝᕙᒋᐊᖅᓯᓪᓗᓂ 3.5 ᐳᓴᓐᒥᒃ ᑐᙵᕕᐊᓄᑦ ᑭᖑᓂᐊᒍᑦ 2005-06. 
 
ᑕᕝᕙᓂᑦᑕᐅᖅ, ᒐᕙᒪᑐᖃᒃᑯᑦ ᑐᓴᖅᑎᑦᑎᓚᐅᖅᑐᑦ ᖃᐅᔨᓴᖅᑎᒻᒪᕆᐅᔪᓂᒃ ᐋᖅᑭᒃᓯᔪᖃᕐᓂᐊᕐᒪᑦ ᕿᒥᕐᕈᓂᐊᖅᑐᓂᒃ 
ᐋᖅᑭᒃᓯᒪᓂᖓᓂᒃ ᑮᓇᐅᔭᐃᑦ ᐋᖅᑭᒃᑎᕆᓂᕐᒥᒃ ᐊᒻᒪᓗ ᓇᓗᓇᐃᖅᑎᕆᓗᑎᒃ ᖃᓄᖅ ᑮᓇᐅᔭᐃᑦ 
ᑐᓂᐅᖅᑲᑦᑕᐅᖃᑦᑕᕆᐊᖃᒻᒪᖔᑕ ᑖᒃᑯᓄᖓ ᐱᖓᓱᓄᒃ ᓄᓇᕗᓐᓄᑦ. ᐊᐱᖅᓱᑎᐅᒻᒪᕆᓐᓂᐊᖅᑐᑦ ᐅᓂᒃᑳᓂᒃ 
ᓴᖅᑮᓛᖅᑐᑦ ᐃᓱᓕᓚᐅᖏᑎᓪᓗᒍ ᑮᓇᐅᔭᖅᑐᕈᑎᐊᑕ ᐊᕐᕌᒎᓂᐊᖅᑐᖅ. 
 
ᑖᒃᑯᐊᓕ ᓄᓇᕗᑦ ᒐᕙᒪᒃᑯᑦ ᖃᓄᐃᖏᑦᑎᐊᕐᕋᓗᐊᖅᑎᓪᓗᒋᑦ ᑮᓇᐅᔭᖁᑎᖏᑎᒍᑦ, ᑲᔪᓯᒋᐊᖃᕋᑦᑕ ᑮᓇᐅᔭᓂᒃ 
ᑲᒪᑦᑎᐊᕈᓐᓇᓂᑦᑎᓐᓂᒃ ᐊᒻᒪᓗ ᐃᓱᒪᒋᔭᖃᕐᓗᑕ ᐃᓘᓇᖏᓐᓂᒃ ᑮᓇᐅᔭᖅᑐᕈᑎᒋᔭᑦᑕ. ᑕᒪᓐᓇ ᖁᑦᑎᑐᒻᒪᕆᒻᒥᒃ 
ᑮᓇᐅᔭᑎᒍᑦ ᑲᒪᒋᔭᖃᖃᑦᑕᕐᓂᖅ ᐊᒃᑐᐃᓂᖃᒻᒪᑦ ᑮᓇᐅᔭᖅᑐᕈᑎᓄᑦ ᐸᕐᓇᒍᑎᓂᒃ ᐊᕐᕌᒍᐊᓄᑦ 2005-06 
ᒫᓐᓇᐅᔪᖅ ᐅᖃᐅᓯᕆᓂᐊᖅᑕᒃᑲ. 
 
ᑮᓇᐅᔭᖅᑐᕈᑎᑦ 2005-06-ᒧᑦ 
 
ᐅᖃᖅᑏ, ᑲᑎᑦᑐᒋᑦ ᑮᓇᐅᔭᖅᑐᕈᑎᑦ ᐊᕐᕌᒍᐊᓄ 2005 ᑮᓇᐅᔭᖁᑎᖏᓐᓄᑦ ᐃᒪᓐᓇᐅᕗᑦ $935.8 ᒥᓕᐊᓐ, 80-
ᐳᓴᖓ ᐅᕝᕙᓘᓐᓃᑦ $833.9 ᒥᓕᐊᓐ ᑐᕌᖓᔪᑦ ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᖅᑐᕈᑎᖏᓐᓄᑦ. 
ᐊᒥᐊᒃᑯᖓ 11 ᐳᓴᓐ, ᐅᕝᕙᓘᓐᓃᑦ $102 ᒥᓕᐊᓐ, ᑐᕌᖓᔪᑦ ᑮᓇᐅᔭᖅᑐᓂᕐᒧᑦ ᐊᑭᑐᔪᑎᒍᑦ ᐱᓕᕆᐊᒃᓴᓄᑦ. 
 
ᐃᓕᓐᓂᐊᖅᑐᓕᕆᓂᖅ 
 
ᐅᖃᖅᑏ, ᐃᓱᒪᒋᓗᒍ ᐱᒻᒪᕆᐅᓂᖓ ᐱᓕᕆᓂᖓ ᑖᒃᑯᐊ ᐃᓕᓐᓂᐊᖅᑐᓕᕆᔨᒃᑯᑦ ᐊᑐᖅᑕᐅᓂᖃᒻᒪᑦ 
ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ ᐃᓄᓕᕆᓂᕐᒧᑦ ᐱᓕᕆᕕᒃᑯᑎᒍᑦ ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 
ᑮᓇᐅᔭᖏᑦ ᐅᓄᖅᓯᒋᐊᖅᑕᐅᓯᒪᔪᑦ $174.2-ᒧᑦ 2005-06-ᒧᑦ. ᑖᓐᓇᓗ ᐅᓄᖅᓯᒋᐊᕈᑎᖃᑦᑐᖅ 10.5 ᐳᓴᓐᒥᒃ 
2004-05 ᑮᓇᐅᔭᖁᑎᖏᓐᓂᒃ. 
 
ᐊᖓᔪᖅᑳᖅ ᐲᑯ ᐸᕐᓇᒍᑎᖃᑦᑎᐊᖅᑐᖅ ᐱᓕᕆᕕᒻᒥᓄᑦ ᐊᕐᕌᒍᓂᐊᖅᑐᒧᑦ. 
 
ᐃᓕᓐᓂᐊᖅᑐᓕᕆᓂᔨᒃᑯᑎᒍᑦ ᑖᓐᓇ ᐸᕐᓇᒍᑎᐊ ᐱᖃᓯᐅᔾᔨᔪᖅ: 

 
• ᐱᕙᓪᓕᐊᑎᑦᑎᓗᓂ ᓄᑖᒥᒃ ᐃᓕᓐᓂᐊᕐᕕᒻᒧᑦ ᐋᖅᑭᒃᓯᒪᓂᖓ ᑮᓇᐅᔭᖅᑖᖑᕙᑦᑐᓄᑦ ᐃᓱᒪᒋᔭᖃᑦᑐᖅ 

ᐱᔪᒫᕆᔭᐅᓪᓚᑖᖅᑐᓂᒃ ᐃᓕᓐᓂᐊᕐᕕᓐᓄᑦ ᐊᑐᓕᖅᑎᑦᑎᓂᕐᒧᑦ ᐊᕐᕌᒍᓂᒃ ᐱᖓᓱᓂᒃ, 
• ᓴᙵᖅᑎᕆᕚᓪᓕᕐᓗᓂ ᐱᔨᑦᑎᕈᑎᓂᒃ ᐊᑐᐃᓐᓇᐅᔪᓂᒃ ᑕᒪᒃᑯᓄᖓ ᐃᑲᔪᖅᑕᐅᔭᕆᐊᓕᓐᓄᑦ 

ᐃᓕᓐᓂᐊᖅᑎᓄᑦ, ᐊᒻᒪᓗ 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

• ᐱᒋᐊᖅᑎᑦᑎᓗᑎᒃ ‘ᐃᓅᓱᒃᑐᐃᑦ ᐊᖓᔪᖅᑳᕆᔭᐅᔪᑦᑦ ᐃᓕᓐᓂᐊᕐᖏᓐᓇᖁᓪᓗᒋᑦ’ ᐱᓕᕆᐊᒃᓴᒥᒃ 
 
ᐃᑲᔪᕐᓂᐊᕐᓗᒋᑦ ᕿᑐᙵᖏᓐᓄᑦ ᐸᖅᑭᔭᖅᑕᐅᓂᖏᓐᓄᑦ ᑮᓇᐅᔭᖅᑐᕈᑎᓂᒃ ᐊᖓᔪᖅᑳᕆᔭᐅᔪᓄᑦ 18-ᓂᑦ 
ᐊᕐᕌᒍᓖᑦ ᐊᒻᒪᓗ ᐊᑖᓃᑦᑐᓄᑦ. 
 
ᑕᒪᑐᒧᖓᓕ ᐃᓄᓕᕆᓂᕐᒧᑦ ᐸᕐᓇᒍᑎᐊ ᐱᖃᓯᐅᔾᔨᔪᖅ:  

• ᐅᓄᖅᓯᑎᑦᑎᕚᓪᓕᓂᕐᒥᒃ ᓂᕿᑖᕈᑕᐅᖃᑦᑕᖅᑐᓂᒃ 5-ᐳᓴᓐᑯᑦ, 
• ᐱᖃᓯᐅᑎᙱᓪᓗᒋᑦ ᑯᐊᐸᒃᑯᑦ ᐃᓚᒋᔭᐅᔪᓄᑦ ᑐᓂᔭᐅᖃᑦᑕᖅᑐᑦ ᐅᓂᒃᑳᕆᔭᐅᒋᐊᓕᓐᓂᒃ  

ᑮᓇᐅᔭᖅᑖᒥᓂᕐᓂᒃ, ᐊᒻᒪᓗ 
• ᐋᖅᑭᒃᓱᐃᓂᖅ ᐊᖏᕐᕋᖃᖏᑦᑐᓄᑦ ᐃᓱᒫᓘᑎᐅᔪᓂᒃ ᐊᒻᒪᓗ ᐱᔨᑦᑎᕈᑎᓂᒃ. 

 
ᐱᓕᕆᐊᒃᓴᐅᔪᖅ ᑕᒪᒃᑮᓐᓂᒃ ᐅᖃᐅᓯᖃᑦᑐᓄᑦ ᐱᓕᕆᐊᖑᓇᓱᐊᖅᑐᖅ ᐱᒋᐊᖅᑎᑕᐅᓂᐊᖅᑐᖅ ᐊᒻᒪᓗ 
ᐊᒥᓱᕈᖅᑎᑦᑎᓗᓂ ᐱᐊᓂᒃᐸᑦᑐᑦ ᖃᓄᖅᑑᕈᑎᒃᓴᖏᓐᓂᒃ ᐃᓕᓐᓂᐊᖅᕕᐊᓗᒻᒥ ᐃᓕᓐᓂᐊᖅᑐᓄᑦ 
ᐱᒋᐊᖅᑎᑕᐅᓂᐊᕐᒥᔪᑦ.  
 
ᐊᒻᒪᑕᐅᖅ, ᐱᓕᕆᕕᐅᔪᖅ ᐊᑐᕐᓂᖃᕐᓂᐊᕐᒪᖔᖅ ᖃᐅᔨᓴᕐᓂᖃᕐᓗᓂ ᐃᓕᓐᓂᐊᖅᑕᐅᔭᕆᐊᓕᓐᓄᑦ 
ᐃᓱᒪᒋᔭᐅᒍᓐᓇᖅᑐᑦ ᐱᓕᒪᒋᐅᔅᓴᓂᕐᒧᑦ ᐊᒻᒪᓗ ᐃᓕᖅᑯᓯᓕᕆᓂᕐᒧᑦ ᐃᓕᓐᓂᐊᖅᕕᓂᒃ ᓄᓇᕗᒻᒧᑦ. 
 
ᐋᓐᓂᐊᖅᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
 
ᐅᖃᖅᑏ, 2005-06 ᐊᐅᓚᑦᑎᓂᕐᒧᑦ ᒪᑭᒪᑎᑦᑎᓂᕐᒧᓪᓗ ᑮᓇᐅᔭᖏᑦ ᐱᓕᕆᕕᐊᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᓪᓗ ᐅᓄᖅᓯᕚᓪᓕᖅᓯᒪᔪᑦ ᐃᒪᓐᓇᒧᑦ $215.2 ᒥᓕᐊᓐ. ᑖᓐᓇᓕ 18.1 ᐳᓴᓐᒥᒃ ᐅᓄᖅᓯᒋᐊᕈᑎᖃᑦᑐᖅ 
ᐱᓕᕆᕕᒃᑯᑦ 2004=-5-ᒥ ᑮᓇᐅᔭᖁᑎᖏᓐᓂᒃ. 
 

ᐊᖓᔪᖅᑳᖅ ᐳᕋᐅᓐ ᓄᐃᑦᑎᓂᐊᖅᑐᖅ ᓄᑖᒥᒃ ᑐᑭᒧᐊᒍᑎᒥᒃ ᐋᓐᓂᐊᖅᑐᓕᕆᓂᕐᒧᑦ ᐸᖅᑭᔭᐃᓂᕐᒥᒃ 
ᐊᕐᕌᒎᓂᐊᖅᑐᒥ ᑕᐃᔭᐅᔪᒥᒃ ᐊᖏᕐᕋᒧᑦ ᖃᓂᕐᓂᖅᓴᖅ. ᑖᓐᓇ ᐱᓕᕆᐊᖑᓇᓱᐊᕐᕈᒪᔪᖅ ᓴᙵᖅᑎᕆᓂᐊᖅᑐᖅ 
ᓄᓇᓕᐅᑉ ᐱᔪᓐᓇᕐᓂᖓᓂᒃ ᐋᓐᓂᐊᖅᑐᓕᕆᓂᕐᒧᑦ ᑲᒪᒋᔭᖃᕐᓂᕐᒥᒃ, ᐊᒻᒪᓗ ᐅᓄᖅᓯᑎᑦᑎᕚᓪᓕᕐᓗᓂ 
ᐱᔨᑦᑎᕈᑕᐅᕙᑦᑐᓂᒃ ᒫᓐᓇᐅᔪᖅ ᓄᓇᓕᓐᓂ ᐊᑐᐃᓐᓇᐅᑎᑕᐅᕙᑦᑐᖅ ᓄᓇᕗᒻᒥ. 
 

ᑖᓐᓇ ᓄᑖᖅ ᐊᑐᖅᑕᐅᓂᐊᖅᑐᖅ ᐋᓐᓂᐊᖅᑐᓕᕆᓂᕐᒧᑦ ᐱᔨᑦᑎᕈᑎᑎᒍᑦ ᐱᔭᕆᐊᑭᓐᓂᐊᖅᑐᖅ, ᐊᑐᕋᔅᓴᐅᓗᓂᓗ 
ᐊᒻᒪᓗ ᓄᓇᕗᒻᒥᐅᓄᑦ ᐱᔪᒪᔭᐅᕙᑦᑐᓂ. ᐃᓱᒪᒋᔭᖃᑦᑎᐊᕈᓐᓇᕐᒪᑕ ᐃᓄᐃᑦ ᖃᐅᔨᒪᔭᑐᖃᖏᑦ ᐊᒻᒪᓗ 
ᐱᓕᕆᐊᒃᓴᖏᑦ ᐱᓇᓱᐊᖅᑕᕗᑦ.  
 

ᐅᖃᖅᑏ, ᑕᐃᒃᑯᐊ ᓄᑖᑦ ᐋᓐᓂᐊᕕᒃᓴᐃᑦ ᖃᖏᖅᖠᓂᕐᒥ ᐊᒻᒪᓗ ᐃᖃᓗᒃᑑᑦᑎᐊᕐᒥ, ᐆᑦᑑᑎᑦᑎᐊᕙᐅᔪᑦ ᑖᒃᓱᒧᖓ 
ᐊᖏᕐᕋᒧᑦ ᖃᓂᕐᓂᖅᓴᖅ ᑕᐅᑐᓐᓂᐅᔪᖅ ᐊᑐᖅᑕᐅᓂᐊᖅᑐᖅ. ᑖᒃᑯᐊ ᓄᑖᑦ ᐃᓪᓗᐃᑦ ᒪᑐᐃᕐᓂᐊᕐᒪᑕ 2005-ᒥ 
ᐊᒻᒪᓗ ᓴᖅᑮᓂᐊᖅᑐᑎᒃ ᐊᒥᓲᓂᖅᓴᓂᒃ ᐊᒻᒪᓗ ᐱᐅᓂᖅᓴᒥᒃ ᐋᓐᓂᐊᖅᑐᓕᕆᓂᕐᒥᒃ ᑖᒃᑯᓄᖓ ᓄᓇᓕᓐᓄᑦ, 
ᐊᒻᒪᓗ ᕿᑎᕐᒥᐅᓄᑦ ᑭᕙᓪᓕᕐᒥᐅᓄᓪᓗ. ᓴᓇᔭᐅᓂᖓ ᐋᓐᓂᐊᕕᒃᓴᐅᑉ ᕿᑭᖅᑖᓗᒻᒥ ᐋᓐᓂᐊᕕᒃᓴᐅᑉ ᐃᖃᓗᓐᓂ 
ᑲᔪᓯᓂᐊᖅᑐᖅ, ᒪᑐᐃᕈᒫᓐᓂᐊᖅᑐᖅ 2007 ᐱᒋᐊᓕᕋᑖᖅᑎᓪᓗᒍ. 
 

ᐃᑲᔪᖅᑐᓂᐊᕐᓗᒍ ᓄᑖᖅ ᐊᑐᖅᑕᐅᔪᒪᔪᖅ ᐋᓐᓂᐊᖅᑐᓕᕆᓂᕐᒧᑦ, ᐊᒻᒪᓗ ᐃᓕᓐᓂᐊᖅᑐᓕᕆᓂᕐᒧᑦ ᐊᒻᒪᓗ 
ᐃᓕᓐᓂᐊᑲᓐᓂᕐᓂᒧᑦ ᐸᕐᓇᑕᐅᓂᐊᖅᑐᑦ ᓄᓇᕗᒻᒥᐅᑦ ᐱᒋᐊᕈᓐᓇᖅᓯᓂᐊᕐᒪᑕ ᐃᖅᑲᓇᐃᔮᒥᒃ 
ᐋᓐᓂᐊᖅᑐᓕᕆᔨᐅᓂᕐᒧᑦ. ᑖᓐᓇ ᐃᓕᓐᓂᐊᕐᓂᖅ ᐱᖃᓯᐅᔾᔨᓂᐊᖅᑐᖅ ᐃᓕᓐᓂᐊᕐᖏᓐᓇᕐᓂᕐᒧᑦ ᐋᖅᑭᐅᒪᔾᔪᑎᒥᒃ 
ᓴᙵᖅᑎᕆᕚᓪᓕᓂᐊᖅᑐᒥᒃ ᐱᓕᕆᔪᓐᓇᕐᓂᖏᓐᓂᒃ ᒫᓐᓇᐅᔪᖅ ᐃᖅᑲᓇᐃᔭᖅᑎᑦᑕ.  
 
ᐊᕐᕌᒎᓂᐊᖅᑐᒥ, ᐱᓕᕆᓇᓱᐊᒃᑲᓂᕐᓂᐊᖅᑐᑦ ᐱᓕᕆᔨᑖᕐᓗᑎᒃ ᓄᑖᓂᒃ ᐋᓐᓂᐊᓯᐅᖅᑎᓂᒃ ᐊᒻᒪᓗ ᓘᑖᓂᒃ 
ᓄᓇᕗᒻᒧᑦ. 

ᐱᓕᕆᔨᑖᕐᓂᖅ ᐱᓕᕆᕕᐅᔪᖅ ᐃᑲᔪᕋᓱᐊᖅᑐᑦ ᐅᕙᑦᑎᓐᓂᒃ ᓇᓂᓯᓇᓱᐊᖅᑐᑎᒃ 100-ᓂᒃ ᓄᑖᓂᒃ 
ᐋᓐᓂᐊᕐᓯᐅᖅᑎᓂᒃ ᐱᕕᖃᑦᑐᑎᒃ ᓯᑎᐱᕆ 2005-ᒧᑦ. ᐊᒻᒪᑕᐅᖅ, 8-ᖑᔪᑦ ᐊᓯᒃᑲᓐᓂᖏᑦ ᓘᑖᑦ 
ᐃᖅᑲᓇᐃᔭᖅᑎᑖᕆᔭᐅᓂᐊᕐᒥᔪᑦ. ᓯᕗᓪᓕᖅᐹᖑᑎᑕᐅᔪᕐᓕ ᐃᓐᓄᒐᓱᐊᕐᓂᖏᓐᓂᒃ ᐃᖅᑲᓇᐃᔮᖑᔪᑦ ᐋᓐᓂᐊᕕᐅᔪᓂ 
ᐃᖃᓗᒃᑑᑎᐊᕐᒥ ᐊᒻᒪᓗ ᑲᖏᖅᖠᓂᕐᒥ. 
 
ᐊᐅᔭᐅᓕᖅᐸᑦ ᓄᑖᒥᒃ ᐃᓚᒌᓐᓄᑦ ᖃᐅᔨᓴᖅᑕᐅᕕᒻᒥᒃ ᒪᑐᐃᖅᑐᖃᕐᓂᐊᖅᑐᖅ ᐃᖃᓗᓐᓂ. ᑖᓐᓇ ᓄᑖᖅ 
ᖃᐅᔨᓴᖅᑕᐅᕕᐅᔪᖅ ᐃᖅᑲᓇᐃᔭᖅᑎᖃᕐᓂᐊᖅᑐᖅ ᐋᓐᓂᐊᓯᐅᖅᑎᓂᒃ ᐃᓕᓐᓂᐊᖅᑐᓂᒃ ᐊᒻᒪᓗ 
ᐃᑲᔪᖅᑐᖅᑕᐅᔪᓂᒃ ᓘᑖᓄᑦ ᐱᑕᖃᑦᑎᑦᑎᓂᐊᕐᓕᖅᑐᑦ ᐱᑕᖃᕆᐊᖃᓪᓚᕆᑦᑐᒥᒃ ᐱᔨᑦᑎᕐᓂᐅᔪᒥᒃ 
ᐊᒥᓱᕈᑉᐸᓪᓕᐊᑎᓪᓗᒋᑦ ᐃᓄᐃᑦ ᓄᓇᓕᐸᐅᔭᑦᑎᓐᓂ. 
 
ᐅᖃᖅᑏ, ᐊᑲᐅᓂᖅᓴᒥᒃ ᐸᖅᑭᔭᐅᖁᓪᓗᒋᑦ ᓄᑕᕋᖅᑖᓂᐊᖅᑐᑦ, ᐃᕐᓂᓱᒃᓰᓂᖅ ᐊᒻᒪᓗ ᓯᖓᐃᔪᓂᒃ 
ᖃᐅᔨᓴᕐᓂᐅᕙᑦᑐᖅ ᓄᐃᑕᐅᓯᒪᔪᖅ ᐱᓕᕆᕕᒃᑯᑎᒍᑦ ᐊᖏᓪᓕᒋᐊᖅᑕᐅᓂᐊᖅᑐᖅ. 2005-06-ᒥ, 6-ᖑᔪᑦ ᓄᑖᑦ 
ᐃᓂᐅᔪᑦ ᐃᓚᓕᐅᔾᔭᐅᓂᐊᖅᑐᑦ ᑕᒪᒃᑯᐊ ᐱᔨᑦᑎᕈᑎᐅᔪᑦ ᐊᑐᐃᓐᓇᐅᑎᑕᐅᓂᖅᓴᐅᓂᐊᕐᒪᑕ ᐊᒥᓲᓂᖅᓴᓂ 
ᓄᓇᓕᓐᓂ. 
 
ᐊᒻᒪᑕᐅᖅ, ᓯᖓᐃᔪᑦ ᐸᖅᑭᔭᐅᓂᖏᓐᓄᑦ ᐃᓕᓐᓂᐊᕐᓂᐅᔪᖅ ᐱᑕᖃᓕᖅᑎᑕᐅᓂᐊᕐᒥᔪᖅ ᑲᑐᔾᔨᖃᑎᒌᓐᓂᒃᑯᑦ 
ᓄᓇᕗᒻᒥ ᓯᓚᑦᑐᕐᓴᖅᕕᒃᑯᑎᒍᑦ ᑕᒪᒃᑯᐊ ᓄᓇᕗᒻᒥᐅᑕᐃᑦ ᐱᓕᒻᒪᒃᓴᔭᐅᒍᓐᓇᓂᐊᕐᒪᑕ ᓯᖓᐃᔪᓂᒃ 
ᑲᒪᒋᔭᖃᑉᐸᓪᓗᑎᒃ. 
 
ᑭᖑᓪᓕᖅᐹᖅ, ᐅᖃᖅᑏ, ᐋᖅᑭᐅᒪᔾᔪᑎᒥᒃ ᓴᖅᑭᖅᑐᖃᕐᓂᐊᖅᑐᖅ ᖃᐅᔨᒪᔭᐅᖁᓪᓗᒋᑦ ᑕᒪᒃᑯᐊ ᐃᓐᓇᑐᖃᐃᓐ 
ᐱᐅᓂᖅᓴᒥᒃ ᐋᓐᓂᐊᖅᑐᓕᕆᓂᒃᑯᑦ ᐸᖅᑭᔭᐅᖃᑦᑕᓕᕐᓗᑎᒃ ᐊᒻᒪᓗ ᐃᑲᔪᖅᑐᖅᑕᐅᕙᓪᓗᑎᒃ. ᑕᒪᓐᓇ 
ᐱᖃᓯᐅᔾᔨᓂᐊᖅᑐᖅ ᐸᕐᓇᒍᑎᒥᒃ ᓴᖅᑮᓗᑎᒃ 24-ᓂᒃ ᐃᑲᕐᕋᓂ ᐃᓐᓇᑐᖃᐃᑦ ᐸᖅᑭᔭᐅᕕᖓᓂᒃ ᐃᓪᓗᒥᒃ 
ᓴᓇᔪᖃᕐᓗᓂ ᓄᓇᓕᓐᓂ. 
 
ᐃᓪᓗᓕᕆᓂᖅ 
 
ᐅᖃᖅᑏ, ᐃᓪᓗᓕᕆᔨᕐᔪᐊᒃᑯᑦ ᑲᔪᓯᓂᐊᖅᑐᑦ ᐅᓄᖅᓯᑎᑦᑎᕙᓪᓕᐊᓗᑎᒃ ᓄᓇᕗᒻᒥ ᐃᓪᓗᓕᐅᕐᓂᕐᒥᒃ 
ᐊᕐᕌᒎᓂᐊᖅᑐᒥ. 
 
ᑯᐊᐳᕇᓴᓐᑯᑦ ᐊᑐᕐᓂᐊᖅᑐᑦ ᐃᒪᓐᓇᓂᒃ $181.2 ᒥᓕᐊᓐ 2005-06-ᒥ ᑐᓂᕐᕈᑎᐅᔪᑦ ᑖᒃᑯᓇᙵᑦ ᑲᓇᑕᒥ 
ᐃᓪᓗᓕᕆᔨᕐᔪᐊᒃᑯᑦ ᐊᒻᒪᓗ ᐊᖏᔫᑎᓄᑦ ᑲᓇᑕᐅᑉ ᐋᖅᑭᐅᒪᔾᔪᑎᖓ ᑮᓇᐅᔭᐃᑦ ᐱᖃᓯᐅᔾᔭᐅᔪᑦ. 
 
80-ᖑᔪᑦ ᑲᑎᙵᔪᑦ ᐃᓪᓗᐃᑦ ᓴᓇᔭᐅᓂᐊᖅᑐᑦ ᓄᓇᕗᒻᒥ ᓄᓇᓕᖏᓐᓂ ᐊᐅᔭᐅᓂᐊᖅᑐᒥᒃ ᐱᓕᕆᓂᒃᑯᑦ 
ᑐᒡᓕᐊᑎᒍᑦ ᐊᖏᔫᑎᓄᑦ ᑮᓇᐅᔭᖏᑎᒍᑦ. 
 

ᐅᖃᖅᑏ, ᑕᒪᓐᓇ ᑐᑭᖃᑉᐳᖅ ᐊᒥᓲᓂᖃᑦᑐᓂᒃ 160 ᓄᑖᑦ ᐃᓄᓐᓄ ᐃᓪᓗᒃᓴᐅᔪᑦ ᓴᓇᔭᐅᓯᒪᓕᕐᓂᐊᖅᑐᑦ 
ᑖᒃᑯᑎᒎᓇ ᐱᓕᕆᐊᖑᓇᓱᐊᖅᑐᒃᑯᑦ.  
 

ᐃᑲᔫᑎᓗᓂ ᐱᑕᖃᐃᓐᓇᕐᓂᖓᓂᒃ ᐊᒻᒪᓗ ᓈᒻᒪᓐᓂᖓᓂᒃ ᓇᒻᒥᓂᕆᔭᐅᔪᑦ ᐊᖏᕐᕋᐃᑦ ᓄᓇᕗᒻᒥᐅᓄᑦ, 
ᐊᓯᒃᑲᓐᓂᖏᑦ ᑮᓇᐅᔭᐃᑦ ᐊᑐᐃᓐᓇᕈᖅᑎᑕᐅᓂᐊᖅᑐᑦ ᐊᒥᓱᓄᑦ ᐱᓕᕆᐊᒃᓴᐅᖁᔭᐅᔪᓄᑦ ᑯᐊᐳᕇᓴᓐᑯᑦ 
ᐊᑐᐃᓐᓇᐅᑎᑕᖏᑦ ᓲᕐᓗ ᒪᑯᓄᖓ ᐊᖏᕐᕋᒥ ᓴᓇᔭᐅᒋᐊᓕᓐᓄᑦ ᐱᓕᕆᐊᖑᔪᖅ. 
 

ᓄᑖᒥ ᐊᕐᕌᒍᒥ, ᐊᖓᔪᖅᑳᖅ ᕿᓚᕝᕙᖅ, ᐱᓕᕆᖃᑎᖃᕐᓗᓂ ᓄᓇᕗᑦ ᑐᙵᕕᒃᑯᓐᓂᑦ, ᑲᔪᓯᓂᐊᖅᑐᑦ 
ᐃᓱᒻᒥᖅᓱᐃᓇᓱᐊᕐᓗᑎᒃ ᒐᕙᒪᑐᖃᒃᑯᓐᓂᑦ ᐱᓕᕆᖃᑎᖃᖁᓗᒋᑦ ᐅᕙᑦᑎᓐᓂᒃ ᐊᑐᓕᖅᑎᑦᑎᓂᕐᒧᑦ ᓄᓇᕗᑦ ᖁᓕᑦ-
ᐊᕐᕌᒍᑦ ᐃᓄᐃᑦ ᐃᓪᓗᒃᓴᖏᓐᓄᑦ ᐱᓕᕆᓂᕐᒧᑦ ᐸᕐᓇᒍᑎ. 
 

ᐃᖅᑲᑦᑐᐃᕕᓕᕆᓂᖅ 
 

ᐊᐅᓚᑦᑎᓂᒃᑯᑦ ᐊᒻᒪᓗ ᒪᑭᒪᐅᑎᓄᑦ ᑮᓇᐅᔭᑦ ᐱᓕᕆᕕᐊᓄᑦ ᐃᖅᑲᑦᑐᐃᕕᓕᕆᔨᒃᑯᑦ ᐅᓄᖅᓯᒋᐊᕐᓂᐊᖅᑐᑦ 
ᐃᒪᓐᓇᓂᒃ $5.6 ᒥᓕᐊᓐᓂᑦ ᐊᕐᕌᒍᐊᓄᑦ 2005-06. 

ᐊᕐᕌᒎᓂᐊᖅᑐᒥ, ᐱᓕᕆᕕᒃᑯᑦ ᐃᒪᐃᓐᓂᐊᖅᑐᑦ: 
 

• ᐅᓄᖅᓯᑎᑦᑎᓗᑎᒃ ᑮᓇᐅᔭᖁᑎᖏᓐᓂᒃ ᐃᖅᑲᑦᑐᐃᕕᒃᑯᑦ ᓄᓇᕗᒻᒥᐅᑦ ᐊᑐᐃᓐᓇᖃᖁᓪᓗᒋᑦ 
ᐃᖅᑲᑦᑐᐃᓂᕐᒥᒃ ᓄᓇᓕᓐᓂ, 

• ᐱᑕᖃᕐᓂᖅᓴᐅᓗᓂ ᐃᓕᓐᓂᐊᕐᓂᐅᔪᓂᒃ ᓄᓇᓕᓐᓂ ᐃᖅᑲᑦᑐᐃᔨᕋᓛᓄᑦ ᐊᒻᒪᓗ ᑐᖁᖓᔪᓕᕆᔨᓄᑦ, 
ᐊᒻᒪᓗ 

• ᐅᓄᖅᓯᑎᓪᓗᒍ ᐃᖅᑲᓇᐃᔭᖅᕕᒻᒥ ᒪᓕᒋᐊᖃᕐᓂᐅᔪᓄᑦ ᑕᒻᒪᖅᓯᒪᔪᖅᓯᐅᓂᐅᔪᑦ. 
 
ᐊᒻᒪᑕᐅᖅ, ᐊᓯᒃᑲᓐᓂᖏᑦ ᑮᓇᐅᔭᐃᑦ ᑐᓂᔭᐅᓂᐊᕐᒥᔪᑦ ᓇᓗᓇᐃᖅᑕᐅᖁᓪᓗᒍ ᑕᒪᒃᑯᐊ ᐊᒥᓱᕈᑉᐸᓪᓕᐊᓂᖏᑦ 
ᐃᖅᑲᑦᑐᐃᔨᒃᑯᑦ ᑎᓕᔭᐅᖃᑦᑕᖅᑐᑦ ᐃᓱᒪᓕᕆᔨᒃᑯᓐᓄᑦ ᑕᑯᔭᐅᒋᐊᖃᑦᑐᐃᑦ ᐃᖅᑲᑐᖅᑕᐅᔪᒃᓴᐅᑉ 
ᐱᓕᕆᐊᖑᖃᑦᑕᓂᐊᕐᒪᑕ ᐋᖅᑭᒃᓯᒪᑦᑎᐊᑐᒃᑯ. 
 
ᐅᖃᖅᑏ, ᒪᓕᒐᓕᐅᖅᑏᑦ ᖃᐅᔨᒪᔪᑦ, ᐊᑭᒃᓱᕋᒃᑯᑦ ᐃᓕᓐᓂᐊᕐᓂᖓᑕ ᐱᓕᕆᐊᕐᕆᓇᓱᐊᖅᑕᖓ ᐱᐊᓂᒃᕕᒃᓴᒥᓄᑦ 
ᑎᑭᓕᕐᒪᑦ. ᐊᖓᔪᖅᑳᖅ ᐅᑲᓕᖅ ᐅᐱᒍᓱᑦᑎᐊᖅᑐᓂᒃ ᓂᕆᐅᓕᖅᑐᖅ ᑕᒫᓂ ᐊᐅᔭᐅᓂᐊᖅᑐᒥᒃ 
ᐱᓂᐊᓂᓐᓂᐅᓂᐊᖅᑐᖅ ᓄᓇᕗᒻᒥ ᓯᕗᓪᓕᖅᐹᖑᔪᑦ ᓄᓇᓕᓐᓂ ᐃᓕᓐᓂᐊᖅᑐᓂᒃ ᐃᑲᔪᖅᑎᕈᖅᑐᓂᒃ. 
ᑲᔪᓯᑦᑎᐊᕈᓐᓇᖁᓪᓗᒋᑦ ᐱᒋᐊᕐᓂᕆᔭᖏᑦ ᐱᐊᓂᒃᑐᐃᑦ ᒪᓕᒐᓕᕆᓂᕐᒧᑦ, ᐱᓕᕆᕕᒃᑯᑦ ᑮᓇᐅᔭᖃᑦᑎᑦᑎᓂᐊᖅᑐᑦ 
ᑕᓪᓕᒪᓂᒃ ᑖᒃᑯᓇᙵᑦ 11-ᐸᐅᔪᑦ ᐱᐊᓂᒍᓐᓇᖅᑐᓂᒃ ᑕᖅᑭᓄᑦ 6-ᓄᑦ ᐱᐊᓂᒐᓱᒃᑎᓪᓗᖏᑦ ᐱᐊᓂᒃᕕᒃᓴᒥᓄᑦ. 
 
ᐱᓕᕆᕕᐊ ᐃᖅᑲᑦᑐᐃᕕᓕᕆᔨᒃᑯᑦ ᐱᒻᒪᕆᐅᔪᒥᒃ ᐃᓕᓐᓂᐊᕐᕋᔅᓴᖃᑦᑎᑎᒻᒪᑕ ᓄᓇᓕᑦᑎᓐᓄᑦ. ᑖᒃᑯᐊ 
ᐃᓕᓐᓂᐊᕐᓂᐅᔪᑦ ᐊᒥᓱᓂᒃ ᐱᓪᓗᐊᑕᐅᔪᓂᒃ ᐱᓕᕆᐊᖃᑦᑐᑦ ᑕᒫᖓᑦ ᑭᒃᑯᑐᐃᓐᓇᐃᑦ ᐊᑦᑕᓇᐃᖅᓯᒪᓂᖏᓐᓄᑦ 
ᐊᑲᐅᖏᓕᐅᕈᑎᓂᒃ ᐋᖅᑭᒃᓱᐃᓂᕐᒧᑦ ᑭᒃᑯᑐᐃᓐᓇᖅᑎᒍᑦ. ᐱᓕᕆᕕᐊ ᐅᓄᖅᓯᒋᐊᖅᑎᑦᑎᓂᐊᖅᑐᑦ 
ᑮᓇᐅᔭᖁᑎᒥᓂᒃ ᓄᓇᓕᓐᓄᑦ ᐊᕐᕌᒎᓂᐊᖅᑐᒥ ᐊᒻᒪᓗ ᐱᓗᐊᖅᑐᒥᒃ ᖃᐅᔨᒪᒋᐊᕐᓗᑎᒃ ᐊᐃᑉᐸᕇᒃ 
ᐱᓂᕐᓗᖃᑦᑕᐅᑎᖏᓐᓄᑦ ᐱᓕᕆᐊᖑᔪᑦ ᑲᖏᖅᖠᓂᕐᒥ ᑲᔪᓯᒻᒥᔪᖅ. 
 
ᐊᓯᒃᑲᓐᓂᖏᓐᓄᑦ ᑮᓇᐅᔭᐃᑦ ᓴᓂᖅᕙᒃᑕᐅᓯᒪᒻᒥᔪᑦ ᑕᒪᒃᑯᐊ ᐃᓐᓇᑐᖃᐃᓐ ᑐᑭᒧᐊᑦᑎᑦᑎᕙᑦᑐᑦ ᐊᒻᒪᓗ 
ᐃᑲᔪᖃᑦᑕᖅᑐᑦ ᐃᓅᓱᒃᑐᓂᒃ ᐊᒻᒪᓗ ᐃᓐᓇᕐᓂᒃ ᐊᑭᓕᖅᑕᐅᑦᑎᐊᖃᑦᑕᕐᓗᑎᒃ ᐃᑲᔪᕐᓂᖏᓐᓄᑦ. 
 
ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᐃᑦ ᐊᒻᒪᓗ ᐃᓅᓱᒃᑐᐃᑦ 
 
ᐅᖃᖅᑏ, ᐱᓕᕆᕕᖓ ᐃᓕᖅᑯᓯᖅ, ᐅᖃᐅᓯᖅ, ᐃᓐᓇᑐᖃᐃᓐ ᐊᒻᒪᓗ ᐃᓅᓱᒃᑐᐃᑦ ᑲᔪᓯᓂᐊᖅᑐᑦ ᐅᖑᒪᑎᑦᑎᓗᑎᒃ 
ᐊᒻᒪᓗ ᓴᙵᖅᑎᕆᓗᑎᒃ ᓄᓇᕗᑦ ᐃᓕᖅᑯᓯᖓᓂᒃ ᐊᒻᒪᓗ ᐱᑕᖃᑦᑎᑦᑎᓗᑎᒃ ᖃᓄᐃᖏᑎᐊᖅᑐᒥᒃ 
ᐃᓅᓯᖃᑦᑎᐊᕐᓂᕐᒧᑦ ᐱᕕᒃᓴᕆᔭᐅᔪᓂᒃ ᓄᓇᕗᒻᒥᐅᓄᑦ. 
 

ᐊᕐᕌᒎᓂᐊᖅᑐᒥᒃ, ᐊᖓᔪᖅᑳᖅ ᑕᐹᕐᔪᒃ ᐅᖃᖃᑎᒌᓐᓂᖃᑦᑎᑦᑎᓂᐊᖅᑐᖅ ᐱᕙᓪᓕᐊᓂᖓᓂᒃ ᓄᓇᕗᒻᒥ 
ᓴᓇᔭᐅᓂᑯᒥᒃ ᐅᖃᐅᓯᕐᒧᑦ ᒪᓕᒐᕐᓂᒃ. ᐱᓕᕆᕕᒃ ᑲᔪᓯᓂᐊᖅᑐᑦ ᐅᖃᐅᓯᓕᕆᓂᕐᒧᑦ ᑲᑎᒪᑎᑦᑎᖃᑦᑕᕐᓗᓂ 
ᖃᐅᔨᓴᕐᓗᑎᒃ ᐊᒻᒪᓗ ᓴᙵᖅᑎᕇᕚᓪᓕᕐᓗᑎᒃ ᐅᖃᐅᓯᕆᔭᑦᑎᓐᓂᒃ. 
 

ᓄᑖᖅ ᐃᓐᓇᑐᖃᖅ ᐅᖃᐅᔾᔨᒋᐊᖅᑎ ᐃᓕᖅᑯᓯᖅᑎᒍᑦ ᐃᑲᔪᕐᓂᖃᖃᑦᑕᓂᐊᕐᒥᔪᖅ ᐱᓕᕆᕕᒻᒧᑦ ᐊᒻᒪᓗ 
ᐋᖅᑭᒃᓱᐃᓗᓂ ᓄᓇᓕᓐᓂ ᐱᓕᕆᐊᒃᓴᓂᒃ ᑕᐅᑐᓐᓂᖃᑦᑐᓂᒃ ᐃᓕᔭᐅᓂᖏᓐᓄᑦ ᐃᓄᐃᑦ ᐃᓅᓯᓕᕆᓂᕐᒧᑦ 
ᐱᒻᒪᕆᒋᔭᖏᓐᓂᒃ. ᑖᒃᑯᐊ ᐱᓕᕆᐊᖑᒧᑦ ᓴᓇᔭᐅᓯᒪᓂᐊᖅᑐᑦ ᐃᑲᔪᖅᑕᐅᓂᖃᕐᓗᑎᒃ ᐱᓕᕆᕕᐊᓂᒃ 
ᐃᖅᑲᑦᑐᐃᕕᓕᕆᔨᒃᑯᑦ ᐊᑐᖅᑕᐅᒍᓐᓇᕐᓗᑎᒃ ᒪᒥᓴᐃᓂᒃᑯᑦ ᐃᖅᑲᑦᑐᐃᕕᓕᕆᓂᖅ ᓄᓇᑦᑎᓐᓂ. 
 

ᐅᖃᖅᑏ, ᐱᓕᕆᕕᒃ ᑲᔪᓯᓂᐊᖅᑐᖅ ᐱᓕᕆᖃᑎᖃᕐᓗᓂ ᓄᓇᕗᑦ ᑐᙵᕕᒃᑯᓐᓂᑦ ᐊᒻᒪᓗ ᐃᓄᐃᑦ 
ᐃᑦᑕᕐᓂᓴᖁᑎᖏᓐᓂᒃ ᐸᐸᑦᑎᔨᒃᑯᓐᓂᑦ ᓇᓗᓇᐃᖅᑎᕆᓗᑎᒃ ᑮᓇᐅᔭᖁᑎᒋᔭᐅᔪᓂᒃ ᓴᓇᒍᓐᓇᕐᓂᐊᕐᒪᑕ ᓄᓇᕗᒻᒥ 
ᐃᑦᑕᕐᓂᓴᖃᕝᕕᐅᔪᒥᒃ. 

ᓄᓇᕗᑦ ᐃᓚᐅᖏᓐᓇᖁᓪᓗᒍ ᐅᑭᐅᖅᑕᖅᑐᒥ ᐱᙳᐊᕕᔾᔪᐊᓂᒃᑯᑦ ᐊᒻᒪᓗ ᐊᓯᖏᑦ ᑲᓇᑕᒥ ᐱᙳᐊᕐᓂᐅᔪᓄᑦ, 
ᐊᓯᒃᑲᓐᓂᖏᓐᓂᒃ ᑮᓇᐅᔭᓂᒃ ᐱᑕᖃᕐᓂᐊᖅᑐᖅ ᑖᒃᑯᓄᖓ ᐱᙳᐊᕐᓂᖅ ᓄᓇᕗᒻᒥ. 
 

2005-06-ᒥ, ᐱᓕᕆᕕᒃ ᑮᓇᐅᔭᖃᑦᑎᑦᑎᓂᐊᖅᑐᖅ $5.4 ᒥᓕᐊᓐᓂᒃ ᑐᓂᕐᕈᑎᑎᒍᑦ ᓄᓇᓕᓐᓄᑦ 
ᐃᑲᔫᑎᓂᐊᖅᑐᓂᒃ ᐱᔪᓐᓇᕐᓂᖏᓐᓄᑦ ᐃᓪᓗᓂᒃ ᒪᑯᑎᒎᓇ ᐃᓕᖅᑯᓯᖅ, ᐃᑦᑕᕐᓂᓴᐃᑦ, ᐅᖃᐅᓯᖅ, 
ᑐᓴᐅᒪᖃᑦᑕᐅᑎᓂᖅ, ᓴᓇᙳᐊᕐᓂᖅ, ᐱᙳᐊᕐᓂᖅ, ᐱᙳᐊᖅᑐᓕᕆᓂᖅ ᐊᒻᒪᓗ ᓴᐃᓕᓂᕐᒧᑦ. 
 
ᐱᕙᓪᓕᐊᔪᓕᕆᔨᒃᑯᑦ ᐃᖏᕐᕋᖃᑦᑕᖅᑐᓕᕆᔨᒃᑯᓪᓗ 
 
ᐅᖃᖅᑏ, ᐱᓕᕆᓇᓱᐊᕐᓂᑎᓐᓄᑦ ᐱᕙᓪᓕᐊᑎᑦᑎᓗᑕ ᑲᔪᓰᓐᓇᕈᓐᓇᖅᑐᒥᒃ ᑮᓇᐅᔭᓕᐅᕋᓱᐊᕐᓂᕐᒥᒃ ᓄᓇᕗᒻᒥᐅᑦ 
ᐊᐅᓚᒍᓐᓇᖅᑕᖓᓂᒃ, ᐊᒥᓱᒃ ᐊᒃᓱᕈᕈᑎᖃᑉᐳᒍᑦ. 
 
ᑕᒪᒃᑯᓂᖓ ᐱᓕᕆᔪᓐᓇᓂᐊᕐᓗᑕ, ᐊᖓᔪᖅᑳᖅ ᓯᒪᐃᓚᒃ ᐱᓕᕆᖃᑎᖃᐃᓐᓇᓂᐊᖅᑐᖅ ᑖᒃᑯᓂᖓᓕᒫᑦ 
ᐱᓕᕆᔨᐅᔪᓂᒃ ᐊᑐᓕᖅᑎᑦᑎᓗᑎᒃ ᓄᓇᕗᒻᒥ ᒪᑭᒪᐅᑎᖃᕐᓂᕐᒧᑦ ᐱᕙᓪᓕᐊᔪᓕᕆᓂᕐᒧᑦ ᐋᖅᑭᐅᒪᔾᔪᑎ ᐊᒻᒪᓗ 
ᓴᖅᑭᖅᓯᓗᑐᒃ ᐊᑑᑎᖃᑦᑎᐊᖅᑐᒥᒃ ᐱᓕᕆᓂᕐᒥᒃ. 
 
ᐅᑦᑑᑎᒋᓪᓗᒍ ᑕᒪᓐᓇ ᐱᓕᕆᐊᕆᒐᑦᑎᒍ ᐃᓄᓕᕆᔨᑐᖃᒃᑯᓐᓂᒃ ᐱᓕᕆᖃᑎᖃᖅᑐᑕ ᐱᕙᓪᓕᐊᑎᑦᑎᓪᓗᑕ 
ᐱᓕᕆᐊᖑᓂᐊᖅᑐᒥᑦ ᐊᒻᒪᓗ ᐸᕐᓇᐅᒻᒥᑦ ᑐᓂᓯᓪᓗᑕ 90-ᒥᓕᐊᓂᒃ ᑮᓇᐅᔭᓂᒃ 2004-ᒥ ᒐᕙᒪᑐᖃᒃᑯᓐᓂᒃ 
ᑮᓇᐅᔭᖅᑖᕈᓯᐊᖅᑎᓐᓂᑦ ᒪᑭᒪᒐᓱᐊᕐᓂᕐᒧᑦ ᐱᕙᓪᓕᐊᑎᑦᑎᓂᕐᒧᑦ ᐅᑭᐅᖅᑕᖅᑐᒨᖓᔪᓂᑦ ᑎᓴᒪᐅᓂᐊᖅᑐᓄᑦ 
ᐊᕐᕌᒍᓄᑦ. 
 
ᐊᖓᔪᖅᑳᖃᕐᕕᒃ ᐋᖅᑮᓂᐊᖅᑐᓂ ᓄᓇᕗᒻᒥ ᓇᒻᒥᓂᖁᑎᖃᖅᑐᓄᑦ ᐃᑲᔫᑎᓂᒃ ᓄᑖᒥᑦ ᐊᕐᕌᒍᒥᑦ 
ᐊᐅᓚᑦᑎᔾᔪᑕᐊᓂᐊᖅᑐᓂᒃ ᐱᓕᒻᒪᓴᖅᑕᐅᔪᓂᒃ ᐸᕐᓇᐅᑎᓂᒃ ᐋᖅᑭᔅᓱᕈᑕᐅᓂᐊᖅᑐᓄᑦ ᓄᓇᕗᒻᒥ 
ᓇᒻᒥᓂᖁᑎᖃᖅᑐᓄᑦ ᐃᑲᔫᑎᓄᑦ ᒪᓕᒐᕐᒥᑦ. 
 
ᖃᐅᔨᒪᑦᑎᐊᖅᐳᒍᑦ ᑕᒪᓐᓇ ᐃᑲᔫᑎᖃᕐᓂᐊᕐᒪᑦ ᓄᓇᕗᒻᒥ ᓇᒻᒥᓂᖁᑎᖃᖅᑐᓄᑦ ᐃᑲᔫᑎᓄᑦ ᒪᓕᒐᖅ 
ᐊᑑᑎᖃᑦᑎᐊᕐᓂᖅᓴᐅᓂᐊᕐᓂᖓᓂᑦ ᐱᔭᖏᖅᓴᐃᓪᓗᑕ ᐃᓄᓐᓂᒃ ᐱᓕᕆᖃᑕᐅᑎᑎᑦᑎᓂᖅᓴᐅᓂᕐᒥᑦ 
ᐃᖅᑲᓇᐃᔭᕐᕕᓐᓂᑦ ᐊᒻᒪᓗ ᐃᑲᔪᖅᓱᕐᓗᒋᑦ ᐃᓄᐃᑦ ᓇᒻᒥᓂᖁᑎᒋᔭᖏᑦ ᐱᕈᖅᐸᓪᓕᐊᖁᓪᓗᒋᑦ. 
 
ᐊᕐᕌᒎᓂᐊᖅᑦᑐᒥ ᐊᖓᔪᖅᑳᖃᕐᕕᒃ ᑕᑯᓐᓇᒐᖃᓗᐊᕐᓂᐊᖅᐳᖅ ᒪᕐᕈᐃᓕᖅᑲᖓᔫᓐᓂᒃ: 

• ᐱᓕᒻᒪᔅᓴᐃᓂᖅ ᓄᓇᕗᒻᒥ ᐃᖏᕐᕋᔪᓕᕆᓂᕐᒧᑦ ᐸᕐᓇᐅᒻᒥᑦ; ᐊᒻᒪᓗ 
• ᐱᔭᖏᖅᓴᐃᓂᕐᒥᑦ ᐱᕈᖅᐹᓪᓕᖁᓪᓗᒋᑦ ᐅᔭᕋᓐᓂᐊᕐᓂᕐᒥᑦ ᐱᕙᓪᓕᐊᑎᑦᑎᓂᖅ. 

 
ᐅᖃᖅᑏ, ᒪᑭᒪᒐᓱᐊᕈᑎᕗᑦ ᓯᕗᓂᔅᓴᖅᑎᓐᓂᑦ ᒪᓕᓐᓂᐊᕐᒪᑕ ᐋᖅᑭᒋᐊᖅᑕᐅᓂᖏᓐᓂᑦ ᐃᖏᕐᕋᔪᓕᕆᓂᕐᒧᑦ 
ᐊᑐᖅᑐᓂᒃ. 
 
ᐱᓕᕆᖃᑎᖃᕐᓗᑕ ᒐᕙᒪᑐᖃᒃᑯᓐᓂᑦ, ᐱᓕᕆᐊᖃᕐᓂᐊᖅᐳᒍᑦ ᐃᖏᕐᕋᔪᓕᕆᓂᕐᒧᑦ ᐱᓕᕆᐊᖑᓪᓗᐊᑕᖅᑐᓂᒃ 
ᓴᙱᓕᖅᐹᓪᓕᕈᑕᐅᓂᐊᕿᖅᑐᓂᒃ ᓄᓇᕗᒻᒥ ᒪᑭᒪᒐᓱᐊᕈᑎᓄᑦ ᐊᒻᒪᓗ ᐱᔭᖏᖅᓴᐃᔾᔪᑕᐅᓪᓗᓂ ᓄᓇᓕᓐᓂᑦ 
ᓇᒻᒥᓂᖁᑎᖃᖅᑐᓂᒃ. 
 
ᐅᔭᕋᓐᓂᐊᕐᓂᖅ, ᐳᓚᕋᖅᑐᓕᕆᓂᖅ, ᐃᖃᓗᓕᕆᓂᖅ, ᓇᑦᑎᓂᕐᐊᓂᕐᒧᓪᓗ ᐊᒻᒪᓗ ᐃᑲᔪᖅᓱᕐᓂᖅ 
ᓇᒻᒥᓂᖁᑎᖃᖅᑐᓂᒃ ᐱᒋᐊᕈᑎᒋᕙᓪᓕᐊᔭᖏᓐᓄᑦ, ᐊᒻᒪᓗ ᓄᓇᓕᓐᓂᑦ ᓴᓈᓄᑦ ᑎᑎᖅᑐᒐᕐᓄᑦ ᐊᒻᒪᓗ 
ᓴᓇᙳᐊᖃᑦᑕᖅᑐᓄᑦ ᐃᑲᔫᑎᖃᖅᑐᐃᓐᓇᐅᓂᐊᖅᐳᑦ ᐋᖅᑭᒋᐊᖅᑕᐅᓂᖓᓄᑦ ᐃᖏᕐᕋᔪᓕᕆᓂᕐᒧᑦ ᐊᑐᖅᑐᖅ. 
 
ᑕᑯᓐᓇᕐᓂᐊᕆᕗᒍᑦ ᐋᖅᑮᒋᐊᕐᓂᕐᒥᑦ ᓄᓇᓖᑦ ᐋᖅᑭᐅᒪᐃᓐᓇᖁᓪᓗᒋᑦ ᐊᑐᖅᐸᑦᑕᖏᓐᓄᑦ ᐊᑐᓂᑦ ᓄᓇᓕᓕᒫᓄᑦ 
ᐊᕐᓇᐅᑎᒃᑯᑦ ᐃᓗᐊᓂ ᐅᒥᒃᑯᕕᓐᓄᑦ ᒥᑭᔪᓄᑦ ᐅᒥᐊᕐᓄᑦ ᐊᒻᒪᓗ ᖃᖓᑕᓲᒃᑯᕕᓐᓄᑦ ᐸᕐᓇᐅᑎᓄᑦ ᓄᓇᕗᒻᒧᑦ. 
 
ᓯᕗᓪᓕᐅᔾᔭᐅᖁᔭᐅᓪᓗᐊᑕᕆᕗᖅ ᐃᑲᔪᖅᓱᕐᓄᖅ ᐅᔭᕋᓐᐊᓂᕐᓂᕐᒥᑦ. 

ᒐᕙᒪᕗᑦ ᑲᔪᓯᓂᐊᖅᐳᖅ ᐱᓕᕆᖃᑎᖃᕐᓗᓂ ᐅᔭᕋᓐᓂᐊᕐᓂᕐᒥᑦ ᐋᖅᑭᔅᓱᖅᑕᐅᓗᑎᒃ ᐊᒻᒪᓗ ᓇᓗᓇᐃᖅᑕᐅᓗᓂ 
ᐊᖏᕈᑕᐅᓂᕆᕙᓪᓕᐊᔭᖓ ᓄᑖᓄᑦ ᐱᕙᓪᓕᐊᑎᑕᐅᔪᓄᑦ, ᑲᔪᓯᑎᑦᑎᓗᑎᓪᓗ ᐊᑐᖅᑕᐅᖁᔭᐅᔪᓂᑦ 
ᐊᕙᑎᓕᕆᓂᕐᒧᑦ ᐊᒻᒪᓗ ᐃᓅᓯᕐᒧᑦ ᐊᒻᒪᓗ ᒪᑭᒪᒐᓱᐊᓂᕐᒧᑦ ᓂᕆᐅᒋᔭᐅᔪᓂᑦ. 
 
ᐱᓕᕆᖃᑎᖃᕐᓂᐊᖅᐳᒍᑦ ᐅᔭᕋᓐᓂᐊᕐᓂᕐᒥᑦ ᐃᕙᓪᓕᐊᑎᑦᑎᓗᑕ ᑕᒪᒃᑮᓐᓂᒃ ᐅᔭᕋᓐᐊᓂᕐᕕᒋᔪᓐᓇᖅᑕᑎᓐᓂᑦ 
ᐊᒻᒪᓗ ᓇᒻᒥᓂᖅ ᐃᖅᑲᓇᐃᔭᖅᑎᑎᓐᓂᑦ. ᐊᑐᕐᓗᑕ ᓄᓇᕗᒻᒥ ᓇᒻᒥᓂᖁᑎᖃᖅᑐᓄᑦ ᐃᑲᔫᑎᓄᑦ ᒪᓕᒐᕐᒥᑦᐊᒻᒪᓗ 
ᓄᑖᒥᑦ ᓄᓇᕗᒻᒥ ᓇᒻᒥᓂᖁᑎᖃᖅᑐᓄᑦ ᐃᑲᔫᑎᓄᑦ ᐊᓪᓚᕝᕕᒻᒪᕆᒻᒥᑦ ᐱᔭᖏᖅᓴᐃᓂᐊᖅᐳᒍᑦ ᓄᓇᕗᒻᒥᐅᓂᑦ 
ᐊᒻᒪᓗ ᐃᓄᓐᓂᑦ ᐃᖅᑲᓇᐃᔭᖅᑎᑦᑎᓂᖅᓴᐅᒐᓱᐊᕐᓗᑕ ᐊᒻᒪᓗ ᓴᖅᑮᒃᑲᓐᓂᕐᓗᑕ ᐱᑕᖃᕈᓐᓇᖅᑐᓂᒃ 
ᓇᒻᒥᓂᖁᑎᐅᔪᓂᑦ ᐅᔭᕋᓐᓂᐊᕐᓂᕐᒧᑦ ᐱᓕᕆᖃᑕᐅᓂᕐᒥᑦ. 
 
ᐅᖃᖅᑏ, ᑐᓂᓯᕗᒍᑦ 4-ᒥᓕᐊᒃᑲᓂᕐᓂᑦ ᑮᓇᐅᔭᓂᒃ ᐃᑲᔪᖅᓱᕈᑕᐅᓂᐊᖅᑐᓂᒃ ᒪᑭᒪᒐᓱᐊᕐᓂᕐᒧᑦ 
ᐱᕈᖅᐹᓪᓕᕈᑕᐅᔪᓐᓇᓂᐊᖅᑐᓂᒃ ᐊᒻᒪᓗ ᐃᖅᑲᓇᐃᔭᖅᑎᑦᑎᓂᕐᒧᑦ ᓇᒻᒥᓂᖁᑎᓕᓕᒫᓄᑦ ᓄᓇᓖᑦ 
ᐊᕕᑦᑐᖅᓯᒪᔪᓂᑦ ᓄᓇᕗᒻᒥ. ᑲᑎᐅᖅᑲᐃᓪᓗᑕ ᓄᑖᓂᒃ ᒐᕙᒪᑐᖃᒃᑯᑦ ᑮᓇᐅᔭᖏᓐᓂᑦ, ᐅᖓᑖᓃᓐᓂᐊᖅᐳᑦ 45-
ᒥᓕᐊᓐ ᑮᓇᐅᔭᖅᑖᕈᓯᐊᖑᒃᑲᓂᖅᑐᑦ ᒪᑭᒪᒐᓱᐊᕈᑎᒋᓂᐊᖅᑕᑎᓐᓂᑦ ᐊᕐᕌᒎᓂᐊᖅᑐᓄᑦ. 
 
ᐊᕙᑎᓕᕆᓂᖅ 
 
ᐅᖃᖅᑏ, ᐊᕙᑎᓕᕆᔨᒃᑯᑦ ᓴᖅᑭᑕᐅᓚᐅᖅᐳᑦ ᐊᕐᕌᓂ ᒪᓕᑦᑐᓂᒃ ᓯᕗᓪᓕᐅᔾᔭᐅᖁᔭᖏᓐᓂᑦ ᑖᒃᓱᒪᑉ ᒐᕙᒪᑦᑕ 
ᐱᓕᕆᐊᖃᖅᑐᓂᒃ ᓴᐳᔾᔨᓂᕐᒥᑦ ᐊᒻᒪᓗ ᐱᔭᖏᖅᓴᐃᓂᕐᒥᑦ ᓄᓇᒦᓐᖔᖅᑐᓂᒃ ᐊᑐᒃᑲᓐᓂᕈᓐᓇᖅᑕᑎᓐᓂᒃ ᐊᑐᖅᑐᒍ 
ᐊᕙᑎᒥᑦ ᑲᒪᑦᑎᐊᕐᓂᖅ. 
 
ᑖᒃᑯᐊ ᑮᓇᐅᔭᐃᑦ ᑲᔪᓯᕗᑦ ᐃᑲᔪᖅᓲᑕᐅᓪᓗᑎᒃ ᐊᕐᕌᓂ ᐱᒋᐊᖅᑎᑕᐅᓚᐅᖅᑐᒧᑦ ᓴᖅᑮᓪᓗᑎᒃ ᐊᕝᕙᓯᑦᑐᓂᒃ 
ᒪᓕᒐᕐᓂᒃ ᐊᒻᒪᓗ ᐱᓕᕆᐊᕐᓂᑦ ᐊᐅᓚᓂᖃᖅᑐᓂᒃ. 
 
ᐊᖓᔪᖅᑳᖅ ᐊᑭᓱᒃ ᑲᔪᓯᓂᐊᖅᐳᖅ ᑕᑯᓐᓇᒐᖃᕐᓗᓂ ᐱᕙᓪᓕᐊᑎᑦᑎᓂᕐᒥᑦ ᐊᒻᒪᓗ ᑲᔪᓯᑎᑦᑎᓂᕐᒥᑦ 
ᑕᑯᓐᓇᒐᕆᔭᑦᑎᓐᓂᑦ ᐱᕙᓪᓕᐊᑎᑦᑎᓂᕐᒥᑦ ᐊᒻᒪᓗ ᐸᕐᓇᐅᑎᖃᕐᓂᕐᒥᑦ ᑲᑐᔾᔨᓪᓗᑕ ᑲᑐᔾᔨᖃᑎᒌᓂᑦ 
ᐃᓗᐊᓃᓐᖔᖅᑐᓂᒃ ᐊᒻᒪᓗ ᓯᓚᑖᓃᓐᖔᖅᑐᓂᒃ ᓄᓇᕗᑦ. ᑕᒪᓐᓇ ᐃᑲᔫᑕᐅᓂᐊᖅᐳᖅ ᐊᑯᓂᐅᓂᐊᖅᑐᒨᖓᔪᓂᑦ 
ᓴᐳᔾᔨᓂᕐᒧᑦ ᐊᕙᑎᑦᑎᓐᓂᑦ, ᐊᐅᓚᓂᖃᑦᑎᐊᖅᑐᒥᓪᓗ ᐱᕙᓪᓕᐊᑎᑦᑎᓂᕐᒥᑦ ᓄᓇᒦᓐᖔᖅᑐᓂᒃ 
ᐊᑐᒃᑲᓐᓂᕈᓐᓇᖅᑐᓂᒃ. 
 
ᑮᓇᐅᔭᑎᒍᑦ ᐃᑲᔪᖅᓱᕐᓂᖅ ᑲᔪᓯᓂᐊᖅᐳᖅ ᓄᑖᒥᒃ ᐊᕐᕌᒍᒥᑦ ᐆᒪᔪᕐᓂᐊᖅᑎᒃᑯᑦ ᑲᑐᔾᔨᖃᑎᒌᒃᑯᓐᓄᑦ, ᓄᓇᓕᓐᓂᑦ 
ᐊᖑᓇᓱᑦᑎᓄᑦ ᐃᑲᔪᖅᓲᑕᐅᔪᖅ ᐊᒻᒪᓗ ᓄᓇᓖᑦ ᐊᕕᑦᑐᖅᓯᒪᔪᑎᒍᑦ ᐆᒪᔪᓕᕆᓂᕐᒥᑦ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ. 
 
ᐊᒻᒪᓗ ᐆᒪᔪᕐᓂᑦ ᖃᐅᔨᓴᕐᓂᕐᒧᑦ ᐱᓕᕆᐊᖅ ᓄᓇᓕᓐᓂᓪᓗ ᐱᓕᕆᐊᑦ ᐃᑲᔪᖅᓱᖅᑐᑦ ᐊᖑᓇᓱᓐᓂᕐᒥᑦ ᐊᒻᒪᓗ 
ᐊᐅᓚᑦᑎᓂᕐᒥᑦ ᐆᒪᔪᕐᓂᑦ ᓄᓇᕗᒻᒥ ᑲᔪᓯᓂᐊᕆᓪᓗᓂ. 
 
ᓄᓇᕗᒻᒥ ᓇᑦᑎᓕᕆᖃᑦᑕᕐᓂᖅ ᐊᒻᒪᓗ ᓄᓇᕗᒻᒥ ᐃᖃᓗᓕᕆᓂᖅ ᐱᓕᒻᒪᓴᖅᑕᐅᓂᐊᖅᐳᖅ 2005-06-ᒥ. ᑖᒃᑯᐊ 
ᐸᕐᓇᐅᑏᑦ ᐃᑲᔪᖅᓱᕈᑕᐅᓂᐊᖅᐸᑦ ᑐᕌᖓᔪᒥᑦ ᐊᑐᖅᑕᐃᓐᓇᐅᖁᓪᓗᒋᑦ ᒪᑭᒪᒐᓱᐊᕈᑎᔅᓴᐅᔪᑦ ᑖᒃᑯᓄᖓ 
ᓄᓇᕗᒻᒥᐅᓄᑦ ᐊᒻᒪᓗ ᒪᓕᑦᑐᑎᒃ ᐸᕐᓇᐅᑎᓂᒃ ᓴᐳᔾᔨᓂᕐᒧᑦ ᐊᒻᒪᓗ ᓄᖑᕋᐃᓗᐊᖅᑕᐃᓕᑎᑦᑎᓇᓱᐊᕐᓂᕐᒧᑦ. 
 
ᐅᖃᖅᑏ, ᓄᓇᒥᓪᓕᐅᑎᒎᖅᑐᓂᒃ ᐃᖃᓗᓕᕆᓂᕐᒥᑦ ᐃᓕᓐᓂᐊᑎᑦᑎᓂᕐᒧᑦ, ᑲᔪᔾᔨᖃᑎᖃᕐᓂᐊᖅᐳᒍᑦ 
ᒐᕙᒪᑐᖃᒃᑯᓐᓂᑦ ᓄᑖᓂᒃ ᐃᓕᓐᓂᐊᕈᑎᔅᓴᓂᒃ ᐊᑐᐃᓐᓇᐅᑎᑦᑎᓗᑕ. ᑖᓐᓇ ᐱᓕᕆᐊᖅ ᐃᑲᔫᑕᐅᓂᐊᖅᐳᖅ 
ᓄᓇᕗᒻᒥᐅᓄᑦ ᐊᑐᖅᑕᐅᔪᓐᓇᕐᓗᓂ ᐃᖃᓗᓕᕆᓂᕐᒧᑦ ᓴᖅᑭᐊᕙᓪᓕᐊᑐᐃᓐᓇᖅᑐᒧᑦ. 
 
ᓄᓇᓕᓐᓂ ᐊᒻᒪᓗ ᒐᕙᒪᒃᑯᓐᓂ ᐱᔨᑦᑎᖅᑏᑦ 

ᐅᑭᐅᖑᓚᐅᖅᑐᒥᒃ ᓄᓇᓕᓐᓂᒃ ᐊᒻᒪᓗ ᒐᕙᒪᒃᑯᓐᓂ ᐱᔨᑦᑎᖅᑏᑦ ᐱᙳᖅᑎᑕᐅᒻᒪᑦ ᒐᕙᒪᒃᑯᑦ 
ᐊᑐᖅᑕᐅᔪᒃᓴᖁᑎᖏᓐᓂᒃ ᐊᒥᓱᕈᕆᐊᖅᑎᑦᑎᔪᕗᑦ ᐃᑲᔪᕈᓐᓇᖁᓪᓗᒋᑦ ᓄᓇᓕᐅᔪᑦ ᐊᒻᒪᓗ ᐊᓯᖏᑦ 
ᐱᓕᕆᕝᕕᐅᔪᑦ. 
 

ᑖᓐᓇ ᓄᑖᖅ ᐱᓕᕆᕝᕕᐅᔪᖅ ᐱᓕᕆᐊᓪᓗᐊᑕᖃᓲᖑᕗᖅ ᓄᓇᓕᓐᓂᒃ ᐃᑲᔪᖅᑐᐃᓪᓗᑎᒃ ᐊᒻᒪᓗ ᐋᖅᑮᓯᒪᓪᓗᑎᒃ 
ᑐᕚᕆᔭᐅᔪᓐᓇᕋᔭᕐᓗᑎᒃ ᓄᓇᓕᓐᓄᑦ ᐊᔾᔨᒌᙱᑦᑐᕈᓘᔭᕐᓄᑦ ᐱᔨᑦᑎᖅᑕᐅᔪᓐᓇᖃᑦᑕᕋᔭᖅᑐᑎᓪᓗ ᓄᓇᓕᐅᔪᑦ, 
ᑮᓇᐅᔭᓂᒃ ᑐᒃᓯᕋᕐᕕᐅᔪᓐᓇᖃᑦᑕᕋᔭᖅᑐᑎᓪᓗ ᐊᒻᒪᓗ ᐱᓕᒻᒪᒃᓴᐃᖃᑦᑕᕐᓗᑎᑦ ᐃᓕᓐᓂᐊᖅᑎᑦᑎᕙᓪᓗᑎᒃ. 
 

ᑖᒃᑯᐊ ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᓴᖅᑮᕗᑦ ᐋᖅᑭᒃᓯᒪᓂᖃᑦᑎᐊᖅᑐᒥᒃ ᑮᓇᐅᔭᖃᖅᑎᑦᑎᓂᐊᕐᓗᑎᑦ ᓄᓇᓕᓐᓄᑦ 
ᐃᑲᔪᖅᑐᐃᕙᑦᑐᓂᒃ. ᒥᓂᔅᑕ ᕿᓚᕝᕙᖅ ᖁᕕᐊᓱᒻᒪᕆᑉᐳᖅ ᒐᕙᒪᕗᑦ ᑮᓇᐅᔭᖃᖅᑎᑦᑎᒃᑲᓐᓂᙳᓱᒻᒪᑕ 
ᐃᓚᒋᐊᖅᑕᐅᓗᑎᑦ 4 ᒥᓕᐊᓂᒃ ᑕᕝᕙᓂ ᐱᓕᕆᐊᒥᒃ ᓄᓇᓖᑦ ᐊᐅᓚᑦᑎᐊᕈᓐᓇᖁᓪᓗᒋᑦ ᐃᑲᔫᓯᐊᑦ 2005-06-ᒥᒃ. 
ᑖᒃᑯᐊ ᐃᓚᒋᐊᖅᑕᐅᓂᖏᓐᓄᑦ ᐅᑭᐅᖑᓚᐅᖅᑑᓐᓂᒃ ᒪᕐᕉᓐᓂᒃ, ᐅᖃᖅᑎᑦᑎᔨ, 30-ᐳᓴᓐᑎᓂᒃ 
ᐊᒥᓱᕈᒃᑲᓐᓂᖅᓯᒪᒻᒪᑕ ᑮᓇᐅᔭᑦ ᑐᓂᔭᒥᓂᐅᔪᑦ ᑖᒃᑯᓄᖓ ᓄᓇᓕᓐᓂᒃ ᐊᐅᓚᓂᖃᑦᑎᐊᕈᓐᓇᖁᓪᓗᒋᑦ ᑮᓇᐅᔭᑦ 
ᑐᓂᕐᕈᓯᐊᖅᑕᐅᕙᑦᑐᑦ ᐊᑐᖅᑕᐅᓂᐊᖅᑐᑎᒃ ᐅᑭᐅᓄᑦ ᐱᖓᓱᓄᑦ. 
 

ᑖᓐᓇ ᐱᓕᕆᕝᕕᐅᔪᖅ ᐊᓯᔩᓛᖅᐳᑦ ᐋᖅᑮᒋᐊᕐᓗᑎᑦ ᐃᒥᕐᒧᑦ ᐅᐊᑦᑕᒃᑯᒧᓪᓗ ᐃᑲᔫᓯᐊᖓᓐᓄᑦ ᐱᓕᕆᐊᖓᓐᓂᒃ 
ᐊᒻᒪᓗ ᑮᓇᐅᔭᑦ ᐊᒥᓱᕈᕆᐊᖅᑕᒥᓂᐅᓪᓗᑎᑦ $500,000.-ᓂᒃ. ᑖᓐᓇ ᐱᓕᕆᕝᕕᐅᔪᖅ ᑲᔪᓯᓂᖃᐃᓐᓇᙳᓱᑉᐳᖅ, 
ᐱᓕᕆᖃᑎᒋᓗᑎᑦ ᓄᓇᕗᑉ ᓄᓇᓕᖏᑦ, ᐊᓯᔾᔨᖅᑕᐅᔪᓐᓇᖁᓪᓗᒍ ᐱᓕᕆᐊᖅ ᑖᒃᑯᐊ ᓄᓇᓕᐅᔪᑦ 
ᐊᐅᓚᑎᑦᑎᓂᖅᓴᐅᓕᖁᓪᓗᒋᑦ ᐱᓕᕆᐊᖁᑎᖏᓐᓂᒃ. 
 

ᖄᖓᒍᒃᑲᓐᓂᖅ $1-ᒥᓕᐊ ᑐᓂᔭᐅᒐᔭᕆᕗᑦ ᓄᓇᕗᑉ ᑲᑐᔾᔨᖃᑎᒌᖏᑕ ᓄᓇᓕᐅᔪᓄᑦ ᓇᓪᓕᐅᒃᑯᒫᖃᕐᓂᖏᓐᓄᑦ. 
ᑖᒃᑯᐊ ᓄᓇᓕᐅᔪᑦ ᓇᒻᒥᓂᖃᕐᒪᑕ ᐊᒻᒪᓗ ᐊᐅᓚᑎᑦᑎᓪᓗᑎᑦ ᓇᓪᓕᐅᒃᑯᒫᒥᒃ ᑎᒥᐅᔪᒥᒃ ᖃᑦᑏᓐᓇᕈᖅᑎᑦᑎᓯᒪᕗᑦ 
ᓇᓪᓕᐅᒃᑯᒫᓂᒃ ᑮᓇᐅᔭᓂᒃ ᐱᔭᐅᕙᑦᑐᓂᒃ ᐊᒻᒪᓗ ᓴᒐᑦᑕᐃᓕᒪᓂᕐᒧᑦ ᐊᐅᓚᓂᖃᑦᑎᐊᓕᖅᑐᑎᑦ ᓄᓇᕘᒥ. 
ᑮᓇᐅᔭᖃᖅᑎᒃᑲᓐᓂᖅᑐᒋᑦ ᑖᒃᑯᐊ ᑲᑐᔾᔨᖃᑎᒌᑦ ᑕᕝᕙᓂ ᐅᑭᐅᕐᒥᒃ ᒐᕙᒪᒃᑯᑦ ᑐᓂᓯᓯᒪᓕᖅᐳᑦ $4.5 ᒥᓕᐊᓂᒃ 
ᑖᔅᓱᒧᖓ ᐱᓕᕆᐊᖑᔪᒧᑦ. 
 

ᐅᖃᖅᑎᑦᑎᔨ, ᐱᓕᕆᕝᕕᐅᔪᖅ ᓴᖅᑮᓯᒪᑎᑦᑎᕗᖅ ᐸᕐᓇᑕᐅᓯᒪᔪᒥᒃ ᓄᓇᕘᒥ ᐃᑯᐊᓪᓚᑎᑦᑎᑦᑕᐃᓕᒪᓂᕐᒧᑦ 
ᐋᖅᑮᔪᓪᓗᑎᑦ ᑖᒃᑯᐊ ᑕᑯᓐᓈᙳᐊᖅᑕᐅᓯᒪᔪᒥᒃ ᐊᒻᒪᓗ ᐊᑐᓕᖅᑎᑕᐅᔪᓐᓇᕋᔭᖅᑐᒥᒃ ᐸᕐᓇᒍᑎᖃᖅᓯᒪᓕᖅᐳᑦ 
ᐃᑯᐊᓚᒧᑦ ᔭᒐᐃᓗᐊᖅᑎᑦᑎᑦᑕᐃᓕᒪᓂᕐᒥᒃ. ᑕᕝᕙᓂ 20ᔾ5-06-ᒥᒃ, $2-ᒥᓕᐊᖑᔪᑦ ᑕᕝᕗᖓ ᐱᓕᕆᐊᒧᑦ 
ᑐᓂᔭᐅᓯᒪᙳᓱᑉᐳᑦ ᑮᓇᐅᔭᑦ ᐃᑲᔫᑎᒋᔭᐅᓗᑎᑦ. 
 
ᑲᔪᓯᓂᖃᐃᓐᓇᖅᑐᒥᒃ ᐱᓕᕆᐊᖃᖅᓯᒪᕗᑦ ᓄᓇᓕᓐᓂᒃ ᐱᓕᕆᐊᕆᔭᐅᕙᑦᑐᖅ ᑖᒃᑯᓄᖓ ᓄᓇᓕᓐᓂᒃ 
ᐱᓕᒻᒪᒃᓴᕐᓂᕐᒧᑦ ᑲᑐᔾᔨᖃᑎᒌᑦ. ᒐᕙᒪᒃᑯᑦ, ᓱᓕ, ᑮᓇᐅᔭᖃᖅᑎᑦᑎᓪᓗᐊᑕᖅᐳᑦ ᐃᑲᔪᐃᓪᓗᑎᑦ, 
ᐃᑲᔪᕐᓂᖃᖅᑎᑦᑎᕙᑦᑐᓂ ᑲᑐᔾᔨᖃᑎᒌᖑᔪᒥᒃ ᑮᓇᐅᔭᖃᖅᑎᑕᐅᓇᓱᐊᖅᑐᑎᒃ ᐊᓯᖏᓐᓂᒃ ᐱᓕᒻᒪᒃᓴᐃᓂᕐᒧᑦ 
ᐱᓕᕆᐊᖃᖅᐸᑦᑐᓂᒃ. ᐅᑭᐅᖑᓚᐅᖅᑐᒥᒃ ᑲᑐᔾᔨᖃᑎᒌᑉ ᐱᓕᕆᐊᖏᑦ ᐃᓚᐅᖃᑕᐅᑎᑦᑎᔪᓐᓇᓚᐅᖅᑐᑦ 660-ᓂᒃ 
ᐃᓄᓐᓂᒃ ᐊᒻᒪᓗ ᐅᖓᑖᓄᑦ 5000-ᕌᖅᑎᓗᐊᖅᑐᑎᒃ ᐱᓕᒻᒪᒃᓴᐃᑎᑦᑎᕙᓚᐅᖅᑐᑦ ᐅᓪᓗᓂᒃ ᓄᓇᓕᓐᓂᒃ 
ᒐᕙᒪᓕᕆᓂᕐᒧᑦ ᐃᖅᑲᓇᐃᔭᖅᑎᖁᑎᖏᓐᓄᑦ. 
 
ᑕᒫᓂᓕ ᐊᕐᕌᒍᑦᑎᓐᓂ, ᐊᒥᓱᑦ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᐱᓕᕆᐊᖑᔪᑦ 
ᑮᓇᐅᔭᖃᖅᑎᑕᐅᖃᑦᑕᓛᕐᒪᑕ ᑲᓇᑕᒥ ᒐᕙᒪᒃᑯᖏᓐᓄᑦ. ᑮᓇᐅᔭᑦ ᐃᑲᔫᓯᐊᑦ ᒐᕙᒪᑐᖃᒃᑯᓐᓂᒃ ᑐᓂᔭᐅᕙᑦᑐᑦ 
ᐊᕝᕙᖏᑦ ᓄᓇᕗᑉ ᒐᕙᒪᒃᑯᖏᓐᓄᑦ ᑮᓇᐅᔭᑦ ᑐᓂᔭᐅᓲᖑᒻᒪᑕ ᐊᒻᒪᓗ ᑕᐃᒪᐃᑎᓪᓗᒋᑦ ᑲᒪᒋᔪᓐᓇᖃᑦᑕᕐᓂᐊᕋᑦᑎᒍ 
ᓯᕗᓪᓕᖅᐸᐅᔾᔭᐅᔭᕆᐊᓖᑦ ᑭᙴᒪᒋᔭᑦ ᓄᓇᓕᓐᓂ. 
 
ᓄᓇᕗᒦ ᑲᑐᔾᔨᖃᑎᒌᑦ ᓄᓇᓕᐅᔪᑦ ᐃᓚᐅᖃᑕᐅᓛᖅᑐᑦ ᐋᖅᑮᑎᓪᓗᑕ ᓄᓇᓖᑦ ᐊᑐᖅᐸᒃᑕᖏᑦ ᓇᒻᒥᓂᖅ 
ᐊᐅᓚᓂᖅᓴᐅᔪᓐᓇᖁᓪᓗᒋᑦ ᐸᕐᓇᑦᑏᑦ ᑲᑎᒪᔨᕋᓛᖏᓐᓂᒃ ᐊᒻᒪᓗ ᒐᕙᒪᑐᖃᒃᑯᓐᓂᒃ ᐱᓕᕆᖃᑎᖃᕐᓗᑕ ᐊᒻᒪᓗ 
ᓄᓇᕗᑦ ᒐᕙᒪᒃᑯᖏᓪᓗ ᐃᓚᐅᖃᑕᐅᒻᒥᓗᑎᑦ ᐋᖅᑮᔪᓐᓇᖁᓪᓗᑕ ᓄᓇᓕᐅᔪᑦ ᐊᑐᖅᐸᒃᑕᖏᑦ ᐊᐅᓚᔪᓐᓇᖁᓪᓗᒋᑦ 
ᐸᕐᓇᑦᑎᐅᔪᑦ ᑎᒥᖁᑎᐅᑲᐃᓐᓇᕋᔭᖅᑐᒥᒃ. 
 
ᐅᓪᓗᒥᐅᓕᖅᑐᖅ ᖃᐅᔨᔭᒃᓴᒻᒪᕆᐅᕗᖅ ᓴᖅᑭᔮᕐᓂᖅᓴᐅᓕᖅᑐᓂ ᑕᒪᒃᑯᐊ ᐊᐅᓚᑕᐅᑦᑎᐊᕆᐊᖃᕐᓂᖏᑦ ᐊᒻᒪᓗ 
ᐊᑐᓗᐊᖅᑕᐃᒪᓗᒋᑦ ᐆᒻᒪᖅᑯᑎᐅᔪᑦ. 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᒪᓐᓇ ᑲᒪᒋᔭᐅᔪᓐᓇᖁᓪᓗᒍ, ᐊᑐᓕᖅᑎᑦᑎᓂᐊᕋᑦᑕ ᐆᒻᒪᖅᑯᑎᓂᒃ ᐊᑐᑦᑎᐊᕐᓂᕐᒧᑦ ᐱᓕᕆᐊᕐᒥᒃ ᒐᕙᒪᒃᑯᓐᓂᒃ. 
 

ᑕᒪᓐᓇ ᐱᓕᕆᐊᖅ ᐋᖅᑭᒃᑕᐅᓯᒪᓂᖃᖅᐳᖅ ᐆᒻᒪᖅᑯᑎᐅᔪᑦ ᐊᑐᑦᑎᐊᖅᑕᐅᖁᓪᓗᒋᑦ, 
ᓱᕈᐃᙱᓂᖅᓴᐅᑎᑦᑎᒋᐊᕋᔭᕆᓪᓗᑎᑦ ᐊᓂᕐᓂᒥᒃ, ᐊᒻᒪᓗ ᒐᕙᒪᒃᑯᑦ ᑮᓇᐅᔭᓂᒃ ᐊᑐᖅᐸᑦᑕᖏᑦ ᐆᒻᒪᖅᑯᑎᓄᑦ 
ᖃᑦᑏᓐᓇᕈᕆᐊᖅᑕᐅᒐᔭᖅᑐᑎ.ᑦ 
 

ᐃᓚᒋᓗᓂᐅᒃ ᑕᒪᔅᓱᒪ ᐱᓕᕆᐊᑉ, ᐃᓕᓐᓂᐊᖅᑎᑦᑎᖃᑦᑕᕋᔭᖅᑐᑦ ᐱᓕᒻᒪᒃᓴᐃᓗᑎᓪᓗ ᐱᓕᕆᐊᕆᔭᐅᓗᓂ 
ᐋᖅᑭᒃᓱᖅᑕᐅᒐᔭᖅᐳᑦ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᖏᓐᓄᑦ ᐊᑐᖅᑕᐅᖃᑦᑕᕋᔭᖅᑐᑎᑦ, ᐃᓕᓐᓂᐊᕐᕕᓐᓂᓪᓗ, 
ᐊᒻᒪᓗ ᐃᓪᓗᓂᒃ ᐊᓪᓚᕝᕕᓂᓪᓗ ᐊᐅᓚᑦᑎᔨᐅᔪᓄᑦ ᐊᓪᓚᑦᑎᓄᓪᓗ. 
 

ᐃᖅᑲᓇᐃᔭᖅᑐᓕᕆᔨᒃᑯᑦ 
 

ᒥᓂᔅᑕᐅᔪᖅ ᑕᐹᕐᔪᑉ ᑐᑭᒧᐊᖅᑎᔨᐅᓗᓂ, ᐅᖃᖅᑎᑦᑎᔨ, ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᓕᖅᑎᑕᐅᓇᓱᑎᓪᓗᒋᑦ 
ᓯᕗᓕᖅᑎᐅᒐᔭᖅᐳᑦ ᐃᓄᐃᑦ ᐃᖅᑲᓇᐃᔮᖅᑖᖁᓪᓗᒋᑦ ᐱᓕᕆᐊᒥᒃ. ᑮᓇᐅᔭᑦ ᐋᖅᑭᒃᑕᐅᓯᒪᔪᑦ ᑕᕝᕗᖓ 2005-06-
ᒧᑦ ᓯᕗᓪᓕᐅᑎᑕᐅᔭᕆᐊᓕᒻᒧᑦ ᐱᓕᕆᐊᒧᑦ ᐃᓕᔭᐅᔪᑦ $5.6 ᒥᓕᐊᓐ - ᑕᒫᓂᐸᓗᒃ 30-ᐳᓴᓐᑎᖏᓐᓂᑦ 
ᑮᓇᐅᔭᖁᑎᖏᑕ ᐱᓕᕆᕝᕕᐅᔪᑉ. 
 

ᑖᓐᓇ ᐸᕐᓇᒍᑎᐅᔪᖅ ᐊᑐᓕᖅᑎᑦᑎᒐᔭᖅᐳᖅ ᓱᖅᑯᐃᓇᑦᑎᐊᖅᑐᓂᒃ ᓇᓗᓇᐃᔭᑦᑎᐊᖅᓯᒪᓪᓗᓂ ᖃᐅᔨᓴᕈᓯᐅᔪᖅ 
ᖃᐅᔨᓴᖅᑕᐅᓗᓂ ᐊᐅᓚᓂᕆᓕᖅᑕᖓᑦ ᑲᒪᒋᓇᓱᐊᖅᑕᒥᓂᒃ ᐱᓕᕆᒐᓗᐊᕐᒪᖔᑕ ᑕᕝᕙᓂ ᐱᓕᕆᕝᕕᐅᔪᑉ 
ᑲᒪᒋᒋᐊᓕᒻᒥᓂᒃ ᐱᓕᕆᖃᕋᓗᐊᕐᒪᖔᑕ ᖃᐅᔨᒪᓇᖅᑎᑦᑎᓂᐊᖅᐳᖅ ᐊᒻᒪᓗ ᐱᓕᕆᕝᕕᓂᒃ ᐃᓄᐃᑦ 
ᐃᖅᑲᓇᐃᔮᖅᑖᖅᑎᑕᐅᑦᑎᐊᓕᕋᓗᐊᕐᒪᖔᑕ ᖃᐅᔨᒪᓇᑦᑎᐊᖅᑎᑕᐅᓗᓂ. ᖃᐅᔨᒪᓇᑦᑎᐊᕐᓂᐊᕆᕗᕐᓗ 
ᐃᖅᑲᓇᐃᔮᒃᓴᑦ ᐊᑐᐃᓐᓇᐅᑦᑎᐊᕋᓗᐊᕐᒪᖔᑕ ᓄᓇᖃᖅᑳᖅᓯᒪᔪᓄᑦ ᓄᓇᕘᒥᐅᑕᐅᓄᑦ, ᐊᒻᒪᓗ ᓱᒃᑲᓐᓂᖅᓴᒃᑯᑦ 
ᐱᓕᕆᓂᖅᓴᐅᒐᔭᓕᖅᑐᑕ ᐃᖅᑲᓇᐃᔭᖅᑎᖏᑦ ᐱᔨᑦᑎᖅᑕᖏᓐᓄᑦ ᐊᔾᔨᖃᕐᓂᖅᓴᐅᖁᓪᓗᒋᑦ ᐊᒻᒪᓗ ᑕᒪᒃᑯᐊ 
ᖃᓄᐃᓕᐅᖅᑕᐅᓇᓱᐊᖅᑐᑦ ᑕᕝᕙᓂ ᐱᓇᓱᐊᖅᑕᕗ-ᒥ ᑲᒪᒋᔭᐅᑦᑎᐊᕈᓐᓇᕋᔭᖅᑐᑎᒃ. 
 

ᐊᕝᕕᐊᕈᑕᐅᔪᑦ ᐲᔭᕐᓗᒋᑦ ᐃᖅᑲᓇᐃᔮᖅᑖᖅᑎᑦᑎᓇᓱᐊᖅᑎᓪᓗᑕ ᐊᒻᒪᓗ ᖃᐅᔨᓴᖅᑕᐅᓂᖏᑦ ᐃᖅᑲᓇᐃᔭᖅᑎᐅᔪᑦ 
ᓯᕗᓪᓕᐅᔾᔭᐅᑐᐃᓐᓇᙳᓱᑉᐳᑦ ᑲᒪᒋᔭᐅᓗᑎᑦ. ᑖᓐᓇ ᐊᑐᐊᒐᐅᔪᖅ ᓯᕗᓪᓕᐅᑎᑦᑎᓗᑎᑦ 
ᐃᖅᑲᓇᐃᔮᖅᑖᖅᑎᑦᑎᒋᐊᓖᑦ ᐃᓄᓐᓂᒃ ᕿᒥᕐᕈᔭᐅᒃᑲᓐᓂᕐᒪᑦ ᖃᐅᔨᓴᖅᑕᐅᔪᓐᓇᖁᓪᓗᒍ 
ᐊᐅᓚᓂᖃᑦᑎᐊᕋᓗᐊᕐᒪᖔᖅ. ᐅᔨᓴᖅᑕᐅᓂᖏᑦ ᐃᖅᑲᓇᐃᔮᑉ ᐱᓕᕆᐊᕆᒋᐊᓕᖏᑦ ᐱᔭᐃᓂᖃᕋᔭᕐᒪᑕ 
ᐊᕝᕕᐊᕈᑕᐅᑐᐃᓐᓇᕐᓂᒃ ᐊᑑᑎᖃᙱᑦᑐᓂᒃ. ᐃᓄᐃᑦ ᐃᓕᖅᑯᓯᖓᑦ ᐅᖃᐅᓯᖓᓪᓗ ᐊᑐᓕᖅᑎᑕᐅᒐᔭᖅᑐᑦ 
ᐃᖅᑲᓇᐃᔮᓕᒫᓄᑦ. 
 

ᑮᓇᐅᔭᖃᖅᑎᑕᐅᓂᖏᑦ ᓄᓇᕘᒥ ᐊᐅᔭᒃᑯᑦ ᐃᓕᓐᓂᐊᖅᑏᑦ ᐃᖅᑲᓇᐃᔮᖃᖅᑎᑕᐅᓂᖏᓐᓄᑦ ᐱᓕᕆᐊᖑᔪᖅ 
ᐊᒥᓱᕈᕆᐊᖅᑕᐅᙳᓱᑉᐳᑦ ᐃᒪᓐᓇᓂᒃ $250,000 ᑎᑭᓪᓗᒍ ᑕᕝᕗᖓᐸᓗᒃ 1-ᒥᓕᐊᓄᑦ. ᑖᓐᓇ ᒐᕙᒪᓕᒫᒥᒃ 
ᐱᓕᕆᐊᖑᔪᖅ ᐃᖅᑲᓇᐃᔮᖃᖅᑐᒥᓂᐅᑎᑦᑎᒐᔭᕐᒪᑎ ᒪᒃᑯᑦᑐᖁᑎᑦᑎᓐᓂᒃ. 
 

ᐃᖅᑲᓇᐃᔭᖅᑎᑦᑕ ᐱᓕᕆᐊᕆᕙᑦᑕᖏᑦ ᐱᒻᒪᕆᐅᑎᑉᐸᕗᑦ ᐊᒻᒪᓗ ᐃᖅᑲᓇᐃᔭᖃᑎᒋᑦᑎᐊᕐᓂᐊᖅᑐᒋᑦ ᐃᓄᓐᓂᒃ 
ᐱᔨᑦᑎᖅᑎᐅᕙᑦᑐᑦᑕᐅᑦ ᔫᓂᐊᒃᑯᑦ ᒐᕙᒪᕗᑦ ᐱᓕᕆᐊᖏᑦ ᐱᔨᑦᑎᕋᕐᓂᖏᓪᓗ ᑭᙴᒪᔭᖏᓐᓂᒃ ᓄᓇᕘᒥᐅᑕᐅᔪᑦ 
ᑲᒪᒋᔭᐅᔪᓐᓇᖁᓪᓗᒋᑦ. 
 

ᐱᓕᕆᕝᕕᐅᔪᖅ ᐃᓕᓐᓂᐊᖅᑎᑦᑎᖃᑦᑕᙳᓱᒃᑭᕗᖅ ᑲᑎᒪᓂᒃᑯᑦ ᐃᓕᓐᓂᐊᖅᑎᑦᑎᓗᑎᓪᓗ ᐱᕚᓪᓕᖁᓪᓗᒋᑦ 
ᐃᖅᑲᓇᐃᔭᖅᑏᑦ ᖃᓄᐃᖁᓇᒋᑦ ᐊᒻᒪᓗ ᐊᑦᑕᓇᙱᑦᑐᒥ ᐃᖅᑲᓇᐃᔭᕐᕕᖃᖃᑦᑕᖁᓇᒋᑦ. ᑕᒪᓐᓇ 
ᖁᕝᕙᐹᓪᓕᑎᑦᑎᒐᔭᕐᒪᑦ ᐃᓱᒪᒋᓂᖏᓐᓂᒃ ᓇᒻᒥᓂᖅ ᐱᔪᓐᓇᑦᑎᐊᕐᓂᖅᓴᐅᒍᓐᓇᖁᓪᓗᒋᑦ, 
ᐱᓕᕆᑦᑎᐊᕐᓂᖅᓴᐅᒐᔭᖅᑐᑎᓪᓗ, ᐊᒻᒪᓗ ᐃᖅᑲᓇᐃᔭᖅᑎᐅᔪᓪᓗ ᓄᖅᑲᙱᓐᓂᖅᓴᐅᖁᓪᓗᒋᑦ. 
 

ᐊᒻᒪᓗ, ᐃᓄᓐᓂᒃ ᐱᔨᑦᑎᕋᕐᓂᐅᔪᖅ ᐱᖁᔭᖅ ᕿᒥᕐᕈᔭᐅᒐᔭᕆᕗᖅ ᐊᒻᒪᓗ ᐊᓯᔾᔨᖅᑕᐅᖁᔭᐅᒐᔭᖅᑐᓂ ᑕᒪᓐᓇ 
ᐱᖁᔭᖅ ᐊᔾᔨᖃᕋᓗᐊᕐᒪᖔᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᐊᑐᐊᒐᖏᓐᓂᒃ ᒪᓕᒐᖏᓐᓂᒃ ᖃᐅᔨᒪᔭᐅᑦᑎᐊᖁᓪᓗᒍ. 
 

ᑮᓇᐅᔭᓕᕆᔨᒃᑯᑦ 
 
ᐱᓕᕆᕕᐅᔪᖅ ᑮᓇᐅᔭᓕᕆᔨᒃᑯᑦ, ᐊᐅᓚᑦᑎᔨᐅᔪᑦ ᓄᓇᕗᒻᒥ ᐃᒥᐋᓗᓕᕆᔨᒃᑯᑦ ᑲᑎᒪᔨᖏᓐᓂ ᐊᒻᒪᓗ 
ᐃᒥᐋᓗᓕᕆᔨᒃᑯᓪᓗ ᓅᑦᑕᐅᕋᑖᓚᐅᖅᑯᑦ ᑲᖏᖅᖠᓂᕐᒧᑦ, ᐊᒻᒪᓗ ᓄᑖᒥ ᐃᒥᐋᓗᖃᕐᕕᒻᒥ ᓴᓇᔪᖃᕋᑖᓚᐅᖅᑯ.  

ᑖᒃᑯᐊ ᐊᓯᔾᔨᕐᓂᐅᔪᑦ ᑐᑭᖃᕐᓂᐊᖅᑯᑦ ᐊᑲᐅᓂᖅᓴᐅᓕᖅᑐᒥᑦ ᐃᒥᐋᓗᓕᕆᓂᕐᒥᑦ ᐊᐅᓚᑦᑎᓂᕐᒥᓪᓗ. 
 
ᐅᖃᖅᑏ, ᐊᐱᕆᓯᒪᕙᒃᑲ ᓄᓇᕗᒻᒥ ᐃᒥᐋᓗᓕᕆᔨᒃᑯᑦ ᑲᑎᒪᔨᖏᑦ ᖃᐃᑦᑎᖁᓪᓗᒋᑦ ᐃᓱᒪᒋᔭᖏᓐᓂ 
ᐅᖃᐅᓯᖃᖁᓪᓗᒋᑦ ᑭᓱᑐᐃᓐᓇᕐᓂᑦ ᐃᒥᐋᓗᓕᕆᓂᕐᒧᑦ ᐃᓕᓐᓂᐊᕈᑎᔅᓴᐅᔪᓂᑦ ᑕᕝᕙᓃᒃᑲᔭᖅᑐᓂᑦ ᑲᑎᒪᔩᑦ 
ᑲᒪᒋᒋᐊᓕᖏᓐᓂ. ᑕᒪᓐᓇ ᖃᐅᔨᒋᐊᕐᕕᒋᒃᑲᓂᕐᓂᐊᖅᑲᕗᑦ ᐃᔅᓯᕙᐅᑕᐅᔪᓂᑦ ᓄᓇᓕᓐᓂ ᐃᒥᐋᓗᓕᕆᔨᒃᑯᑦ 
ᑲᑎᒪᔨᖏᓐᓂ ᐃᓱᒪᒋᔭᖏᓐᓂᑦᑕᐅᖅ ᐅᖃᐅᓯᖃᖁᓪᓗᒋᑦ. ᑖᒃᑯᐊ ᑲᑎᒪᔨᐅᔪᑦ ᐱᒻᒪᕆᐅᑎᑕᐅᔪᓐᓇᖅᑯ 
ᐃᓕᓐᓂᐊᑎᑦᑎᑎᓪᓗᒋᑦ ᐅᕙᑦᑎᓐᓂ ᓄᓇᕗᒻᒥᐅᑕᐅᔪᓂᑦ ᐊᑦᑕᓇᕐᓂᖏᓐᓄᑦ ᐊᑐᕐᓗᑦᑕᐅᕙᑦᑐᓂᑦ ᐃᒥᐋᓗᓐᓂ.  
 
ᐱᓕᕆᕕᐅᔪᖅ ᑲᔪᓯᓂᖃᕐᓂᐊᖅᑯ ᐊᐅᓚᑦᑎᓪᓗᑎᑦ ᓴᙱᓕᖅᑎᑦᑎᓇᓱᐊᕐᓂᕐᒥᑦ ᑮᓇᐅᔭᓂ ᐊᐅᓚᑦᑎᓂᕐᒥᑦ 
ᒐᕙᒪᓂᑦ ᐱᖃᓯᐅᔾᔨᓪᓗᑎ ᒐᕙᒪᒃᑯᑦ ᐱᖁᑎᖏᓐᓂ ᑯᐊᐳᕇᓴᐅᔪᓂᑦ ᐊᒻᒪᓗ ᑲᑐᔾᔨᔨᐅᔪᓂᑦ. ᑕᒪᓐᓇ 
ᑲᒪᒋᔭᐅᓇᓱᐊᖅᑐᖅ ᐱᓕᕆᐊᖃᕐᓂᖅᓴᐅᙳᓱᒻᒪᑦᑕ ᐊᐅᓚᑦᑎᓂᕐᒥᑦ ᐊᑐᖅᑕᐅᔭᕆᐊᓕᓐᓂ, ᐊᑦᑕᓇᕆᔭᑦ ᐊᒻᒪᓗ 
ᑐᑭᓯᒋᐊᕈᑎᐅᔪᑦ. 
 
ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᖏᑕ ᑲᑎᒪᔨᖏᑦ, ᐊᑐᕐᓗᑎᑦ ᐱᖓᓱᓂ ᒐᕙᒪᐅᔪᓂᑦ ᓄᓇᓕᓐᓂ ᑐᑭᓯᓇᑦᑎᐊᖅᑐᓂᑦ 
ᐱᓇᓱᐊᖅᑕᐅᔪᓂᑦ, ᐊᑐᐃᓐᓇᐅᑎᑦᑎᕗᖅ ᑲᑎᑦᑐᑎᑦ ᐊᑐᖅᑕᐅᓇᓱᐊᖅᑐᒥᑦ. ᑖᒃᑯᐊ ᓄᓇᓕᐅᔪᑦ ᑮᓇᐅᔭᓕᕆᔨᒃᑯᑦ 
ᐊᐅᓚᑦᑎᔨᖏᑕ ᑲᑎᒪᔨᖏᑦ, ᖃᐅᔨᓴᖅᑎᒻᒪᕇᑦ ᑲᑎᒪᔨᖏᑦ ᐊᒻᒪᓗ ᐊᓯᖏᓐᓂ ᐱᓕᕆᖃᕐᕕᐅᔪᓂᑦ ᑲᑎᒪᔩᑦ 
ᐊᖏᔪᓂᑦ ᐸᕐᓇᐅᑎᖃᕐᓂᕐᒧᑦ. ᐃᓚᒋᐊᕐᓗᒍ, ᓇᒻᒥᓂᕆᔭᐅᔪᓂᑦ ᒐᕙᒪᒃᑯᓐᓄᑦ ᑲᑎᒪᔨᐅᔪᑦ ᐅᖃᐅᔾᔨᒋᐊᖅᓯᒪᕗᑦ 
ᐊᖓᔪᖅᑲᐅᑎᐅᔪᓂᑦ ᐊᒻᒪᓗ ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᖏᑕ ᑲᑎᒪᔨᖏᓐᓂ ᐊᔾᔨᒌᙱᑦᑐᓂᑦ 
ᒪᓕᑦᑕᐅᔭᕆᐊᓕᓐᓂ ᐊᒻᒪᓗ ᑮᓇᐅᔭᓕᕆᓂᕐᒥᑦ ᐊᐅᓚᑦᑎᓂᕐᒥᑦ. 
 
ᐱᐅᓯᕚᓪᓕᑎᑦᑎᓂᖅ ᑮᓇᐅᔭᓂᑦ ᐊᐅᓚᑦᑎᓂᕐᒥᑦ ᐃᑲᔫᑎᖃᕐᓂᐊᖅᑯᑦ ᐊᑐᐃᓐᓇᐅᑎᑦᑎᓂᕐᒥᑦ ᐱᓕᕆᐊᖑᔪᓂᑦ 
ᐊᑲᐅᓂᖅᓴᒥᑦ. ᐱᐅᓯᕚᓪᓕᑎᑦᑎᓂᐊᖅᑯ ᐸᓯᔭᔅᓴᐅᑎᑕᐅᔪᓐᓇᓂᕐᒥᑦ ᐃᖅᑲᓇᐃᔭᖅᑎᓂᑦ 
ᐅᔾᔨᕈᓱᓐᓂᐊᖅᓴᐅᓕᖅᑎᓪᓗᒋᑦ ᐱᔭᕆᐊᓕᖏᑦ ᐊᑦᑐᐊᓂᖃᕐᓂᖏᓐᓄᑦ ᐃᑲᔫᑎᐅᓂᐊᖅᑐᓂᑦ ᓄᓇᕗᒻᒥᐅᓄᑦ. 
 
ᓯᕗᓕᖅᑎᓕᕆᔨᒃᑯᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ 
 
ᐅᖃᖅᑏ, ᐱᓕᕆᕕᐅᕗᑦ ᓯᕗᓕᖅᑎᓕᕆᔨᒃᑯᑦ ᐊᒻᒪᓗ ᒐᕙᒪᐅᖃᑎᒌᑦᑐᓕᕆᔨᒃᑯᑦ ᑲᓴᓂᖃᖅᑯᑦ ᐱᓗᐊᖅᑐᒥᑦ 
ᐅᖃᐅᔾᔨᒋᐊᕐᓂᕐᒥᑦ ᐊᖓᔪᖅᑲᐅᑎᐅᔪᓂᑦ ᐱᕙᓪᓕᐊᓂᕐᒥᑦ ᐱᔪᓐᓇᕐᓂᓕᒫᑦᑎᓐᓂ ᓄᓇᕗᒻᒥ ᐊᒻᒪᓗ ᐃᓄᓐᓂᑦ. 
 
ᐊᕐᕌᒎᕆᓂᐊᖅᑕᑎᓐᓂ, ᐊᐅᓚᑦᑎᓂᐊᖅᑯᑦ ᐱᔭᕇᖅᓯᓂᕐᒥᑦ ᐊᑐᖅᑕᐅᓂᐊᖅᑐᓂᑦ ᑕᕝᕙᙵᑦ ᐱᓇᓱᐊᖅᑕᕗᑦ, 
ᐊᒻᒪᓗ ᐃᖅᑲᓇᐃᔭᖃᑎᖃᕐᓗᑎᑦ ᑮᓇᐅᔭᓕᕆᔨᒃᑯᓐᓂ ᑖᒃᑯᐊ ᐸᕐᓇᐅᑎᐅᔪᑦ ᐊᖅᑕᐅᑦᑎᐊᕋᓗᐊᕐᒪᖔᑕ 
ᐃᓱᓕᕝᕕᒋᔪᓐᓇᕐᑕᖏᓐᓄᑦ ᑮᓇᐅᔭᓂᑦ ᐊᑐᖅᑕᐅᔪᔅᓴᓂᑦ. 
 
ᐱᓇᓱᐊᒃᑲᓂᕐᓂᐊᖅᑯᑦ ᐃᖅᑲᓇᐃᔭᕆᔭᖏᓐᓂ ᐃᖅᑲᓇᐃᔭᖃᑎᖃᕐᓗᑎᑦ ᓄᓇᕗᑦ ᑐᙵᕕᒃᑯᓐᓂ ᐊᒻᒪᓗ ᑲᓇᑕᒥ 
ᒐᕙᒪᒃᑯᖏᓐᓂ ᐋᖅᑮᓇᓱᐊᕐᓂᕐᒥᑦ ᐊᒻᒪᓗ ᐱᖁᔭᐅᓯᒪᔪᓂᑦ ᓄᓇᕗᑦᑖᕋᓱᐊᖅᑎᓪᓗᖏᑦ ᐊᖏᕈᑎᐅᓯᒪᔪᒥᑦ.  
 
ᐱᓕᕆᕕᐅᔪᖅ ᐊᐅᓚᑦᑎᓂᐊᖅᑯ ᒐᕙᒪᒃᑯᑦ ᐱᓇᓱᐊᖅᑕᖏᓐᓂ ᐱᒋᐊᖅᐸᓪᓕᐊᑎᓪᓗᒋᑦ ᐋᔩᖃᑎᖃᕐᑎᓪᓗᖏᑦ 
ᓅᑦᑎᖅᑕᐅᔪᓂᑦ ᐃᖅᑲᓇᐃᔮᓂᑦ ᓄᓇᓕᓐᓄᑦ ᐊᖏᕈᑎᐅᔪᒥᑦ, ᑕᒪᓐᓇ ᐱᒻᒪᕆᐅᓪᓗᓂ ᑮᓇᐅᔭᓂᑦ 
ᐱᕙᓪᓕᐊᑎᑦᑎᓂᕐᒥᑦ ᓄᓇᕗᒻᒥ ᐱᕙᓪᓕᐊᓂᐅᔪᒥᑦ ᑕᕝᕙᓂ ᐅᖃᖅᓯᒪᔪᓂᑦ ᐱᓇᓱᐊᖅᑕᕗᑦ. 
 
ᐊᒻᒪᓗᑦᑕᐅᖅ, ᐱᓕᕆᕕᐅᔪᖅ ᓯᕗᓕᖅᑎᓕᕆᔨᒃᑯᑦ ᐊᒻᒪᓗ ᖓᕙᒪᐅᖃᑎᒌᑦᑐᓕᕆᔨᒃᑯᑦ ᐱᖃᕐᑎᑦᑎᓂᐊᕆᕗᑦ 
ᐊᐅᓚᑦᑎᔨᐅᓗᑎᑦ ᐊᐱᖅᓱᓂᐅᓂᐊᖅᑐᓂᑦ ᓄᓇᕗᒻᒥᐅᓂᑦ ᐊᒻᒪᓗ ᐃᓚᒋᐊᕈᑎᐅᔪᑦ ᑐᑭᓯᒋᐊᕈᑎᓂᑦ 
ᐱᔭᕆᐊᖃᕐᑐᓂᑦ ᐱᕙᓪᓕᐊᓂᕐᒥᑦ ᐅᑭᐅᖅᑕᕐᑐᒥ ᐊᑐᖅᑕᐅᔪᔅᓴᒥᑦ ᐅᖃᐅᑕᐅᓚᐅᖅᑐᒧᑦ ᑲᓇᑕᒥ ᐊᖓᔪᖅᑳᕐᔪᐊᕐᒧᑦ 
ᐊᒻᒪᓗ ᓯᕗᓕᖅᑎᐅᔪᓂᑦ ᑏᓰᕝᕙᐅᑎᓪᓗᒍ 2004. 

ᐃᓱᓕᓐᓂᖓ 
 
ᓄᖅᑲᐅᑎᖃᕐᓗᖓ, ᐅᖃᖅᑏ, ᑮᓇᐅᔭᐃᑦ ᐊᑐᖅᑕᐅᔪᔅᓴᐃᑦ ᐅᖃᐅᓯᐅᔪᑦ ᐅᓪᓗᒥ ᑕᑯᑎᑦᑎᕗᑦ ᖃᓄᖅ 
ᐱᓂᐊᕐᒪᖔᑎᒍᑦ ᐱᔭᕆᐊᖃᕐᑕᕗᑦ ᐃᓄᓐᓄᑦ ᐱᔨᑦᑎᕋᕐᓂᐅᔪᑦ ᓄᓇᕗᒻᒥᐅᓄᑦ ᐊᒻᒪᓗ ᐊᐅᓚᑦᑎᓂᐊᕐᓂᑎᓐᓂ 
ᑮᓇᐅᔭᓂᑦ ᑕᒫᓂ ᐊᕐᕌᒎᒋᓂᐊᖅᑕᑎᓐᓂ. 
 
ᐋᖅᑮᑎᑦᕗᖅ ᑮᓇᐅᔭᐃᑦ ᖃᓄᐃᓕᖓᓂᖏᓐᓂᑦ ᐊᒻᒪᓗ ᓴᖅᑮᑎᑦᑎᓪᓗᑎᑦ ᑮᓇᐅᔭᓂᑦ 
ᓯᕗᓪᓕᐅᑎᑕᐅᔭᕆᐊᖃᕐᑐᓂᑦ ᒪᓕᓪᓗᒋᑦ ᓯᕗᓪᓕᐅᑎᑕᐅᓯᒪᖁᔭᐅᔪᑦ ᐅᓪᓗᒥᐅᔪᖅ ᐅᖃᖅᓯᒪᔪᓂᑦ ᐱᓇᓱᐊᖅᑐᕗᑦ. 
 
ᓇᓗᓇᐃᖅᓯᕗᖅ ᐱᓇᓱᐊᕈᒪᓯᒪᔭᑦᑎᓐᓂ ᐅᑯᓇᙵᑦ: 

• ᓴᙱᓕᖅᑎᑦᑎᓂᕐᒥᑦ ᑮᓇᐅᔭᓂᑦ ᐊᐅᓚᑦᑎᓂᕐᒥᑦ ᐊᒻᒪᓗ ᓵᑕᐅᔪᓐᓇᕐᓂᕐᒥᑦ; 
• ᓴᙱᓕᖅᑎᑦᑎᓂᕐᒥᑦ ᑮᓇᐅᔭᓂᑦ ᐱᔭᓪᓕᐊᔾᔪᑕᐅᔪᓐᓇᕐᑐᓂᑦ; 
• ᐋᖅᑮᓂᕐᒥᑦ ᓴᙱᓂᖅᓴᒥᑦ ᐃᓕᖅᑯᓯᑐᖃᐅᔪᓂᑦ ᑐᙵᕕᐅᔪᓐᓇᕐᑐᒥᑦ; ᐊᒻᒪᓗ 
• ᐱᐅᓯᕚᓪᓕᑎᑦᑎᓂᕐᒥᑦ ᐃᓕᓐᓂᐊᕐᑐᓕᕆᓂᕐᒥᑦ, ᐃᓪᓗᓕᕆᓂᕐᒥᑦ ᐊᒻᒪᓗ ᐋᓐᓂᐊᖃᙱᑦᑐᓕᕆᓂᕐᒥᑦ. 

 
ᐱᓇᓱᐊᖅᓯᒪᔭᑦᑎᓐᓂ ᐱᔭᕇᖅᓯᓯᒪᕗᒍᑦ ᐊᒥᓱᓂᑦ 1999-ᒥᓂᑦ. ᑖᓐᓇ ᓄᑖᖅ ᑮᓇᐅᔭᓂᑦ ᐊᑐᖅᑕᐅᔪᔅᓴᓂᑦ 
ᑎᑎᕋᖅᓯᒪᔪᖅ ᑲᔪᓯᑎᑦᑎᓂᐊᖅᑯ ᑖᔅᓱᒥᖓ ᐱᓇᓱᐊᕐᑕᑎᓐᓂ, ᐊᒻᒪᓗᑦᑕᐅ ᐱᖓᓱᓂᑦ ᑮᓇᐅᔭᖃᕐᑎᑦᑎᓂᕐᒥᑦ 
ᐸᕐᓇᐅᑕᐅᔪᓂᑦ ᐱᔭᐅᕙᓪᓕᐊᓂᐊᖅᑐᓂᑦ ᑕᖅᑭᐅᓂᐊᖅᑐᓂᑦ. 
 
ᐃᖅᑲᓇᐃᔭᖃᑎᖃᑦᑎᐊᕈᒪᕗᒍᑦ ᒪᓕᒐᓕᐅᖅᑎᐅᔪᓂᑦ ᐊᐃᑉᐸᕆᓕᖅᑕᖓᓂᑦ ᒪᓕᒐᓕᐅᖅᑎᐅᔪᓂᑦ ᐊᒻᒪᓗ 
ᐊᐃᑉᐸᕆᔭᑦᑎᓐᓄᑦ ᐱᓇᓱᐊᕐᑎᓪᓗᑕ ᓄᓇᕗᑦ ᐱᔪᓐᓇᕐᑕᓕᒫᖓᓂᑦ. ᖁᔭᓐᓇᒦᒃ, ᐅᖃᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳ ᑮᓇᐅᔭᓕᕆᔨᒃᑯᓐᓄᑦ. ᑕᒪᓐᓇ ᑐᓴᕈᒥᓇᖅᑐᒻᒪᕆᐅᕋᑖᖅᑯ. 
ᐅᑎᕆᐊᕐᓗᑕ ᑲᑎᒪᔾᔪᑎᔅᓴᑎᓐᓄᑦ ᐅᓪᓗᒥᒧᑦ. ᑲᑎᒪᔾᔪᑎᔅᓴᖅ 3. ᐊᖓᔪᖅᑳ ᐅᖃᐅᓯᖏᑦ. ᐊᖓᔪᖅᑳ ᐅᖃᐅᓯᖏᑦ. 
ᑲᑎᒪᔾᔪᑎ 4. ᒪᓕᒐᓕᐅᖅᑎᐅᖃᑕᐅᔪᑦ ᐅᖃᐅᓯᖏᑦ. ᑰᓕ.  
 

ᑲᑎᒪᔾᔪᑎᒃᓴᖅ 4: ᒪᓕᒐᓕᐅᖅᑏᑦ ᐅᖃᐅᓯᖏᑦ 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 102 - 2(2): ᓄᑕᖅᑲᓂᑦ ᓴᐳᔾᔨᓂᖅ ᓄᓇᕗᒥ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓱᕈᓰᑦ ᓄᓇᕘᒥ ᓇᓪᓕᒋᔭᐅᔭᕆᐊᖃᕐᒪᑕ ᐊᒻᒪᓗ ᐸᖅᑭᔭᐅᑦᑎᐊᕐᓗᑎᑦ 
ᖃᑕᙳᑎᒌᓂᒃ, ᑐᕌᖅᑎᑕᐅᑦᑎᐊᕐᓗᑎᑦ ᐊᒻᒪᓗ ᐃᓕᓴᕕᕗᑦ ᑕᐃᒪᐃᒍᓐᓇᙱᒻᒪᑕ. 
 
ᓱᕈᓯᖁᑎᕗᑦ, ᐱᓗᐊᖅᑐᒥᒃ ᐃᓄᓕᕆᔨᒃᑯᓐᓅᖅᑕᐅᕙᑦᑐᑦ, ᓴᐳᔾᔭᐅᔭᕆᐊᖃᕐᒪᑕ ᒐᕙᒪᒃᑯᑦ ᐊᑐᐊᒐᖏᓐᓂᒃ ᓄᓇᕗᑦ 
ᓯᓚᑖᓄᑦ ᐊᐅᓪᓚᖅᑎᑕᐅᕙᒻᒪᑕ, ᐃᓚᖏᓐᓂᒃ ᓇᓂᓯᔪᓐᓇᙱᒐᐃᒻᒪᑕ ᐸᖅᑭᒐᔭᖅᑐᓂᒃ, ᓂᕆᑎᑦᑎᒍᓐᓇᕋᔭᖅᑐᓂᒃ, 
ᐊᒻᒪᓗ ᐊᖏᕐᕋᖃᖅᑎᑦᑎᔪᓐᓇᕋᔭᖅᑐᓂᒃ ᐱᖃᓐᓇᕆᔭᒥᓂᒃ ᐱᖃᑎᖏᓐᓂᓪᓗ ᓇᒻᒥᓂᖅ ᓄᓇᖏᓐᓂᒃ 
ᐊᐅᓪᓚᖅᑎᑕᐅᕙᑉᐳᑦ. 
 
ᓯᐲᓰᒃᑯᑦ ᓈᓚᐅᑎᒃᑯᑦ ᐅᖃᖅᑐᖃᓚᐅᕐᒪᑦ ᐃᑉᐸᔅᓵᓂᒃ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓪᓗ 
ᐊᑐᐊᒐᖃᓕᕐᒪᑕ ᐊᑐᖅᑕᐅᕙᑦᑐᓂᓗ ᓱᕈᓯᐅᔪᑦ ᐊᖅᓵᖅᑕᐅᕙᑦᑐᑦ ᐊᐅᓪᓚᖅᑎᑕᐅᖃᑦᑕᕐᓂᐊᓕᖅᑐᑎᒃ 
ᖃᐅᔨᒋᐊᕐᕕᖃᖅᑳᓚᐅᕋᑎᑦ ᐃᓐᓇᓪᓚᕆᓐᓂ ᓲᕐᓗᒃ ᑲᖏᖅᖠᓂᕐᒥᒃ. ᑕᒪᓐᓇ ᓈᒻᒪᙱᒻᒪᑦ. ᓈᒻᒪᒋᔭᐅᙱᒻᒪᑦ 
ᐃᓄᐃᑦ ᐃᓐᓇᓪᓚᕆᖏᓐᓄᑦ. ᐱᓗᐊᖅᑐᒥᒃ, ᐃᓐᓇᐃᑦ ᑕᒪᔅᓱᒥᖓ ᐱᖅᑯᓯᕆᔭᐅᓕᖅᑐᒥᒃ ᐃᓱᒪᒋᔭᐅᖃᑦᑕᕋᓗᐊᕐᒪᑦ 
ᓈᒻᒪᒋᔭᐅᓇᓂ.  
 
ᓄᓇᕗᑦ ᒐᕙᒪᒃᑯᖏᓪᓕ ᐊᔭᐅᕆᐊᒻᒪᕆᑉᐸᒃᑲ ᕿᓂᖔᓕᕐᓗᑎᑦ ᐊᖏᕐᕋᑎᓐᓂ ᓄᓇᑦᑎᓐᓂᓗ, ᐊᒻᒪᓗ 
ᖃᐅᔨᒋᐊᕐᕕᒋᑦᑕᑲᐅᑎᒋᓕᕐᓗᓂᔾᔪᒃ ᐃᓐᓇᖁᑎᕗᑦ ᑕᒪᓐᓇ ᐱᔾᔪᑎᐅᔪᖅ ᓱᕈᓰᑦ ᐊᖅᓵᖅᑕᐅᕙᓐᓂᖏᑦ  



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑲᒪᒋᔭᐅᔪᓐᓇᖁᓪᓗᒋᑦ ᐊᒻᒪᓗ ᐊᖓᔪᖅᑳᕆᔭᐅᔪᑦ ᐱᔾᔪᑎᒋᓪᓗᒋᑦ ᓄᓇᕘᒥ, ᐊᒻᒪᓗ ᐋᖅᑮᑦᑎᐊᕐᓗᑎᑦ 
ᐊᑐᐊᒐᐅᒐᔭᖅᑐᒥᒃ ᐊᑐᖅᑕᐅᖏᓐᓇᓕᕋᔭᖅᑐᒥᒃ ᐃᓚᓕᐅᔾᔨᖃᑦᑕᕐᓗᑎᑦ ᖃᐅᔨᒋᐊᕐᕕᖃᖃᑦᑕᕋᔭᕐᓗᑎᑦ 
ᐃᓐᓇᓪᓚᕆᓐᓂᒃ ᓄᓇᕗᑦ ᓱᕈᓯᖏᑦ ᓄᓇᕗᑦ ᓯᓚᑖᓄᑦ ᐊᐅᓪᓚᖅᑎᑕᐅᓚᐅᙱᓐᓂᕐᒥᓂᒃ ᐃᓕᖅᑯᓯᖅ, ᐱᖅᑯᓯᖅ 
ᐊᒻᒪᓗ ᐅᖃᐅᓯᖅ ᐊᕝᕕᐊᕈᑕᐅᒍᓐᓇᕋᔭᕐᓂᖓᓄᑦ ᓱᕈᓰᑦ ᐅᖃᖃᑎᒋᔭᐅᓇᓱᐊᖅᑎᓪᓗᒋᑦ. 
 
ᐅᖃᖅᑎ, ᐊᖏᖅᑐᐃᓐᓇᐅᖁᕙᒃᑲ ᓄᖅᑲᐅᓯᕈᓐᓇᕋᒃᑯ ᐅᖃᐅᓯᒃᓴᕋ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᐅᖃᑕᐅᔪᖅ ᐊᖏᖃᑎᒋᔭᐅᔪᒪᕗᖅ ᐅᖃᐅᓯᒃᓴᖏᑦ ᐱᔭᕇᕈᓐᓇᖁᓪᓗᒋᑦ. 
ᐊᖏᙱᑦᑐᑦ? ᐊᖏᖅᑐᐃᓐᓇᐃᑦ, ᑲᔪᓯᒋᑦ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᑲᒪᔪᖅ ᑕᒪᔅᓱᒥᖓ ᑲᒪᒋᐊᖃᓪᓚᕆᓕᖅᐳᖅ ᐱᒻᒪᕆᐊᓗᒻᒥᒃ 
ᐱᔾᔪᑎᒥᒃ ᐊᒻᒪᓗ ᐅᖃᕐᕕᒋᓕᕐᓗᓂᒋᑦ ᓄᓇᕘᒥᐅᑕᐅᔪᑦ ᑲᒪᒋᓚᐅᕐᓗᓂᒋᑦ ᐱᓕᕆᐊᕆᒋᐊᓕᖏᑦ ᐊᒻᒪᓗ 
ᐅᓂᒃᑲᐅᓯᖃᓕᕐᓗᓂᓗ ᖃᓄᐃᓕᐅᓚᐅᕐᓂᕐᒥᓂᒃ ᑕᕝᕗᖓ ᒪᓕᒐᓕᐅᕐᕕᒻᒧᑦ ᐋᖅᑮᑦᑎᐊᕈᑎᐅᔪᓂᒃ ᐱᑕᖃᕐᒪᖔᖅ 
ᖃᐅᔨᓚᐅᕐᓗᓂ. 
 

ᒥᓂᔅᑕᐅᔪᖅ ᐊᑐᐊᒐᕐᒥᒃ ᖁᔭᓈᖅᓯᑦᑕᑲᐅᑎᒋᖁᕙᕋ ᓱᕈᓯᕐᓂᒃ ᐊᐅᓪᓚᑎᑦᑎᖃᑦᑕᕐᓂᐊᕈᑎᒃ ᓄᓇᕗᑦ ᓯᓚᑖᓄᑦ 
ᖃᐅᔨᒋᐊᕐᕕᖃᖅᑳᓚᐅᕋᑎᒃ ᐃᓄᓐᓂᒃ. ᑕᐃᒪᐃᒻᒪᑦ, ᒥᓂᔅᑕᐅᔪᖅ ᑕᕝᕗᖓ ᒪᓕᒐᓕᐅᕐᕕᒻᒧᑦ 
ᑐᑭᒋᐊᖅᑎᑦᑎᑲᓐᓂᖁᒐᔭᖅᐸᕋ. ᖁᔭᓐᓇᒦᒃ. 
 

>>ᐸᑦᑕᑐᖅᑐᑦ 
 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑰᓕ. ᒪᓕᒐᓕᐅᖅᑎᑦ ᐅᖃᐅᓯᖏᑦ. ᐹᓇᐸᔅ. 
 

ᒪᓕᒐᓕᐅᑦᑎᐅᑉ ᐅᖃᐅᓯᖓ 103 - 2(2): ᐃᑉᐱᐊᕐᔪᒻᒥ ᐸᕐᓇᓯᒪᔪᖃᙱᑦᑐᖅ ᓄᑖᕐᒥᒃ ᐊᐅᓚᔪᓐᓇᕈᑎᒥᒃ 
ᖃᖓᑕᓲᒃᑯᕕᒃᓴᒥᒃ 

 

ᐹᓇᐸᔅ: ᖁᔭᓐᓇᒦᒃ, ᐅᖃᖅᑎ. ᐅᐱᓐᓇᒥ ᒥᓂᔅᑕᐅᔪᒧᑦ ᑮᓇᐅᔭᓕᕆᔨᒃᑯᓐᓄᑦ ᑭᖑᓪᓕᕐᒥᒃ ᑮᓇᐅᔭᕈᑎᒃᓴᓄᑦ 
ᐅᖃᐅᓯᕐᖓᐅᑎᓕᐅᖅᑎᓪᓗᒍ ᑭᖑᓪᓕᕐᒥᒃ ᑲᑎᒪᕕᔾᔪᐊᖅᑎᓪᓗᒋᑦ.  
 

ᐅᓪᓗᒥ ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ ᐃᓄᓐᓄᑦ ᑭᒃᑯᑐᐃᓐᓇᕐᓄᑦ ᑲᑎᒪᔾᔪᐊᖅᑐᖃᖅᑎᓪᓗᒍ ᐃᒃᐱᐊᕐᔪᒻᒥ 
ᑕᕝᕙᓂ ᑕᖅᑭᒥ ᐱᒋᐊᓕᖅᑎᓪᓗᒍ ᑲᑎᒪᕕᔾᔪᐊᖅᑎᑕᐅᓚᐅᖅᓯᒪᒻᒪᑕ ᐅᖃᐅᓯᐅᓚᐅᖅᑐᑎᑦ ᓇᓂᓯᕕᒻᒥ 
ᐅᔭᕋᓐᓂᐊᕐᕕᐅᔪᖅ. 
 

ᐱᕕᒃᓴᖃᕐᓂᓐᓂ ᖁᔭᓐᓇᒦᕈᒪᕙᕋ ᓯᕗᓕᖅᑎᐅᔪᖅ, ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᑦ, 
ᐊᒻᒪᓗ ᒥᓂᔅᑕᐅᔪᖅ ᓄᓇᓕᓐᓂ ᒐᕙᒪᒃᑯᓐᓄᓪᓗ ᐱᔨᑦᑎᕋᖅᑎᐅᔪᑦ, ᓂᐅᕐᕈᔪᓐᓇᔪᒻᒪᑕ ᐃᒃᐱᐊᕐᔪᒻᒧᑦ. 
 

ᑲᑎᒪᑎᓪᓗᒋᑦ, ᑖᒃᑯᐊ ᐊᖏᔪᖅᑲᐅᑎᐅᔪᑦ ᒥᓂᔅᑕᑦ ᐃᓄᖁᑎᓐᓄ ᖃᓄᐃᓕᐅᕐᓂᐊᕐᓂᕋᖅᑐᒻᒪᕆᐅᔪᒻᒪᑕ 
ᐱᔾᔪᑎᒋᓪᓗᒋᑦ ᓄᓇᓖᑦ ᐊᑐᖅᐸᑦᑕᖏᑦ ᐊᐅᓚᔪᓐᓇᖁᓪᓗᒋᑦ ᑭᙴᒪᒋᔭᑦ, ᐱᖃᓯᐅᑎᓗᒍ ᒥᕝᕕᒃᓴᐅᔪᖅ 
ᓄᓇᑦᑎᓐᓄᑦ 2007-ᖑᓕᖅᐸᑦ ᓴᓇᔭᐅᒐᔭᖅᑐᖅ, ᐊᒻᒪᓗ ᓄᑖᖅ ᑕᓪᓕᒪᓄᑦ ᐊᕐᕌᒍᓄᑦ ᐊᑭᑐᔪᓄᑦ ᐸᕐᓇᒍᑎ.  
 

ᐱᓂᐊᕐᓂᕋᐃᔾᔪᑎᐅᓯᒪᔪᑦ ᑕᒪᑐᒧᖓ ᓇᓂᓯᕕᒃᒥᒃ ᓄᓇᖓᑕ ᐅᑎᖅᑎᑕᐅᓂᖓᓄᑦ ᐊᒻᒪᓗ ᓄᑖᒥᒃ ᐊᖏᔫᑎᓄᑦ 
ᐊᐅᓚᑦᔪᑎᑦ ᓄᑖᖑᖏᑦᑐᑦ ᐃᒃᐱᐊᕐᔪᒻᒥᐅᑕᐅᔪᓄᑦ. 
 
ᓇᓗᓇᐃᖅᓯᒪᖏᑦᑐᖅ, ᑭᓯᐊᓂᓕ, ᖃᓄᖅ ᑖᒃᑯᐊ ᐅᖃᐅᓯᐅᓚᐅᖅᓯᒪᔪᑦ ᒪᓕᒃᑕᐅᓂᐊᕐᒪᖔᑕ. 2002-2003-ᒥ, 
ᐃᒃᐱᐊᕐᔪᒻᒥᐅᑦ ᓄᑖᖅ ᒥᑦᑕᕕᒃᓴᖓᓄᑦ ᐱᓕᕆᐊᒃᓴᖅ ᑎᑎᕋᖅᑕᐅᓯᒪᔪᖅ ᑕᕝᕙᓂ ᑕᓪᓕᒪᑦ ᐊᕐᕌᒍᑦ ᐊᑭᑐᔪᓄᑦ 
ᐸᕐᓇᒍᑎᒥ, ᑮᓇᐅᔭᖃᑦᑎᑕᐅᓪᓗᓂ ᐱᓕᕆᐊᒃᓴᖅ ᐱᒋᐊᖅᑕᐅᒍᒫᓐᓂᐊᖅᑐᓂ 2004-2005-ᒥ ᐊᒻᒪᓗ ᐃᒪᓐᓇᓂᒃ 
1.7 ᒥᓕᐊᓐ ᐸᕐᓇᑕᐅᓯᒪᔪᑦ ᐱᓕᕆᐊᒃᓴᒧᑦ ᑭᖑᓪᓕᖅᐹᖏᓐᓂ ᐊᕐᕌᒍᐃᑦ ᐱᖓᓱᑦ ᐸᕐᓇᒍᑎᒥ. 

2003-2004-ᒥ, ᒪᓕᒐᓕᐅᖅᕕᒃᑯᑦ ᓈᒻᒪᔅᓴᓚᐅᖅᓯᒪᔪᑦ 250 ᑕᐅᓴᓐ ᑖᓚᔅᓂᒃ ᐱᓕᕆᐊᒃᓴᒧᑦ. ᓯᕗᓂᒃᑎᓐᓄᑦ 
ᑮᓇᐅᔭᖅᑕᖃᖏᑦᑐᖅ ᑕᕝᕙᓂ ᑕᓪᓕᒪᓄᑦ ᐊᕐᕌᒍᓄᑦ ᐸᕐᓇᒍᑎᒥ. ᐅᖃᖅᑏ, ᐊᕐᕙᕆᓗᐊᖅᑕᖓ ᑖᒃᓱᒪ ᑮᓇᐅᔭᐅᑉ 
ᐊᐅᓛᖅᑕᐅᓚᐅᖅᑐᖅ ᐊᓯᖏᓐᓄᑦ ᐱᓕᕆᐊᒃᓴᓄᑦ. 2004-2005 ᐊᒻᒪᓗ 2005-2006 ᑕᓪᓕᒪᑦ ᐊᕐᕌᒍᑦ ᐊᑭᑐᔪᓄᑦ 
ᐸᕐᓇᒍᑎ ᐃᓗᓕᖃᖏᑦᑐᖅ ᑮᓇᐅᔭᓂᒃ ᒥᑦᑕᕕᒻᒧᑦ ᐱᕙᓪᓕᐊᔾᔪᑎᒃᓴᓂᒃ ᐃᒃᐱᐊᕐᔪᒻᒧᑦ. 
 
ᐃᓱᒪᒍᓐᓇᑐᐃᓐᓇᖅᑐᖓ ᑕᐃᒃᑯᐊ ᐊᖏᖃᑎᒌᒍᑎᐅᔪᑦ ᐊᑐᖅᑕᐅᔪᑦ ᑮᓇᐅᔭᓄᑦ ᐃᓚᖓᑎᒍᑦ ᒐᕙᒪᑐᖃᒃᑯᑦ 
ᐊᖏᔫᑎᓄᑦ ᐱᓕᕆᐊᒃᓴᖏᓐᓄᑦ. ᕿᒥᕐᕈᑲᓐᓂᕐᓂᐅᔪᖅ 2005-2010 ᑕᓪᓕᒪᓄᑦ ᐊᕐᕌᒍᓄᑦ ᐊᑭᑐᔪᓄᑦ ᐸᕐᓇᒍᑎ 
ᓴᖅᑮᔪᖅ ᐱᑕᖃᖏᒋᐊᖓᓂᒃ ᐊᖏᔫᑎᓄᑦ ᐱᓕᕆᐊᒃᓴᓂᒃ ᐃᒃᐱᐊᕐᔪᒻᒥ, ᐅᖓᑖᓄᑦ ᐋᖅᑭᒋᐊᖅᑕᐅᓂᖓᓄᑦ 
ᐋᓐᓂᐊᕕᐅᑉ. ᐱᑕᖃᖏᑐᓪᓘᓐᓃᑦ ᐱᓕᕆᐊᒃᓴᒥᒃ ᐱᖏᐊᖅᑕᐅᔪᒃᓴᒥᒃ ᑕᕝᕙᓂ ᑕᓪᓕᒪᓄᑦ ᐊᕐᕌᒍᓂ ᒫᖓᓂᒃ 
2010-ᒥ. 
 
ᐅᖃᖅᑏ, (ᑐᓵᔨᒃᑯᑦ): ᒪᓕᒐᓕᐅᖅᑎᓕᒫᓄᑦ ᐊᖏᖅᑕᐅᔪᒪᔪᖓ ᐅᖃᐅᓯᕆᔭᒃᑲ ᐱᔭᕇᓐᓂᐊᕐᒪᑕ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᖏᖅᑕᐅᔪᒪᔪᖅ ᒪᓕᒐᓕᐅᖅᑎᓕᒫᓄᑦ ᐅᖃᐅᓯᕆᔭᒥᓂᒃ ᐱᔭᕇᕈᒪᓪᓗᓂ. 
ᐋᒡᒑᖅᑐᖃᑉᐸ. ᐱᑕᖃᖏᒻᒪᑦ. ᐹᓇᐸᔅ. 
 
ᐸᓈᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᒻᒪᓗ ᖁᔭᓐᓇᒦᒃ, ᒪᓕᒐᓕᐅᖅᑎᐅᖃᑦᑎᒃᑲ, ᐱᔭᕇᓐᓂᐊᕐᓗᖓ 
ᐅᖃᐅᓯᕆᔭᓐᓂᒃ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᒪᓕᒐᓕᐅᖅᑎᐅᖃᑦᑎᑲ ᐊᒥᓱᓂᒃ ᐱᓂᐊᕐᓂᕋᐃᓚᐅᖅᓯᒪᒻᒪᑕ ᐃᒃᐱᐊᕐᔪᒻᒥ, ᐊᒻᒪᓗ 
ᐊᐱᖅᓱᕈᑎᖃᕐᓂᐊᕐᕋᒪ ᒪᓕᒐᓕᐅᖅᕕᒻᒥ ᐱᓂᐊᕐᓂᕋᓐᓂᕆᓚᐅᖅᓯᒪᔭᖏᓐᓂᒃ ᐅᖃᐅᑎᓗᒋᑦ ᓂᕈᐊᖅᑎᒋᓯᒪᔭᓐᓄᑦ. 
ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐹᓇᐸᔅ. ᐹᑕᓴᓐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 104 - 2(2): ᓘᐱᓐ ᒎᓗᔅᓯᐅᕐᕕᒃ ᒪᑐᓕᕐᓂᖓ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᓇᖏᖅᓯᕗᖓ ᐅᓪᓗᒥ ᑐᓴᖅᑎᑦᑎᔪᒪᓪᓗᖓ ᒪᓕᒐᓕᐅᖅᑎᓂᒃ 
ᐱᓕᕆᐊᖑᓇᓱᐊᕐᓂᐊᖅᑐᒥᒃ ᓯᕗᓪᓕᖅᐹᒥ ᑐᓴᓚᐅᖅᑕᓐᓂᒃ ᐊᕐᕌᓂ. ᐅᓂᒃᑳᕆᔭᐅᖃᑦᑕᖅᓯᒪᔪᖅ ᐱᕙᓪᓕᐊᔪᑎᒍᑦ, 
ᑭᓐᕌᔅ ᒎᓗ ᓄᖅᑲᖅᓯᒪᓕᖅᑐᑦ ᒎᓗᓯᐅᖅᑐᑎᒃ ᑕᐃᑲᓂ ᓘᐸᐃᓐ ᒎᓗᒃᓯᐅᖅᕕᖓᓂ. 
 
ᑲᒪᒋᔭᐅᑦᑎᐊᖅᓯᒪᔪᖅ ᐊᒻᒪᓗ ᐋᖅᑭᐅᒪᑎᑕᐅᑦᑎᐊᖅᑐᓂ ᒪᕐᕈᐊᑎᖅᑐᓂ ᓯᕗᓂᐊᒍᑦ 
ᒪᑐᐃᓕᖅᑭᑦᑕᐅᓚᐅᖏᑎᓪᓗᒍ, ᒫᓐᓇᓕ ᑭᓯᐊᓂ ᒎᓗᒃᓯᐅᖅᕕᒃ ᒪᑐᔭᐅᓂᐊᕐᓕᖅᑐᖅ. ᑭᓐᕌᔅ ᑐᓂᓯᕙᓪᓕᐊᓕᖅᑐᖅ 
ᕿᒪᑦᑕᐅᓂᐊᕐᓂᖓᓂᒃ ᐊᒻᒪᓗ ᐅᑎᖅᑎᑦᑎᓂᕐᒧᑦ ᐸᕐᓇᒍᑎᒥᒃ ᒎᓗᓯᐅᖅᕕᒻᒥᒃ ᐱᓇᓱᐊᕈᓯᐅᓂᐊᖅᑐᓂ. ᐅᖃᖅᑏ, 
ᕿᓂᖅᕕᐅᖃᑦᑕᖅᑐᑦ ᐃᓚᒃᓴᔭᒥᒃ ᐊᒻᒪᓗ ᐅᔭᕋᓐᓂᐊᖅᕕᐅᕙᑦᑐᑦ ᐃᓚᓪᓗᐊᑕᕆᓂᐊᕐᒪᒍ ᓄᓇᕗᒻᒥ 
ᑮᓇᐅᔭᓕᐅᕋᓱᐊᕐᓂᐅᑉ ᐅᑭᐅᖑᓂᐊᖅᑐᓂ. ᐅᔭᕋᖅᓯᐅᓂᕐᒧᑦ ᑲᑉᐸᓂᐅᔪᑦ ᐃᖅᑲᓇᐃᔭᖅᑎᖃᕆᐊᖃᒻᒪᑕ 
ᐃᓕᓐᓂᐊᖅᓯᒪᑦᑎᐊᖅᑐᓂᒃ ᐱᓕᕆᔪᓐᓇᕐᓂᖏᒍᑦ. 
 
ᓲᖃᐃᒻᒪ, ᐃᓄᐃᑦ ᐊᑐᖅᑕᐅᓂᐊᕐᓂᖏᓐᓄᑦ ᐃᑲᔫᓯᐊᖅᑖᕈᓐᓇᐅᑎᖏᓐᓄᓪᓗ ᐊᖏᕈᑏᑦ 
ᐋᔩᖃᑎᒌᒍᑎᒋᓯᒪᔭᕇᖅᑕᕗᑦ ᐊᒻᒪᓗ ᐊᑎᓕᐅᖅᑕᐅᓯᒪᓪᓗᓂ ᐅᔭᕋᓐᓂᐊᖅᑎᓄᑦ ᑲᑉᐸᓂᐅᔪᓄᑦ, ᐱᑕᖃᑦᑎᑦᑎᔪᑦ 
ᖁᕕᐊᓇᖅᑐᓂᒃ ᐱᕕᒃᓴᖃᕐᓂᐅᔪᓂᒃ ᐃᓅᓱᒃᑐᖁᑎᑦᑎᓐᓄᑦ ᐊᒻᒪᓗ ᐊᓯᖏᓐᓄᑦ ᓄᓇᖃᑦᑎᐅᔪᓄᑦ. ᑕᐃᒪᓕ, 
ᑕᐅᑐᓐᓂᖅ ᕿᑎᕐᒥᐅᓂᒃ ᐊᓯᐊᓅᖅᓯᒫᔾᔪᓕᖅᑐᖅ ᐱᓇᓱᐊᖅᑐᑎᒃ ᐃᓚᖏᓐᓂᒃ ᐊᑐᖅᑕᐅᒍᓐᓇᖅᑐᓂᒃ 
ᐱᖁᑎᒋᔭᖏᓐᓂᒃ ᓘᐱᓐ ᒎᓗᓯᐅᖅᕕᐅᑉ. 
 
ᓴᓇᔭᕆᐅᖅᓴᓂᕐᒨᖏᖔᖅᑐᖅ ᐊᒻᒪᓗ ᐱᓕᕆᓂᐅᔪᓄᑦ ᐃᓕᓐᓂᐊᖅᕕᒃ, ᐋᖅᑭᒃᓯᒍᒪᔪᒍᑦ ᓄᓇᕗᑦ 
ᓯᕗᓪᓕᖅᐹᕆᓗᓂᐅᒃ ᐅᔭᕋᕐᓂᐊᕐᓂᕐᒧᑦ ᐃᓕᓐᓂᐊᖅᕕᒻᒥᒃ. ᕿᑎᕐᒥᐅᓂ ᑕᑯᒃᓴᐅᑎᑦᑎᔪᖃᑦᑎᓪᓗᒍ 
ᐱᓇᓱᐊᕈᓯᐅᓚᐅᖅᑐᒥ, ᐃᓚᐅᓂᖃᓚᐅᕐᒥᒐᒪ ᑲᑎᒪᔪᖃᑦᑎᓪᓗᒍ ᑭᒡᒐᑐᖅᑎᒋᔭᖏᓐᓂᒃ ᑭᓐᕌᔅ ᒎᓗ, ᕿᑎᕐᒥᐅᑦ 
ᑯᐊᐳᕇᓴᓐᑯᑦ ᐊᒻᒪᓗ ᑕᐃᕕᒃ ᑕᐃᒪᓐᓯᐅᖅᕕᒃ ᐅᖃᐅᓯᖃᑦᑐᑕ ᐱᑕᖃᕈᓐᓇᕐᓂᖓᓂᒃ ᐅᔭᕋᕐᓂᐊᕐᓂᕐᒧᑦ  

ᐃᓕᓐᓂᐊᕐᕕᒻᒥᒃ ᕿᑎᕐᒥᐅᓂ. ᐅᖃᕈᒪᓪᓗᖓ ᖁᕕᐊᓇᕐᒪᕆᒻᒪᑦ ᑕᑯᓪᓗᓂ ᐅᔭᕋᕐᓂᐊᕐᕕᓐᓄᑦ ᑲᑉᐸᓂᐅᔪᑦ 
ᑲᑎᑉᐸᓪᓕᐊᑎᓪᓗᒋᑦ ᓄᓇᕗᒻᒥ ᑲᑐᔾᔨᖃᑎᒌᓐᓂᒃᑯᑦ ᐊᒻᒪᓗ ᐱᓕᕆᔪᒪᓂᖏᑎᒍᑦ ᑲᑐᔾᔨᓂᒃᑯᑦ 
ᖃᓄᖅᑑᕈᑎᖃᕐᓗᑎᒃ ᐱᑕᖃᐃᓐᓇᕐᓂᖓ ᐃᖅᑲᓇᐃᔭᖏᑦᑐᓂᒃ ᐊᒻᒪᓗ ᐃᓕᓐᓂᐊᑲᓐᓂᓂᕐᒧᑦ ᐅᖃᐅᓯᐅᔪᓂᒃ. 
 
ᑕᑯᒃᓴᐅᑎᑦᑎᔪᒪᓪᓗᑎᒃ ᐱᓕᕆᔪᒪᓂᕐᒥᓂᒃ ᐋᖅᑭᒃᓯᓗᑎᒃ ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᖅᕕᒻᒥᒃ ᕿᑎᕐᒥᐅᓂ, 
ᐊᖓᔪᖅᑳᖑᔪᑦ ᕿᑎᕐᒥᐅᑦ ᑯᐊᐳᕇᓴᓐᑯᑦ ᐊᒻᒪᓗ ᑭᓐᕌᔅ ᒎᓗ ᐊᑎᓕᐅᓚᐅᖅᑐᑦ ᑐᑭᑖᖃᑎᒌᓐᓂᕐᒧᑦ 
ᐊᖏᖃᑎᒌᒍᑎᒥᒃ ᐱᓇᓱᐊᕈᓯᐅᓚᐅᖅᑐᒥ. 
 
ᐅᖃᖅᑏ, ᑐᓴᖅᑎᑦᑎᒋᐊᑲᓂᕐᓂᐊᕐᕋᒪ ᒪᓕᒐᓕᐅᖅᕕᒻᒥᒃ ᑕᒪᓐᓇ ᐱᔪᒥᓇᕐᒪᑦ ᐱᓕᕆᐊᖑᓇᓱᐊᖅᑐᖅ 
ᓯᕗᒧᐊᑦᑎᓪᓗᒍ 2005-ᒥ. ᑎᓕᐅᖅᐸᒃᑲ ᒐᕙᒪᒃᑯᑦ ᐃᑲᔪᖅᑐᐃᖁᓪᓗᒋᑦ ᐅᔭᕋᓐᓂᐊᕐᓂᕐᒧᑦ ᐃᓕᓐᓂᐊᕐᕕᒃᓴᒥᒃ 
ᓄᓇᕗᑦ ᔭᒐᐃᖁᓇᒍ ᐱᒻᒪᕆᐊᓘᔪᒥᒃ ᐱᖁᑎᒥᒃ ᑕᐃᑲᓂ ᓘᐱᓐ ᒎᓯᐅᖅᕕᒻᒥ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐹᑕᓴᓐ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᕿᓚᕝᕙᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 105 - 2(2): ᓂᕈᐊᖅᑕᐅᔪᑦ ᐸᓐᓂᖅᑑᒥ 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎᑦᑎᔩᑦ. ᐊᔾᔨᒌᙱᑐᒃᑰᐸᑉᐳᒍᑦ 
ᓂᕈᐊᖅᑕᐅᓇᓱᑦᑎᓪᓗᑕ. 2004-ᖑᑎᓪᓗᒍ, ᑕᐃᒃᑯᐊ ᐃᓄᐃᑦ ᒪᓕᒐᓕᐅᖅᑎᒧᑦ ᓂᕈᐊᖅᑕᐅᓇᓱᐊᓚᐅᖅᑐᑦ 
ᐊᒻᒪᓗᑦᑕᐅᖅ ᓯᕗᓪᓕᖅᐹᒥ, ᓄᑖᖅ ᓂᕈᐊᖅᑕᐅᓚᐅᖅᑐᖅ ᒪᐃᔭᒧᑦ ᔮᒃ ᒪᓐᓂᐊᐱᒃ, ᓕᕙᐃ ᐃᕕᒃ, ᓰᓚ ᕿᓚᕝᕙᖅ, 
ᕇᑕ ᒪᐃᒃ, ᔪᐊᓇᓯ ᖄᐱᒃ, ᓴᑭᐊᓯ ᓴᐅᓪᓗᐊᐱᒃ, ᓇᐃᒥ ᐊᒃᐸᓕᐊᓗᒃ, ᒫᓇᓯ ᐃᕕᒃ ᐊᒻᒪᓗ ᐱᐊ ᖃᖅᑲᓯᖅ 
ᓂᕈᐊᖅᑕᐅᓚᐅᖅᑯᑦ ᕼᐊᒻᒪᓚᒃᑯᓐᓄᑦ ᑲᑎᒪᔨᒋᓂᐊᖅᑕᖏᓐᓄᑦ. 
 
ᐃᓪᓗᓕᕆᔨᒃᑯᓐᓄᑦ, ᓄᑖᖑᔪᖅ ᐃᔅᓯᕙᐅᑕᖅ ᔪᐊᓇᓯ ᒪᓐᓂᐊᐱᒃ, ᑲᑎᒪᔩᑦ ᔭᐃᑯ ᐃᓱᓪᓗᑕᖅ, ᐃᖅᓱᒃᑎᒋᔭᕗᑦ, ᒫᑭ 
ᐃᓱᓪᓗᑕᖅ, ᒨᓯᓯ ᓇᑲᓱᒃ, ᓵᓕ ᖁᒻᒧᐊᑦᑐᖅ, ᑕᐃᕕᑎ ᑰᓂᓘᓯ, ᓰᒥ ᐊᒻᒫᓕᒃ ᐊᒻᒪᓗ ᔨᒥ ᐊᒻᒫᓕᒃ, ᐅᖅᓴᐃᔨᒋᔭᕗᑦ, 
ᒨᓯ ᐊᕐᓇᒃᑲᖅ ᐊᒻᒪᓗ ᔩᕗᐊ ᒪᓐᓂᐊᐱᒃ ᓇᒻᒥᓂᓕᓐᓄᑦ ᑭᒡᒐᕐᑐᐃᔨᐅᓪᓗᓂ. 
 
ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ, ᓄᑖᖑᔪᖅ ᐃᔅᓯᕙᐅᑕᖅ ᑎᒥᐅᓯ ᐃᕕᒃ, ᓴᓂᓪᓕᕋ ᐊᒻᒪᓗ ᑕᑯᓐᓇᖅᑲᑦ 
ᖁᖓᑦᑐᔅᓴᐅᒋᕗᖅ. ᑲᑎᒪᔨᐅᓂᐊᓕᖅᑐᑦ ᐋᓄᓘ ᑎᐊᓚ, ᒦᑲ ᐊᕐᓇᒃᑲᖅ, ᑕᐃᓇ ᐊᒻᒫᓕᒃ. ᑕᐃᓇ 
ᐃᓕᓐᓂᐊᕐᑐᓕᕆᔨᒃᑯᓐᓄᑦ ᑲᑎᒪᔨᐅᓯᒪᓕᖅᑐᖅ ᐊᑯᓂᕈᓗᒃ, ᐊᒻᒪᓗ ᐱᑦᑎᐊᑐᒻᒪᕆᐅᓪᓗᓂ. ᓂᕈᐊᖅᑕᐅᖏᓐᓇᕐᖓᑦ. 
ᐊᒻᒪᓗᑦᑕᐅᖅ ᒫᓇᓯ ᒪᓐᓂᐊᐱᒃ, ᓯᐅᕋ ᑕᐅᑐᐊᕐᔪᒃ ᐊᒻᒪᓗ ᐋᓚᓐ ᕋᒻᐴᓪᑦ. 
 
ᐆᒪᔪᕐᓂᐊᑎᒃᑯᓐᓄᑦ ᓂᕈᐊᖅᑕᐅᓚᐅᖅᑐᑦ, ᐃᔅᓯᕙᐅᑕᖅ ᒨᓯᓯ ᖄᐱᒃ, ᑲᑎᒪᔩᑦ ᑕᐃᓯ ᑮᓇᐃᓐᓇᖅ, 
ᓄᓕᐊᕆᔭᐅᓪᓗᓂ ᐃᓪᓗᐊᔪᓐᓄᑦ ᓯᒥᐅᓂ ᑮᓇᐃᓐᓇᖅ, ᖃᐅᔨᒪᔭᐅᒻᒪᕆᑦᑐᖅ ᐃᙱᑎᑦᑎᔨᐅᓂᕐᒧᑦ, ᕕᓕ ᐃᕕᒃ, 
ᓕᐅᐸ ᐊᒃᐸᓕᐊᓗᒃ, ᓚᐃᒥ ᓇᑲᓱᒃ, ᒨᓯᓯ ᓇᑲᓱᒃ, ᒫᓇᓯ ᒪᓐᓂᐊᐱᒃ, ᐊᒻᒪᓗ ᒨᓯᓯ ᓄᕙᖅᑭ. ᐅᐱᒋᒻᒪᕆᑉᐸᒃᑲ 
ᐊᒻᒪᓗ ᐱᓕᕆᑦᑎᐊᖁᒥᓇᕋᓗᐊᖅᑯᑦ. ᖁᕕᐊᓱᑉᐳᖓ ᐃᖅᑲᓇᐃᔭᖃᑎᒋᒍᓐᓇᕐᓂᐊᕋᒃᑭᑦ. ᑐᙵᓱᑦᑎᑲᓐᓂᕈᒪᕙᒃᑲ. 
ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᑐᑐ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 106 - 2(2): ᐅᐱᒍᓱᓐᓂᖅ ᓂᔾᔭᐅᓯᔭᖅᑐᓕᕆᔨᒃᑯᑦ ᑲᑐᔾᔨᖃᑎᒌᒃᑯᖏᓐᓄᑦ  
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

797

ᑐᑐ: ᖁᔭᓐᓇᒦᒃ, ᐅᖃᖅᑎᑦᑎᔩ. ᐱᒋᐊᓚᐅᙱᓂᓐᓂ ᒪᓕᒐᓕᐅᖅᑏ ᐅᖃᐅᓯᖏᓐᓂ, ᒪᓕᒐᓕᐅᖅᑎᐅᖃᑦᑎᓐᓂ 
ᖁᕕᐊᓱᖁᔨᕗᖓ, ᐅᖃᕆᐊᖃᕋᒪ ᓯᕗᓕᐅᖅᑎᑎᓐᓄᑦ. 
 
(ᐅᐃᕖᑎᑐᑦ ᐅᖃᖅᑐ) ᐊᒻᒪᓗ ᐅᖃᐅᓯᖃᕐᑐᓂᑦ "ᑎᑦᑐᕿᓐᓇᖅᑯ". ᓇᒡᒐᔾᔭᐅᖑᑎᓪᓗᒍ ᐅᕝᕙᓘᓐᓃᑦ 
ᓇᒡᒐᔾᔭᐅᓕᖅᑭᐅᑎᓪᓗᒍ, ᓯᕗᓕᖅᑎᑐ ᑐᓴᖅᑎᑦᑎᓚᐅᕐᖓᑦ ᓄᑖᒥ ᐸᓂᑦᑖᕐᓂᕋᖅᑐᓂ ᐊᒻᒪᓗ ᐅᑯᐊ ᐸᓂᖓᓄᑦ, 
ᐲᑐᕆᔅ-ᒧᑦ, ᐸᓂᑦᑖᖅᑲᐅᖓᓄᑦ, (ᐅᐃᕖᑎᑐᑦ ᐅᖃᖅᑐᖅ) ᐱᑯ-ᒨᙱᑦᑐᖅ, ᐱᑎᑦᑎᒐᓱᑦᑕᐃᓕᒍᒃ, ᑕᐃᒪᓐᓇ 
ᐅᖃᐅᓯᖃᕈᒪᕋᑖᖅᑯᖓ ᓯᕗᓕᖅᑎᒧᑦ ᐊᒻᒪᓗ ᐅᐱᒋᓂᕋᕐᓗᒍ. 
 
ᑕᒪᓐᓇ ᐱᔪᓐᓇᐅᑎᖃᕐᓂᖅ ᐅᖃᐅᓯᐅᕙᒻᒪᑦ ᒪᓕᒐᓕᐅᕐᕕᑎᓐᓂ ᐅᓪᓗᑕᒫᑲᓴᒃ ᐊᕐᕌᓂᐅᓚᐅᖅᑐᖅ. ᐅᓪᓗᒥ 
ᓂᑯᕕᑉᐳᖓ ᐅᖃᐅᓯᖃᕈᒪᓪᓗᖓ ᐱᔾᔪᑎᒥᑦ. ᐅᖃᖅᑎᑦᑎᔩ, ᑖᓐᓇ ᒍᕇᔅ ᓚᐃᑦᓂᖕ. ᐅᐱᒍᓱᒻᒪᕆᖅᐳᖓ ᐃᖃᓗᐃᑦ 
ᓂᔾᔭᐅᓯᔭᖅᑐᓕᕆᔨᒃᑯᑦ ᑲᑐᔾᔨᖃᑎᒌᒃᑯᖏᓐᓂ ᐊᒻᒪᓗ ᐃᓄᒃᓱᒃ ᐃᓕᓐᓂᐊᕕᐋᓗᒻᒥ ᐱᐅᔪᒻᒪᕆᐅᓚᐅᖅᑐᒥᑦ 
ᑕᑯᔅᓴᐅᑎᑦᑎᑎᓪᓗᒋᑦ ᓂᔾᔭᐅᓯᔭᖅᑎᓪᓗᒋᑦ "ᒍᕇᔅ". 
 
ᑕᑯᓐᓇᖅᑕᐅᓂᖏᓐᓂ ᐱᖓᓱᓂᑦ ᐅᓐᓄᓂᑦ, ᑕᐅᓴᙳᓗᐊᖅᑐᑦ ᐃᓄᐃᑦ ᑕᑯᓐᓇᕆᐊᓚᐅᖅᑯᑦ. ᐃᓚᖏᑦ ᐊᕐᓛᑦ 
ᐃᓯᖅᑎᑕᐅᓚᐅᙱᓚᑦ. ᐃᒪᓐᓇᐅᒐᓗᐊᖅᑎᓪᓗᒍ, ᐅᖃᖅᑎᑦᑎᔩ, ᓈᑦᑎᖑᔭᐅᑎᓪᓗᒍ ᑕᑯᓐᓇᖅᑕᐅᔭᕆᐊᖃᓚᐅᖅᑐᑦ 
ᐅᓐᓄᓴᒃᑯᑦ ᓄᖅᑲᕐᑎᑕᐅᓚᐅᖅᑎᓪᓗᒍ ᐱᖅᓯᕐᓂᖓᓄᑦ ᐊᒻᒪᓗ ᐋᖅᑭᑦᑕᐅᒃᑲᓂᕐᑐᓂᑦ ᖃᐅᑎᓪᓗᒍ ᐅᓐᓄᒃᑯᑦ. 24-
ᖑᔪᑦ ᐃᓕᓐᓂᐊᕐᑏᑦ ᐃᑲᔪᖅᑕᐅᓪᓗᑎᑦ 36-ᖑᔪᓄᑦ ᐃᓕᓐᓂᐊᕐᑎᓄᑦ ᑕᑯᔅᓴᐅᒐᑎᑦ ᐃᑲᔪᖅᑐᑎᑦ: 
ᐊᑐᖅᑕᐅᔭᕆᐊᖃᓚᐅᖅᑐᑦ ᑕᑯᓐᓇᕐᑕᐅᑎᓪᓗᒋᑦ ᐊᒻᒪᓗ ᐊᔾᔨᒌᙱᑦᑐᑦ ᓴᓇᔭᐅᓚᐅᖅᑐᑦ ᐃᓕᓐᓂᐊᕐᑎᓄᑦ ᐊᒻᒪᓗ 
ᓯᕗᓪᓕᖅᐹᒥ, ᒪᕐᕉᒃ ᐃᓄᒃᓱᒃ ᐃᓕᓐᓂᐊᕐᕕᐋᓗᒻᒥ ᐃᓕᓐᓂᐊᕐᑏᒃ ᐱᖃᑕᐅᓚᐅᖅᑰᒃ ᓂᔾᔭᐅᓯᔭᖅᑎᓄᑦ. 
ᐊᒻᒪᓗᑦᑕᐅᖅ, ᐊᒥᓱᒻᒪᕇᑦ ᐃᑲᔪᖅᑎᐅᔪᑦ ᓄᓇᓕᓐᓂ ᐃᖅᑲᓇᐃᔮᖃᓚᐅᖅᑯᑦ ᑕᑯᔅᓴᐅᖏᑦᑐᓂᑦ ᑐᓄᐊᓂ ᑕᒪᓐᓇ 
ᑕᑯᓐᓇᖅᑕᐅᓂᐅᔪᖅ ᐱᑦᑎᐊᓂᒻᒪᕆᖓᓄᑦ. 
 
ᐅᖃᖅᑎᑦᑎᔩ, ᑕᒪᓐᓇ ᑕᑯᔅᓴᐅᑎᑦᑎᓂᖅ ᐱᔪᓐᓇᓚᐅᙱᓚᖅ ᓄᓇᓕᓐᓄᑦ ᐃᑲᔪᖅᓱᑕᐅᓐᓂᖏᑉᐸᑕ. 
ᖁᔭᓐᓇᒦᕈᒪᕙᒃᑲ ᓄᓇᓕᐸᐅᔭᐃᑦ ᐃᖃᓗᓐᓂ ᐊᒻᒪᓗ ᓄᓇᓕᓐᓂ ᓇᒻᒥᓂᖃᕐᑐᑦ ᐊᒻᒪᓗ ᑲᑐᔾᔨᖃᑎᒌᖑᔪᑦ 
ᐱᔪᓐᓇᑎᑦᑎᓚᐅᕐᓂᖏᓐᓄᑦ. ᖁᔭᓕᒋᐊᖃᖅᑯᒍᑦ ᐱᔪᓐᓇᓚᐅᕋᑦᑕ ᓴᖅᑮᒍᓐᓇᕐᓗᑕ ᐊᒻᒪᓗ ᑕᑯᓐᓇᕈᓐᓇᕐᓗᑕ 
ᑕᑯᕋᕐᓈᑎᑕᐅᔪᓐᓇᕐᑐᒥᑦ. ᓄᓇᑦᑎᓐᓂᒥᐅᑕᔅᓴᔭᓪᓚᕇᒃ ᔮ ᑐᕋᕘᑕ ᐊᒻᒪᓗ ᐅᓕᕕᐊ ᓂᐅᑕᓐ-ᔮᓐ ᐅᕙᑦᑎᓐᓂ 
ᐅᐱᑦᑎᑦᑎᕖᙵᒃᑲᓐᓂᕆᕗᖅ, ᐊᒻᒪᓗ ᑲᑎᒪᔨᐅᖃᑎᒃᑲ ᐅᕙᓂ ᒪᓕᒐᓕᐅᕐᕕᒻᒥ ᐅᐱᒋᕙᒌᖃᑎᒋᔪᒪᕙᒃᑲ 
ᐱᓕᕆᑦᑎᐊᖅᑐᐊᓘᓚᐅᕐᓂᖏᓐᓄᑦ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑐᑐ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᓚᕋᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 107 – 2(2): ᐱᓕᒻᒪᒃᓴᕈᑎᐅᔪᑦ ᐱᓕᕆᐊᑦ ᓴᖅᑭᖅᑎᑕᐅᔭᕆᐊᓖᑦ 

ᐅᔭᕋᓐᓂᐊᕐᓂᕐᒧᑦ 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥᒃ, ᑕᕝᕙᐅᕗᑏᕈᒪᕙᒃᑲ ᒪᐃᔭᐅᔪᖅ ᑲᑎᒪᔨᐅᔪᓪᓗ 
ᐊᕐᕕᐊᓂ. 
 
ᐅᓪᓗᒥ ᓂᑯᕕᑉᐳᖓ ᐃᓱᒫᓘᑎᒐ ᓴᖅᑭᖅᑎᔪᒪᓪᓗᒍ, ᑕᒪᓐᓇ ᐃᑉᐸᔅᓵᓂ ᐅᖃᐅᓯᕆᓚᐅᕋᓗᐊᕐᒥᔭᕋ 
ᐊᐱᖅᓱᕈᓐᓇᖅᑎᓪᓗᑕ, ᐊᒻᒪᓗ ᒥᓂᔅᑕᐅᔪᖅ ᐅᖃᓚᐅᕐᒪᑦ ᑕᒪᔅᓱᒥᖓ ᐱᓕᕆᐊᖃᕐᓂᕋᖅᑐᓂ. 
 
ᑭᓯᐊᓂᓕ, ᐃᓱᒫᓘᑎᖃᕐᔪᐊᕋᒪ, ᖃᐅᑕᒫᐸᓗᒃ ᐅᖄᓚᕕᐅᕙᒃᑲᒪ ᐃᓄᓐᓂ ᐅᔭᕋᓐᓂᐊᕐᓂᕐᒧᑦ ᐱᔾᔪᑎᓕᓐᓂ, ᐊᒻᒪᓗ 
ᐅᖄᓚᑲᑕᖃᑦᑕᒃᑲᓐᓂᙳᓱᓕᕆᓪᓗᑎᑦ. ᐱᒋᐊᙳᓱᓕᕐᒥᒻᒪᑕ. ᑲᑎᒪᓪᓗᑕ ᐱᖅᓯᓚᐅᖅᑎᓐᓇᒍ, ᑕᒪᓐᓇ ᕿᑎᕐᒥᐅᒧᑦ 
ᒪᓕᒐᓕᐅᖅᑎᒧᑦ ᐅᖃᐅᓯᐅᓚᐅᕋᓗᐊᕆᕗᖅ. ᑕᒪᓐᓇ ᖃᐅᔨᔪᒥᓇᖅᑑᒻᒪᑦ. 
 
(ᑐᓵᔨᒃᑰᕈᓐᓃᖅᑐᖅ) ᖃᐅᔨᒪᒐᔅᓯ, ᑭᕙᓪᓕᕐᒥᒃ ᐅᔭᕋᓐᓂᐊᖃᑦᑕᖅᓯᒪᒻᒪᑕ ᐊᑯᓂᐅᔪᖅ ᐊᒻᒪᓗ ᐊᕕᑦᑐᖅᓯᒪᓂᕗᑦ 
ᐊᓯᖏᓐᓂᒃ ᕿᓂᖃᑦᑕᓲᖑᒻᒪᑕ ᒪᑭᒪᐅᑎᒃᓴᕗᑦ ᖁᕝᕙᐹᓪᓕᖁᓪᓗᒍ. ᐊᕐᕌᒎᓂᐊᖅᑐᓂᒃ, ᐊᑕᐅᓯᖅ ᐆᑦᑑᑎᐅᕗᖅ  

Cumberland Resource Middlebank Project-ᖑᓂᕋᖅᑕᐅᔪᖅ. (ᑐᓵᔨᒃᑯᑦ): ᕿᒥᕐᕈᒻᒪᑕ 
ᐱᒋᐊᖅᑎᑦᑎᔪᒪᓪᓗᑎᑦ... 
 
(ᑐᓵᔨᒃᑰᕈᓐᓃᖅᑐᖅ) ᔮᓐᓄᐊᕆ 26-ᖑᑎᓪᓗᒍ ᑕᒫᓂ ᐊᕐᕌᒍᒥ, ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ 
ᓴᖅᑮᓚᐅᖅᓯᒪᒻᒪᑦ ᐱᕙᓪᓕᐊᔪᒃᑯᑦ ᐅᖃᖅᑐᒥᓂᐅᓪᓗᓂ ᖃᐅᔨᒪᓇᑦᑎᐊᖅᑎᑦᑎᓂᐊᕐᓂᕋᐃᓪᓗᓂ ᓇᒻᒥᓂᖁᑎᓕᐅᔪᑦ 
ᐃᖅᑲᓇᐃᔭᖅᑎᐅᔪᓪᓗ ᐱᓕᒻᒪᒃᓴᖅᑎᑕᐅᒐᔭᕐᓂᖏᓐᓂᒃ ᐅᔭᕋᓐᓂᐊᕐᓂᕐᒧᑦ ᐃᖅᑲᓇᐃᔮᖅᑖᕈᓐᓇᖁᓪᓗᒋᑦ ᑕᒪᓐᓇ 
ᐱᖓᓲᖃᑕᐅᓪᓗᑎᑦ ᓯᕗᓪᓕᐅᑎᓐᓂᐊᕐᓂᕋᓚᐅᖅᓯᒪᒻᒪᒍ ᑕᒪᓐᓇ ᐅᔭᕋᓐᓂᐊᕐᓂᐅᔪᖅ 
ᐱᓕᕆᐊᕆᔭᐅᒃᑲᓐᓂᖁᓪᓗᓂᐅᒃ. 
 
(ᑐᓵᔨᒃᑯᑦ) ᑕᒪᓐᓇ ᓱᓕᓪᓚᕆᑦᑐᖅ, ᐊᖏᖃᑎᒋᕙᕋ ᒥᓂᔅᑕᐅᔪᖅ, ᐅᖃᓚᐅᖅᓯᒪᒻᒪ ᐱᒋᐊᕐᓂᐊᕐᓂᕋᐃᓪᓗᓂ ᐊᒻᒪᓗ 
ᐅᑉᐱᕆᓚᐅᖅᓯᒪᒐᒃᑯ. (ᑐᓵᔨᒃᑰᕈᓐᓃᖅᑐᖅ) ᐊᖏᖃᑎᒋᕙᕋ ᒥᓂᔅᑕᐅᔪᖅ ᑕᒪᔅᓱᒥᖓ. 
 
ᑭᓯᐊᓂᓕ, ᐃᓄᖁᑎᒃᑲ ᐅᑕᖅᑭᒻᒪᑕ ᓱᓕ ᐃᓕᓐᓂᐊᖅᑎᑕᐅᒋᐊᖃᕐᒪᑕ ᐱᓕᒻᒪᒃᓴᖅᑎᑕᐅᒐᑎᑦ. (ᑐᓵᔨᒃᑯᑦ) 
ᐅᖃᖅᑲᓐᓂᕈᒪᔪᖓ ᐃᓄᒃᑎᑐᑦ ᐃᓄᖁᑎᒃᑲ ᓱᓕ ᐅᑕᖅᑭᒻᒪᑕ ᐊᒥᓲᒻᒪᑕ ᐃᓄᐃᑦ ᐃᖅᑲᓇᐃᔮᖃᙱᑦᑐᑦ ᓄᓇᓐᓂ, 
ᓂᕈᐊᕐᕕᐅᓯᒪᔭᓐᓂ. 
 
ᐅᑕᖅᑭᙳᓕᕐᒪᑕ, ᓂᑉᐸᖅᑐᖅᑎᑐᑦ ᖃᐅᔨᓇᓱᐊᖅᑐᑎᑦ ᓇᓕᐊᑦ ᐱᕕᒃᓴᖃᕐᓂᐅᔪᖅ ᓴᖅᑭᕋᔭᕐᒪᖔᕐᒥᒃ 
ᐅᑕᖅᑭᑐᐃᓐᓇᖅᑐᑎᑦ. 
 
ᐊᖏᖅᑕᐅᔪᒪᕗᖓ ᐅᖃᐅᓯᓐᓂ ᓄᖅᑲᐅᑎᖃᕈᒪᓪᓗᖓ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᐅᔪᖅ ᐊᖏᖅᑕᐅᔪᒪᕗᖅ ᓄᖅᑲᐅᑎᖃᕈᒪᓕᖅᑐᓂ ᐅᖃᐅᓯᒃᓴᖏᓐᓂᒃ. 
ᐊᖏᙱᑦᑐᑦ? ᐊᖏᖅᑐᐃᓐᓇᐃᑦ, ᑲᔪᓯᓕᕆᑦ ᐊᓚᕋᓚᒃ. 
 
ᐊᓚᕋᓚᒃ: ᖁᔭᓐᓇᒦᒃ, ᐅᖃᖅᑎ. ᐃᓄᐃᑦ ᑭᕙᓪᓕᕐᒥᐅᑕᐃᑦ ᐃᖅᑲᓇᐃᔭᕈᒪᒻᒪᑕ, ᒪᓕᒐᓕᐅᖅᑎᐅᖃᑎᒐ 
ᐅᖃᖅᑲᐅᒻᒪᑦ ᑕᕝᕙᓂ ᒪᓕᒐᓕᐅᕐᕕᒻᒥ, ᒐᕙᒪᒃᑯᓐᓂ ᐃᑲᔫᓯᐊᖅᑖᙱᓐᓂᖅᓴᐅᖁᒐᓗᐊᕋᑦᑎᒍ ᐃᓄᐃᑦ. 
 
ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᐱᕆᓚᐅᕋᒃᑯ ᐃᑉᐸᔅᓴᖅ ᐃᑉᐸᔅᓵᓂᓗᑭᐊᖅ; ᖃᓄᐃᓕᐅᖅᑕᐅᕙᑦ ᑕᒪᓐᓇ 
ᐃᓕᓐᓂᐊᑎᑦᑎᓂᐅᒋᐊᓕᒃ ᐱᓕᒻᒪᒃᓴᐃᓂᐊᒋᐊᓕᒃ? ᒪᓕᒐᓕᐅᕐᕕᒻᒦᑦᑐᓂᒃ ᐅᖃᐅᔾᔨᔪᒻᒪᑦ ᒥᓂᔅᑕᐅᔪᖅ 
ᐃᓕᓐᓂᐊᖅᑐᓕᕆᔨᒃᑯᓐᓄᑦ ᐱᓕᕆᐊᖃᕐᒪᑕ ᑕᒪᔅᓱᒥᖓ ᐱᔾᔪᑎᐅᔪᒥᒃ. 
 
ᑕᐃᒪᓕ ᓱᒃᑲᐃᓪᓕᖅᑎᑕᐅᔪᒪᙱᓚᖓ ᓄᖅᑲᖓᑎᑕᐅᖁᙱᒃᑲᓗᐊᖅᐸᕋ ᒐᕙᒪᒃᑯᓐᓄᑦ. ᐅᑕᖅᑭᒐᑦᑕ ᓱᓕ 
ᒐᕙᒪᒃᑯᑦ ᐅᔭᕋᓐᓂᐊᕐᓂᕐᒧᑦ ᐊᑐᖅᑕᐅᓂᐊᖅᑐᑦ ᐸᕐᓇᒍᑎᓕᐊᒃᓴᖏᓐᓂᒃ ᓴᖅᑭᖅᑎᑕᒃᓴᖏᓐᓂᒃ, ᐊᒻᒪᓗ 
ᐱᒻᒪᕆᐅᒻᒪᑦ ᑲᔪᓯᒍᑦᑕ ᑕᕝᕙᓂ ᒪᓕᒐᓕᐅᕐᕕᒻᒥ ᐅᔭᕋᓐᓂᐊᕐᓂᕐᒧᑦ ᐱᓕᒻᒪᒃᓴᕐᓂᕐᒥᒃ. 
 
ᑲᑎᒪᔩᓐᓇᐃᑦ ᑲᑎᒪᑎᓪᓗᒋᑦ ᐊᕐᕕᐊᓂ ᐱᓕᕆᐊᕆᓂᐊᕐᓂᕋᓚᐅᖅᓯᒪᔭᕗᑦ ᒪᑐᐃᖅᓯᓗᑕ ᓴᓇᔨᒃᓴᐅᓂᕐᒧᑦ ᓄᓇᕘᒥ 
ᐃᓕᓐᓂᐊᕐᕕᒻᒥ ᐱᔭᕇᖅᓯᒪᓕᕈᑎᑦ ᑭᖑᓪᓕᕐᒥ ᑲᑎᒪᕕᔾᔪᐊᖅᑎᓪᓗᒋᑦ ᒪᓕᒐᓕᐅᖅᑏᑦ. 
 
ᑕᐃᒪᓕ ᓵᑕᐅᓯᒪᓪᓚᕆᙳᓱᒃᑲᑦᑕ ᓂᕈᐊᖅᑎᖁᑎᒋᔭᑦᑎᓐᓄᑦ ᐱᓕᕆᐊᕐᓂᐊᕋᖅᓯᒪᔭᑦᑎᓐᓄᑦ, ᐊᒻᒪᓗ 
ᐊᐱᖅᑯᑎᖃᙳᓱᒻᒥᒐᒪ ᒥᓂᔅᑕᐅᔪᒧᑦ ᐃᓕᓐᓂᐊᕐᓂᓕᕆᔨᒃᑯᓐᓄᑦ ᑕᒪᔅᓱᒪ ᒥᒃᓵᓄᑦ ᐅᐊᑦᑎᐊᕈᒃᑲᓐᓂᖅ. ᖁᔭᓐᓇᒦᒃ, 
ᐅᖃᖅᑎ.  
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᓚᕋᓚᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐃᕝᔭᕈᑕᐃᓚᒃ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 108 – 2(2): ᖁᕐᓗᖅᑑᑉ ᐃᒪᖓ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓯᕗᓪᓕᖅᐹᒥᒃ, ᐅᐱᒋᔪᒪᓪᓗᒍ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓ 
ᑮᓇᐅᔭᓂᒃ ᐅᓂᒃᑳᖃᕐᓂᖓᓄᑦ. ᐱᓕᕆᖃᑎᖃᕈᒪᑦᑎᐊᕐᒪᑦ ᒪᓕᒐᓕᐅᖅᑎᓂᒃ. 
 
ᐅᓪᓗᒥ ᓇᖏᖅᓯᕗᖓ ᐅᖃᐅᓯᖃᕈᒪᓪᓗᖓ ᖁᓪᓗᖅᑑᑉ ᐃᒥᖓᓂᒃ (ᑐᓵᔨᒃᑯᑦ ᐃᓱᓕᑉᐳᖅ) ᐃᒥᖃᖃᑦᑕᕐᒪᑦ 
ᖁᓪᓗᖅᑑᖅ ᑳᐳᒪᐃᓐ ᑰᖓᓂᒃ. ᑰᑦᑕᖅᑐᓂ ᐃᒥᖅᑕᖅᕕᐅᑉ ᓱᓪᓗᓕᖓᑎᒍᑦ ᓴᓂᐅᔾᔭᐃᑯᑎᖃᑦᑐᓂ ᐊᒻᒪᓗ 
ᖁᐱᕐᕈᖃᔾᔭᐃᑯᑎᖃᑦᑐᓂ, ᐊᒻᒪᓗ ᐃᒥᒃᑯᕕᒻᒦᑎᑕᐅᓕᖅᐸᑦᑐᓂ, ᐃᒥᖅᑕᐅᑎᓄᓪᓗ ᐃᒥᖅᑕᖅᕕᐅᕙᑦᑐᓂᒃ ᐃᓄᓐᓄᑦ 
ᐃᒥᕆᔭᐅᓂᐊᖅᑐᒥᒃ. 
 
ᒪᓕᒐᓕᐅᖅᑏᑦ ᐅᐱᙵᓵᖑᑎᓪᓗᒍ ᓄᓇᑦᑎᓐᓅᓚᐅᖅᑐᑦ ᖃᐅᔨᓚᐅᖅᑐᖅᑲᐃᑦ ᓴᐅᔭᐅᓂᑯᑦ ᑭᓂᖅᑕᕐᓂᒃ 
ᐃᒥᑦᑎᓐᓂᒃ ᐅᐱᙵᔅᓵᒥ ᐊᐅᕋᑖᕐᓂᑯᖓᓄᑦ. ᑕᐃᒃᑯᐊ ᖁᓪᓗᖅᑑᒦᓚᐅᖅᑐᑦ ᑐᓴᓚᐅᖅᑐᔅᓴᐅᒧᑦ ᐱᕙᓪᓕᐊᔪᒥᒃ 
ᐃᒥᑦᑕ ᐱᐅᖏᓐᓂᖓᓂᒃ. 
 
ᐊᒥᐊᕆᖃᑦᑕᖅᑕᖓ ᐃᒥᐅᑉ ᑯᕕᑦᑕᑐᒃᑯᑦ ᑯᕕᑎᑕᐅᑎᓪᓗᒍ ᓱᕈᔾᔭᐃᒃᑯᑎᖃᕋᓗᐊᖅᑐᒃᑯᑦ, ᐃᓱᒪᓇᓪᓚᕆᑦᑐᖅ 
ᐃᒥᖃᐅᑎᕗᑦ ᐱᑕᖃᕆᐊᖓᓂᒃ ᓴᐅᔭᐅᓂᑯᐃᑦ ᑭᓂᖅᑕᕐᓂᒃ, 
 
ᖃᐅᔨᓴᖅᑕᐅᑎᓪᓗᒍ, ᐃᒥᖅ ᖃᓄᐃᖏᑦᑑᒐᓗᐊᖅ ᐃᒥᖅᑕᐅᖃᑦᑕᕐᓗᓂ. ᖃᓄᐃᖏᒃᑲᓗᐊᖅᑎᓪᓗᒍ ᐃᒥᖅ 
ᐃᒥᕋᔅᓴᐅᓗᓂ, ᑭᓯᐊᓂᓕ ᑐᓴᖃᑦᑕᖅᓯᒪᔪᖓ ᓄᓇᖃᑦᑎᐅᔪᓂᒃ ᒪᕐᕋᒥᒡᒎᖅ ᐃᒥᖅᑑᔮᕐᓇᕐᒪᑦ. 
 
ᖃᐅᔨᒪᔪᖓ ᑮᓇᐅᔭᖅᑕᖃᑦᑐᖅ ᑕᕝᕙᓂ ᑕᓪᓕᒪᑦ ᐊᕐᕌᒍᓄᑦ ᐊᑭᑐᔪᓄᑦ ᐸᕐᓇᒍᑎᒥ ᐃᒦᑦ ᓴᓗᒻᒪᓴᖅᑕᐅᓂᖏᓐᓄᑦ 
ᖃᐅᔨᓴᕐᓂᕐᒥᒃ ᖁᓪᓗᖅᑑᒥ ᐱᒋᐊᕐᓗᓂ 2006-07. ᐊᐱᕆᔪᒪᓪᓗᖓ ᐊᖓᔪᖅᑳᒥᒃ ᐱᒋᐊᖅᑕᐅᑎᑕᐅᓴᕋᐃᓪᓗᓂ 
ᐱᕕᒃᓴᕆᔭᖓ ᐱᓕᕆᐊᖑᓂᐊᖅᑑᑉ ᐊᒻᒪᓗ ᐱᒻᒪᕆᐅᓂᕆᔭᖓ ᐃᒥᑦᑎᐊᕙᖃᕆᐊᖃᕐᓂᐅᑉ ᐃᓅᓯᖃᑦᑎᐊᖁᓪᓗᑕ. 
 
ᐊᐱᕆᓂᐊᖅᐸᕋ ᐊᖓᔪᖅᑳᖅ ᑕᒪᑐᒧᖓ ᓈᒻᒪᑦᑎᐊᕐᓕᖅᐸᑦ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐃᕝᔭᒍᑕᐃᓚᒃ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐊᒡᓘᒃᑲᖅ. 
 
ᒪᓕᒐᓕᐅᑦᑎᐅᑉ ᐅᖃᐅᓯᖓ 109 - 2(2): ᖁᔭᓐᓇᒦᖅᓯᓂᖅ ᐃᓄᓐᓂᒃ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᓪᓛᒃᑰᕈᒪᓪᓗᖓ ᑕᓗᕐᔪᐊᕐᒥᐅᑕᓂᒃ ᐊᒻᒪᓗ 
ᐅᖅᓱᖅᑑᕐᒥᐅᑕᓂᒃ. ᖃᒧᑲᓄᐊᖅ, ᑐᓵᒍᕕᑦ ᐅᖅᓱᖅᑑᕐᒥ, ᖁᖓᑉᐸᒋᑦ ᐊᒻᒪᓗ ᑕᑯᒃᑲᓐᓂᓛᕆᕙᒋᑦ ᑲᑎᒪᓂᖅᐳᑦ 
ᐱᐊᓂᒃᐸᑦ. 

(ᑐᓵᔨᒃᑯᑦ ᐃᓱᓕᑉᐳᖅ) ᐅᓪᓗᒥ, ᐃᓕᑕᖅᓯᔪᒪᓪᓗᖓ ᐱᖃᕐᓂᕆᔭᓐᓂᒃ ᑯᕆᔅᑏᓐ ᐊᒻᒪᓗ ᑎᐊᓂᔅ ᒪᐃᐅᓪ ᐊᒻᒪᓗ 
ᐃᓚᖏᑦ ᑐᓂᕐᕈᑎᒋᓚᐅᖅᑕᖓᓄᑦ ᐅᕙᓐᓄᑦ, ᑲᒦᒃᑲ ᐊᑐᖅᑖᒃᑲ ᐅᓪᓗᒥ. 
 
ᖁᔭᓐᓇᒦᕈᒪᓪᓗᒍᑦᑕᐅᖅ ᐱᖃᕐᓂᕆᒻᒪᕆᑦᑕᕋ, ᐱᒃᑲᔾᔪᐊᕌᓗᒃ ᓂᑰᓪ ᑳᒻᐹᒡ ᓴᓇᓚᐅᕐᒥᔪᖅ ᐊᑐᖅᑕᓐᓂᒃ ᖃᓕᐹᓐᓂᒃ 
ᐱᖅᓯᖅᑐᐊᓘᑎᓪᓗᒍ ᐊᑐᕐᓂᐊᕋᒃᑯᑦ ᐅᓐᓄᓴ ᐃᑉᐸᑦᓴᖅ ᐱᖅᓯᖅᑎᓪᓗᒍ ᐊᑐᕐᓂᐊᕋᒃᑯ ᐅᓪᓗᒥ. 
 
(ᑐᓵᔨᒃᑯᑦ) ᖁᔭᓐᓇᒦᒻᒪᕆᑉᐹᒃᑲ, ᑯᕆᔅᑏᓐ, ᑎᐊᓂᔅ, ᐊᒻᒪᓗ ᐃᓘᓇᑎᒃ, ᐊᒻᒪᓗ ᓂᑰᓪ. ᖁᔭᓐᓇᒦᒃ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓗᒃᑲᖅ. ᒪᓕᒐᓕᐅᖅᑏᑦ ᐅᖃᐅᓯᖏᑦ. ᐅᑎᕐᓗᑕ ᐅᓪᓗᒥ ᑲᑎᒪᔾᔪᑎᒃᓴᓄᑦ. 
ᑲᑎᒪᔾᔪᑎᒃᓴᖅ 5. ᑲᑎᒪᔾᔪᑎᒃᓴᖅ 6. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᑐᑐ. 
 

ᑲᑎᒪᔾᔪᑎᔅᓴᖅ 6: ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᕐᕕᒻᒧᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖃᐅᔨᒪᓪᓗᖓ ᐃᒃᓯᕚᖅᑐᖃᕆᐊᖓᓂᒃ ᐅᕙᓂ ᐃᓕᑕᖅᓯᒍᒪᔭᕋᓗᐊᖅᑐᒥᒃ 
ᐃᓕᑕᖅᓯᒍᓐᓇᖏᑦᑐᓂ, ᐊᒻᒪᓗ ᑖᓐᓇᐃᓐᓇ ᑐᒡᓕᐊ ᑎᑎᕋᖅᑎᐅᑉ, ᐃᓚᒋᔭᖓ ᐱᓕᕆᔨᑦᑕ ᐃᒃᓯᕚᖅᑐᖅ 
ᓂᕐᕆᕕᑦᑎᐊᕙᒻᒥ ᑕᑉᐹᓂ, ᒥᔅ. ᑐᐱᖅ. ᐃᓕᑕᕆᔪᒪᓪᓗᒍ ᓄᑲᖓ/ᐊᖏᔪᖓ ᐊᒻᒪᓗ ᐊᑦᑕᒐ ᐃᒃᓯᕚᖅᑐᖅᑕᐅᖅ 
ᒪᓕᒐᓕᐅᖅᕕᒻᒥ ᐊᕙᓂ. ᖁᔭᓐᓇᒦᒃ, ᐅᖃᖅᑏ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ ᒪᓕᒐᓕᐅᖅᕕᒻᒧᑦ. ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ: ᖁᔭᓐᓇᒦᒃ, ᐅᖃᖅᑏ. ᐅᐱᒍᓱᑦᑎᐊᖅᐳᖓ ᐅᖃᕈᓐᓇᕆᐊᔅᓴᖅ ᒫᓐᓇᐅᔪᖅ 
ᒪᕐᕉᒻᒪᑎᒃ ᓯᒪᐃᓛᒃ ᑕᕝᕙᓂ ᒪᓕᒐᓕᐅᖅᕕᒻᒥ. ᐃᓕᑕᕆᔭᐅᕋᑖᖅᑐᖅ ᐅᐊᑦᑎᐊᕈᑦᑎᐊᖅ, ᐱᐊᑭ ᐊᔭᒍ 
ᖃᒪᓂᖅᑐᐊᕐᒥᒃ ᓯᒪᐃᓛᖑᔪᖅ. ᐊᖓᔪᖅᑳᖑᖃᑕᐅᔪᖅ ᐃᓕᓐᓂᐊᕐᕕᒻᒥ ᑕᐃᑲᓂ ᕋᐃᓱᓪ ᐊᖕᓇᒻᒪᑎᒃ 
ᐃᓕᓐᓂᐊᖅᕕᖓᓂ ᖃᒪᓂᖅᑐᐊᑉ. ᐊᒻᒪᓗ ᐊᖏᔪᖓ ᐅᐃᓂ ᑖᐸᑕᐃ, ᐃᓕᓴᐃᔨᐅᒥᔪᖅᑕᐅᖅ ᖃᒪᓂᖅᑐᐊᕐᒥ. 
 
ᑎᓴᒪᑎᒍᑦ, ᐱᐊᑭ, ᐅᐃᓂ, ᑐᒡᓕᐊ ᑎᑎᕋᖅ ᐊᒻᒪᓗ ᐅᕙᖓ, ᐃᕐᖑᑕᕆᔭᐅᔪᒍᑦ ᕋᐃᓱᓪ ᐊᕐᓇᒪᑐᒃᒧᑦ, 
ᐃᓕᓐᓂᐊᖅᕕᒃ ᐊᑦᑎᖅᑕᐅᓯᒪᔪᖅ ᑖᔅᓱᒥᖓ. ᖁᔭᓐᓇᒦᒃ, ᐅᖃᖅᑏ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᑐᙵᓱᒋᑦᓯ ᒪᓕᒐᓕᐅᖅᕕᒻᒧᑦ. ᐃᓕᑕᖅᓯᓂᖅ ᑐᓵᔭᖅᑐᖅᓯᒪᔪᓂᒃ 
ᒪᓕᒐᓕᐅᖅᕕᒻᒧᑦ. ᐅᑎᕐᓗᑕ ᐅᓪᓗᒥ ᑲᑎᒪᒡᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 7. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ 
ᓇᓄᓕᒻᒧᑦ, ᓇᑦᑎᖅ. 
 

ᑲᑎᒪᔾᔪᑎᒃᓴᖅ 7: ᐅᖃᐅᓯᒃᑯᑦ ᐊᐱᖅᑯᑎᑦ 
 
ᐊᐱᖅᑯᑦ 142 - 2(2): ᖃᓄᐃᓕᖓᓂᖓ ᐱᒻᒪᓴᖅᕕᒃ ᐱᔨᑦᑎᓂᕐᒧᑦ ᑳᑦᑐᓛᒃ 

ᓇᑦᑎᖅ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᑐᕌᖅᑎᓂᐊᖅᑕᕋ ᐊᖓᔪᖅᑳᖓᓄᑦ ᐋᓐᓂᐊᖅᑐᓕᕆᔨᒃᑯᑦ ᐊᒻᒪᓗ 
ᐃᓄᓕᕆᔨᒃᑯᑦ. ᐊᖓᔪᖅᑳᖅ ᐊᒥᓱᐊᖅᑎᖅᑐᓂ ᓂᓪᓕᐊᒍᑎᖃᖃᑦᑕᖅᓯᒪᒻᒪᑦ ᑕᒪᑐᒥᖓ ᐊᖏᕐᕋᒧᑦ 
ᖃᓂᕐᓂᖅᓴᐅᓂᕐᒧᑦ ᐋᖅᑭᒃᓯᒪᔾᔪᑎᐅᔪᖅ. ᐱᒻᒪᓴᖅᕕᒃ ᑯᐊᐳᕇᓴᓐᑯᑦ ᐃᓪᓗᓕᒑᕐᔪᕐᒥ ᐆᑦᑑᑎᓪᓗᐊᑕᐅᒻᒪᑦ 
ᓄᓇᓕᓐᓂ ᑲᑐᔾᔨᖃᑎᒌᓄᑦ, ᑕᒪᒃᑯᐊ ᐃᓕᓐᓂᐊᖅᓯᒪᔪᑦ ᓄᓇᓕᓐᓂᒥᐅᑕᐃᑦ ᐊᖏᕐᕋᐅᔪᒥᒃ ᐸᖅᑭᒃᓯᑎᓪᓗᒋᑦ 
ᐊᐅᓚᑦᑎᓂᒃᑯᑦ ᐊᖏᕐᕋᐅᔪᒥᒃ ᐸᖅᑭᒃᓯᓂᕐᒥᒃ. 
 
ᑖᓐᓇ ᐱᔨᑦᑎᕈᑎᐅᔪᖅ ᐱᑕᖃᑦᑎᑕᐅᕙᓚᐅᖅᑑᒐᓗᐊᖅ ᓴᐃᓐᑦ ᑐᕇᓯ ᐊᖏᕐᕋᖃᕝᕕᐅᔪᓄᑦ. ᐊᖓᔪᖅᑳᖅ 
ᐅᖃᐅᔾᔨᒍᓐᓇᖅᐸ ᒪᓕᒐᓕᐅᖅᕕᒻᒥᒃ ᖃᓄᐃᓕᖓᓕᕐᒪᖔᖅ ᐱᔨᑦᑎᓂᕐᒧᑦ ᐊᖏᖃᑎᒌᒍᑎᐅᔪᒧᑦ ᑳᑦᑐᓛᖓ 
ᑖᒃᑯᓄᖓ ᐱᒻᒪᓴᖅᕕᒃ ᑯᐊᐳᕇᓴᒃᑯᓐᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑲᒪᒋᔭᖃᑦᑐᖅ ᐋᓐᓂᐊᖅᑐᓕᕆᓂᕐᒥᑦ ᐊᒻᒪᓗ ᐃᓄᓕᕆᓂᕐᒥᒃ, ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑕᐃᒃᓱᒧᖓ ᐱᒻᒪᓴᖅᕕᒃᒧᑦ ᐊᐱᖅᑯᑎᐅᔪᖅ, 
ᓅᕋᑖᖅᑎᐊᖅᑐᑦ ᓄᑖᒧᑦ ᐃᓪᓗᒧᑦ ᐊᒻᒪᓗ ᑖᓐᓇ ᓄᑖᖅ ᐃᓪᓗ ᐊᑐᖅᑕᐅᓕᖅᑐᓂ, ᑭᖑᕙᖅᑐᑕ 
ᓅᕋᑖᓚᐅᕐᕋᓗᐊᖅᑎᓪᓗᑕ ᑭᓱᒐᓚᖏᑦ ᒪᑯᐊ ᓯᓂᒃᕖᑦ ᐊᒻᒪᓗ ᐃᓪᓗᓯᐅᑎᖏᑦ ᑎᑭᓐᓇᓵᓚᐅᕐᓂᖏᓐᓄᑦ. 
ᐊᑐᑲᐃᓐᓇᖅᑐᑦ ᑐᓂᕐᕈᑎᐅᓯᒪᔪᓂᒃ ᐃᓪᓗᓯᐅᑎᓂᒃ ᐊᒻᒪᓗ ᓱᓇᒐᓚᓐᓂᒃ. ᒫᓐᓇᕈᓗᒃ ᐱᓂᐊᖅᑐᒋᔭᐅᔫᒐᓗᐊᑦ 
ᓄᑖᓂᒃ ᐃᓪᓗᓯᐅᑎᓂᒃ, ᑭᓯᐊᓂᓕ ᐊᓕᐊᓇᐃᒍᓱᑉᐳᖓ ᐊᑐᕈᓐᓇᖅᓯᒪᒻᒪᑕ ᓄᑖᒥᒃ ᐃᓪᓗᒥᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᑉᐳᖓ, ᖃᐅᔨᒪᖏᓐᓇᒪ ᐊᖓᔪᖅᑳᖅ ᑐᑭᓯᒻᒪᖔᒍ ᐊᐱᖅᑯᑎᒐ. 
ᑐᑭᓯᐅᒪᒐᒪ ᐱᔨᑦᑎᕈᑎᖃᑦᑎᑦᑎᕙᑦᑐᑦ ᓱᓕ ᐱᓚᐅᖅᓯᒪᖏᒻᒪᑕ ᐊᑦᔨᖓᓂᒃ ᑳᑦᑐᓛᒧᑦ ᐊᖏᖃᑎᒌᒍᑎᒥᒃ 
ᓇᓗᓇᐃᖅᓯᔪᒥᒃ ᑐᙵᕕᒋᓂᐊᖅᑕᖓᓂᒃ ᐊᒻᒪᓗ ᒪᓕᒐᕆᓂᐊᖅᑕᖓᓂᒃ ᐊᐅᓚᑦᑎᓂᖓᑕ. ᑐᓴᖅᑎᑕᐅᓯᒪᒐᒪ 
ᑖᓐᓇ ᑳᑦᑐᓛᖑᔪᖅ ᓱᓕ ᐊᑎᓕᐅᖅᑕᐅᓚᐅᖅᓯᒪᖏᒻᒪᑦ ᐊᒻᒪᓗ ᐊᐱᕆᔪᒪᖅᑲᐅᓪᓗᒍ ᐊᖓᔪᖅᑳᖅ 
ᖃᓄᐃᓕᖓᓂᕐᓂᖓᓄᑦ ᑖᒃᓱᒪ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐋᓐᓂᐊᖅᑐᓕᕆᔨᒃᑯᓐᓄᑦ ᐊᒻᒪᓗ ᐃᓄᓕᕆᔨᒃᑯᓐᓄᑦ, ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒪᒥᐊᑉᐳᖓ ᑐᑭᓯᖅᑲᐅᖏᒃᑯᒃᑯ. 
ᕿᒥᕐᕈᓂᐊᖅᐸᕋ, ᓱᓕᑦᑎᐊᖅᑐᒥᒃ ᑭᐅᒍᒪᓪᓗᑎᑦ ᐊᒻᒪᓗ ᑭᐅᓂᐊᖅᐸᒋᑦ ᐅᐊᑦᑎᐊᕈ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎ ᐊᐱᖅᑯᑕᐅᔪᒥᒃ ᖃᐅᔨᒋᐊᕐᓚᐅᕐᓗᓂ ᑭᐅᓛᖅᑕᖓ. ᖁᔭᓐᓇᒦᒃ, ᐳᕋᐅᓐ. 
ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐊᕐᕕᐊᓄᑦ, ᐊᓚᕋᓚᒃ. 
 
ᐊᐱᖅᑯᑦ 143 - 2(2): ᐸᕐᓇᒍᑎᑦ ᐃᓕᓐᓂᐊᕐᑎᑦᑎᓂᕐᒧᑦ ᐅᔭᕋᔅᓯᐅᓂᕐᒧᑦ  
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐊᖓᔪᖅᑳᖓᓄᑦ ᐃᓕᓐᓂᐊᖅᑐᓕᕆᔨᒃᑯᑦ. ᖃᓪᓗᓈᑎᑐᑦ 
ᐊᐱᕆᓂᐊᖅᐳᖓ. 
 
(ᑐᓵᔨᒃᑯᑦ ᐃᓱᓕᑉᐳᖅ) ᖃᓄᐃᑦᑐᓂᒃ ᐸᕐᓇᒍᑎᒥᒃ ᐱᓕᕆᕕᖓ ᐱᓕᕆᐊᖃᑉᐸ ᒫᓐᓇᒧᑦ ᑕᒪᑐᒧᖓ ᐅᔭᕋᔅᓯᐅᓂᕐᒧᑦ 
ᑐᕌᖓᔪᓂᒃ ᐃᓕᓐᓂᐊᖅᑎᑕᐅᓂᕐᒧᑦ ᑭᕙᓪᓕᕐᒥᐅᑕᐅᔪᓄᑦ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᐲᑯ. 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑏ. ᐱᐊᓕᕋᑖᖅᑎᓪᓗᒍ 2003, ᓄᓇᕗᑦ ᒐᕙᒪᒃᑯᑦ, ᐱᓕᕆᖃᑎᖃᑦᑐᑎᒃ 
ᓄᓇᕗᒻᒥ ᓯᓚᑦᑐᕐᓴᖅᕕᑯᓐᓂᑦ, ᐋᖅᑭᒃᓯᓚᐅᖅᓯᒪᔪᖅ ᐋᖅᑭᐅᒪᔾᔪᑎᓂᒃ. ᐱᖃᑕᐅᒍᓐᓇᖅᓯᒪᒻᒥᔪᖓᑦᑕᐅᖅ, ᐊᕐᕌᓂ 
ᒫᑦᓯᐅᓚᐅᖅᑐᒥ, ᐃᓚᐅᓗᖓ ᑲᑎᒪᓂᖃᑦᑎᓪᓗᒋᑦ ᐃᖃᓗᕐᑑᑎᐊᕐᒥ. ᐅᖃᖅᑏ, ᐅᔭᕋᕐᓂᐊᕐᓂᕐᒧᑦ ᐃᓕᓐᓂᐊᕐᓂᕐᒧᑦ 
ᐋᖅᑭᐅᒪᔾᔪᑎᑦ, ᐱᖃᓯᐅᔾᔨᔪᑦ ᓴᓇᕕᐅᔪᓂᒃ, ᐊᒻᒪᑕᐅᖅ ᓄᓇᕗᑦ ᒐᕙᒪᒃᑯᓐᓂᑦ ᐊᒻᒪᓗ ᓄᓇᕗᑦ ᑐᙵᕕᒃᑯᓐᓂᑦ 
ᐊᒻᒪᓗ ᑐᓂᓯᓯᒪᓪᓗᑎᒃ ᑐᒃᓯᕋᐅᑎᒥᒃ ᑲᓇᑕᐅᑉ ᒐᕙᒪᒃᑯᖏᓐᓄᑦ. 
 
ᑐᑭᓯᐅᒪᔪᖓᓕ ᑖᒃᑯᐊ ᐃᖅᑲᓇᐃᔭᖅᑐᓕᕆᔨᒃᑯᑦ ᑲᓇᑕᒥ ᐅᖃᖅᓯᒪᕗᑦ ᑖᒃᑯᐊ ᐱᔪᒪᔭᐅᓯᒪᔪᑦ ᓄᓇᕗᒻᒥ 
ᐱᐅᓂᖅᐹᒻᒪᕆᐅᔮᖅᑐᓂ ᐱᔭᐅᓯᒪᔭᖏᓐᓂ. ᐅᑕᖅᑭᕗᒍᔅᓱᓕ ᐅᖃᐅᔾᔭᐅᓯᖅᑐᑕ ᑲᓇᑕᒥ ᒐᕙᒪᒃᑯᖏᓐᓂ ᖃᑦᑎᓂᑦ 
ᑮᓇᐅᔭᓂᑦ ᐱᑎᑕᐅᓂᐊᕐᒪᖔᑦᑕ ᓄᓇᕗᑦ ᑖᒃᑯᓄᖓ ᐅᔭᕋᓐᓂᐊᓂᕐᒥᑦ ᐃᓕᓐᓂᐊᑎᑦᑎᓂᕐᒥᑦ, ᐱᓗᐊᖅᑐᒥ 
ᓄᓇᕗᓕᒫᒧᑦ, ᐱᖃᓯᔾᔨᒐᔭᖅᑯ ᑭᕙᓪᓕᕐᒥ. ᐊᑕᐅᑦᑎᑯᑦᑕᐅᖅ, 9-ᖑᓗᐊᖅᑐᑦ ᐃᖅᑲᓇᐃᔭᕆᐅᖅᓴᓂᕐᒧᑦ 
ᐃᓕᓐᓂᐊᕐᓂᐅᔪᑦ ᐊᑐᐃᓐᓇᐅᑎᑕᐅᓯᒪᕗᑦ ᐊᕐᕌᓂᐅᓚᐅᖅᑐᖅ ᐊᒻᒪᓗ ᐊᕐᕌᒎᒋᓂᐊᖅᑕᑎᓐᓂ. ᑖᒃᑯᐊ 
ᑲᔪᓯᓂᖃᖅᑯᑦ ᐱᕙᓪᓕᐊᓂᕐᒥᑦ ᐅᔭᕋᓐᓂᐊᓂᕐᒧᑦ ᐃᓕᓐᓂᐊᓂᕐᒥᑦ. 
 
ᓇᐃᓈᕐᓗᒍ, ᐱᔭᐅᔪᒪᔪᖅ ᐊᐅᓪᓚᖅᑎᑕᐅᓯᒪᕗᖅ ᐊᒻᒪᓗᑦᑕᐅᖅ ᐊᑕᐅᑦᑎᑯᑦᑕᐅᖅ, ᐃᖅᑲᓇᐃᔭᕆᐅᖅᓴᓂᕐᒥᑦ 
ᐃᓕᓐᓂᐊᕐᓂᐅᔪᖅ ᐱᕙᓪᓕᐅᔾᔨᕙᓪᓕᐊᔪᒧᑦ ᐅᔭᕋᓐᓂᐊᓂᕐᒧᑦ ᐃᓕᓐᓂᐊᕐᓂᐅᒐᔭᖅᑐᒧᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᕆᔭᐃᑦ ᐃᓚᒋᐊᕈᑏᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖁᔭᓐᓇᒦᖅᑲᕋ ᐊᖓᔪᖅᑳᖑᔪᖅ ᑭᐅᔾᔪᓯᖓᓄᑦ. (ᑐᓵᔨᒃᑯᑦ ᓄᖅᑲᖅᑯ): 
ᖃᓄᐃᓕᖓᓕᖅᑲᓕ ᓄᓇᕗᒻᒥ ᓴᓇᔪᓕᕆᓂᕐᒧᑦ ᐃᓕᓐᓂᐊᕐᕕᐅᒐᔭᖅᑐᖅ ᐊᖏᕈᑎᒋᓚᐅᖅᑕᕗᑦ ᒪᑐᐃᖁᓪᓗᒍ 
ᓄᙳᐊᓂ ᐊᑉᐸᕆᓕᖅᑕᖓᓄᑦ ᒪᓕᒐᓕᐅᖅᑎᐅᔪᓄᑦ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎ ᖃᐅᔨᒪᑦᑎᐊᕐᖓᑦ, ᓰᑏᕝᕙᒥ ᐊᕐᕕᐊᓃᑦᑎᓪᓗᑕ, 
ᒪᓕᒐᓕᐅᖅᑎᐅᑉ ᐱᐅᒻᒪᕆᑦᒥᑦ ᓄᓇᖁᑎᒋᔭᖓᓂᑦ, ᐱᔪᓐᓇᖅᓯᓚᐅᖅᑯᒍᑦ ᐅᖃᖃᑎᖃᕈᓐᓇᕐᓗᑕ ᓴᓇᔪᓕᕆᓂᕐᒧᑦ 
ᐃᓕᓐᓂᐊᕐᕕᐅᒐᔭᖅᑐᒥᑦ ᓄᓇᕗᒻᒧᑦ. ᒫᓐᓇᐅᔪᕐᓕ, ᑕᒪᓐᓇ ᓈᒻᒪᖏᒻᒪᑦ ᐃᓕᓐᓂᐊᕐᑏᑦ ᓄᓇᕗᒻᒥ 
ᐃᓕᓐᓂᐊᕆᐊᖃᑦᑕᕆᐊᖃᕐᖓᑕ ᐃᐅᓪᐴᑕᐅᑉ ᐅᐊᓐᓇᖓᓄᑦ ᐃᓕᓐᓂᐊᕕᔾᔪᐊᖁᑎᖓᓄᑦ ᓴᓇᔪᓕᕆᓂᕐᒧᑦ, 
ᐅᕝᕙᓘᓐᓃᑦ ᕗᐊᑦ ᓯᒥᑦ-ᒨᕆᐊᖃᖅᑳᑦ ᓯᓚᑦᑐᓴᕐᕕᖓᓄᑦ ᐅᕝᕙᓘᓐᓃᑦ ᐊᓯᐊᓄᑦ ᐊᕕᑦᑐᖅᓯᒪᔪᒧᑦ ᓴᓇᔪᓕᕆᓂᕐᒧᑦ 
ᐃᓕᓐᓂᐊᕆᐊᓂᕐᒧᑦ. 
 
ᐅᖃᖅᑎ, ᒪᓕᒐᓕᐅᖅᑏᓕᒫᓄᑦ ᑲᑎᒪᓂᐅᓚᐅᖅᑐᖅ ᐊᕐᕕᐊᓂ ᐊᐱᕆᓚᐅᕐᖓᑕ ᐊᖓᔪᖅᑳᖑᔪᒥᑦ 
ᐃᓕᓐᓂᐊᕐᓂᓕᕆᔨᒃᑯᑦ ᐊᒻᒪᓗ ᒐᕙᒪᒃᑯᑦ ᓄᓴᓄᒻᒥ ᐊᑐᖅᑕᐅᔪᔅᓴᒥᑦ ᐋᖅᑮᓂᐊᓚᐅᖅᓯᒪᕗᑦ ᓴᓇᔪᓕᕆᓂᕐᒧᑦ 
ᐃᓕᓐᓂᐊᕕᒻᒥ ᓴᖅᑭᑎᑦᑎᓂᕐᒥᑦ ᓄᓇᕗᒻᒥ. ᑕᒪᓐᓇ ᐱᕙᓪᓕᐊᔾᔪᑎᒋᓯᒪᕙᕗᑦ. ᐃᓕᓐᓂᐊᕐᓂᓕᕆᔨᒃᑯᑦ 
ᑮᓇᐅᔭᖁᑎᖏᑦ ᓯᕗᓂᑦᑎᓃᑦᑐᑦ, ᑕᑯᔪᓐᓇᖅᑯᓯ ᐅᖃᐅᓯᕆᔭᐅᓂᐊᖅᑐ ᐅᓪᓘᓂᐊᖅᑐᓂᑦ ᐱᔾᔪᑎᖃᕐᓂᐊᖅᑯ 
ᓴᓇᔪᓕᕆᓂᕐᒧᑦ ᐃᓕᓐᓂᐊᕕᒻᒥ. ᐅᖃᖅᑏ, ᓯᕗᓪᓕᖅᐹᒥ ᐱᔭᐅᔭᕆᐊᖃᕐᓂᐊᖅᑯ ᑐᔅᓯᕋᐅᑎᐅᔪᓂᑦ 
ᐊᑭᑦᑐᕋᐅᑎᓂᕐᒧᑦ, ᖃᐅᔨᒋᐊᕈᑎᒋᓗᒍ ᑭᓱᒥᑦ ᐱᔭᕆᐊᖃᕐᓂᑎᓐᓂ ᐊᒻᒪᓗ ᕿᒥᕐᕈᒋᓕᕐᓗᒋᑦ. 
 
ᐅᖃᖅᑎ, ᖃᐅᔨᓇᓱᐊᖅᑯᒍᑦ ᐊᔾᔨᒌᙱᑦᑐᑦ ᐊᑐᖅᑕᐅᔪᓐᓇᕐᑐᓂᑦ ᐊᑐᐃᓐᓇᐅᑎᔪᓐᓇᕐᓗᒍ ᑖᓐᓇ 
ᐱᓕᕆᐊᕆᔭᐅᓂᐊᖅᑐᖅ ᐊᒻᒪᓗ ᑕᑯᓐᓇᕐᓂᐊᕆᕙᕗᑦ ᐃᖅᑲᓇᐃᔮᓂᑦ ᓅᑕᐅᓯᒪᔪᓂᑦ ᓄᓇᓕᓐᓄᑦ ᐊᓯᖏᓪᓗ. 
ᑕᐃᒪ, ᑕᒪᒃᑯᐊ ᐊᐱᖅᑯᓯᐅᔪᑦ ᑭᐅᔭᐅᔭᕆᐊᖃᖅᑯᑦ. ᐱᔪᓐᓇᐅᑎᑕᖃᖅᑯ ᑕᕝᕙᓂ ᐅᑭᐅᖅᑕᕐᑐᒥ ᐊᑐᖅᑕᐅᔪᔅᓴᒥᑦ 
ᐅᖃᐅᓯᕆᔭᐅᓚᐅᖅᑐᒧᑦ ᑲᓇᑕᒥ ᒐᕙᒪᒃᑯᓐᓄᑦ ᑕᒪᓐᓇ ᑲᑎᑎᕐᓗᒍ ᐊᒻᒪᓗ ᓯᕗᒧᑦ ᓅᑉᐸᓪᓕᐊᓕᕐᓗᑕ 
ᓴᓇᔪᓕᕆᓂᕐᒧᑦ ᐃᓕᓐᓂᐊᕐᓂᐅᒐᔭᖅᑐᒧᑦ. ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᐊᐃᑉᐹ ᐃᓚᒋᐊᕈᑦ. ᐊᓚᕋᓚᒃ. 
 
ᐊᓚᕋᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᑭᖑᓪᓕᖅᐹᕆᕐᓗᒍ. ᐄ, ᓂᕆᐅᒋᔭᖃᖅᑯᒍᑦ ᑖᒃᑯᐊ 
ᐱᓂᐊᖅᑐᒋᓕᖅᑐᒋᑦ ᑮᓇᐅᔭᐅᔪᑦ ᐅᔭᕋᓂᐊᓂᕐᒧᑦ ᐊᑐᖅᑕᐅᔪᔅᓴᐅᔪᖅ ᓄᓇᕗᒻᒥ, ᐱᓗᐊᖅᑐᒥ ᑭᒡᒐᑐᖅᑕᓐᓂ, 
ᐅᑕᖅᑭᑎᐊᖅᑯᒍᑦ ᓂᕆᐅᑦᑐᑕ ᑕᒪᔅᓱᒥᖓ. ᖃᖓᒃᑯᑦ ᑐᓴᕐᓂᐊᖅᑐᒋᕕᑦ ᑲᓇᑕᒥ ᒐᕙᒪᒃᑯᓐᓂ ᑕᒪᓐᓇ 
ᐱᔪᒪᔾᔪᑎᐅᔪᖅ ᐊᖏᖅᑕᐅᓂᐊᕐᒪᖔᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ, 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᑉᐱᕆᕙᕋᓕ ᖃᑦᑎᐅᓂᕆᓚᐅᖅᑕᖓ ᑮᓇᐅᔭᐅᑉ $34 ᒥᓕᐊᓐ 
ᐊᕐᕌᒍᓄᑦ ᑕᓪᓕᒪᓄᑦ. ᐅᖃᖅᑲᐅᒐᒪ, ᐃᖅᑲᓇᐃᔭᖅᑐᓕᕆᔨᒃᑯᑦ ᑲᓇᑕᒥ ᐱᓯᒪᑦᑎᓕᕐᖓᑕ ᑮᓇᐅᔭᓂᑦ ᐊᒻᒪᓗ 
ᑐᔅᓯᕋᐅᑎᐅᓯᒪᔪᒥᑦ ᐊᒻᒪᓗ ᑐᔅᓴᕐᕕᒋᓂᐊᖅᑕᔅᓴᕆᓕᖅᑲᕗᑦ ᒫᓐᓇᕈᓗᒃ. 
 
ᐊᑕᐅᑦᑎᒃᑯᑦᑕᐅ, ᐅᑕᖅᑭᐅᑐᐃᓐᓇᙱᓚᖑᑦ ᑲᓇᑕᒥ ᒐᕙᒪᒃᑯᓐᓂ ᑕᒪᓐᓇ ᐋᖅᑭᐸᓪᓕᐊᓂᕐᒥᑦ. ᐊᒥᓱᕈᑎᓯᒪᕙᕗᑦ, 
ᑕᕝᕙᓂ ᐃᓐᓇᕐᓄᑦ ᐃᓕᓐᓂᐊᕐᓂᐅᔪᒥᑦ ᓴᖅᑮᓯᒪᔭᑦᑎᓐᓂ ᒪᓕᒐᓕᐅᕐᕕᑎᓐᓂ, ᑲᔪᓯᖁᓪᓗᒋᑦ 
ᐃᖅᑲᓇᐃᔭᕆᐅᖅᓴᓂᕐᒥᑦ ᐃᓕᓐᓂᐊᕐᓂᐅᕙᑦᑐᓂᑦ ᐱᓕᕆᐊᕆᔭᐅᔪᒧᑦ, ᐊᒻᒪᓗᑦᑕᐅᖅ ᐋᖅᑭᐅᒪᑎᑦᑎᓂᕐᒥᑦ 
ᐱᓕᕆᐊᖑᔪᒥᑦ ᓄᓇᕗᒻᒥᐅᓄᑦ. ᐊᕐᕌᓂᐅᓚᐅᖅᑐᖅ, ᐱᔭᕇᖅᓯᓚᐅᖅᑯᒍᑦ 17-ᖑᔪᓂᑦ ᑕᐃᒪᐃᑦᑐᓂᑦ 
ᐱᓕᕆᐊᖑᔪᓂᑦ ᓄᓇᕗᒻᒥ. 
 
ᑕᐃᒪᓕ, ᑐᔅᓯᕋᐅᑎᐅᔪᖅ ᑲᓇᑕᒥ ᒐᕙᒪᒃᑯᓐᓂ ᐱᖃᓯᐅᔾᔨᕗᖅ ᑲᑎᑎᖅᓯᒪᔪᒧᑦ ᐃᓐᓇᕐᓄᑦ ᐃᓕᓐᓂᐊᕐᓂᐅᔪᒧᑦ 
ᐱᖃᓯᐅᔾᔨᔪᒥᑦ ᐅᔭᕋᓕᕆᓂᕐᒥᑦ ᐃᓕᓐᓂᐊᕐᓂᖅ. ᑕᒪᓐᓇ ᓅᑉᐸᓪᓕᐊᓂᖃᖅᑯ ᐊᑕᐅᑦᑎᒃᑯᑦ. ᑐᓴᕈᒥᓇᕋᓗᐊᖅᑯ 
ᑲᓇᑕᒥ ᒐᕙᒪᒃᑯᓐᓂ ᐱᓇᓱᐊᕈᓯᐅᓂᐊᖅᑐᓂᑦ ᖃᓄᐃᓕᖓᓕᓐᓂᖓᓂᑦ ᐱᔪᒪᓯᒪᔭᑦᑎᓐᓂ. ᐊᑕᐅᑦᑎᑯᑦᑕᐅᖅ, 
ᑲᔪᓯᓯᒪᓂᐊᖅᑯᒍᑦ ᐃᖅᑲᓇᐃᔭᕆᐅᖅᓴᓂᕐᒥᑦ ᐃᓕᓐᓂᐊᓂᕐᒥᑦ ᐱᓕᕆᐊᖑᔪᓂᑦ ᐱᓯᒪᔭᑦᑎᓐᓂ ᑕᕝᕙᓂ ᐃᓐᓇᕐᓄᑦ 
ᐃᓕᓐᓂᐊᑎᑦᑎᓂᕐᒥᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐲᑯ. ᐅᖃᐅᓯᒃᑯᑦ ᐊᐱᖅᑯᓰᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ, ᐹᓇᐸᔅ. 
 
ᐊᐱᖅᑯᑦ 144 - 2(2): ᑮᓇᐅᔭᖃᕐᓂᖅ ᐃᒃᐱᐊᕐᔪᒧᑦ ᖃᖓᑕᓲᒃᑯᕕᔅᓴᒥᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪ ᒪᓕᒐᓕᐅᖅᑏᑦ ᐅᖃᐅᓯᖃᕐᑎᓪᓗᒋᑦ, ᐊᐱᕆᔪᒪᕙᕋ 
ᐊᖓᔪᖅᑳᖑᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐊᒻᒪᓗ ᐃᖏᕐᕋᔪᓕᕆᔨᒃᑯᑦ. 
 
ᐊᖓᔪᖅᑳᖑᔪᖅ ᐅᖃᐅᔾᔨᔪᓐᓇᖅᑳ ᐅᕙᓐᓂ ᖃᑦᑎᓂᑦ ᑮᓇᐅᔭᓂᑦ ᓴᓂᕐᕙᐃᓯᒪᒻᒪᖔᑕ ᐱᕙᓪᓕᐊᑎᑦᑎᓂᕐᒥᑦ 
ᖃᖓᑕᓲᒃᑯᕕᔅᓴᒥ ᐃᒃᐱᐊᕐᔪᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᑲᒪᒋᔭᖃᑦᑐᖅ ᐱᕙᓪᓕᐊᔪᓕᕆᓂᕐᒥᒃ ᐊᒻᒪᓗ ᐃᖏᕐᕋᖃᑦᑕᖅᑐᓕᕆᓂᕐᒥᒃ, 
ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ, ᖃᐅᔨᓴᕐᓂᖅ ᓇᓗᓇᐃᖅᓯᔪᖅ 
ᑕᐃᓐᓇ ᒥᑦᑕᖅᕕᒃ ᑮᓇᐅᔭᖅᑐᕋᔭᕆᐊᖓᓂᒃ $16,000,000-ᓂᑦ ᓴᓇᓂᐊᕐᓗᒍ. 

ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᑦ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ: ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖅ ᑐᓴᖅᑎᑦᑎᒍᓐᓇᖅᑲ ᒪᓕᒐᓕᐅᖅᕕᒻᒥᒃ ᓇᑭᓪᓚᑦᑖᖅ 
ᑮᓇᐅᔭᖃᑦᑎᑕᐅᒐᔭᕐᒪᖔᖅ ᐃᒃᐱᐊᕐᔫᑉ ᒥᑦᑕᖅᕕᖓ? ᖁᔭᓐᓇᒦᒃ, ᐅᖃᖅᑏ.  
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓱᓕ ᕿᓂᖅᑐᒍᑦ ᑮᓇᐅᔭᖅᑖᖅᕕᐅᓂᐊᖅᑐᒥᒃ 
ᐊᑐᖅᑕᐅᓂᐊᖅᑐᓂᒃ ᐃᒃᐱᐊᕐᔫᑉ ᒥᑦᑕᖅᕕᐊᓄᑦ. ᓱᓕᒍᒪ ᓇᓂᓯᒍᓐᓇᓂᐊᖅᑐᒍᑦ ᑮᓇᐅᔭᓂᒃ, ᑭᓯᐊᓂᓕ 
ᐅᖃᐅᑎᒍᓐᓇᖏᓚᒋᑦ ᒫᓐᓇ ᓇᑭᓪᓚᑦᑖᖅ ᓇᓂᓯᓂᐊᕐᒪᖔᑦᑕ ᑮᓇᐅᔭᓂᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖃᓄᐃᒻᒪᑦ ᑮᓇᐅᔭᖅᑕᖃᖏᓚᖅ ᒥᑦᑕᕕᒃᓴᒧᑦ ᑖᒃᑯᓇᓂ 2005-2010 
ᐊᑭᑐᔪᓄᑦ ᐸᕐᓇᒍᑎᒥ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᒫᓐᓇᐅᔪᖅ, ᐄ, ᑕᐃᒪᓐᓇᐃᓕᖓᔪᖅ, 
ᐃᓱᒪᒋᔭᖃᖅᓯᒪᔪᒍᑦ ᓇᑭᑦ ᓇᓂᓯᒍᓐᓇᕐᒪᖔᑦᑕ ᑮᓇᐅᔭᕆᔭᐅᓂᐊᖅᑐᓂᒃ ᓴᓇᔭᐅᓂᖓᓄᑦ ᐃᒃᐱᐊᕐᔫᑉ 
ᒥᑦᑕᕕᒃᓴᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᑦ ᐃᓚᒋᐊᕈᑏᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᖓᔪᖅᑳᖅ ᐅᖃᐅᑎᒍᓐᓇᖅᐹᖓ ᕼᐋᒻᓚᒃᑯᖏᑦ ᐃᒃᐱᐊᕐᔫᑉ 
ᑐᓴᖅᑎᑕᐅᓂᐊᖅᑐᑦ ᐃᓂᒃᓴᖓᓂᒃ ᓄᑖᑉ ᒥᑦᑕᕐᕕᐅᑉ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᒪᐃᓚᒃ. 
 
ᐊᖓᔪᖅᑳ ᑕᐃᕕᑦ ᓯᒪᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᕼᐋᒻᓚᒃᑯᖏᑦ ᐃᒃᐱᐊᕐᔫᑉ ᐊᒻᒪᓗ ᓄᓇᖃᑦᑎᐅᔪᖅ 
ᐃᒃᐱᐊᕐᔪᒻᒥ ᐅᖃᖃᑎᐅᓂᐊᖅᑐᑦ ᐊᒻᒪᓗ ᑐᓴᖅᑎᑕᐅᓗᑎᒃ ᓯᕗᓂᒃᓴᒥ ᐃᓂᒃᓴᖓᓄᑦ ᖃᖓᑕᓲᒃᑯᕕᐅᑉ. ᖁᔭᓐᓇᒦᒃ, 
ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᓯᒪᐃᓚᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎᖓ ᖁᓪᓗᖅᑑᒥᐅᑦ, 
ᐃᕝᔭᕈᑕᐃᓚᒃ. 
 
ᐊᐱᖅᑯᑦ 145 - 2(2): ᖃᐅᔨᓴᕐᓂᖅ ᐃᒪᐅᑉ ᐱᐅᓂᖓᓂᒃ ᐊᒻᒪᓗ ᓴᓗᒻᒪᓴᖅᑕᐅᓂᖓᑕ ᖁᓪᓗᖅᑑᒥ 
 
ᐃᕝᔭᕈᑕᐃᓚᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐊᐱᕆᓚᐅᖏᓂᓐᓂ ᐅᖃᕈᒪᓪᓗᖓ ᑲᑎᒪᓚᐅᕐᕋᑦᑕ ᖁᓪᓗᖅᑑᒥ 
ᐊᒻᒪᓗ ᐊᐱᖅᑯᑎᑕᖃᓚᐅᕐᒪᑦ ᐃᒥᑦᑎᐊᕙᐅᒻᒪᖔᖅ ᐃᒥᖅ. ᐅᐱᙵᓵᒃᑯᑦ ᐊᒻᒪᓗ ᓯᕗᓂᐊᒍᑦ ᐊᐅᔭᒃᑯᑦ, ᐃᒥᖅ 
ᑰᒦᖔᖅᑐᖅ ᐊᒃᓱᐊᓗᒃ ᒪᕐᕋᕈᓲᖑᒻᒪᑦ. ᐃᓛᓂᑯᓪᓗ ᒪᕐᕋᖅ ᐃᒥᖃᐅᑎᑦᑎᓐᓂ ᐊᖏᓪᓕᖃᑦᑕᕐᒪᕆᒻᒪᑦ. 

ᑕᐃᒪᐃᓐᓂᑯᖓᓄᑦ, ᐊᐱᖅᑯᑎᒐ ᑐᕌᖅᑎᒍᒪᔭᕋ (ᑐᓵᔨᒃᑯᑦ ᐃᓱᓕᑉᐳᖅ) ᐊᖓᔪᖅᑳᖓᓄᑦ ᓄᓇᓕᓐᓂ ᒐᕙᒪᒃᑯᓂᓪᓗ 
ᐱᔨᑦᑎᕋᖅᑎᒃᑯᑦ. ᐊᖓᔪᖅᑳᖅ ᐃᓱᒪᒋᔭᖃᕈᓐᓇᖅᐸ ᓱᒃᑲᒋᐊᖅᑕᐅᓗᓂ ᐱᕕᒃᓴᖃᕝᕕᖓ ᖁᓪᓗᖅᑑᑉ 
ᐃᒥᖅᑕᖅᕕᖓᑕ ᓴᓗᒻᒪᓴᖅᑕᐅᕕᖓᑕ ᖃᐅᔨᓴᖅᑕᐅᓂᖓᓂᒃ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᓄᓇᓖᑦ ᒐᕙᒪᓕᕆᔨᒃᑯᓪᓗ . 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐅᖃᐅᑎᒍᓐᓇᖅᑕᕋ ᒪᓕᒐᓕᐅᖅᑎ ᑕᒪᒃᑮᔪᒥᒃ 
ᖃᐅᔨᓴᕐᓂᖅᑕᖃᕐᓂᐊᖅᑐᖅ 2004-2005 ᑮᓇᐅᔭᖅᑐᕈᑎᐊᑕ ᐊᕐᕌᒍᐊᓂ. 
 
ᑕᑯᓇᓐᓂᐊᖅᑐᒍᑦ ᐊᑦᔨᒌᖏᑦᑐᓂᒃ ᖃᓄᖅᑑᕈᑎᐅᔪᓂᒃ ᖃᓄᖅ ᐱᒍᓐᓇᕐᒪᖔᑦᑕ ᐃᒥᑦᑎᐊᕙᒻᒥᒃ ᐅᑯᓂᒨᖓᔪᒃᑯᑦ. 
ᐃᒻᒪᖃ ᑕᑯᓇᓐᓂᐊᖅᑐᒍᑦ ᓴᓇᓗᑕ ᓄᑖᒥᒃ ᐃᒥᖃᕝᕕᒻᒥᒃ ᐅᕝᕙᓘᓐᓃᑦ ᓅᓪᓗᒍ ᐊᑐᖅᑕᐅᕙᒌᖅᑐᖅ ᐃᓪᓗᖁᑎᖏᑦ 
ᐊᓯᐊᓄᖔᖅ. 
 
ᕿᒥᕐᕈᔪᖃᑦᑎᓪᓗᒍ ᐱᓕᕆᐊᖑᔪᑦ ᒪᓕᓪᓗᒋᑦ, ᐃᖅᑲᓇᐃᔭᖅᑎᖏᑦ ᐱᓕᕆᕕᑦᑕ ᐊᒻᒪᓗ ᓄᓇᕗᒻᒥ ᑲᑐᔾᔨᖃᑎᒌᑦ 
ᓄᓇᓕᓐᓄᑦ ᑕᑯᓇᓐᓂᐊᕐᒥᔪᑦ ᑮᓇᐅᔭᓂᒃ ᐊᑐᕆᐊᖃᕐᓂᐊᖅᑐᓂᒃ ᖁᓪᓗᖅᑑᑉ ᐃᒥᖃᐅᑎᖓᓄᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ. ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᐊᐱᕆᒃᑲᓐᓂᓚᐅᙱᓐᓂᕐᓂ, ᒥᓂᔅᑕᔪᖅ ᖃᐅᔨᑎᒍᒪᑐᐃᓐᓇᖅᐸᕋ 
ᐅᐱᕐᖔᖑᓕᕋᐃᒻᒪᑦ ᐊᐅᔭᐅᓕᕋᐃᒻᒪᓪᓗ, ᒪᕐᕌᓘᓱᖑᒻᒪᑦ ᐃᒪᖃᐅᑎ. 
 
ᑕᐃᒪᐃᒻᒪᑦ ᐃᓄᖁᑎᒃᑲ ᓄᓇᓐᓂ ᖃᐅᔨᔪᒪᓚᐅᕐᒪᑕ ᑖᒃᑯᐊ ᖃᑦᑕᐃᑦ ᓴᓗᒻᒪᖅᓴᖅᑕᐅᖃᑦᑕᖅᐸᑕ ᐊᐅᔭᒃᑯᑦ ᑰ 
ᓱᕈᓗᐊᓚᐅᙱᓂᖓᓂᒃ. ᒥᓂᔅᑕᐅᔪᑉ ᐅᖃᐅᑎᔪᓐᓇᖅᐹᖓ ᑕᒪᓐᓇ ᐱᓕᕆᐊᖑᔪᖅ 
ᑮᓇᐅᔭᖅᑖᖅᑎᑕᐅᓚᐅᖅᓯᒪᒻᒪᖔᖅ ᑲᓇᑕᒥ ᒐᕙᒪᒃᑯᓐᓄᑦ ᓄᓇᓕᐅᔪᑦ ᓇᒻᒥᓂᖅ ᐊᐅᓚᓂᖅᓴᐅᓕᕈᓐᓇᖁᓪᓗᒋᑦ 
ᑮᓇᐅᔭᖁᑎᖏᓐᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ ᓵᔨᒃᑯᑦ): ᒥᔅᑕ ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᖅᑲᐅᒐᒪ, ᖃᐅᔨᓴᓛᕋᑦᑕ ᖁᕐᓗᖅᑑᑉ 
ᐃᒥᖓᓂᒃ ᐊᒻᒪᓗ ᕿᒥᕐᕈᔭᐃᓐᓇᕆᓛᖅᑐᑎᒍ ᐃᒪᖃᐅᑎᖓᑦ. ᖁᔭᓐᓇᒦᒃ. 
 
ᐅᖃᖅᑎ ᓵᔨᒃᑯᑦ): ᖁᔭᓐᓇᒦᒃ, ᕿᓚᕝᕙᖅ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᐃᑦ ᕿᑎᐊᓄᑦ, ᑐᑐ. 
 
ᐊᐱᖅᑯᑦ 146 - 2920: ᐱᓕᕆᕝᕕᒻᒥ ᑎᑎᖅᑐᕋᐅᔭᖅᓯᒪᔪᑦ ᐃᖅᑲᓇᐃᔮᕆᔭᐅᔪᓄᑦ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᕆᓂᐊᖅᑕᕋ ᒥᓂᔅᑕᐅᔪᖅ ᑮᓇᐅᔭᓕᕆᔨᒧᑦ. ᑮᓇᐅᔭᖅᑐᕈᑎᒃᓴᓄᑦ 
ᐅᖃᐅᓯᕆᖅᑲᐅᔭᖓᓄᑦ ᑐᕌᖓᒐᓚᒻᒪᑦ, ᐅᐱᒋᕙᒌᕈᒪᓪᓗᒍᓗ ᐅᖃᐅᓯᕆᖅᑲᐅᔭᖏᓐᓄᑦ. 
 
ᒪᓕᑦᑐᒋᑦ ᒐᕙᒪᒃᑯᑦ ᓈᓴᖅᑕᐅᓯᒪᔪᖁᑎᖏᑦ, ᐃᖅᑲᓇᐃᔮᒃᓴᑦ ᐃᖅᑲᓇᐃᔮᕆᔭᐅᙱᑦᑐᑦ ᑕᒪᐃᓐᓄᑦ ᐃᓄᓐᓄᑦ 
ᐱᔨᑦᑎᕋᕐᓂᕐᒧᑦ ᑕᒫᓂᐸᓗᒃ 15-ᒥ 20-ᐳᓴᙱᓐᓄᑦ ᓱᓕ ᐃᖅᑲᓇᐃᔮᕆᔭᐅᙱᒻᒪᑕ ᐊᕐᕌᒍᓕᒫᖅ 
ᑕᐃᒪᐃᖏᓐᓇᖅᑐᑎᒃ ᓄᓇᕗᑦ ᐱᙳᖅᑎᑕᐅᖅᓯᒪᒻᒪᓂᑦ ᑕᒪᓐᓇ ᐊᓯᔾᔨᓚᐅᖅᓯᒪᒐᓂ. 
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑭᓯᐊᓂᓕ, ᐱᓕᕆᕝᕕᐅᔪᑦ, ᐊᒻᒪᓗ ᑕᐃᒫᒃᓴᐃᓐᓇᖅ ᑕᒪᓐᓇ ᐅᖃᐅᓯᕇᓐᓇᓲᕆᓪᓗᒍ ᐊᕐᕌᒍᑕᒫᑦ, ᑮᓇᐅᔭᓂᒃ 
ᐃᓕᐅᖅᑲᐃᖃᑦᑕᕐᒪᑕ ᐱᓕᕆᕝᕕᐅᓄᑦ ᑮᓇᐅᔭᑦ ᐋᖅᑭᒃᑕᐅᓯᒪᔪᓂᒃ 100-ᐳᓴᓐᑎᖏᑦ ᑕᐃᒃᑯᐊ ᐃᖅᑲᓇᐃᔮᒃᓴᐅᔪᑦ 
ᑕᑕᑎᖅᑕᒥᓂᐅᓂᕋᐃᓪᓗᑎᑦ. ᑭᓯᐊᓂᓕ, 2005-06-ᒧᑦ ᑮᓇᐅᔭᑦ ᐊᑐᖅᑐᒃᓴᓂᑦ 7-ᐳᓴᓐᑎᓂᒃ ᐊᒥᓱᕈᕆᐊᖅᓯᒪᒻᒪᑦ 
ᐊᒥᓲᓂᖏᓐᓂᒃ ᐃᖅᑲᓇᐃᔮᒃᓴᓂᑦ ᐊᕐᕌᒎᓚᐅᖅᓯᒪᔪᒥᓂᑦ. 
 

ᒥᓂᔅᑕᐅᔪᑉ ᓇᓗᓇᐃᔭᖅᑲᐅᓪᓗᓂᐅᓪᓗ ᑮᓇᐅᔭᓕᕆᕝᕕᖓᓂᒃ ᐅᖃᐅᓯᖃᖅᑎᓪᓗᒍ, ᑮᓇᐅᔭᓂᑦ ᐊᐅᓚᑦᑎᔩᑦ 
ᑲᑎᒪᔨᖏᑦ ᒐᕙᒪᓕᒫᒥᒃ ᑲᒪᒋᐊᖃᓲᖑᒻᒪᑕ. ᒥᓂᔅᑕᐅᔪᖅ ᐅᖃᐅᑎᒍᓐᓇᖅᐹᑎᒍᑦ, ᑕᐅᑦᑐᒋᔭᖓᒍᑦ 
ᐃᒃᓯᕙᐅᑕᐅᑎᓪᓗᒍ ᑮᓇᐅᔭᓂᒃ ᐊᐅᓚᑦᑎᔩᑦ ᑲᑎᒪᔨᖏᓐᓂᒃ, ᓱᒻᒪᑦ ᐱᓕᕆᕝᕕᐅᔪᑦ ᐃᖅᑲᓇᐃᔮᓂᒃ 
ᐊᒥᓱᕈᕆᐊᖅᓯᓲᖑᑦᑕᕐᒪᖔᕐᒥᒃ ᒫᓐᓇᐅᔪᖅ ᐃᖅᑲᓇᐃᔮᒃᓴᖏᓐᓂᒃ ᓈᑎᕆᔪᓐᓇᕋᑎᑦ? ᖁᔭᓐᓇᒦᒃ, ᐅᖃᖅᑎ.   
 

ᐅᖃᖅᑎ ᓵᔨᒃᑯᑦ): ᒥᓂᔅᑕ ᑮᓇᐅᔭᓕᕆᔨᒃᑯᓐᓄᑦ, ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐊᐅᓚᓂᕆᔭᖓᑦ ᑮᓇᐅᔭᑦ ᐋᖅᑭᒃᑕᐅᓇᓱᐊᖅᑎᓪᓗᒋᑦ 
ᐱᓕᕆᕝᕕᐅᔪᓄᑦ, ᐱᖅᑯᓯᕆᔭᖓᑦ ᐊᐅᓪᓛᖅᑎᑦᑎᓪᓗᑎᑦ ᐊᐅᓚᔾᔪᑎᐅᔪᓄᑦ ᐋᖅᑭᐅᒪᐃᓐᓇᕈᑎᓄᑦ ᑮᓇᐅᔭᑦ 
ᑐᙵᕕᖃᓲᖑᒻᒪᑕ ᐊᖏᖅᑕᐅᓯᒪᔪᓄᑦ ᐱᓕᕆᕝᕕᒻᒥ ᑎᑎᕋᐅᔭᖅᓯᒪᔪᑦ ᐃᖅᑲᓇᐃᔮᒃᓴᑦ ᐊᑐᓂ ᐱᓕᕆᕝᕕᑉ ᑮᓇᐅᔭᑦ 
ᐋᖅᑭᒃᑕᐅᓯᒪᔪᖏᓐᓂᒃ. ᑮᓇᐅᔾᔭᒃᓵᑦ, ᑐᙵᕕᖃᓲᖑᒻᒪᑕ ᑕᒪᒃᑯᓂᖓ ᓈᓴᐅᑎᓂᒃ. 
 
ᑕᒪᓐᓇ ᐊᐅᓪᓚᔾᔪᓯᐅᕗᖅ ᓴᖅᑭᖅᑎᑕᒃᓴᐅᖁᓪᓗᒋᑦ ᐱᓕᕆᕝᕕᒻᒥ ᐊᐅᓚᔾᔪᑕᐅᔪᑦ ᑮᓇᐅᔭᑦ ᐊᒻᒪᓗ 
ᐋᖅᑭᐅᒪᐃᓐᓇᕈᑎᐅᔪᑦ ᑮᓇᐅᔭᓪᓘᓐᓃᑦ ᐊᑐᖅᑐᒃᓴᑦ ᑲᑎᖅᓱᖅᑕᐅᑦᑎᐊᕈᓐᓇᖁᓪᓗᒋᑦ, ᑭᓯᐊᓂ 
ᓇᓗᓇᐃᕋᓱᐊᖅᑐᒋᑦ ᑮᓇᐅᔾᔭᒃᓵᑦ ᐱᓕᕆᕝᕕᓕᒫᓄᑦ, ᑐᙵᕕᖃᓲᖑᒻᒪᑕ; ᐅᖃᐅᓯᕆᕋᑖᕋᓗᐊᕐᒥᔭᕋ, 
ᐊᖏᖅᑕᐅᓯᒪᔪᓄᑦ ᐃᖅᑲᓇᐃᔮᒃᓴᓄᑦ ᑎᑎᕋᐅᔭᖅᑕᐅᓯᒪᔪᓄᑦ. 
 
ᐊᒥᓱᕈᕆᐊᖅᓯᒪᐅᖅᑐᖅᑕᖃᕐᒪᑦ, ᐅᐱᓐᓇᕋᓂ, ᐃᓚᖏᓐᓂ ᐱᓕᕆᕝᕕᓂ ᐃᖅᑲᓇᐃᔮᒃᓴᐅᔪᓂᒃ 
ᐊᓯᔾᔨᖅᑐᖃᖅᑐᒥᓂᐅᑎᓪᓗᒍ ᐋᖅᑭᒃᓯᒪᓂᖏᓐᓂᒃ, ᑭᓯᐊᓂᓕ ᑕᐃᑲᓂᒃᓴᐃᓐᓇᖅ, ᐱᔾᔪᑎᐅᔪᖅ ᐃᖅᑲᓇᐃᔮᒃᓴᓕᒫᑦ 
ᐅᓪᓗᕐᒥ ᐊᑕᐅᓯᕐᒥᒃ ᐃᖅᑲᓇᐃᔮᖅᑖᕆᔭᐃᓐᓇᐅᒍᑎᑦ ᐊᔪᕐᓇᕐᒪᑦ. ᐃᖅᑲᓇᐃᔮᖑᔪᑦ ᐱᔭᐃᓐᓇᕆᔭᐅᔪᓐᓇᔾᔮᙱᒻᒪᑕ 
ᓄᓇᕘᓕᒫᒥ ᓇᓂᓗᑦᑖᖅ, ᐊᕕᑦᑐᖅᓯᒪᔪᓂᒃ ᐊᔾᔨᒌᙱᑦᑐᓂᒃ ᐊᒻᒪᓗ ᐊᓯᖏᓐᓂᒃ. 
 
ᑕᐃᒫᒃ ᐱᓇᓱᐊᖏᓐᓇᖅᐳᒍᑦ ᑕᒪᒃᑯᐊ ᐃᖅᑲᓇᐃᔮᒃᓴᑦ ᐃᖅᑲᓇᐃᔮᕆᔭᐅᙱᑦᑐᑦ ᑕᑕᑎᕋᓱᐊᖏᓐᓇᖅᑐᒋᑦ. 
ᖃᖓᑐᐃᓐᓇᒃᑯᑦ, ᖃᐅᔨᒪᕙᙱᓐᓇᑦᑕ ᖃᑦᑎᓪᓚᑦᑖᖑᒐᓗᐊᕐᒪᖔᑕ ᐅᕝᕙᓘᓐᓃᑦ ᐳᓴᓐᑎᖏᑎᒍᑦ 
ᖃᐅᔨᒪᓪᓚᕆᑉᐸᙱᓚᒍᑦ. ᑕᐃᒪᐃᒻᒪᑦ ᐊᕐᕌᓂ, ᖃᐅᔨᒪᙱᑦᑐᖓ ᖃᑦᑎᓪᓚᑦᑖᖑᓐᓂᕐᒪᖔᑕ ᐳᓴᓐᑎᖏᑎᒍᑦ 
ᐃᖅᑲᓇᐃᔮᒃᓴᐅᔪᑦ ᒪᑐᐃᖓᔪᑦ, ᑭᓯᐊᓂᓕ ᑕᒪᓐᓇ ᐱᔾᔪᑎᐅᖏᓐᓇᕐᓂᐊᖅᑐᖅ ᐅᕙᑦᑎᓐᓄᑦ 
ᑲᒪᒋᓇᓱᐊᖏᓐᓇᕐᓂᐊᖅᑐᑎᒍᑦ. 
 
ᐅᖃᐅᓯᕆᖅᑲᐅᒐᒃᑯ ᑮᓇᐅᔭᕈᑎᒃᓴᓄᑦ ᐅᖃᐅᓯᕐᖓᐅᑎᖃᖅᑎᓪᓗᖓ ᓯᑏᕝᕙ 2005-ᕈᓚᐅᖅᑎᓐᓇᒍ 100-ᓂᒃ 
ᐋᓐᓂᐊᓯᐅᖅᑎᓂᒃ ᐃᖅᑲᓇᐃᔭᖅᑎᑦᑎᔪᒪᒐᑦᑕ ᓄᓇᕘᒥ. ᑕᐃᒪᐃᒻᒪᑦ ᑖᒃᑯᐊ ᐃᖅᑲᓇᐃᔮᒃᓴᑦ 
ᐃᖅᑲᓇᐃᔮᕆᔭᐅᙱᑦᑐᑦ ᓱᓕ ᒫᓐᓇ, ᑭᓯᐊᓂ ᑮᓇᐅᔭᖅᑎᒍᑦ ᓴᓂᕐᕙᐃᓯᒪᕗᒍᑦ ᑮᓇᐅᔭᖃᖅᑎᑦᑎᒍᒫᕐᓂᐊᖅᑐᑕ 
ᑕᒪᒃᑯᓄᖓ ᐃᖅᑲᓇᐃᔮᒃᓴᐅᔪᓂᑦ. ᑕᐃᒪᐃᒻᒪᑦ, ᐱᓕᕆᐊᕇᓐᓇᖅᑐᑎᒍ, ᑕᒪᓐᓇ ᑲᔪᓯᑎᓇᓱᐊᖏᓐᓇᕐᓂᐊᖅᑕᕗᑦ 
ᑲᒪᒋᓇᓱᐊᖏᓐᓇᕐᓗᒍᓗ ᐃᖅᑲᓇᐃᔭᖅᑎᑖᕋᓱᐊᕐᓂᐅᔪᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᒃ, ᐅᖃᖅᑏ. ᐅᖃᐅᓯᕆᖃᑦᑕᖅᓯᒪᔭᕋ ᐊᒥᓱᐊᖅᑎ ᐊᕐᕌᒍᓄᑦ ᐊᒥᓱᓄᑦ ᐊᒻᒪᓗ 
ᖃᐅᔨᒪᓪᓗᖓ ᑮᓇᐅᔭᖃᑦᑎᑦᑎᒍᑦᓯ 100 ᐳᓴᓐᑯᑦ, 100 ᐳᓴᙵ ᑖᒃᑯᐊ ᑮᓇᐅᔭᐃᑦ ᑕᕝᕙᓃᓐᓂᐊᕐᒪᑕ, 
ᐊᑐᕐᓂᐊᖏᒃᑲᓗᐊᕐᓗᒋᑦ ᑕᒪᕐᒥᒃ. 
 
ᑖᒃᑯᐊ ᑮᓇᐃᔭᐃᑦ ᐃᒻᒪᖃ ᐊᑐᖅᑕᐅᑎᐊᕐᓂᖅᓴᐅᒐᔭᖅᑐᑦ ᑕᐃᑲᓂ ᐱᑦᔪᑎᒋᓪᓗᒍ ᐃᓐᓄᒃᔮᖏᓐᓇᔅᓯᐅᒃ, 
ᐃᓕᔭᐅᓗᑎᒃ ᐱᓕᕆᐊᒃᓴᓄᑦ ᐊᒻᒪᓗ ᐱᔨᑦᑎᕈᑎᓄᑦ ᐊᒃᑐᐃᔪᑦ ᓄᓇᕗᒻᒥᐅᓂᒃ. ᐱᓕᕆᔨᐅᕙᑦᑐᓂᒃ ᐃᓄᓐᓂᒃ, ᓲᕐᓗ 
ᐊᑐᕐᓂᐊᕐᕋᒪ, ᐅᖃᖅᑏ, ᕿᑎᐊᓃᑦᑐᑦ ᐊᐅᓚᑦᑎᔩᑦ, 2000-ᒥᓂᑦ, ᐅᓄᖅᓯᕚᓪᓕᖅᓯᒪᔪᖅ 75-ᐳᓴᓐᑯᑦ. 

ᐊᕐᕌᓂᐅᓚᐅᖅᑐᖅ ᐃᓱᓕᓕᖅᑎᓪᓗᒍ, ᖁᒻᒧᐊᑲᓪᓚᓚᐅᖅᑐᖅ 380-ᒥᒃ 410-ᒧᑦ. ᑖᓐᓇ ᐊᖓᔪᖅᑳᖅ 
ᓇᓗᓇᐃᖅᓯᓯᒪᔪᖅ ᑎᒥᐅᔪᑦ ᐋᖅᑭᒃᓯᒪᓂᖓᑎᒍᑦ ᑭᓱᑐᐃᓐᓇᖅ ᓇᓗᓇᐃᖅᑕᐅᓯᒪᔪᖅ ᖃᓄᖅ ᑮᓇᐅᔭᖏᑦ 
ᑐᓂᐅᖅᑲᑦᑕᐅᓂᐊᕐᒪᖔᑕ. ᑕᐃᒃᑯᐊ ᑎᑎᕋᖅᑕᐅᓯᒪᔪᑦ ᑐᓂᔭᐅᑉᐸᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ 
ᓈᒻᒪᒋᔭᐅᒋᐊᖃᕐᓂᖏᓐᓄᑦ, ᑕᑯᓇᑦᑐᑦ ᓇᒦᓕᕐᒪᖔᑕ ᑖᒃᑯᐊ ᐃᓂᐅᔪᑦ. 
 
ᖃᐅᔨᒪᔪᖓ ᐅᓪᓗᒥᓂᒃ, ᐊᑕᐅᓯᖅ ᐃᓕᓴᐃᔨᑖᒃᑲᓐᓂᕆᐊᖃᑦᑐᒍᑦ, ᐋᓐᓂᐊᓯᐅᖅᑎᑖᒃᑲᓐᓂᕆᐊᖃᑦᑐᒍᑦ, 
ᐃᓄᓕᕆᔨᑖᒃᑲᓐᓂᕆᐊᖃᑦᑐᒍᑦ, ᑖᒃᑯᐊ ᐃᖅᑲᓇᐃᔮᖑᔪᑦ ᐅᓄᖅᓯᑎᑕᐅᔪᒫᓐᓂᐊᕐᓗᑎᒃ ᓯᕗᓂᐊᒍᑦ ᕿᑎᐊᓃᑦᑐᑦ 
ᐅᓄᖅᓯᑎᒋᐊᖅᑕᐅᓚᐅᖏᓐᓂᖏᓐ. ᑕᐃᒪᓕ ᓱᓇᒥᒃ ᐊᑐᖅᐸᑦ ᓇᓗᓇᐃᖅᑎᕆᑎᓪᓗᒋᑦ ᐅᕝᕙᓘᓐᓃᑦ ᒪᓕᖃᑦᑕᖅᐸᑦ 
ᓈᓴᐅᑎᓂᒃ ᐱᓕᕆᕕᒃᑯᑦ ᑐᓂᔭᖏᓐᓂᒃ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑏ. ᓇᓗᓇᐃᖅᓯᒍᒪᓪᓗᖓ ᐅᖃᐅᓯᕆᔭᖓᓂᒃ. ᑎᒥᐅᔪᑦ 
ᐋᖅᑭᒃᓯᒪᓂᖏᑦ ᐊᖏᖅᑕᐅᖃᑦᑕᖅᑐᑦ ᓯᕗᓕᖅᑏᑦ ᑲᑎᒪᔨᖏᓐᓂᒃ. ᑎᒥᐅᔪᓄᑦ ᐋᖅᑭᒃᓯᒪᓂᐅᔪᑦ 
ᐊᖏᖅᑕᐃᖃᑦᑕᖅᑐᑦ ᐊᑐᓂᒃ ᐊᖓᔪᖅᑳᖑᔪᓄᑦ, ᑐᙵᕕᖃᑦᑐᑎᒃ ᐊᑐᕆᐊᖃᑦᑕᒥᓂᒃ ᐊᐅᓚᑦᑎᖏᓐᓄᑦ 
ᐱᓕᕆᕕᒻᒥᓂᒃ, ᐃᖅᑲᓇᐃᔭᖅᑎᒃᑰᖓᒐᓗᐊᖅᐸᑦ ᐅᕝᕙᓘᓐᓃᑦ ᕿᑎᐊᓃᑦᑐᓄᑦ ᐊᐅᓚᑦᑎᔨᓄᑦ. 
 
ᐱᓕᕆᕕᐅᔪᑦ ᑲᔪᓯᔭᕋᐃᒻᒪᑕ ᐊᐅᓚᑎᓂᒃᑯᑦ ᒪᑭᒪᐅᑎᖏᑎᖏᓐᓄᓗ ᐱᔪᒫᕆᔭᐅᔪᓂᒃ, 
ᓇᓗᓇᐃᖅᑎᕆᓂᒃᑰᖓᖃᑦᑕᖏᑦᑐᒍᑦ ᕿᒥᕐᕈᓪᓗᑕ ᐋᖅᑭᒃᓯᒪᔪᓂᒃ ᑖᒃᑯᑎᒎᓇ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᑎᒍᑦ. 
ᐱᓕᕆᐊᖑᖃᑦᑕᖅᑐᖅ ᐊᑐᓂᒃ ᐊᖓᔪᖅᑳᖑᔪᓄᑦ ᐊᒻᒪᓗ ᑐᓂᔭᐅᓪᓗᑎᒃ ᓯᕗᓕᖅᑏᑦ ᑲᑎᒪᔨᖏᓐᓄᑦ 
ᐊᖏᖅᑕᐅᔭᕆᐊᖃᕐᓂᖏᓐᓄᑦ ᐊᒻᒪᓗ ᐊᓯᔾᔨᕈᑕᐅᔪᑦ ᖃᓄᐃᑦᑑᒐᓗᐊᖅᐸᑕ. 
 
ᑕᒪᒃᑯᐊᖑᒐᓗᐊᖅᐸᑕ ᐃᖅᑲᓇᐃᔭᖅᑎᒋᔭᐅᔪᑦ ᐋᒡᒐᓘᓐᓃᑦ, ᑕᒪᓐᓇᓕ ᐱᓕᕆᐊᕆᖃᑦᑕᖏᑕᕋ ᑮᓇᐅᔭᓕᕆᔨᒃᑯᑦ 
ᑲᑎᒪᔨᖏᑎᒍᑦ, ᑭᓯᐊᓂᓕ ᐱᓕᕆᕕᒃᑯᑎᒎᖓᖃᑦᑕᖅᑐᖅ. ᐃᓱᒪᔅᓲᑕᐅᔪᖅ ᐊᖓᔪᖅᑳᖑᔪᓄᑦ ᓇᓗᓇᐃᖅᑎᕆᓗᑎᒃ 
ᐃᖅᑲᓇᐃᔮᒃᓴᓂᒃ, ᑕᒪᒃᑯᐊᖑᒐᓗᐊᖅᐸᑕ ᐃᖅᑲᓇᐃᔭᖅᑎᐅᔪᑦ ᐅᕝᕙᓘᓐᓃᑦ ᐊᓪᓚᕕᓪᓗᐊᑕᖓᓄᑦ, ᐊᒻᒪᓗ 
ᑕᐃᒃᑯᐊᖑᔪᑦ ᓄᐃᑦᑎᖃᑦᑕᖅᑐᑦ ᑐᒃᓯᕋᐅᑎᒥᓂᒃ ᑮᓇᐅᔾᔭᔅᓵᓴᓄᑦ ᐊᒻᒪᓗ ᐊᐅᓚᑦᑎᓂᕐᒧᑦ ᐋᖅᑭᐅᒪᑎᑦᑎᓂᕐᒧᓪᓗ 
ᑮᓇᐅᔭᓂᒃ, ᑐᙵᕕᖃᑦᑐᑎᒃ ᐊᖏᖅᑕᐅᓯᒪᔪᒥᒃ ᑎᒥᐅᔫᑉ ᐋᖅᑭᒃᓯᒪᓂᖓᓂᒃ. 
 
ᐃᒪᐃᒍᔪᒃᑐᕐᓕ, ᐊᑐᖅᑕᐅᓲᖅ ᑮᓇᐅᔭᓕᕆᔨᒃᑯᑦ ᐊᐅᓚᑦᑎᔨᖏᑕ ᑲᑎᒪᔨᖏᓐᓂᒃ ᐅᖓᑖᓅᖃᑦᑕᖏᓐᓇᑦᑕᑦ 
ᑮᓇᐅᔭᐃᑦ, ᑮᓇᐅᔭᐃᑦ ᐃᓕᔭᐅᓯᒪᔪᑦ ᐃᖅᑲᓇᐃᔮᓄᑦ, ᑕᐃᒪᓐᓇ ᐱᓕᕆᖃᑎᖃᑉᐸᑉᐳᒍᑦ ᐊᒻᒪᓗ ᐊᑐᖅᐸᑦᑐᑕ 
ᐃᖅᑲᓇᐃᔭᖅᑐᓕᕆᔨᒃᑯᓐᓂᒃ ᐊᒻᒪᓗ ᐊᑐᓂᒃ ᐱᓕᕆᕕᐅᔪᑎᒍᑦ ᑕᑯᓇᑦᑐᑕ ᑎᒥᐅᔪᑎᒍᑦ ᐊᓯᔾᔨᕈᑎᓂᒃ ᐊᒻᒪᓗ 
ᐊᒃᑐᐃᓂᐅᓂᕆᓂᐊᖅᑕᖓ ᐊᖏᖅᑕᐅᓯᒪᔪᒧᑦ ᐊᐅᓚᑦᑎᔾᔪᑎᒃ ᐊᒻᒪᓗ ᒪᑭᒪᐅᑎᓄᑦ ᐋᖅᑭᒃᓯᒪᓂᐅᔪᓄᑦ.  
 
ᐅᖃᕇᕋᒪ ᑕᒪᑐᒥᖓ, ᑐᑭᓯᐅᒪᔾᔪᑎ ᑐᓂᖃᑦᑕᖅᑕᕗᑦ ᑮᓇᐅᔭᓕᕆᔨᒃᑯᑦ ᑲᑎᒪᔨᖏᓐᓄᑦ ᑐᙵᕕᖃᑉᐸᒌᖅᐸᑦᑐᖅ 
ᐊᖏᖅᑕᐅᓯᒪᓂᖓᓂᒃ ᐋᖅᑭᒃᓯᒪᔾᔪᑎᐅᔪᑦ ᐃᓕᐅᖅᑲᐃᓚᐅᖏᓂᑦᑎᓐᓂ ᑮᓇᐅᔭᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳᖅ ᓇᓗᓇᐃᖅᓯᓂᖓᓄᑦ ᑖᔅᓱᒥᖓ. ᑮᓇᐅᔭᓕᕆᓂᕐᒧᑦ 
ᐅᖃᐅᓯᙵᐅᑎᖃᑦᑎᓪᓗᒍ, ᐅᖃᐅᓯᖃᖅᑲᐅᒻᒪᑦ ᐱᓕᕆᕕᖓ ᑮᓇᐅᔭᓕᕆᔨᒃᑯᑦ, ᑖᒃᑯᑎᒎᓇ ᑮᓇᐅᔭᓕᕆᕐᓂᒧᑦ 
ᑲᑎᒪᔨᖏᑦ, ᐱᓕᐊᖃᕋᓱᐊᖏᓐᓇᖅᑐᑦ ᓴᙵᖅᑎᕆᓇᓱᐊᖅᑐᑎᒃ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒥᒃ ᒐᕙᒪᒃᑯᑎᒍᑦ. 
ᓈᒻᒪᑎᐊᖅᑐᒥᒃ ᑮᓇᐅᔭᓕᕆᓂᖅ ᐃᓚᒋᔭᐅᖁᓪᓗᒍ ᑕᒪᑐᒧᖓ. 

ᓂᕆᐅᒋᒐᔭᓐᖏᑕᕋ; ᐊᐱᖅᓱᕈᒪᓪᓗᖓ ᐊᒻᒪᓗ ᐊᐱᕆᓯᒪᓪᓗᖓ, ᑕᑯᒍᕕᑦ ᐃᓚᒋᐊᕈᑎᓂᒃ ᐃᖅᑲᓇᐃᔭᖅᑏᑦ 
ᑮᓇᐅᔭᖏᑎᒍᑦ, ᐅᕝᕙᓘᓐᓃᑦ ᐃᖅᑲᓇᐃᔭᖅᑏᑦ ᑮᓇᐅᔭᖅᑐᕈᑎᐅᓂᐊᖅᑐᓂᒃ. ᐱᒋᐊᖃᓪᓚᕆᑉᐱᐅᒃ, ᐊᒻᒪᓗ 
ᐃᓚᒋᕚ ᖃᐅᔨᓴᖅᐅᓂᐅᓚᐅᖅᑐᖅ ᑮᓇᐅᔭᓕᕆᓂᕐᒧᑦ ᐊᐅᓚᑦᑎᓂᕐᒧᑦ ᑲᑎᒪᔨᖏᑎᒍᑦ ᐅᕝᕙᓘᓐᓃᑦ ᓯᕗᓕᖅᑏᑦ 
ᑲᑎᒪᔨᖏᑎᒍᑦ ᐃᖅᑲᓇᐃᔮᖑᔪᓄᑦ ᑖᒃᑯᓄᖓ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓗᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑏ. ᖃᐅᔨᓴᕐᓂᖅ ᐱᓕᕆᐊᖑᖃᑦᑕᖅᑐᖅ ᓇᐅᒃᑯᑐᐃᓐᓇᖅ 
ᓯᕗᓂᐊᒍᑦ ᑮᓇᐅᔭᓕᕆᔨᒃᑯᑦ ᑐᓂᐅᖅᑲᐃᓚᐅᖏᑎᓪᓗᒋᑦ ᑮᓇᐅᔭᓂᒃ. ᐊᒻᒪᑦᑕᐅᖅ, ᕿᒥᕐᕈᐃᓐᓇᖃᑦᑕᕐᒥᔪᒍᑦ 
ᐱᓕᕆᕕᒃᑯᑎᒍᑦ ᑐᒃᓯᕋᐅᑎᓂᒃ ᑮᓇᐅᔭᓄᑦ. 
 

ᐃᓚᒋᐊᖅᓯᒪᔪᑦ ᐃᖅᑲᓇᐃᔭᖅᑎᓄᑦ, ᐄ, ᐱᒃᑲᓐᓂᕆᐊᖃᑦᑐᒍᑦ ᐋᓐᓂᐊᓯᐅᖅᑎᓂᒃ, ᐱᒃᑲᓐᓂᕆᐊᖃᑦᑐᒍᑦ ᐃᓕᓴᐃᔨᓂᒃ 
ᐅᓄᖅᓯᕚᓪᓕᖅᓯᒪᔪᑦ ᐃᓕᓐᓂᐊᖅᑏᑦ. ᑖᓐᓇ ᓇᓗᓇᐃᖅᑕᐅᓯᒪᔪᑦ ᑮᓇᐅᔭᕈᑎᒃᓴᓄᑦ ᐅᖃᐅᓯᕐᖓᐅᑎᖃᖅᑎᓪᓗᖓ 
ᑲᔪᓯᓂᖃᐃᓐᓇᕐᒪᑦ. ᐅᖃᒃᑲᓐᓂᕐᓂᐅᓴᔭᕋ, ᒥᓂᔅᑕᓕᒫᑦ ᑲᒪᒋᐊᖃᓲᖑᒻᒪᑕ ᑭᙴᒪᔭᖏᓐᓂᒃ ᓴᖅᑮᑎᑦᑎᓗᓂ ᒪᓕᑦᑐᒋᑦ 
ᐱᓕᕆᐊᑦ ᐱᔨᑦᑎᕐᓂᖏᓪᓗ ᐊᒻᒪᓗ ᑕᒪᒃᑯᐊ ᕿᒥᕐᕈᔭᐅᑦᑕᓕᖅᐳᑦ ᐱᓕᕆᕝᕕᒻᒥ, ᑲᑎᒪᔩᑦ ᒥᓂᔅᑕᖏᓐᓄᑦ 
ᕿᒥᕐᕈᔭᐅᓕᕐᒥᓗᑎᑦ, ᐊᒻᒪᓗ ᑮᓇᐅᔭᖅᑖᖅᑎᑕᐅᓚᐅᖅᑳᖅᑎᓐᓇᒋ, ᕿᒥᕐᕈᔭᐅᒃᑲᓐᓂᑦᑕᓕᕆᕗᑦ ᑕᒪᐃᓐᓂ. ᑭᓯᐊᓂᓕ 
ᐊᒥᓱᕈᕆᐊᖅᑕᐅᓂᖏᑦ ᕿᒥᕐᕈᒍᕕᒋᑦ ᐃᖅᑲᓇᐃᔮᕆᔭᑦ, ᐊᒥᓱᕈᕆᐊᖅᓯᒪᒻᒪᑕ ᐃᖅᑲᓇᐃᔮᑦ. ᑕᒪᒃᑯᐊ 
ᐊᒥᓱᕈᕆᐊᖅᓯᒪᓗᐊᖅᑑᕗᑦ ᐋᓐᓂᐊᖃᕐᓇᙱᑦᑐᓕᕆᔨᒃᑯᑦ ᐃᓄᓕᕆᔨᒃᑯᓐᓄᓪᓗ. ᖁᔭᓐᓇᒦᒃ, ᐅᖃᖅᑎ.  
 

ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᒥᒃ ᐃᓚᒋᐊᕈᑏᑦ. ᑐᑐ. 
 

ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᐅᓯᕆᖅᑲᐅᒐᓗᐊᕐᒥᔭᕋ ᓯᕗᓪᓕᕐᒥᒃ ᐊᐱᖅᑯᑎᓐᓂᒃ, ᑖᒃᑯᐊ ᑮᓇᐅᔭᑦ 
ᐋᖅᑭᑦᑕᐅᓯᒪᔪᑦ ᐊᒥᓲᓂᖏᑦ ᑖᒃᑯᓄᖓ ᐃᖅᑲᓇᐃᔮᓄᑦ ᐱᓕᕆᕝᕕᒻᒥ 100-ᐳᓴᓐᑎᐅᒻᒪᑕ, ᐊᒻᒪᓗ 
ᐅᖃᐅᓯᕆᖅᑲᐅᒐᓗᐊᕐᒥᔭᕋ 15-ᒥ 20-ᐳᓴᓐᑎᓄᑦ ᑕᒪᒃᑯᐊ ᐊᒥᓲᓂᖏᑦ ᐊᑐᖅᑕᐅᔾᔮᙱᒻᒥᒻᒪᑕ 
ᑕᐃᒪᐃᖃᑦᑕᖅᑑᒻᒪᑕ. 
 

ᑕᐃᒪᐃᑦᑐᖃᖅᑎᓪᓗᒍ ᒥᓂᔅᑕᐅᔪᓪᓕ ᐊᑐᓂ ᐱᓕᕆᕝᕕᓂ ᐃᒪᐃᑎᑦᑎᔪᓐᓇᖅᓯᓲᖑᒻᒪᑕ ᑕᐃᒃᑯᐊ ᑮᓇᐅᔭᑦ 
ᐊᖏᖅᑕᐅᓯᒪᕙᒌᖅᑐᑦ ᐊᒻᒪᓗ ᑕᕝᕙᓂ ᐱᓕᕆᕝᕕᒻᒥ ᐊᓯᐊᓄᑦ ᐊᑐᖅᑕᐅᖔᖃᑦᑕᓕᖅᑐᑎᑦ ᐊᓯᖏᓐᓄᑦ 
ᐊᑑᑎᒋᔭᐅᖔᓕᖅᑐᑎᑦ. 
 

ᑕᐃᒪᐃᑦᑐᖃᓚᐅᖅᑎᓐᓇᒍ, ᒥᓂᔅᑕᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐊᐱᕆᔪᒪᕙᕋ ᑖᒃᑯᐊ ᐱᓕᕆᕝᕕᐅᔪᑦ 
ᑐᒃᓯᕋᖅᑳᕆᐊᖃᓲᖑᒻᒪᖔᑕ ᑮᓇᐅᔭᑦ ᐊᓯᖏᓐᓄᑦ ᐊᑐᖅᑕᐅᖅᑳᕈᒪᓗᑎᑦ, ᐅᕝᕙᓘᓐᓃᑦ ᐱᔾᔪᑎᖃᖅᑐᑎᑦ 
ᐅᖃᖅᑳᕆᐊᖃᓲᖑᕙᑦ ᓱᒻᒪᑦ ᑖᒃᑯᐊ ᐃᖅᑲᓇᐃᔮᓄᑦ ᐃᓄᓐᓄᑦ ᑮᓇᐅᔾᔭᒃᓴᒍᑎᖏᑦ ᐊᑐᖅᑕᐅᙱᒐᐃᒻᒪᑕ 
ᐊᓯᖏᓐᓄᑦ ᐊᑐᖅᑕᐅᖔᕈᒪᓕᖅᑐᑎᑦ; ᑕᐃᑲᓂ ᐃᓚᓕᐅᔾᔭᐅᓲᖑᒻᒪᖔᑕ ᐊᐅᓚᔾᔪᑎᒃᓴᖏᓐᓄᑦ 
ᐋᖅᑭᐅᒪᐃᓐᓇᕈᑎᓄᓪᓗ ᑮᓇᐅᔭᖁᑎᖏᓐᓂᒃ ᑕᐃᑲᓃᙱᒻᒪᖔᑕᓘᓐᓃᑦ ᓱᒻᒪ ᐅᕝᕙᓘᓐᓃᑦ ᑮᓇᐅᔭᑦ ᐊᑭᑐᔫᑎᓂ 
ᐋᖅᑭᒃᑕᐅᓯᒪᔾᔭᙱᒻᒪᖔᑕ? 
 

ᐊᐅᓚᓂᖅᑕᖃᖅᐸ, ᒥᓂᔅᑕᓄᑦ ᐱᓕᕆᕝᕕᓂᓪᓗ ᐃᖅᑲᓇᐃᔭᖅᑎᖏᓐᓄᑦ ᐊᓯᖏᓐᓄᑦ, ᐱᔪᓐᓇᖅᑎᑕᐅᒐᔭᕐᓗᑎᑦ 
ᑮᓇᐅᔭᑦ ᐊᓯᖏᓐᓄᑦ ᐊᑐᖅᑕᐅᖔᓕᖃᖅᑕᕐᓗᑎᑦ? ᖁᔭᓐᓇᒦᒃ, ᐅᖃᖅᑎ.  
 

ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 

ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑕᐃᒫᒃᓴᐃᓐᓇᖅ ᐅᖃᕐᒥᓗᖓ, ᑭᐅᒃᑲᓐᓂᑐᐃᓐᓇᕐᓗᒍ 
ᐊᐱᖅᑯᑎᒋᖅᑲᐅᒐᓗᐊᕐᒥᒻᒪᒍ ᓯᕗᓪᓕᕐᒥᒃ, ᑖᒃᑯᐊ ᑮᓇᐅᔭᑦ ᐋᖅᑭᒐᐃᒐᑦᑎᒍ ᐊᐅᓚᔾᔪᑎᒃᓴᓄᑦ 
ᐋᖅᑭᐅᒪᐃᓐᓇᕈᑎᒃᓴᓄᓪᓗ, ᐃᒪᐃᑉᐸᒃᑲᑦᑕᓕ, ᒪᓕᑦᑐᒋᑦ ᐃᖅᑲᓇᐃᔮᖑᒐᔭᖅᑐᑦ ᐊᖏᖅᑕᐅᓯᒪᕙᒌᖅᑐᑦ ᐊᒥᓲᓂᖏᑦ 
ᑐᙵᕕᒋᔭᐅᓲᖑᕗᑦ ᑮᓇᐅᔭᖅᑖᖅᑎᑕᐅᑦᑕᖅᐳᑦ ᑮᓇᐅᔾᔭᒃᓵᕆᒐᔭᖅᑕᖏᓐᓄᑦ ᑕᒪᐃᓐᓂ ᐱᓕᕆᕝᕕᓂ ᑕᒪᓐᓇ 
ᐊᑐᖅᑕᐅᕙᑦᑐᓂ. 
 
ᐊᓯᖏᓐᓂᒃ ᓇᓕᐊᓐᓂᑐᐃᓐᓇᖅ ᐱᓕᕆᕝᕕᓂ ᐃᖅᑲᓇᐃᔮᒃᓴᑦ ᓱᓕ ᐱᔭᐅᖃᑦᑕᔾᔮᙱᒻᒪᑕ ᖃᖓᑐᐃᓐᓇᓕᒫᖅ. 
ᑮᓇᐅᔾᔭᒃᓵᕆᔭᒃᓴᑦ ᐱᑕᖃᙲᓐᓇᖅᑐᖃᕈᓐᓇᕆᕗᖅ, ᑭᓯᐊᓂᓕ ᐱᓕᕆᕝᕕᐅᔪᑦ ᑮᓇᐅᔾᔭᒃᓵᖑᒐᔭᖅᑐᓂᒃ 
ᐊᑐᑐᐃᓐᓇᕈᓐᓇᙱᒻᒪᑕ ᐊᓯᖏᓐᓄᑦ ᐊᖏᖅᑕᐅᖅᑳᓚᐅᖅᑎᓐᓇᒋᑦ ᑮᓇᐅᔭᓂᒃ ᐊᐅᓚᑦᑎᔩᑦ ᑲᑎᒪᔨᖏᓐᓄᑦ.  



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑮᓇᐅᔭᓂᒃ ᐊᐅᓚᑦᑎᔩᑦ ᑲᑎᒪᔨᖏᑦ ᐊᖏᖅᑳᖏᓐᓇᕆᐊᖃᕐᒪᑕ ᑮᓇᐅᔭᑦ ᐊᑐᖅᑕᐅᙱᖔᕈᒪᓐᓂᕋᐃᑉᐸᑕ 
ᑮᓇᐅᔾᔭᒃᓵᕆᔭᐅᓗᑎᑦ ᐃᖅᑲᓇᐃᔭᖅᑎᒃᓴᓄᑦ ᓲᕐᓗ ᐊᑭᑐᔫᑎᓄᑦ ᐊᑐᖅᑕᐅᖔᕈᒪᓕᕐᓂᕈᑎᑦ ᐊᓯᖏᓐᓄᓪᓘᓐᓃᑦ. 
 
ᑕᐃᒪᐃᒻᒪᑦ, ᐃᖅᑲᓇᐃᔮᑦ ᐱᔭᐅᓯᒪᙱᒃᑲᓗᐊᖅᑎᓪᓗᒋᑦ ᓱᓕ ᐅᕝᕙᓘᓐᓃᑦ ᐱᓕᕆᕝᕕᒻᒦᙱᒃᑯᑎᑦ, 
ᐱᓇᓱᐊᖅᑕᐅᖏᓐᓇᓲᖑᒐᓗᐊᖅᐳᕐᓕ ᐃᖅᑲᓇᐃᔮᒃᓴᑦ ᐱᔭᐅᑎᑕᐅᒐᓱᐊᕐᓗᑎᑦ ᐱᓕᕆᕝᕕᓂ. ᖃᐅᔨᒪᔪᐃᓐᓇᐅᒐᑦᑕ 
ᐃᖅᑲᓇᐃᔮᒃᓴᑦ ᐱᔭᐅᓯᒪᕙᙱᒻᒪᑕ ᖃᖓᑐᐃᓐᓇᓕᒫᖅ. 
 
ᑕᐃᒪᓕ ᖃᐅᔨᒪᑦᑎᐊᖁᕙᕋ ᒪᓕᒐᓕᐅᖅᑎᐅᖃᑕᐅᔪᖅ ᐱᓕᕆᕝᕕᐅᔪᑦ ᐊᑐᑐᐃᓐᓇᕆᐊᖃᙱᒻᒪᑕ 
ᑕᐃᒪᐃᒍᒪᑐᐊᓕᕋᐃᒍᑎᑦ ᑮᓇᐅᔾᔭᒃᓵᕆᔭᐅᒋᐊᓕᓐᓂ ᐃᖅᑲᓇᐃᔮᕐᒧᑦ ᐊᒻᒪᓗ ᐃᓕᐅᖅᑲᖅᑕᐅᖔᓕᕐᓗᑎᑦ 
ᐊᓯᖏᓐᓄᑦ ᐊᑐᖅᑐᒃᓴᒫᖑᓂᐊᕐᓗᑎᑦ. ᑕᒪᓐᓇ ᐊᐅᓚᓂᓕᒫᖓᑦ ᐊᖏᖅᑕᐅᖅᑳᕆᐊᖃᕐᓂᖏᑦ ᐊᐅᓚᓂᕐᓄᑦ 
ᐋᖅᑭᐅᒪᐃᓐᓇᕈᑎᓄᓪᓗ ᐊᑭᑐᔫᑎᓄᓪᓗ ᐊᒻᒪᓗ ᑳᓐᑐᕌᒃᑦ ᐱᔾᔪᑎᒋᓪᓗᒋᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᑲᒪᒋᔭᐅᓲᖑᕗᑦ.  
 
ᑕᒪᒃᑯᐊ ᐊᓯᔾᔨᖅᑕᐅᒋᐊᖃᕈᑎᑦ, ᐃᒃᓯᕙᐅᑕᐅᓪᓗᖓ ᑮᓇᐅᔭᓂᒃ ᐊᐅᓚᑦᑎᔩᑦ ᑲᑎᒪᔨᖏᓐᓂᒃ, ᑖᒃᑯᐊ ᐱᔾᔪᑎᐅᔪᑦ 
ᑮᓇᐅᔭᓂᒃ ᐊᐅᓚᑦᓯᓂᕐᒧᑦ ᑲᑎᒪᔨᖏᑦ ᖃᐅᔨᒃᑲᕐᓗᒋᑦ ᐊᖏᖅᑕᐅᖅᑳᕆᐊᖃᓲᖑᒻᒪᑕ ᐊᓯᔾᔩᓚᐅᙱᓂᑦᑎᓐᓂ. 
ᑕᐃᒫᒃᓴᐃᓐᓇᕐᓗ, ᐃᖅᑲᓇᐃᔮᓂᒃ ᒪᑐᐃᖓᔪᖃᕋᐃᒻᒪᑦ ᐊᒻᒪᓗ ᐱᔨᑦᑎᕋᓪᓚᕆᒋᐊᖃᕋᐃᒐᑦᑕ, 
ᖃᓄᖅᑑᕋᓱᒋᐊᖃᓲᖑᒐᑦᑕ ᐱᔨᑦᑎᕋᕈᓐᓇᖁᓪᓗᑕ. 
 
ᐊᑕᐅᓯᖅ ᐆᑦᑑᑎᐅᔪᖅ ᐅᖃᐅᓯᕆᓂᐅᓴᔭᕋ ᐃᖅᑲᓇᐃᔮᖅᑖᖅᑎᑕᐅᓂᖏᑦ ᐋᓐᓂᐊᓯᐅᖅᑏᑦ 
ᐋᓐᓂᐊᓯᐅᖅᑎᑕᖃᙱᒐᐃᒻᒪᑕ ᓄᓇᓕᓐᓂ. ᑖᒃᑯᐊ ᐱᔨᑦᑎᕋᓪᓚᕆᒋᐊᖃᕐᓂᖏᓐᓄᑦ, 
ᐃᖅᑲᓇᐃᔮᖅᑖᖅᑎᑦᑎᒋᐊᖃᕋᑦᑕ ᐋᓐᓂᐊᓯᐅᖅᑎᓂᒃ. ᑕᐃᒪᐃᒻᒪᑦ ᐊᓯᐊᓄᑦ ᑮᓇᐅᔾᔭᒃᓵᕆᔭᐅᒐᔭᙱᑦᑐᓄᑦ 
ᑮᓇᐅᔭᓂᒃ ᕿᓂᕆᐊᖃᓲᖑᕗᒍᑦ ᐊᒻᒪᓗ ᑳᓐᑐᕌᒃᑦ-ᖔᓕᕐᓗᑕ ᐋᓐᓂᐊᓯᐅᖅᑎᑕᖃᓕᖁᓪᓗᒍ. 
 
ᑕᐃᒪᐃᒻᒪᑦ ᐱᔾᔪᑎᖃᐅᖅᐸᑉᐳᒍ ᑕᐃᒪᐃᑦᑐᖅᑕᖃᖅᑎᓪᓗᒍ, ᑭᓯᐊᓂᓕ ᐊᐅᓚᓂᑐᐃᓐᓇᒃᑯᑦ, ᖃᐅᔨᒪᑦᑎᐊᖁᕙᕋ 
ᒪᓕᒐᓕᐅᖅᑎᐅᖃᑕᐅᔪᖅ ᐃᖅᑲᓇᐃᔮᓄᑦ ᑮᓇᐅᔾᔭᒃᓵᔅᓴᐅᔪᑦ ᐊᐅᓪᓛᖅᑕᐅᑐᐃᓐᓇᐸᙱᒻᒪᑕ ᐊᓯᖏᓐᓂ 
ᐃᖅᑲᓇᐃᔮᒃᓴᐅᔪᓂ, ᑮᓇᐅᔭᓂᑦ ᐊᑐᖅᑐᒃᓴᓂᑦ ᐊᖏᔫᑎᓄᑦ ᐊᓯᖏᓐᓂᓪᓘᓐᓃᑦ, ᑕᐃᑰᓈᖅᑳᓚᐅᖅᑎᓐᓇᑕ 
ᑮᓇᐅᔭᓂᑦ ᐊᐅᓚᑦᑎᔩᑦ ᑲᑎᒪᔨᒃᑯᖏᑎᒍᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓘᒃᑲᖅ. ᐅᖃᐅᓯᒃᑯᑦ ᐊᐱᖅᑯᑎᑦ. ᑰᓕ. 
 
ᐊᐱᖅᑯᑦ 147 - 2(2): ᖃᐅᔨᒋᐊᕐᕕᖃᕐᓂᖅ ᐃᓐᓇᐅᓂᖅᓴᓂᒃ ᓱᕈᓰᑦ ᓴᐳᔾᔭᐅᓂᖏᓐᓄᑦ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒥᓂᔅᑕᐅᔪᖅ ᐋᓐᓂᐊᖃᕐᓇᙱᑦᑐᓕᕆᔨᒃᑯᓐᓄᑦ ᐃᓄᓕᕆᔨᒃᑯᓐᓄᓪᓗ, 
ᓈᓚᓚᐅᖅᑐᑕ ᐱᕙᓪᓕᐊᔪᒃᑯᑦ ᐱᔾᔪᑎᖃᖅᑐᑎᑦ ᐃᓐᓇᕐᓂᒃ, ᖃᐅᔨᒋᐊᕐᕕᐅᖅᑳᕆᐊᖃᕐᓂᕋᓗᐊᕐᒪᑕ ᓱᕈᓰᑦ 
ᐊᐅᓪᓚᖅᑎᑕᐅᓚᐅᙱᓐᓂᖏᓐᓂ ᐃᓄᓕᕆᔨᒃᑯᑎᒍᑦ ᓄᓇᕗᑦ ᓯᓚᑖᓄᑦ ᓄᓇᖏᓐᓂ ᐸᖅᑭᑦᑎᔨᒃᓴᓂ 
ᓇᓂᓯᓚᐅᖅᑎᓐᓇᒋᑦ. 
 
ᒥᓂᔅᑕᐅᔪᖅ ᐊᐱᕆᔪᒪᕙᕋ ᐊᖏᖃᑎᖃᕐᒪᖔᖅ ᐃᓐᓇᕐᓂᒃ ᑕᒪᒃᑯᐊ ᓱᕈᓰᑦ ᓄᓇᕗᑦ ᓯᓚᑖᓄᑦ 
ᐊᐅᓪᓚᖅᑎᑕᐅᖃᑦᑕᖁᔭᐅᙱᒻᒪᑕ ᖃᓄᖅᑑᖅᑳᕋᓱᐊᓚᐅᖅᑎᓐᓇᒋᑦ. ᒥᓂᔅᑕᐅᔪᖅ ᐊᖏᖃᑎᖃᖅᐸ ᐃᓐᓇᕐᓂᒃ? 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓄᓕᕆᔨᒃᑯᑦ. ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᖃᐅᔨᒪᔪᖓ ᐃᓱᒫᓘᑎᑕᖃᐃᓐᓇᕐᓂᖓᓂᒃ 
ᐊᒻᒪᓗ ᐃᓄᐃᑦ ᖃᐅᔨᒪᔭᑐᖃᖏᑦ ᐃᓚᓕᐅᔾᔭᐅᔭᕆᐊᖃᕐᓂᖏᓐᓂᒃ. ᒐᕙᒪᒃᑯᑦ ᐊᑐᐊᒐᖓ ᐱᔭᕐᓂᖏᑦᑐᒻᒪᕆᐅᔪᖅ, 
ᑭᓯᐊᓂᓕ ᐋᖅᑭᒋᐊᖅᑕᐅᓚᐅᖅᓯᒪᖏᑦᑐᖅ. ᑖᓐᓇ ᐊᑐᐊᒐᖅ ᑕᑯᓇᓐᑲᓐᓂᕆᐊᖃᕐᓂᐊᖅᑕᕗᑦ. ᐅᖃᐅᓯᕆᔭᖓ 
ᒪᓕᒐᓕᐅᖅᑎᐅᑉ ᑐᑭᓯᓇᖅᑐᖅ ᐊᒻᒪᓗ ᐊᓯᔾᔩᔭᕆᐊᖃᑦᑎᐊᖅᑐᒍᑦ ᐊᑐᐊᒐᕐᒥᒃ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓯᕗᓪᓕᖅᐹᖅ ᐃᓚᒋᐊᕈᑏᑦ, ᑰᓕ. 

ᑰᓕ (ᑐᓵᔨᒃᑯᑦ): ᐅᖃᖅᑏ. ᐃᓐᓇᑐᖃᕐᓂᒃ ᐅᖃᖃᑎᖃᓚᐅᖅᑐᖓ, ᓇᓗᓇᙱᑦᑎᐊᕐᓕᕐᒪᑦ ᐃᑲᔪᕈᒪᔪᑦ 
ᒐᕙᒪᒃᑯᓐᓂᑦ. ᐃᑲᔪᕈᒪᑦᑎᐊᖅᑐᑦ ᐊᖓᔪᖅᑳᓂᒃ ᐊᒻᒪᓗ ᐃᓄᓕᕆᔨᓂᒃ. ᐃᒻᒪᖃ ᐃᓄᓕᕆᔩᑦ 
ᐅᖃᖃᑎᖃᑦᑎᐊᕈᓐᓇᓂᖅᓴᐅᔪᑦ ᐃᓐᓇᑐᖃᕐᓂᒃ, ᓈᓚᓪᓗᑎᒃ ᐃᓐᓇᑐᖃᕐᓂᒃ ᐊᒻᒪᓗ ᐅᖃᖃᑎᖃᕐᓗᑎᒃ ᐊᒃᑲᒥᓂᒃ 
ᐊᖓᒻᒥᓂᒃ ᐊᒻᒪᓗ ᐊᑦᑕᒥᓂᒃ ᐊᔭᒥᓂᓪᓗ. ᐃᒻᒪᖃ ᓇᓪᓕᒃᑭᑕᐅᑎᒍᓐᓇᖅᑐᑦ ᓱᕈᓯᕐᓂᒃ ᐱᓯᒪᑦᑎᔨᐅᑲᐃᓐᓇᕐᓗᑎᒃ. 
 
ᐊᑐᐊᒐᖅ ᐱᐅᔪᖅ ᓱᕈᓯᕐᓂᒃ ᐸᖅᑭᔭᐅᑎᑦᑎᒻᒪᑦ, ᑭᓯᐊᓂᓕ ᐃᓱᒪᓪᓗᖓ ᐃᓄᓕᕆᔩᑦ 
ᐅᖃᖃᑎᖃᖃᑦᑕᓂᖅᓴᐅᒋᐊᓖᑦ ᐃᓄᓐᓂᒃ ᐱᑦᔪᑎᒋᓪᓗᒍ ᐊᒥᓱᑦ ᐃᓄᓕᕆᔩᑦ ᐃᓅᙱᒻᒪᑕ, ᐊᑐᐊᒐᕐᒥᒃ 
ᑕᑎᖃᓗᐊᖃᑦᑕᖅᑐᑦ ᐅᖃᖃᑎᖃᕋᓱᖔᖏᑦᑐᑎᒃ ᐃᓄᓐᓂᒃ. 
 
ᐃᓱᒪᑐᐃᓐᓇᖅᑐᖓ ᐊᓯᔾᔨᖅᑕᐅᒍᓐᓇᕐᒪᖔᖅ ᑕᒪᓐᓇ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᒪᓕᒐᓕᐅᖅᑎᐅᖃᑎᒐ 
ᐅᖃᐅᓯᕆᔭᖏᓐᓄᑦ ᑐᑭᓯᓇᑦᑎᐊᕐᒪᑕ ᐊᒻᒪᓗ ᓄᑖᖑᓇᑎᒃ. ᐅᖃᐅᔾᔭᐅᓯᒪᒻᒥᔪᖓ ᐊᖓᔪᖅᑳᕆᔭᐅᔪᓄᑦ ᐊᒻᒪᓗ 
ᓂᖏᐅᕆᔭᐅᔪᓄᑦ/ᐃᑦᑐᕆᔭᐅᔪᓄᑦ, ᐅᕝᕙᓘᓐᓃᑦ ᐊᒃᑲᖏᑦ/ᐊᖓᖏᑦ ᐅᕝᕙᓘᓐᓃᑦ ᐊᑦᑕᖏᓐᓄᑦ/ᐊᔭᖏᓐᓄᑦ. 
ᐱᔪᓐᓇᕐᓂᕋ ᐊᑐᕐᓗᒍ, ᕿᒥᕐᕈᒋᐊᑦᑎᐊᕐᓂᐊᖅᐳᖓ ᑕᒪᑐᒥᖓ ᐊᒻᒪᓗ ᑲᑎᒪᖃᑎᒋᓗᒋᑦ ᐊᐅᓚᑦᑎᔩᑦ 
ᐃᓄᓕᕆᔨᒃᑯᓐᓂ ᑕᒪᓐᓇ ᓯᐊᒻᒪᖅᑕᐅᓂᐊᕐᒪᑦ ᐃᖅᑲᓇᐃᔭᖅᑎᓄᑦ. 
 
ᑕᐃᒪᙵᑦ ᓄᓇᕗᖃᓕᖅᑎᓪᓗᑕ 1999-ᒥᓂᑦ, ᐊᒥᓱᐊᓘᒻᒪᑦ ᐊᑐᐊᒐᐃᑦ ᐊᒻᒪᓗ ᐊᑐᐊᖅᓯᔾᔪᑏᑦ 
ᕿᒥᕐᕈᔭᕆᐊᖃᖅᓯᒪᔭᕗᑦ ᐊᒻᒪᓗ ᑖᓐᓇᑦᑕᐅᖅ ᑕᐃᒪᐃᑐᐃᓐᓇᕐᒥᔪᖅ. ᐱᓕᕆᐊᕆᓪᓚᕆᓐᓂᐊᖅᑲᕗᑦ ᑖᓐᓇ 
ᐊᑐᐊᒐᖅ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ, ᑰᓕ. 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑑ. ᖁᔭᓐᓇᒦᕈᒪᓪᓗᒍ ᐊᖓᔪᖅᑳᖅ. ᑕᒪᔾᔭ ᐃᓄᓐᓄᑦ ᑐᓴᖅᑕᐅᒍᒪᔪᖅ ᐊᒻᒪᓗ 
ᐃᓕᓐᓂᒃ ᐸᑦᑕᑐᕐᓂᐊᖅᑐᑦ ᐅᖃᐅᓯᕆᔭᓐᓄᑦ.  
 
ᐊᐱᕆᒃᑲᓐᓂᕈᒪᓪᓗᒍ ᐊᖓᔪᖅᑳᖅ, ᐊᒥᓲᒻᒪᑕ ᐃᓄᐃᑦ ᐃᓐᓇᑐᖃᐅᔪᑦ, ᓂᖏᐅᕆᔭᑦ/ᐃᑦᑐᕆᔭᑦ ᐊᒻᒪᓗ 
ᐊᒃᑲᐅᔪᑦ/ᐊᖓᐅᔪᑦ. ᐊᖓᔪᖅᑳᕆᔭᖏᑦ ᐃᓅᒍᓐᓃᖅᐸᑕ ᑕᐃᒪᓕ ᐸᖅᑭᔭᐅᓕᖅᐳᑦ ᐃᓚᒋᔭᒥᓄᑦ, ᑭᓯᐊᓂᓗ 
ᐊᑭᓕᖅᑕᐅᒍᓐᓇᖏᑦᑐᑦ ᐱᓯᒪᑦᑎᔨᐅᓂᕐᒧᑦ. ᐅᖃᐅᔾᔭᐅᓯᒪᔪᑦ, ᐱᓯᒪᑦᑎᒐᓗᐊᖅᑎᓪᓗᒋᑦ ᐃᕐᖑᑕᒥᓂᒃ, ᐊᕐᕌᒍᖃᑦᑐᑦ 
ᖁᓕᑦ ᐊᑖᓂ, ᐊᑭᓂᖅᑕᐅᒍᓐᓇᖏᒻᒪᑕ ᐱᓯᒪᑦᑎᔨᑎᑐᑦ ᐱᑦᔪᑎᒋᓪᓗᒍ ᐃᑦᑐᐊᕿᑦ/ᓂᖏᐅᖅᓯᐅᑎᑦ 
ᓈᒻᒪᓐᓂᕋᑦᑕᐅᓪᓗᑎᒃ. ᖁᔭᓐᓇᒦᒃ.  
 
ᐅᖃᖅᑎ (ᑐᓵᔨᒃᑯᑦ): ᐳᕋᐅᓐ. 
 
ᐊᖓᔪᖅᑳ ᓚᕖᓐᓂᐊ ᐳᕋᐅᓐ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᐄ, ᑕᑯᓇᒍᓐᓇᖅᑕᕋ ᑕᒪᓐᓇ. 
ᐊᓯᔾᔩᔪᖃᓚᐅᖅᓯᒪᖏᒻᒪᑦ ᐱᓯᒪᑦᑎᔨᐅᖃᑦᑕᖅᑐᐃᑦ ᐊᑭᓕᖅᑕᐅᔾᔪᑎᖏᓐᓄᑦ. ᑐᓴᖅᑎᒍᓐᓇᖅᑕᕋ 
ᒪᓕᒐᓕᐅᖅᑎᐅᖃᑎᒐ ᕿᒥᕐᕈᓂᐊᕐᓂᕋᓪᓗᒍ ᑕᒪᓐᓇ ᑕᒪᒃᑯᐊ ᐃᕐᖑᑕᓖᑦ ᐊᒻᒪᓗ ᐊᒃᑲᖏᑦ/ᐊᖓᖏᑦ 
ᑐᓴᖅᑎᑕᐅᓂᐊᖅᐳᑦ. 
 
ᖃᐅᔨᒪᔪᖓ ᐃᓱᒫᓘᑎᑕᖃᒻᒪᑦ ᐊᒻᒪᓗ ᒪᒥᐊᒍᒪᓪᓗᖓ ᐱᒋᐊᖅᓴᕋᐃᓚᐅᖏᓇᒃᑯᑦ ᑕᒪᓐᓇ. ᐃᓄᓕᕆᔨᒃᑯᑦ 
ᐊᒃᓱᒻᒪᕆᐊᓗᒃ ᐱᔭᒃᓴᖃᑦᑐᑦ ᐊᒻᒪᓗ ᐊᖁᒪᐃᑦᑐᓂᒃ ᐱᓕᕆᐊᒃᓴᖃᑦᑐᑎᒃ, ᑭᓯᐊᓂᓕ ᑲᑎᒪᖃᑎᒋᓂᐊᖅᐸᒃᑲ ᐊᒻᒪᓗ 
ᖁᔭᓐᓇᒦᒃ ᐃᖅᑲᐃᑎᒃᑲᕕᖓ. ᖁᔭᓐᓇᒦᒃ, ᐅᖃᖅᑏ. 

ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐳᕋᐅᓐ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎ ᐃᖃᓗᒃᑑᑦᑎᐊᕐᒧᑦ, ᐲᑕᓴᓐ. 
 
ᐊᐱᖅᑯᑦ 148 - 2(2): ᖃᓄᐃᓕᖓᓂᖓ ᐱᖓᓐᓇᖓ ᕿᑎᕐᒥᐅᑦ ᓄᓇᒥᒃ ᐊᑐᕐᓂᐊᕐᓗᓂ ᐸᕐᓇᒍᑎᖓ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐊᐱᖅᑯᑎᒐ ᐊᖓᔪᖅᑳᖓᓐᓄᑦ ᐊᕙᑎᓕᕆᔨᒃᑯᑦ. 
 
ᐅᖃᖅᑏ, ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔩᑦ ᐃᓄᓐᓂᒃ ᑲᑎᒪᕕᔾᔪᐊᑎᑦᑎᓚᐅᕐᒪᑕ ᐃᖃᓗᒃᑑᑦᑎᐊᕐᒥ ᔮᓄᐊᓕ 18-ᒥ 
ᕿᒥᕐᕈᓂᖃᑦᑐᑎᒃ ᑎᑎᕋᖅᑕᐅᒋᐊᖓᖅᓯᒪᔪᒥᒃ ᐱᖓᓐᓇᖓ ᕿᑎᕐᒥᐅᑦ ᓄᓇᒥᒃ ᐊᑐᕐᓂᐊᕐᓗᓂ ᐸᕐᓇᒍᑎᖓᓂᒃ. 
ᐊᖓᔪᖅᑳᖅ ᐊᐅᓚᑎᑦᑎᓚᐅᕐᒪᑦ ᑎᑎᖅᑲᒥᒃ ᑖᒃᑯᓄᖓ ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔩᑦ ᐅᓪᓗᖓᓂ ᔮᓄᐊᓕ 14, 
2005. 
 
ᑎᑎᖅᑲᒥ, ᐊᖓᔪᖅᑳᖅ ᐅᖃᐅᓯᖃᖅᓯᒪᒻᒪᑦ ᐱᒻᒪᕆᐅᔪᒥᒃ ᐋᕐᑎᑯᓪ ᐋᕐᑎᑯᓪ ᓄᓇᕘᑖᕈᑎᓄᑦ ᐊᖏᖃᑎᒌᒍᑎᒥ 
ᐅᖃᐅᓯᐅᓯᒪᖏᓐᓂᖓᓂᒃ ᒐᕙᒪᒃᑯᓐᓂᑦ ᓈᒻᒪᒋᔭᐅᓗᓂ. ᑖᒃᑯᐊ ᐸᕐᓇᐃᓂᕐᒧᑦ ᑲᒪᔩᑦ ᐱᓕᕆᐊᖃᖅᓯᒪᒻᒪᑕ ᓄᓇᒥᒃ 
ᐊᑐᕐᓂᕐᒧᑦ ᐸᕐᓇᒍᑎᒥᒃ ᐊᒥᓱᓄᒃ ᐊᕐᕌᒍᓄᑦ ᐊᒻᒪᓗ ᐱᐊᓂᒃᑕᐅᔪᒪᓪᓗᓂ ᑕᒫᓂ ᐊᕐᕌᒍᒥ. 
 
ᐊᐱᖅᑯᑎᒐᓕ ᐊᖓᔪᖅᑳᒧᑦ: ᐃᓱᒪᒋᔭᖓᒍᑦ ᐊᖓᔪᖅᑳᑉ, ᒫᓐᓇᐅᔪᖅ ᖃᓄᐃᓕᖓᓂᖃᑉᐸ ᐱᖓᓐᓇᖓᓂ 
ᕿᑎᕐᒥᐅᑦ ᓄᓇᒥᒃ ᐊᑐᕐᓂᕐᒧᑦ ᐸᕐᓇᒍᑎᖓ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐊᕙᑎᓕᕆᔨᒃᑯᑦ. ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑏ. ᓯᕗᓪᓕᖅᐹᒥ, ᑭᐅᒋᐊᓚᐅᖏᓂᓐᓂ 
ᓂᕈᐊᖅᑎᒋᓯᒪᔭᒃᑲ ᑭᙵᓐᓂ ᐊᒻᒪᓗ ᑭᒻᒥᕈᒻᒥ, ᐃᓱᒪᒋᕙᑦᓯ. 
 
ᑎᑎᕋᖅᓯᒪᔪᖓ ᐃᒃᓯᕙᐅᑕᖓᓐᓄᑦ ᐱᒋᐊᕈᒪᓪᓗᖓ ᐅᖃᖃᑎᒌᓐᓂᕐᒥᒃ, ᐊᒻᒪᓗ ᖃᐃᖁᓯᒪᓪᓗᒋᑦ ᐅᕙᓐᓂᒃ 
ᑲᑎᒪᖃᑎᖃᕈᒪᑉᐸᑕ. ᐊᔪᙱᑉᐸᑕ, ᑕᖅᑭᐅᓂᐊᖅᑐᒥ ᑕᒪᐅᖓᕋᓱᐊᕐᓂᐊᖅᑐᑦ ᐊᒻᒪᓗ ᑲᑎᒪᖃᑎᒋᓗᒋᑦ ᐅᕙᖓ 
ᖃᓄᐃᓕᐅᕈᓐᓇᕐᒪᖔᑦᑕ ᐊᓯᒃᑲᓐᓂᖏᓐᓂᒃ. ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅ ᐃᓚᒋᐊᕈᑎ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᐅᖃᕈᑎᒋᔭᕇᖅᑕᕗᑦ ᑕᒫᓂ ᐱᓇᓱᐊᕈᓯᕐᒥᒃ ᑕᒪᑐᒥᖓ ᐊᔪᓐᓇᕈᑎᒋᖃᑦᑕᖅᑐᓂᒃ 
ᐊᒻᒪᓗ ᒐᕙᒪᓕᕆᓂᕐᑯᑦ. ᑕᐃᒪᓕ ᑕᒪᑐᒥᖓ ᐅᖃᐅᓯᖃᕆᐊᕐᓂᐊᕐᕋᒪ. 
 
ᐅᖃᖃᑎᖃᖅᓯᒪᔪᖓ ᑖᒃᑯᓂᖓ ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔨᓂᒃ ᐱᓇᓱᐊᕈᓯᐅᓚᐅᖅᑐᓂ ᐊᒻᒪᓗ ᐅᕙᓐᓂᒃ 
ᐅᖃᐅᓯᔾᔨᓯᒪᔪᑦ ᐱᓇᓱᐊᖅᓯᒪᒐᒥᒃ ᒪᕐᕉᓐᓄᑦ ᐊᕐᕌᒎᓐᓄᑦ ᐱᖃᓯᐅᔾᔨᓇᓱᐊᖅᑐᑎᒃ ᓄᓇᕗᑦ ᒐᕙᒪᒃᑯᓐᓂᑦ 
ᐅᖃᖃᑎᒌᓐᓂᒃᑯᑦ ᑐᕌᖓᔪᓂᒃ ᐊᑐᓕᖅᑎᑦᑎᓂᕐᒧᑦ ᐋᕐᑎᑯᓪ 11-4-1(ᖑ)-ᒥᒃ. 
 
ᐃᓚᒋᔭᖓ ᑐᓗᖅᑕᕈᑎᖓᑕ ᐊᓯᔾᔨᕐᓂᕐᒪᕆᐊᓘᓯᒪᔪᖅ. ᑎᓴᒪᐅᓯᒪᒻᒪᑕ ᐃᖅᑲᓇᐃᔭᖅᑏᑦ ᒐᕙᒪᒃᑯᓐᓂᑦ 
ᐱᓕᕆᐊᖃᖅᓯᒪᔪᑦ ᑖᔅᓱᒥᖓ ᐊᒻᒪᓗ ᓱᓇᐅᕝᕙ, ᑎᓕᓯᓯᒪᖏᑦᑐᑦ ᑲᒪᒋᔭᖃᕐᓂᐊᖅᑐᒥᒃ ᓄᓇᒥᒃ ᐊᑐᕐᓂᕐᒧᑦ 
ᐱᓕᕆᐊᕐᒥᒃ. 
 
ᒫᓐᓇᐅᕋᑖᖅᑐᖅ ᔮᓄᐊᓕ 18-ᒥ ᑲᑎᒪᕕᔾᔪᐊᖅᑐᖃᑦᑎᓪᓗᒍ, ᓄᓇᕗᑦ ᒐᕙᒪᒃᑯᓃᖔᖅᓯᒪᔪᑦ 
ᓇᓗᓇᐃᖅᓯᒍᓐᓇᓚᐅᖏᑦᑐᑦ ᒫᓐᓇᐅᔪᖅ ᖃᐅᔨᒋᐊᖅᑕᖅᕕᐅᔪᒥᒃ ᐃᓄᐊᓕ ᓄᓇᕗᑦ ᒐᕙᒪᒃᑯᑦ. 

ᑕᐃᒪᓕ ᐊᐱᖅᑯᑎᒐ ᐊᖓᔪᖅᑳᒧᑦ ᐅᓇ: ᑭᓇᓕ ᖃᐅᔨᒋᐊᖅᑕᖅᕕᐅᕙ ᒫᓐᓇᐅᔪᖅ ᐋᕐᑎᑯᓪ ᐋᕐᑎᑯᓪ ᒐᕙᒪᒃᑯᓐᓂ 
ᐱᓕᕆᐊᖃᕐᓂᐊᖅᑐᖅ ᑖᒃᑯᑎᒎᓇ ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔩᑦ ᑕᒪᑐᒧᖓ ᕿᑎᕐᒥᐅᓂ ᓄᓇᒥᒃ ᐊᑐᕐᓂᕐᒧᑦ 
ᐸᕐᓇᒍᑎᐊᓄᑦ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑲ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ (ᑐᓵᔨᒃᑯᑦ): ᖃᐅᔨᒪᓪᓚᕆᖏᑦᑐᖓ ᒫᓐᓇᐅᔪᖅ ᑭᓇᐅᒻᒪᖔᖅ, ᑭᓯᐊᓂᓕ 
ᖃᐅᔨᒋᐊᕐᓂᐊᖅᐳᖓ. ᓄᓇᕗᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ, ᐱᓕᕆᐊᖃᑦᑐᑦ ᑖᒃᑯᓄᖓ ᓄᓇᕗᒻᒥ ᐸᕐᓇᐃᓂᕐᒧᑦ 
ᑲᒪᔨᓄᑦ ᐃᖃᓗᒃᑑᑦᑎᐊᕐᒥ, ᐅᓂᒃᑳᖅᑐᖃᓚᐅᖅᑐᑦ ᔮᓄᐊᓕ 18 ᐊᒻᒪᓗ 19-ᒥ ᑖᒃᑯᓄᖓ ᐊᒻᒪᓗ ᒫᓐᓇᐅᔪᖅ 
ᒐᕙᒪᒋᔭᕗᑦ ᐃᓱᒫᓘᑎᖃᕐᓂᖓᓂᒃ ᑖᒃᓱᒧᖓ ᑖᒃᓱᒧᖓ ᐊᖏᖃᑎᒌᒍᑎᑎᒍᑦ. 
 
ᐅᓪᓗᒥᒧᓪᓕ, ᐱᓕᕆᐊᖃᕐᓂᐊᖅᑐᒍᑦ ᑖᔅᓱᒥᖓ, ᑭᓯᐊᓂᓗ ᐅᖃᐅᑎᒋᐊᖃᕐᓂᐊᖅᐸᒋᑦ ᑮᓇᐅᒻᒪᖔᖅ ᑕᐃᓐᓇ 
ᖃᐅᔨᒋᐊᖅᑕᖅᕕᐅᒍᓐᓇᖅᑐᖅ. ᐃᒻᒪᖃ ᑐᓴᖅᑎᒍᓐᓇᖅᑕᕋ ᐲᑕᓴᓐ ᑭᓇᐅᓂᖓᓂᒃ ᖃᐅᔨᒋᐊᖅᑕᖅᕕᐅᔪᖅ. 
ᐊᖓᔪᖅᑳᖑᓪᓗᖓ ᐊᕙᑎᓕᕆᔨᒃᑯᓐᓄᑦ, ᖃᐃᖁᓯᒪᔭᒃᑲ ᐱᓕᕆᖃᑎᒋᑦᑎᐊᕐᓂᐊᕐᕋᒃᑭᑦ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᐊᐃᑉᐸᖓ ᐃᓚᒋᐊᕈᑎᕕᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᑲᑎᒪᖃᑎᖃᓚᐅᕐᒥᔪᖓ ᐅᔭᕋᓐᓂᐊᕐᓂᕐᒧᑦ ᐱᓕᕆᔨᐅᔪᓂᒃ ᕿᑎᕐᒥᐅᑦ 
ᑕᑯᒃᓴᐅᑎᑦᑎᓂᖃᑦᑎᓪᓗᒋᑦ ᐱᓇᓱᐊᕈᓯᐅᓚᐅᖅᑐᒥ, ᐊᒻᒪᓗ ᑎᓴᒪᑦ ᑕᓪᓕᒪᓪᓗᑭᐊᖅ ᑲᑉᐸᓂᓪᓗᐊᑕᐅᔪᑦ ᑕᐃᑲᓂ. 
ᐃᓱᒫᓘᑎᖃᖅᓯᒪᔪᑦ ᓇᓗᓇᖅᑐᓂᒃ ᑐᓴᖅᑎᑕᐅᖃᑦᑕᕐᓂᖏᑦ ᑖᒃᑯᐊ ᒐᕙᒪᒃᑯᑦ ᐊᐅᓚᖅᑎᖃᑦᑕᖅᑕᖏᑦ 
ᐱᓕᕆᕕᒻᒧᑦ ᐱᓕᕆᐊᕆᖃᑎᖃᕐᓂᑎᓐᓄᑦ ᑖᒃᑯᓂᖓ ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔨᓂᒃ. 
 
ᐃᓱᒫᓘᑎᒥᓂᒃ ᐅᖃᐅᓯᖃᓚᐅᕐᒪᑕ ᓄᓇᒥᒃ ᐊᑐᕐᓂᕐᒧᑦ ᐸᕐᓇᑎᕆᓂᖃᑦᑎᓪᓗᒋᑦ ᖃᐅᔨᓇᖅᑐᖅ 
ᐱᑕᖃᒐᔪᓗᐊᖅᑰᔨᒻᒪᑦ ᐃᓗᐊᖏᓕᐅᕈᑎᒃᓴᓂᒃ ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᖏᑎᒍᑦ, ᐊᒻᒪᓗ ᑖᒃᑯᐊ 
ᐅᔭᕐᕋᓐᓂᐊᕐᓂᕐᒧᑦ ᑲᑉᐸᓐᓂᔪᑦ ᐅᕙᓐᓂᒃ ᐅᖃᐅᔾᔨᔪᑦ ᑕᒪᑐᒥᖓ. ᐃᓱᒪᓪᓗᖓ ᐃᓱᒪᕙᓪᓚᐃᓚᐅᕐᒪᑕ 
ᒐᕙᒪᒃᑯᓐᓂᒥᐅᑕᐅᒋᐊᒃᓴᒪ ᖃᓄᑭᐊᖅ. ᐋᖅᑭᒋᐊᕐᓗᒍᓕ, ᐅᖃᐅᑎᓪᓗᒋᑦ ᒪᓕᒐᓕᐅᖅᕕᒻᒦᒃᑲᒪᓕ. 
 
ᐊᐱᖅᑯᑎᒐ ᐊᖓᔪᖅᑳᒧᑦ: ᐊᖓᔪᖅᑳᖅ ᐅᖃᕈᓐᓇᖅᐸ ᐱᓕᕆᕕᖓᑕ ᐃᖅᑲᓇᐃᔭᖅᑎᖏᑦ 
ᐱᓕᕆᖃᑎᖃᑦᑎᐊᕐᓂᐊᕐᓂᕋᓪᓗᓂᒋᑦ ᑖᒃᑯᓂ ᐸᕐᓇᐃᓂᕐᒧᑦ ᑲᒥᓴᓇᒥᒃ ᐱᐊᓂᒃᓯᓇᓱᓪᓗᑎᒃ ᐱᖓᓐᓇᖓ 
ᕿᑎᕐᒥᐅᑦ ᓄᓇᒥᒃ ᐊᑐᕐᓂᕐᒧᑦ ᐸᕐᓇᒍᑎᖓᓂᒃ 2005-ᒥ? ᖁᔭᓐᓇᒦᒃ, ᐅᖃᖅᑏ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖅ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᖕᑎ. ᐱᑦᔪᑎᒋᓚᐅᖅᑕᕗᑦ ᖃᐃᖁᔨᓂᑦᑕ ᓄᓇᕗᒻᒥ ᐸᕐᓇᐃᓂᕐᒧᑦ 
ᑲᒪᔨᓂᒃ ᐃᖃᓗᓐᓄᑦ ᑲᑎᒪᖃᑎᒋᓂᐊᕐᓗᒋᑦ ᐅᕙᒍᑦ ᐱᓕᕆᖃᑎᒋᔪᓐᓇᑦᑎᐊᕈᒪᓪᓗᒋᑦ ᓯᕗᓂᑦᑎᓐᓂ ᑖᒃᑯᐊᓗ. 
 
ᐊᒻᒪᑕᐅᖅ ᓄᓇᕗᑦ ᒐᕙᒪᒃᑯᑦ ᐸᕐᓇᓯᒪᑦᑎᐊᖅᑐᑦ ᐃᓕᑕᖅᓯᒐᓗᐊᕐᒪᖔᑦᑕ ᐊᒻᒪᓗ 
ᐱᓕᕆᖃᑎᖃᑦᑎᐊᕐᕋᓗᐊᕐᒪᖔᑦᑕ ᑖᒃᑯᓂᖓ ᐱᖓᓐᓇᖓ ᕿᑎᕐᒥᐅᑦ ᑮᓇᐅᔭᖅᑐᕈᑏᑦ ᐊᒻᒪᓗ ᓄᓇᒥᒃ ᐊᑐᕐᓂᕐᒧᑦ. 
ᑕᐃᒪᓕ ᐱᑦᔪᑎᒋᔭᕗᑦ ᖃᐃᖁᔨᓂᑦᑕ ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔨᓂᒃ ᐱᓕᕆᖃᑎᒌᑦᑎᐊᓂᖅᓴᐅᔪᒪᓪᓗᑕ 
ᓯᕗᓂᒃᑎᓐᓂ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᖅ ᐃᓚᒋᐊᕈᑏᑦ, ᐲᑕᓴᓐ. 

ᐲᑕᓴᓐ: ᖁᔭᓐᓇᒦᒃ, ᐅᖃᖅᑏ. ᖁᔭᓐᓇᒦᖅᐸᕋ ᐊᖓᔪᖅᑳᖅ ᑭᐅᓂᖓᓄᑦ ᖃᐃᖁᔨᓯᒪᓂᕋᑦᑐᓂ ᓄᓇᕗᒻᒥ 
ᐸᕐᓇᐃᓂᕐᒧᑦ ᑲᒪᔨᓂᒃ ᑲᑎᒪᖃᑎᒋᓗᓂᒋᑦ. ᑐᓴᕈᒪᓪᓗᖓ ᐱᓕᕆᓂᐊᕐᓂᕋᑦᑎᓪᓗᒍ ᐊᖓᔪᖅᑳᖅ 
ᐋᖅᑭᒃᓯᓂᐊᕐᓂᕋᓪᓗᓂ ᑐᑭᓯᓇᖅᑐᒥᒃ ᐊᖏᖃᑎᒌᒍᑎᒥᒃ ᐱᓕᕆᕕᐊᑕ ᐱᓕᕆᐊᕆᔪᓐᓇᖅᑕᖓᓂᒃ ᑖᒃᑯᐊᓗ 
ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔩᑦ ᐱᐊᓂᒃᓯᓂᐊᕐᒪᑕ ᐱᖓᓐᓇᖓ ᕿᑎᕐᒥᐅᑦ ᓄᓇᒥᒃ ᐊᑐᕐᓂᕐᒧᑦ ᐸᕐᓇᒍᑎᖓᓂᒃ 
2005-ᒥ; ᑐᑭᓯᓇᑦᑎᐊᖅᑐᒥᒃ ᐊᖏᖅᓯᒪᓂᖓᓂᒃ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᑭᓱᒃ. 
 
ᐊᖓᔪᖅᑳ ᐅᓛᔪᒃ ᐊᑭᓱᒃ: ᖁᔭᓐᓇᒦᒃ, ᐅᖃᖅᑎ. ᐅᖃᕈᓐᓇᖅᑐᖓ ᐱᓕᕆᖃᑎᖃᑦᑎᐊᕐᓂᐊᕋᒪ ᑖᒃᑯᓂᖓ 
ᓄᓇᕗᒻᒥ ᐸᕐᓇᐃᓂᕐᒧᑦ ᑲᒪᔨᓂᒃ. ᖃᐅᔨᒪᒋᐊᑦᑎᐊᕐᓂᐊᖅᐳᖓ ᑖᒃᑯᐊ ᐱᓕᕆᔨᒃᑲ 
ᖃᐅᔨᒪᑦᑎᐊᕋᓗᐊᕐᒪᖔᑕᑦᑕᐅᖅ ᑕᒪᑐᒥᖓ. ᖁᔭᓐᓇᒦᒃ, ᐅᖃᖅᑎᑦᑎᔩ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᖓᔪᖅᑳᖓ ᐊᑭᓱᒃ. ᐅᖃᐅᓯᒃᑯᑦ ᐊᐱᖅᑯᑎᑦ. ᓱᓕ ᐱᖓᓲᒻᒪᑕ 
ᑎᑎᕋᖅᓯᒪᔪᖁᑎᓐᓂ; ᓇᑦᑎᖅ, ᐹᓇᐹᓯ ᐊᒻᒪᓗ ᑐᑐ. ᒪᓕᒐᓕᐅᖅᑎ ᓇᓄᓕᒻᒧᑦ, ᓇᑦᑎᖅ. 
 
ᐊᐱᖅᑯᑦ 149 - 2(2): ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᐅᔪᖅ ᐃᓕᓐᓂᐊᕐᕕᓐᓂ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐊᐱᕆᔪᒪᓪᓗᖓ ᐊᖓᔪᖅᑳᖓᓐᓂᒃ ᐃᓕᓐᓂᐊᖅᑐᓕᕆᔨᒃᑯᑦ. 
ᐊᓕᐊᓇᐃᒍᓱᒻᒪᕆᓚᐅᕐᕋᒪ ᑖᓐᓇ ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᓯᒍᓐᓇᓚᐅᕐᒪᑦ ᓂᕈᐊᖅᑎᒋᓯᒪᔭᓐᓂᒃ 
ᐊᒻᒪᓗ ᐅᖃᕈᑎᖃᑦᑐᑎᒃ ᐱᑕᖃᕋᓗᐊᕐᒥᑎᓪᓗᒍ ᐱᒻᒪᕆᐅᑕᐅᔪᓂᒃ ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᓂᖓᓄᑦ 
ᐊᑐᖅᑕᐅᒍᓐᓇᖅᑐᖅ ᓴᖅᑭᑕᐅᓯᒪᒻᒪᑦ ᐱᓕᕆᕕᖓᑎᒍᑦ. 
 
ᓄᓇᑦᑎᓐᓂ ᓴᓖᑦ ᑎᓴᒪᐅᒻᒪᑕ ᐊᑐᖅᑕᐅᒍᓐᓇᖅᑐᑦ ᐅᖃᕈᑎᐅᓯᒪᔪᑦ ᐱᖓᓱᖅᑲᐃ ᑭᓯᐊᓂᓕ ᑎᓴᒪᕈᖅᑎᓯᒪᔭᕗᑦ. 
ᑎᓴᒪᑦ ᐊᑐᖅᑕᐅᒍᓐᓇᖅᑐᑦ ᐅᖃᐅᓯᕆᔭᐅᓯᒪᔪᑦ ᐊᒻᒪᓗ ᖃᓄᖅᑑᕈᑎᖃᖅᓯᒪᓪᓗᑎᒃ ᓂᕈᐊᕐᓂᖅᑕᖃᕐᓗᓂ 
ᑕᒪᑐᒧᖓ ᕿᑎᐊᓂ ᒫᑦᓯ. ᐃᑲᔪᖅᑐᕐᒪᕆᒃᑲᒃᑯᑦ ᑖᓐᓇ ᐃᓱᒪᓕᐅᕈᑕᐅᓯᒪᔪᖅ ᐱᕕᖃᑦᑎᒍᒪᓪᓗᒋᑦ ᓴᓪᓗᒥᐅᑕᐃᑦ 
ᐅᖃᐅᓯᖃᑦᑎᐊᕐᓗᑎᒃ ᐃᓱᒪᒋᔭᒥᓂᒃ ᖃᓄᖅ ᓱᕈᓰᑦ ᐃᓕᓐᓂᐊᖅᑎᑕᐅᔭᕆᐊᖃᒻᒪᖔᑕ. 
 
ᖁᔭᓐᓇᒦᖅᐸᒋᑦ ᐱᕕᖃᑦᑎᑦᑎᒐᕕᑦ ᓂᕈᐊᕈᓐᓇᑎᑦᑎᓪᓗᑎᑦ. ᐊᖓᔪᖅᑳᖅ ᐅᖃᐅᔾᔨᒍᓐᓇᖅᐸ ᒪᓕᒐᓕᐅᖅᕕᒻᒥᒃ 
ᖃᓄᖅ ᑖᓐᓇ ᓂᕈᐊᕐᓂᖅ ᐋᖅᑭᒃᑕᐅᓯᒪᓂᐊᕐᒪᖔᖅ ᐊᒻᒪᓗ ᖃᓄᖅ ᓂᕈᐊᕐᕈᑕᐅᔪᑦ ᐊᑐᖅᑕᐅᓂᐊᕐᒪᖔᑕ 
ᐱᓕᕆᕕᒃᑯᓐᓂᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳᖓ ᐃᓕᓐᓂᐊᖅᑐᓕᕆᔨᒃᑯᑦ, ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓴᖅᑮᓚᐅᖅᑐᒍᑦ ᐊᑕᐅᓯᐅᖏᑦᑐᒥᒃ ᐅᖃᐅᓯᓕᓐᓄᑦ ᐃᓕᓐᓂᐊᕐᓂᕐᒧᑦ 
ᐋᖅᑭᐅᒪᔾᔪᑎᒥᒃ ᑖᓐᓇᓗ ᐃᓚᓕᐅᑎᔭᒃᓴᐅᓪᓗᓂ ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᐅᔪᒧᑦ ᓄᕕᐱᕆ 2004-ᒥ. ᐊᒻᒪᓗ 
ᒪᓕᒐᓕᐅᖅᑎ ᓱᓕᔪᖅ; ᒪᓕᒐᓕᐅᖅᑎᐅᑉ ᓂᕈᐊᖅᑕᐅᕕᒋᓯᒪᔭᖔᓃᑎᓪᓗᖓ ᓄᓇᓕᖏᓐᓂᒃ ᓴᓪᓖᑦ ᐊᒻᒪᓗ 
ᐃᓪᓗᓕᒑᕐᔪᒃ. ᐃᓱᒫᓘᑎᖃᓚᐅᖅᑐᑦ ᐱᖓᓲᓂᖏᓐᓂᒃ ᐅᖃᐅᓰᑦ ᐃᓕᓐᓂᐊᕐᑎᑦᑎᔾᔪᑕᐅᔪᑦ ᐱᑕᖃᑦᑎᒐᓱᐊᖅᑕᕗᑦ 
ᓈᒻᒪᖏᑐᐃᓐᓇᕆᐊᖃᑦᑐᑦ ᓄᓇᓖᑦ ᐱᔪᒪᔭᖏᓐᓄᑦ, ᐱᓗᐊᖅᑐᒥᒃ ᓴᓪᓖᑦ. ᑕᐃᒪᐃᒻᒪᑦ ᐊᒻᒪᓗ ᑕᐃᒪ 
ᕿᒥᕐᕈᓚᐅᖅᑐᒍᑦ ᐱᕕᒃᓴᐅᒍᓐᓇᖅᑐᒥᒃ ᑐᓂᓯᓗᑕ ᑲᑎᓯᒪᔪᒥᒃ ᐆᑦᑑᑎᐅᔪᒥᒃ ᐱᖃᓯᐅᔾᔨᒐᔭᖅᑐᒥᒃ ᐃᓚᖓᓐᓂᒃ 
ᖃᓄᖅᑑᕈᑎᐅᔪᒥᒃ ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᐅᓂᖓᓄᑦ. 
 
ᐅᖃᕈᑎᖃᑦᑎᓪᓗᑕ ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᒻᒪᓗ ᑐᒃᓯᕋᐅᑎᕗᑦ ᑖᒃᑯᓄᖓ ᓄᓇᓖᑦ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐃᒪᓐᓇᐅᓚᐅᖅᑐᖅ ᐱᕕᒃᓴᖅᑕᖃᓕᕋᔭᕐᓂᖓᓂᒃ ᐃᓚᐅᑎᓪᓗᒋᑦ  



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᓄᓇᖃᑎᐅᔪᑦ ᖃᐃᔨᓂᐅᕐᒪᑕ ᖃᓄᐃᑦᑐᓚᑦᑖᒥᒃ ᐆᑦᑑᑎᐅᔪᒥᒃ ᕿᒥᕐᕈᒻᒪᖔᑕ ᐅᕝᕙᓘᓐᓃᑦ ᑐᕚᖃᒻᒪᖔᑕ. 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗ ᖁᔭᓐᓇᒦᕈᒪᓪᓗᒍ ᐊᖓᔪᖅᑳᖅ. ᐃᓪᓗᓕᒑᕐᔪᒻᒥ 
ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑦ ᐊᐱᖅᓲᑎᖃᓚᐅᕐᒪᑕ ᑕᒪᑐᒧᖓ; ᐊᑕᐅᓯᐅᖏᑦᑐᒥᒃ ᐅᖃᐅᓯᖃᕐᓂᕐᒧᑦ 
ᐃᓕᓐᓂᐊᕐᕈᑎᒃᓴᒥᒃ. ᑕᐃᒪ ᓄᓇᓕᖓ ᐃᓪᓗᓕᒑᕐᔫᑉ ᐱᕕᖃᑦᑎᑕᐅᓂᐊᖅᐸᑦ ᓂᕈᐊᕐᓗᑎᒃ ᓂᕈᐊᕐᓂᐅᓂᐊᖅᑐᒧᑦ? 
ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᐲᑯ. 
 
ᐊᖓᔪᖅᑳ ᐃᐊ ᐲᑯ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ ᖃᐅᔨᒪᖏᑦᑐᖓ ᓂᕈᐊᕐᓂᖅ ᐅᖃᐅᓯᑦᑎᐊᕙᐅᒻᒪᖔᖅ 
ᐱᑦᔪᑎᒋᓪᓗᒍ ᐊᑦᔨᒋᖏᑕᖓᓂᒃ ᐃᓱᒪᒋᔭᐅᓂᖃᒻᒪᑦ. ᐱᓕᕆᐊᖃᕋᓱᐊᖅᑯᒍᓪᓕ ᒪᕐᕉᓐᓂᒃ ᓄᓇᓖᓐᓂᒃ ᑕᑯᓇᓪᓗᑎᒃ 
ᖃᓄᖅᑑᕈᑎᓂᒃ ᓴᖅᑭᑕᐅᒍᓐᓇᖅᑐᓂᒃ. 
 
ᓇᓕᐊᑐᐃᓐᓇᖅ ᓄᓇᓕᕐ ᓄᓇᕗᒻᒥ ᐊᒻᒪᓗ ᐃᓘᓇᑎᒃ ᓄᓇᓖᑦ ᓄᓇᕗᒻᒥ ᐱᕕᖃᑦᑐᐃᓐᓇᐅᒻᒪᑕ ᑕᒪᒃᑯᑎᒎᓇ 
ᓄᓇᓕᓐᓂ ᐃᓕᓐᓂᐊᖅᑐᓕᕆᔨᒃᑯᑦ ᑲᑎᒪᔨᖏᑎᒍᑦ ᖃᐃᔨᓴᕐᓗᑎᒃ ᐆᑦᑑᑎᐅᔪᒥᒃ ᑐᓂᔭᐅᓯᒪᔪᖅ ᐅᖃᐅᓯᕐ 
ᐃᓕᓐᓂᐊᕐᑎᑦᑎᔾᔪᑕᐅᓂᖓᓄᑦ ᐊᒻᒪᓗ ᓂᕈᐊᓕᕐᓗᑐᒃ ᖃᓄᖅᑑᕈᑎᒥᒃ ᓴᖅᑭᕈᒪᔭᒥᓂᒃ. 
 
ᐃᓛᖃᐃ, ᐱᐅᓂᕆᔭᖓ ᐅᖃᐅᓯᖅ ᐃᓕᓐᓂᐊᕐᑎᑦᑎᔾᔪᑕᐅᔪᒧᑦ ᐆᑦᑑᑎᐅᔪᖅ ᐱᕕᖃᑦᑎᑎᒻᒪᑦ ᓄᓇᓕᓐᓂᑦ ᐊᒻᒪᓗ 
ᐱᕕᖃᑦᑎᑎᓪᓗᓂ ᐋᖅᑭᓱᖅᑕᐅᓗᑎᒃ ᐊᑐᖅᑕᐅᒍᓐᓇᖅᑐᑦ ᐊᒻᒪᓗᒃᑕᐅᖅ ᐃᓕᓐᓂᐊᕐᕈᑎᐅᔪᑦ ᐊᑐᖅᑕᐅᖃᑦᑕᖅᑐᑦ 
ᐃᓕᓐᓂᐊᖅᕕᖏᓐᓂ ᓄᓇᓕᒃᑎᒍᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᖏᓕᐊ ᐃᓚᒋᐊᕈᑦ, ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᒻᒪᖃ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑦ ᐱᖓᓱᓂᑦ 
ᐊᑐᕈᓐᓇᕐᑕᖏᓐᓂ ᓂᕈᐊᕈᓐᓇᕐᑎᑕᐅᒻᒪᑕ. ᑖᒃᑯᐊ ᐱᖓᓱᑦ ᓂᕈᐊᕐᕕᐅᔪᓐᓇᕐᑐᑦ ᑐᓂᔭᐅᓚᐅᖅᑯᑦ ᓄᓇᓕᓐᓂ 
ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᓕᕆᕕᐅᔪᒥᑦ ᐊᒻᒪᓗ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑦ ᑎᓴᒪᖓᓐᓂ 
ᐊᑐᖅᑕᐅᔪᔅᓴᒥᑦ ᓴᖅᑭᕐᑎᑦᑎᖁᔨᓚᐅᕋᓗᐊᖅᑯᑦ ᑕᕝᕙᙵᑦ ᓂᕈᐊᖅᑕᐅᔪᓐᓇᕐᑐᓂᑦ ᓄᓇᓕᐅᔪᒧᑦ ᐃᒡᓗᓕᒑᕐᔪᒻᒧᑦ. 
 
ᐃᒡᓗᓕᒑᕐᔪᒻᒥ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᑦ ᐊᔾᔨᖏᓐᓂ ᐊᑐᖅᑕᐅᔪᓐᓇᕐᑐᓂᑦ ᓂᕈᐊᕐᕕᐅᔪᓐᓇᕐᑐᓂᑦ 
ᐱᔪᒪᒐᓗᐊᕐᖓᑕ. ᐱᖓᓱᓂᑦ ᖃᐃᑦᑎᔭᐅᓚᐅᖅᑯᑦ ᓂᕈᐊᕐᕕᐅᔪᓐᓇᕐᑐᓂᑦ ᐊᒻᒪᓗ ᐱᖃᑕᐅᔪᒪᓪᓗᑎᑦ ᓄᓇᕗᒻᒥ. 
ᓴᓪᓖᑦ ᐊᒻᒪᓗ ᐃᒡᓗᓕᒑᕐᔪᒃ ᐱᖃᑕᐅᔪᒪᒐᓗᐊᕐᖓᑕ ᓄᓇᕗᒻᒥ ᐊᒻᒪᓗ ᑕᑯᔪᒪᓪᓗᑎᑦ ᑎᓴᒪᐅᔪᓂᑦ 
ᐊᑐᖅᑕᐅᔪᔅᓴᓂᑦ ᓂᕈᐊᕐᕕᐅᔪᓐᓇᕐᑐᓂᑦ ᑐᓂᔭᐅᓯᒪᔪᑦ ᓄᓇᓕᓐᓄᑦ ᐃᒡᓗᓕᒑᕐᔪᒻᒥ. ᓄᓇᓕᐅᔪᖅ ᐃᒡᓗᓕ�ᕐᔪᒃ 
ᐊᒻᒪᓗ ᐊᓯᖏᑦ ᓄᓇᓕᐅᔪᑦ ᐱᖃᓯᐅᔾᔭᐅᔪᓐᓇᖅᑳᑦ ᑕᕝᕙᙵᑦ ᑎᓴᒪᖓᓐᓂᑦ ᓂᕈᐊᖅᑕᐅᔪᓐᓇᕐᑐᒥᑦ? ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐲᑯ. 
 
ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᐱᖃᓯᐅᔾᔭᐅᖃᑕᐅᕗᖅ ᐱᔭᕆᐊᖃᕐᓂᖓᓄᑦ ᐊᖓᔪᖅᑳᖑᓂᕐᒧᑦ 
ᐃᓕᓐᓂᐊᕐᑐᓕᕆᔨᒃᑯᓐᓄᑦ ᐱᔪᓐᓇᐅᑎᖃᕐᓂᖅ ᐳᓚᕋᕈᓐᓇᕐᓂᐅᔪᖅ ᓄᓇᓕᓐᓄᑦ ᐊᒻᒪᓗ ᑐᓴᐅᒪᑎᑕᐅᓂᖅ ᓄᓇᓖᑦ 
ᐅᖃᐅᓯᕆᒍᒪᔭᖏᓐᓂ. ᑲᑎᖃᑎᖃᕋᓱᔅᓯᒪᕗᖓ ᐊᒥᓱᓂᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂ, ᐊᒻᒪᓗᑦᑕᐅᖅ 
ᑲᑎᖃᖃᑎᒋᓯᒪᓕᖅᑲᒃᑲ ᐃᔅᓯᕙᐅᑕᐅᔪᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᓄᓇᕗᒻᒥ ᑕᖅᑭᐅᓕᖅᑐᓂᑦ 
ᖁᓕᓂᑦ. 

ᐃᓚᒋᔭᐅᕗᖅ ᐱᓕᕆᐊᖑᔪᒥᑦ ᓯᕗᒧᑦ ᓴᖅᑭᑕᐅᓯᒪᔪᑦ ᐃᒡᓗᓕᒑᕐᔪᒻᒥ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐊᒻᒪᓗ 
ᓴᓪᓖᑦ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓄᑦ ᐱᐅᔪᒻᒪᕆᐅᓚᐅᖅᑯ ᐃᓱᒪᓕᐅᕈᑕᐅᓯᒪᔪᑦ. ᐅᖃᐅᓯᖃᓚᐅᖅᑯᑦ 
ᐊᑐᖅᑕᐅᔪᔅᓴᐅᒐᔭᖅᑐᒥᑦ ᐅᖃᐅᓯᐅᔪᒥᑦ ᐋᖅᑭᑦᑕᐅᒐᓱᑦᑐᒥᑦ ᐱᖓᓱᓂᑦ ᐊᑐᖅᑕᐅᔪᓐᓇᕐᑐᓂᑦ 
ᓂᕈᐊᖅᑕᐅᔪᓐᓇᕐᑐᓂᑦ ᓴᖅᑭᑕᐅᓚᐅᖅᑯᑦ. 
 
ᐅᑉᐱᕈᓱᒃᐳᖓ ᐱᔪᓐᓇᓂᕐᑕᖃᕐᑐᒋᓪᓗᒍ ᑕᕝᕙᓂ, ᑕᐃᒪᐃᓐᓂᐊᖅᑯᖓ ᒪᓕᒐᓕᐅᖅᑎᐅᑉ ᐅᖃᐅᓯᕆᔭᖓᓂᑦ 
ᒪᓕᒐᓕᐅᕐᕕᑎᓐᓂ ᐅᓪᓗᒥᐅᔪᖅ ᐊᐱᕆᓗᒍ CASO ᐊᕕᑦᑐᕐᓯᒪᔪᓂᑦ ᐊᐅᓚᑦᑎᔨ, ᐱᔪᓐᓇᕐᓯᓕᑕᐃᓐᓇᑎᓪᓗᒍ 
ᐊᐅᓚᑦᑎᓂᕐᒥᑦ ᐃᒡᓗᓕᒑᕐᔪᒻᒥ ᐃᓕᓐᓂᐊᕐᑐᓕᕆᔨᒃᑯᑦ ᑲᑎᒪᔨᖏᓐᓂᑦ ᐊᒻᒪᓗᑦᑕᐅᖅ ᓴᓪᓖᑦ ᐃᓕᓐᓂᐊᕐᑐᓕᕆᔨᒃᑯᑦ 
ᑲᑎᒪᔨᖏᓐᓂ ᑕᒪᓐᓇ ᓅᑉᐸᓪᓕᐊᑎᐊᕐᓂᐊᕋᓗᐊᕐᒪᖔᖅ ᓄᓇᓕᐅᔪᓂᑦ ᐹᐱ ᑕᐃᑲᓃᖃᑕᐅᓚᐅᕐᖓᑦ ᐊᒻᒪᓗᑦᑕᐅᖅ 
ᑐᖏᓕᐅᑉ ᐃᑲᔪᖅᑎᖓ ᐃᓕᓐᓂᐊᕐᑐᓕᕆᔨᒃᑯᓐᓄᑦ ᑕᒪᒃᑯᐊ ᑐᔅᓯᕌᕆᔭᐅᓯᒪᔪᑦ ᓄᓇᓕᓐᓂ 
ᐱᔭᐅᑦᑎᐊᕐᓂᐊᕋᓗᐊᕐᒪᖔᑕ. 
 
ᑕᒪᓐᓇ ᐊᑐᖅᑕᐅᔪᓐᓇᑐᔅᓴᐅᕗᖅ ᓄᓇᓕᓐᓄᑦ, ᐅᖃᐅᓯᓕᕆᓂᐅᔪᖅ ᐃᓕᓐᓂᐊᑎᑦᑎᓂᕐᒧᑦ ᐱᕙᓪᓕᐊᓗᓂᑦ ᐊᒻᒪᓗ 
ᖃᐅᔨᒪᔭᐅᓂᖅᓴᐅᓕᕐᓗᓂ ᓄᓇᕗᒻᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐱᑯ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᖁᑦᑎᑦᑐᒧᑦ ᐹᓇᐸᔅ. 
 
ᐊᐱᖅᑯᑦ 150 - 2(2): ᐸᕐᓇᐅᑎᐅᔪᑦ ᐊᑕᐅᓯᐅᙱᑦᑐᒧᑦ ᐊᑐᖅᑕᐅᔪᓐᓇᕐᑐᒥ ᐱᓕᕆᕕᒃ 

 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒋᔭᕋ ᑐᕌᖅᑎᔪᒪᕙᕋ ᐊᖓᔪᖅᑳᖑᔪᒧᑦ ᓄᓇᓕᓐᓂ 
ᒐᕙᒪᓕᕆᔨᒃᑯᓐᓂ ᐊᒻᒪᓗ ᐱᔨᑦᑎᕋᖅᑐᓕᕆᔨᒃᑯᓐᓂ. ᐊᖓᔪᖅᑳᖑᔪᖅ ᐳᓛᕆᐊᓚᐅᕐᖓᑦ ᐃᓄᓐᓂᑦ 
ᐱᑐᖃᐅᓂᖅᓴᐅᔪᒥᑦ ᓄᓇᑦᑎᓐᓂ, ᐃᓄᐃᑦ ᐱᓱᓚᐅᕐᖓᑕ ᑲᑎᒪᕕᒋᓂᐊᖅᑕᖓᓄᑦ ᐊᒻᒪᓗ ᐱᙳᐊᕐᕕᐅᔪᖅ 
ᑕᑕᑦᑕᐅᑎᒋᓚᐅᖅᑯ ᐱᑕᖃᒃᑲᓐᓂᕋᓗᐊᖅᑎᓪᓗᒍ ᐊᓯᖏᓐᓂ ᐃᓄᓐᓂ ᑲᑎᒪᖃᑕᐅᔪᒪᔪᓂᑦ ᓄᓇᑦᑎᓐᓂ. 
 
ᐅᖃᖅᑎᑦᑎᔩ, ᐃᒃᐱᐊᕐᔪᒻᒥ ᐃᓄᐃᑦ ᐅᖃᖃᑦᑕᕐᓯᒪᒻᒪᕆᑉᐳᑦ ᐱᔭᕆᐊᖃᕐᑕᖏᓐᓂ ᐊᑕᐅᓯᐅᙱᑦᑐᒥᑦ 
ᐊᑐᖅᑕᐅᔪᔅᓴᒥᑦ ᐱᓕᕆᕕᐅᓂᐊᖅᑐᒥᑦ. ᒫᓐᓇᐅᔪᖅ ᑕᓪᓕᒪᐅᔪᖅ ᐊᔾᔨᒌᙱᑦᑐᑦ ᓄᓇᓖᑦ ᐱᙳᐊᕐᕕᓕᓐᓂ 
ᐅᕝᕙᓘᓐᓃᑦ ᐊᓐᓂᑭᑦᑐᐊᕐᔪᕕᓐᓂᑦ ᑕᓪᓕᒪᐅᔪᓄᑦ ᐊᕐᕌᒎᓄᑦ ᐸᕐᓇᐅᑕᐅᓯᒪᔪᓂᑦ ᐊᖏᔪᓄᑦ ᑮᓇᐅᔭᐃᑦ 
ᐊᑐᖅᑕᐅᔪᔅᓴᓂᑦ. ᖃᖓᒃᑯᑦ ᐃᒃᐱᐊᕐᔪᒃ ᐱᔪᓐᓇᕐᓯᒐᔭᖅᑲᑦ ᐱᒋᐊᖅᐸᓪᓕᐊᓗᑎᑦ ᐸᕐᓇᐅᑎᐅᔪᓂᑦ ᑖᒃᑯᓄᖓ 
ᐊᑕᐅᓯᐅᙱᑦᑐᒧᑦ ᐊᑐᖅᑕᐅᔪᔅᓴᒧᑦ ᐱᓕᕆᕕᐅᒐᔭᖅᑐᒥᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᑲᒪᔪᖅ ᓄᓇᓕᓐᓂ ᒐᕙᒪᓕᕆᔨᒃᑯᓐᓄᑦ ᐊᒻᒪᓗ ᐱᔨᑦᑎᕋᖅᑐᓕᕆᔨᒃᑯᓐᓄᑦ, 
ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᖅᑭᐅᓂᐊᖅᑐᓂᑦ ᐱᖓᓲᔪᖅᑐᓂᑦ; ᐄ, 
ᑲᒪᒋᓂᐊᖅᑲᕗᑦ ᓄᓇᓕᓐᓂ ᐱᙳᐊᕐᕕᐅᔪᓂᑦ ᐊᑕᐅᓯᐅᙱᑦᑐᓂᑦ ᐊᑐᖅᑕᐅᔪᓐᓇᕐᑐᓂᑦ ᐱᓕᕆᕕᐅᔪᓂᑦ 
ᐅᖃᐅᑎᒋᐊᕈᓐᓇᖅᑲᒋᑦ ᑕᕝᕙᓂ ᑕᖅᑭᓂᑦ ᐱᖓᓲᔪᖅᑐᓂᑦ ᖃᐅᔨᒋᐊᕈᓐᓇᖅᑯᒍᑦ ᒐᕙᒪᒃᑯᑦ ᑲᓇᑕᒥ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑭᓱᓗ ᓄᑖᑦ ᐊᑐᖅᑕᐅᔪᔅᓴᐃᑦ ᓄᓇᓕᓐᓂ ᒫᓐᓇᐅᔪᖅ ᐅᖃᐅᓯᐅᓯᒪᕙᑦ 
ᐃᒃᐱᐊᕐᔪᒻᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᕿᓚᕝᕙᖅ. 

ᐊᖓᔪᖅᑳ ᐲᑕ ᕿᓚᒡᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐅᖃᕈᓐᓇᙱᓚᖓ ᑭᓱᓪᓚᑦᑖᓂ 
ᐃᓱᒪᔅᓴᕐᓯᐅᕈᑕᐅᓯᒪᒻᒪᖔᑕ ᓄᑖᖑᔪᓂᑦ ᐊᑐᖅᑕᐅᔪᔅᓴᓂᑦ ᓄᓇᓕᓐᓂ. ᐅᖃᖅᓯᒪᒐᒪ, ᐅᕝᕙᓘᓐᓃᑦ 
ᑐᓴᖅᑎᑦᑎᓯᒪᓪᓗᖓ ᓄᓇᕗᒻᒥᐅᓄᑦ ᐃᖅᑲᓇᐃᔭᖃᑎᖃᕐᓂᕐᒥᑦ ᓄᓇᕗᒻᒥ ᑲᑐᔾᔨᖃᑎᒌᒃᑯᖏᑦ ᓄᓇᓕᓐᓂ ᐊᒻᒪᓗ 
ᑕᒫᓂ ᐅᐱᙵᔅᓵᒥ ᕿᒥᕐᕈᓂᐊᖅᑐᒍᑦ ᐃᓘᓇᖓᓂᒃ ᐊᖏᔫᑎᓄᑦ ᐱᔭᐅᔭᕆᐊᓕᓐᓂᒃ ᓄᓇᓕᓕᒫᓄᑦ ᓄᓇᕗᒻᒥ, 
ᐱᓕᕆᖃᑎᖃᕈᓐᓇᕐᓂᐊᕐᕋᑦᑕ ᑕᒪᒃᑯᓂᖓ ᓄᓇᓖᑦ ᐱᔪᒫᕆᔭᖏᓐᓂᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ. ᐊᐃᑉᐸᖓ ᐃᓚᒋᐊᕈᑎᕕᑦ, ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᖃᓄᐃᓕᐅᖅᑐᖃᑉᐸᓪᓕᐊᕙ ᑮᓇᐅᔭᖅᑖᕋᓱᐊᓂᕐᒧᑦ ᐱᓕᕆᕕᑦᓯᓐᓂᒃ 
ᑕᒪᒃᑯᓄ ᐊᖏᔫᑎᓄᑦ ᐱᓕᕆᐊᒃᓴᓄᑦ ᐃᑉᐱᐊᕐᔪᒻᒧᑦ? ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ) ᕿᓚᕝᕙᖅ. 
 
ᐊᖓᔪᖅᑳ ᐲᑕ ᕿᓚᕝᕙᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑦᑎᒍᒪᓪᓗᖓ ᒪᓕᒐᓕᐅᖅᑎᐅᖃᑎᓐᓂᒃ 
ᒫᓐᓇᐅᔪᖅ ᓂᕆᐅᒃᑲᑦᑕ ᑮᓇᐅᔭᓂᒃ ᒐᕙᒪᑐᖃᒃᑯᓐᓂᑦ ᐃᑲᔪᖅᓯᐅᑎᓂᐊᖅᑐᓂᒃ. ᓯᕗᓪᓕᖅᐹᖑᓪᓗᓂ 
ᐱᓕᕆᖃᑎᖃᕈᓐᓇᖅᓯᒪᓪᓗᑕ ᓄᓇᓕᓐᓂ ᐱᙳᐊᖅᕕᓐᓂᒃ, ᐊᓐᓂᑭᑦᑐᐊᔪᕝᕕᖏᓐᓂᒃ ᐊᒻᒪᓗ ᐳᐃᔾᔪᕋᖅᕕᖏᓐᓂᒃ 
ᓯᕗᓪᓕᖅᐹᑦᑎᐊᕐᒥ. 
 
ᒫᓐᓇᐅᔪᕐᓕ, ᐅᖃᖃᑎᖃᕈᒪᒐᑦᑕ ᓄᓇᓕᓕᒫᓂᒃ ᖃᐅᔨᒍᒪᓪᓗᑕ ᑭᓲᒻᒪᖔᑕ ᐱᔪᒫᕆᔭᖏᑦ ᐊᒻᒪᓗ 
ᓯᕗᓪᓕᐅᑎᒍᒪᔭᖏᑦ. ᐅᖃᖃᑎᖃᖃᑦᑕᓚᐅᖅᑎᓪᓗᑕ ᓄᓇᓕᓐᓂᑦ ᐸᕐᓇᒍᑎᓕᐅᕐᓂᐊᖅᑐᒍᑦ ᐊᕐᕌᒍᓄᑦ ᑕᓪᓕᒪᓄᑦ 
ᐊᒻᒪᓗᑕᐅᖅ ᐊᕐᕌᒍᓄᑦ ᖁᓕᓄᑦ ᐸᕐᓇᒍᑎᒥᒃ. ᖁᔭᓐᓇᒦ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᕿᓚᕝᕙᖅ. ᐅᖃᐅᓯᒃᑯᑦ ᐊᐱᖅᑯᑎᑦ. ᒪᓕᒐᓕᐅᖅᑎᖓ ᐃᖃᓗᒻᒥᐅᑦ ᕿᑎᐊᓄᑦ, 
ᑐᑐ. 
 
ᐊᐱᖅᑯᑦ 151 - 2(2): ᖃᓄᖅ ᑮᓇᐅᔭᑦ ᒐᕙᒪᑐᖃᒃᑯᓐᓂᑦ ᐃᓕᔭᐅᓂᐊᕐᒪᖔᑕ 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᓱᓕ ᐊᖓᔪᖅᑳᖓᓐᓄᑦ ᑮᓇᐅᔭᓕᕆᔨᒃᑯᑦ ᐊᒻᒪᓗ ᐱᑦᔪᑎᖃᑦᑐᑦ 
ᑮᓇᐅᔭᓕᕆᓂᕆᓚᐅᖅᑕᖓᓄᑦ. ᑕᕝᕙᓂ ᑮᓇᐅᔭᓕᖅᑖᕆᔭᖏᑎᒍᑦ ᐅᖃᐅᓯᖃᓚᐅᕐᒪᑦ TFF, ᐊᒻᒪᓗ ᐱᖓᓱᑦ 
ᓄᓇᕗᑦ ᐋᖅᑭᒃᓯᒪᔾᔪᑎᖓ ᑮᓇᐅᔭᓕᕆᓂᕐᒧᑦ ᑐᓂᔭᐅᔪᓄᑦ ᐊᖏᖃᑎᒌᒍᑦ ᐊᑐᖅᐸᑦᑕᕗᑦ ᒐᕙᒪᑐᖃᒃᑯᓪᓗ. 
ᐊᒻᒪᑕᐅᖅ, ᑕᕝᕙᓂ ᐅᖃᐅᓯᖃᕐᒪᑦ ᓄᑖᒥᒃ ᐋᖅᑭᒃᓯᒪᔾᔪᑎᒥᒃ ᐋᖅᑭᒃᓱᕆᐊᖅᓯᒪᔭᖓᓂᒃ. ᐊᒻᒪᓗ, ᑕᕝᕙᓂ 
ᓇᓗᓇᐃᖅᓯᓚᐅᕐᒪᑦ ᐱᑕᖃᕐᓂᖓᓂᒃ $40 ᒥᓕᐊᓐ ᐊᕐᕌᒎᓂᐊᖅᑐᓄᑦ ᑎᓴᒪᓄᑦ ᐊᒻᒪᓗ ᐃᓕᔭᐅᓯᒪᖏᑦᑐᓂ 
ᑮᓇᐅᔭᖅᑐᕈᑎᐊᑕ ᐋᖅᑭᒃᓯᒪᓂᖓᓄᑦ ᐅᖃᐅᓯᕆᓚᐅᖅᑕᖓᓄᑦ. 
 
ᐊᐱᕆᔪᒪᓪᓗᒍ ᐊᖓᔪᖅᑳᖅ ᓇᓗᓇᐃᖅᓯᒍᓐᓇᕐᒪᖔᖅ ᖃᓄᖅ ᐊᒻᒪᓗ ᖃᖓ ᑖᒃᑯᐊ ᑮᓇᐅᔭᑦ ᐃᓕᔭᐅᓂᐊᕐᒪᖔᑕ 
ᑖᒃᓱᒧᖓ ᐋᖅᑭᒃᓯᒪᓂᐅᔪᒧᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᐊᖓᔪᖅᑳᖓ ᑮᓇᐅᔭᓕᕆᔨᒃᑯᑦ, ᐊᒡᓘᒃᑲᒃ. 
 
ᐊᖓᔪᖅᑳᖅ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᒐᕙᒪᑐᖃᒃᑯᓐᓂᑦ ᑮᓇᐅᔭᑦ ᐅᖃᐅᓯᐅᓚᐅᖅᑐᑦ 
ᐱᖓᑦᑎᐅᑎᓪᓗᒍ ᓇᓗᓇᐃᖅᓯᕗᑦ ᑮᓇᐅᔭᐃᑦ ᐃᓕᐅᖅᑲᑦᑕᐅᓂᐊᖅᑐᑦ ᓄᓇᕗᒻᒧᑦ ᑖᒃᑯᑎᒎᓇ ᓄᑖᖅ 
ᐋᖅᑭᒃᓯᒪᔾᔪᑎᑎᒍᑦ. ᐱᓕᕆᓂᐊᕐᓂᕋᓚᐅᖅᑐᑦ ᐅᑭᐊᒃᓵᖅ. ᒐᕙᒪᑐᖃᒃᑯᑦ ᑮᓇᐅᔭᖏᑦ ᐃᑉᐸᒃᓴᖅ 
ᓇᓗᓇᐃᖅᓯᓚᐅᖅᑐᑦ ᓄᓇᕗᒻᒧᑦ; ᒪᓕᒐᒃᓴᖓ ᑲᔪᓯᑎᑕᐅᓚᐅᖅᑎᓪᓗᒍ ᒐᕙᒪᑐᖃᒃᑯᓐᓂᑦ ᑕᐃᒪᓕ ᑮᓇᐅᔭᖅ  
ᑐᓂᐅᖅᑲᑦᑕᐅᒐᔭᖅᑐᖅ ᐊᑐᓂᒃ ᓴᙱᓂᖃᕝᕕᐅᔪᓄᑦ. ᐊᒻᒪᑕᐅᖅ ᓄᓇᕗᒻᒥᒃ ᐱᓕᕆᖃᑎᖃᕐᓗᑎᒃ ᐊᒻᒪᓗ  

ᐅᖃᖃᑎᖃᕐᓗᑎᒃ ᓄᓇᕗᒻᒥᐅᓂᒃ ᖃᓄᖅ ᐊᑲᐅᓂᖅᓴᒃᑯᑦ ᑐᓂᐅᖅᑲᐃᒍᓐᓇᕐᒪᖔᑕ ᑮᓇᐅᔭᑎᒍᑦ ᑕᐃᑰᓇ 
ᓇᓗᓇᐃᓚᐅᖅᑕᕐᓂ ᑮᓇᐅᔭᓕᕆᑎᓪᓗᖓ. 
 
ᑮᓇᐅᔭᓪᓚᑦᑖᑦ ᓇᓗᓇᐃᖅᑕᐅᓯᒪᖏᑦᑐᑦ ᑕᕝᕗᖓ ᑮᓇᐅᔭᒧᑦ ᐱᑦᔪᑎᒋᓪᓗᒍ ᒫᓐᓇᐅᔪᖅ ᐅᑕᖅᑭᔭᕆᐊᖃᕋᑦᑕ 
ᒪᓕᒐᖓᓂᒃ ᐊᖏᖅᑕᐅᓚᐅᖅᑎᓪᓗᒍ ᒐᕙᒪᑐᖃᒃᑯᑎᒍᑦ ᑐᓂᓯᑎᓪᓗᒋᑦ ᑮᓇᐅᔭᓂᒃ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᓯᕗᓪᓕᖅᐹᑦ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ ᐃᓛᖃᐃ ᕿᓂᖅᑐᖓ ᐊᒻᒪᓗ ᓇᓗᖏᑦᑐᖓ ᒪᓕᒐᓕᐅᖅᑎᓕᒫᑦ ᐊᒥᓱᓂᒃ 
ᐊᑑᑎᖃᑦᑎᑦᑎᒍᓐᓇᕐᒪᑕ ᖃᓄᑐᐃᓐᓇᖅ ᑮᓇᐅᔭᒥᒃ. 
 
ᐊᖓᔪᖅᑳᖅ ᓇᓗᓇᐃᖅᓯᓯᒪᔪᖅ ᑕᐃᓐᓇ ᑮᓇᐅᔭᖅ ᒐᕙᒪᑐᖃᒃᑯᓃᖔᕆᐊᖃᕐᓂᖓᓂᒃ ᒐᕙᒪᑦᑎᓐᓄᑦ. ᓱᓕᕚ 
ᐃᓕᑐᐃᓐᓇᓂᐊᖅᑐᖅ, ᖃᐃᑕᐅᓕᕈᓂ ᐊᒻᒪᓗ ᒪᓕᒐᖓ ᑲᔪᓯᑎᑕᐅᑉᐸᑦ, ᐃᓯᖅᑎᑕᐅᓂᐊᖅᑐᖅ 
ᑮᓇᐅᔭᖅᑖᕆᕙᑦᑕᖓᓄᑦ ᓄᓇᕗᑦ ᒐᕙᒪᒃᑯᑦ ᑖᒃᑯᐊᓕᒫᑦ ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ ᐅᖃᕝᕕᖃᕈᓐᓇᕐᓗᑎᒃ 
ᖃᓄᖅ ᐱᓕᕆᐊᖑᓂᐊᕐᒪᖔᖅ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᐊᒡᓗᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑎ. ᓄᑖᒥᒃ ᑮᓇᐅᔭᖅᑕᖃᑦᑎᓪᓗᒍ ᐊᖏᖅᑕᐅᓯᒪᔪᒥᒃ 
ᐅᕝᕙᓘᓐᓃᑦ ᑐᓂᔭᐅᓯᒪᔪᒥᒃ ᒐᕙᒪᑐᖃᒃᑯᓐᓄᑦ ᐊᑕᐅᓯᕐᒨᖃᑦᑕᖅᑐᑦ ᒐᕙᒪᒃᑯᓐᓄᑦ ᐊᐃᑉᐹᓄᑦ ᒐᕙᒪᒃᑯᓐᓄᑦ. 
ᐃᓚᖓ ᑖᒃᓱᒪ ᑮᓇᐅᔭᐅᑉ ᑐᓂᔭᐅᖃᑦᑕᖅᑐᑦ ᐅᕙᒃᑯᑦ ᐋᖅᑭᒃᓯᒪᔾᔪᑎᒍᑦ ᐊᒻᒪᓗ ᐃᓚᖓ ᑐᓂᔭᐅᓪᓗᓂ 
ᑐᓂᕐᕈᑎᓄᑦ ᐊᖏᖃᑎᒌᒍᑎᑎᒍᑦ, ᐊᒻᒪᓗ ᖃᓄᑭᐊᖅ. 
 
ᐅᖃᐅᓯᖃᖅᑯᖓ ᑖᒃᑯᐊ $40 ᒥᓕᐊᓐ ᐃᓚᓕᐅᑎᓯᒪᙱᓚᑦ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐅᖃᐅᓯᕆᓚᐅᖅᑕᓐᓂ 
ᑕᕝᕙᓂ ᑮᓇᐅᔭᓂᑦ ᐃᓯᖅᑐᔅᓴᓂ ᑖᒃᑯᐊ ᑮᓇᐅᔭᐃᓪᓗ ᐃᓚᔭᐅᓯᒪᓐᖏᑦᑐᑦ ᑮᓇᐅᔨᖅᑐᕈᑎᒋᔭᑦᑎᓐᓄᑦ. ᑕᒪᓐᓇ 
ᒪᓕᒐᖅ ᑲᔪᓯᑎᑕᐅᑉᐸᑦ, ᐅᕙᑦᑎᓅᖅᑕᐅᒐᔭᖅᑯ. ᑲᓇᑕᒥ ᒐᕙᒪᒃᑯᑦ ᐱᔪᒪᓯᒪᕗᑦ ᐅᖃᐅᓯᕆᓚᐅᖅᑕᓐᓂ ᑮᓇᐅᔭᐃᑦ 
ᐊᑐᖅᑐᔅᓴᐃᑦ ᓴᖅᑭᑕᐅᑎᓪᓗᒋ ᐱᖓᑦᑎᐅᑎᓪᓗᒍ, ᑕᒪᓐᓇ ᓂᕆᐅᒋᕙᕗᑦ. 
 
ᑕᒪᓐᓇ ᐅᖃᐅᓯᕆᓚᐅᖅᑐᒍ, ᐅᖃᓚᐅᖅᑯᖓᑦᑕᐅᖅ ᑮᓇᐅᔭᐃᑦ ᐊᑐᖅᑐᔅᓴᐃᑦ ᐅᖃᐅᓯᕆᑎᓪᓗᒋᑦ 
ᐊᐱᖅᓱᖃᑦᑕᓂᐊᖅᑯᒍᑦ ᓄᓇᕗᒻᒥᐅᓂᑦ ᑖᒃᑯᐊ ᑮᓇᐅᔭᐃᑦ ᑐᓂᐅᖅᑲᕐᑕᐅᓂᐊᕐᒪᖔᑕ, ᐊᒻᒪᓗ ᒪᓕᒐᓕᐅᖅᑎᐅᔪᑦ 
ᒪᓕᒐᓕᐅᕐᕕᑎᓐᓂ ᓄᓇᕗᒻᒥᐅᑕᐅᒻᒪᑕ, ᐊᐱᕆᖃᓯᐅᑎᒐᔭᖅᑲᕗᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑐᖏᓕᐊ ᐃᓚᒋᐊᕈᑎᕕᑦ, ᑐᑐ.  
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐱᐅᒻᒪᕆᒃᐳᖅ. ᖁᔭᓐᓇᒦᕈᒪᕙᕋ ᐊᖓᔪᖅᑳᖑᔪᖅ ᑭᐅᔾᔪᑎᒋᕋᑖᖅᑕᖓᓄᑦ. ᑕᒪᓐᓇ 
ᑐᓴᕈᒥᓇᒻᒪᕆᒃᐳᖅ.  
 
ᐅᖃᖅᑎ, ᐱᔾᔪᑎᒋᓪᓗᒍ ᑮᓇᐅᔭᐃᑦ ᑐᓂᐅᖃᕐᑕᐅᓂᖏᓐᓄᑦ ᐊᖏᕈᑎᐅᔪᖅ ᐋᖅᑭᑦᑕᐅᓯᒪᔪᖅ, ᐊᖓᔪᖅᑳ 
ᐅᖃᖅᓯᒪᒻᒪᑦ ᖃᐅᔨᒻᒪᑕᐅᔪᓂᑦ ᐱᑕᖃᕐᓂᐊᕐᓂᕋᐃᓪᓗᑎᑦ ᐅᖃᐅᓯᕆᔭᐅᓯᒪᔪᒥᑦ ᑲᓇᑕᒥ ᒐᕙᒪᒃᑯᖏᓐᓂ. 
ᖃᐅᔨᒪᕗᖓ ᐊᑕᐅᓯᕐᒥ ᑐᓴᖅᓯᒪᔭᑦᑎᓐᓂ, ᓇᒡᒐᔾᔭᐅᖑᓚᐅᖅᑐᒥᑦ ᐱᓇᓱᐊᕈᓯᐅᓚᐅᖅᑐᒥ, ᐊᑭᕋᖅᑐᖅᑕᐅᓚᐅᖅᑯ 
ᐃᓄᓐᓄᑦ ᐅᖃᕐᑐᑎᑦ ᐃᓄᐃᑦ ᐅᖃᐅᔾᔨᓪᓗᑎᑦ ᐅᕙᑦᑎᓐᓂ ᐅᖃᐅᔾᔪᐃᒐᓱᑦᑐᑦ ᐊᒻᒪᓗ ᑭᓱᓂ ᐱᔭᕆᐊᖃᕐᑕᑎᓐᓂ 
ᐊᒻᒪᓗ ᖃᓄᖅ ᐱᓇᓱᐊᕆᐊᖃᕐᒪᖔᑦᑕ. 
 
ᐊᖓᔪᖅᑳᖑᔪᖅ ᑮᓇᐅᔭᓕᕆᔨᒃᑯᓐᓄᑦ, ᐱᓕᕆᕕᐅᔪᖅ ᑮᓇᐅᔭᓕᕆᔨᒃᑯᓐᓂ ᐱᖃᑕᐅᓯᒪᒻᒪᑕ ᓯᕗᒃᑲᑕᕐᑎᐅᓪᓗᑎᑦ  

ᐋᔩᖃᑎᖃᕐᓂᕐᒥᑦ ᐱᓇᓱᐊᕐᑎᓪᓗᒋᑦ ᑮᓇᐅᔭᐃᑦ ᑐᓂᕐᕈᑎᐅᕙᑦᑐᓂᑦ ᑲᓇᑕᒥ ᒐᕙᒪᒃᑯᖏᓐᓂ. ᒪᓕᒐᓕᐅᖅᑏᑦ 
ᐱᖃᑕᐅᓂᐅᓴᕙᑦ ᑖᒃᑯᓇᙵᑦ ᑲᒪᔨᐅᓂᐊᖅᑐᓂᑦ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑮᓇᐅᔭᓕᕆᔨᒃᑯᑦ ᐊᖓᔪᖅᑲᐅᑎᐅᔪᑦ ᑲᓇᑕᒥ 
ᑲᑎᖃᑎᒌᕋᑖᓚᐅᖅᑯᑦ ᐋᑐᕚᒥ ᐅᖃᐅᓯᖃᕐᑐᑎᑦ ᑭᒃᑯᓐᓂ ᐊᑎᕐᓂᑦ ᐱᖁᓕᖁᔭᖏᓐᓂ ᑲᓇᑕᒥ ᒐᕙᒪᒃᑯᓐᓄᑦ 
ᑮᓇᐅᔭᓕᕆᔨᒃᑯᓐᓂ ᑭᒃᑰᒐᔭᕐᒪᖔᑕ ᑕᕝᕙᓂ ᑲᒪᒐᔭᖅᑐᓂᑦ. ᐱᖓᓲᔪᑦ ᐊᕕᑦᑐᖅᓯᒪᔪᑦ ᐅᑭᐅᖅᑕᕐᑐᒥ ᓄᐊᑦᑏᓯᒪᕗᑦ 
ᐊᑎᕐᓂᑦ ᐱᖁᔭᖏᓐᓂ, ᑭᓯᐊᓂᓕ ᑖᒃᑯᐊ ᓱᓕ ᐃᓱᒪᓕᐅᕈᑕᐅᓚᐅᙱᓚᑦ. ᑖᒃᑯᐊ ᐊᑏᑦ ᑐᓂᔭᐅᓂᐊᖅᑐᑦ ᑲᓇᑕᒥ 
ᑮᓇᐅᔭᓕᕆᔨᒃᑯᓐᓄᑦ. 
 
ᐅᖃᐅᓯᖃᕈᓐᓇᑐᐃᓐᓇᐅᒐᑦᑕ ᐅᖃᐅᓯᕆᔭᑦᑎᓐᓂ. ᑖᒃᑯᐊ ᖃᐅᔨᒻᒪᑕᐅᔪᑦ ᑲᒪᔨᐅᓂᐊᖅᑐᑦ ᓂᕆᐅᒋᔭᐅᕗᑦ 
ᖃᐅᔨᓵᖃᕐᓗᑎᑦ ᐃᓱᒫᓘᑎᐅᔪᓂᑦ ᐊᒻᒪᓗ ᐊᔅᓱᕉᑎᒋᔭᐅᔪᓂᑦ ᓇᓪᓕᐊᓐᓂᑐᐃᓐᓇᖅ ᐊᕕᑦᑐᖅᓯᒪᔪᓂᑦ ᑮᓇᐅᔭᐃᑦ 
ᑐᓂᔭᐅᓂᐊᖅᑐᑦ ᑲᒪᒋᔭᐅᓕᕋᐃᒻᒪᑕ ᑲᓇᑕᒥ ᒐᕙᒪᒃᑯᓐᓂ. ᐱᓇᓱᐊᖅᑯᒍᑦ ᑭᓱᑐᐃᓐᓇᕐᓂᑦ ᐊᑐᕐᓂᐊᖅᑕᑎᓐᓂ 
ᑮᓇᐅᔭᓂᑦ ᑐᓂᔭᐅᓂᐊᖅᑐᑦ ᐋᖅᑭᑦᑕᐅᓯᒪᔭᐅᓂᐊᖅᑐᒥ, ᓯᕗᓪᓕᖅᐹᒥᓪᓕ, ᐊᒻᒪᓗᑦᑕᐅᖅ ᐊᑕᐅᑦᑎᒃᑯᑦ, 
ᖃᐅᔨᒪᓇᖃᑦᑕᕐᓗᓂ ᐊᕐᕌᒎᑕᒫᖅ, ᐊᒻᒪᓗ ᐊᓯᖏᓪᓗ. 
 
ᑭᓱᑐᐃᓐᓇᖅ ᐱᐅᓯᕚᓪᓕᕈᑎᐅᓂᐅᓴᔪᖅ ᐋᖅᑭᑦᑕᐅᓂᐊᖅᑐᒧᑦ ᑮᓇᐅᔭᐃᑦ ᑐᓂᔭᐅᓂᐊᖅᑐᑦ ᐋᖅᑭᔅᓯᒪᓂᖏᓐᓄᑦ, 
ᐅᕝᕙᓘᓐᓃᑦ ᐱᖁᔭᔅᓴᐅᔪᖅ ᐅᕝᕙᓘᓐᓃᑦ ᐊᔾᔨᒌᓕᖅᑎᑦᑎᓂᐅᔪᖅ, ᑖᒃᑯᐊ ᑲᑎᒪᔨᐅᔪᑦ ᖃᐅᔨᓵᖃᕐᓂᐊᕐᖓᑕ 
ᓄᐊᑦᑎᓂᕐᒥᑦ ᑐᑭᓯᒋᐊᕈᑎᐅᔪᓂᑦ ᐊᒻᒪᓗ ᐅᓂᒃᑳᓕᐊᒥᑦ ᓴᓂᓗᑎᑦ ᑲᓇᑕᐅᑉ ᒐᕙᒪᒃᑯᖏᓐᓄᑦ, ᐊᒻᒪᓗᑦᑕᐅᖅ 
ᐊᕕᑦᑐᖅᓯᒪᔪᓄᑦ ᑮᓇᐅᔭᓕᕆᔨᒃᑯᑦ ᐊᖓᔪᖅᑳᖓᓐᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᖅᐹᕆᓕᖅᑕᐃᑦ ᐃᓚᒋᐊᕈᑏᑦ, ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᖁᕕᐊᓱᒻᒪᕆᑉᐳᖓ ᑐᓴᕆᐊᔅᓴᖅ ᐊᖓᔪᖅᑳᖑᔪᖅ ᐅᖃᕐᑎᓪᓗᒍ ᑖᒃᑯᐊ ᐱᖓᓲᔪᑦ 
ᐅᑭᐅᖅᑕᕐᑐᒥ ᐊᕕᑦᑐᖅᓯᒪᔪᑦ ᑲᑎᒻᒪᓪᓗᑎ ᐊᑎᕐᓂᑦ ᑐᓂᓯᓂᐊᕐᓂᖏᓐᓄᑦ. ᑖᓐᓇ ᑐᑭᖃᖅᑯ ᑖᒃᑯᐊ ᐱᖓᓱᑦ 
ᐊᕕᑦᑐᖅᓯᒪᔪᑦ ᐅᑭᐅᖅᑕᕐᑐᒥ ᐊᖓᔪᖅᑳᐅᑎᐅᔪᑦ ᑮᓇᐅᔭᓕᕆᓂᕐᒧᑦ ᑐᑭᓯᓯᒪᓂᖏᓐᓄᑦ ᐱᔭᕆᐊᓕᐅᔪᓂᑦ ᐊᒻᒪᓗ 
ᖃᓄᐃᑦᑑᓂᖏᓐᓂ ᐊᔾᔨᐅᖏᓐᓂᒋᔭᑦᑎᓐᓂ. 
 
ᐊᐱᕆᕙᕋ ᐊᖓᔪᖅᑳᖑᔪᖅ ᐅᖃᕈᓐᓇᕐᒪᖔᖅ ᑖᒃᑯᐊ ᐊᖓᔪᖅᑲᐅᑎᐅᔪᑦ ᐊᕕᑦᑐᕐᓯᒪᔪᓂᑦ ᐱᖓᓱᓂᑦ 
ᐅᑭᐅᖅᑕᕐᑐᒥ, ᐊᒻᒪᓗᖃᐃ ᑖᒃᑯᐊ ᐱᖓᓲᔪᑦ ᓯᕗᓕᐅᖅᑎᐅᔪᑦ ᐊᕕᑦᑐᖅᓯᒪᔪᓂᑦ, ᐱᓇᓱᐊᖁᔨᓪᓚᕆᓪᓗᑎᑦ ᐊᒻᒪᓗ 
ᑖᒃᑯ ᐅᑭᐅᖅᑕᕐᑐᒥ ᑭᒡᒐᖅᑐᐃᔨᐅᔪᑦ ᖃᐅᔨᒻᒪᑕᐅᔪᑦ ᑲᒪᓂᐅᓴᔪᑦ ᐅᖃᐅᓯᖃᐃᓐᓇᖃᕐᑎᓪᓗᑕ ᖃᓄᐃᑦᑑᓂᕗᑦ 
ᓇᒦᓐᓂᕗᑦ ᐊᔅᓱᕉᑎᒋᔭᕗᑦ ᓄᓇᕗᒻᒥ ᐊᒻᒪᓗ ᑖᒃᑯᐊ ᒪᕐᕉᒃ ᐅᑭᐅᖅᑕᕐᑐᒥ ᐊᕕᑦᑐᖅᓯᒪᔪᓂᑦ ᐊᔾᔨᐅᖏᓐᓂᕋᖅᑐᒋᑦ 
ᑲᓇᑕᒥ ᐊᒻᒪᓗ ᑕᒪᒃᑯᐊ ᖃᐅᔨᒻᒪᑕᐅᕙᑦᑐᑦ ᑕᒫᙵᐅᖏᑦᑐᖅ ᖃᐅᔨᒪᙱᑎᐊᖅᑎᓪᓗᒋᑦ ᖃᓄᐃᓕᖓᓂᑦᑎᓐᓂ. 
 
ᑕᐃᒪ, ᐱᓇᓱᐊᕆᐊᖅᑲᖅᑯᒍᑦ ᖃᐅᔨᒪᔭᑦᑎᓐᓂ ᖃᐅᔨᒪᔪᒥᑦ ᖃᓄᐃᓕᐅᖅᑐᓂ ᑕᒫᓂ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᐊᖓᔪᖅᑳ ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑖᒃᑯᐊ ᐱᖓᓱᑦ ᐊᕕᑦᑐᖅᓯᒪᔪᑦ ᐅᑭᐅᖅᑕᕐᑐᒥ 
ᐃᓕᓴᕐᓯᓯᒪᕗᑦ ᐱᔭᕆᐊᓕᕗᑦ ᐊᔾᔨᐅᖏᒻᒪᕆᒻᒪᑕ ᑲᓇᑕᒥ. ᐃᖅᑲᓇᐃᔮᖃᖅᑯᒍᑦ ᑕᕝᕙᓂ ᑮᓇᐅᔭᐃᑦ ᐊᑐᖅᑐᔅᓴᐃᑦ 
ᐋᖅᑭᑦᑕᐅᓯᒪᔪᓂᑦ, ᑖᒪᓐᓇ ᐋᖅᑭᑦᑕᐅᓯᒪᔪᒥᑦ ᐱᔭᐅᔭᕆᐊᖃᕐᑐᓄᑦ ᐊᑐᖅᑐᔅᓴᓂᑦ. ᑕᒪᓐᓇ ᐊᔾᔨᐅᖏᒻᒪᕆᒻᒪᑦ 
ᐊᔾᔨᒌᓐᓂᕐᒧᑦ ᐱᓕᕆᐊᖑᔪᖅ. 
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

ᑕᐃᒪ, ᑖᒃᑯᐊ ᐃᓄᐃᑦ ᐱᖁᔭᐅᔪᑦ ᑲᒪᒐᔭᖅᑐᒥᑦ ᑐᑭᓯᓯᒪᒋᐊᖃᖅᑯᑦ ᖃᓄᖅ ᑖᒃᑯᐊ ᑮᓇᐅᔭᐃᑦ ᑐᓂᔭᐅᓂᐅᓴᔪᑦ 
ᐋᖅᑭᑦᑕᐅᓯᒪᒻᒪᖔᑕ. ᑕᒪᓐᓇᑑᖏᑦᑐᖅ, ᑭᓯᐊᓂᓕ ᑐᑭᓯᓯᒪᑦᑎᐊᕆᐊᖃᕆᕗᖅ ᑲᓇᑕᒥ ᐊᕕᑦᑐᖅᓯᒪᔪᑎᑐᑦ 
ᐃᑲᔫᑎᐅᔪᓂᑦ ᐱᖃᙱᓇᑦᑕ ᐱᕙᓪᓕᐊᓂᐅᔪᒧᑦ ᐅᑭᐅᖅᑕᕐᑐᒥ. 
 
ᑕᐃᒪᐃᒻᒪᑦ, ᐃᓄᐃᑦ ᐊᑎᖏᓐᓂᒃ ᑐᓂᓯᓯᒪᔪᒍᑦ, ᑕᐃᒪᐃᓐᓂᐅᓴᑐᐃᓐᓇᕋᑦᑕᐃᓛᒃ ᐊᑎᕐᓂᒃ ᑐᓂᓯᓯᒪᓗᑕ 
ᑲᑎᒪᔨᒃᓴᐅᒐᔭᖅᑐᓂᒃ ᐱᓕᕆᓯᒪᔪᒥᒃ ᑐᑭᓯᓯᒪᓗᑎᓪᓗ ᒐᕙᒪᒃᑯᑦ ᑮᓇᐅᔭᖅᑖᕋᓱᐊᕐᓂᖏᑕ ᐊᐅᓚᓂᖓᓂᒃ ᐊᒻᒪᓗ 
ᐊᒃᓱᕈᕐᓇᖅᑐᑦ ᑲᒪᒋᖃᑦᑕᖅᐸᑦᑕᕗᑦ. 
 
ᐄ', ᐅᑭᐅᖅᑕᖅᑐᒥ ᓯᕗᓕᖅᑎᐅᔪᑦ ᐊᒻᒪᓗ ᐅᑭᐅᖅᑕᖅᑐᒥ ᑮᓇᐅᔭᓕᕆᔨᒃᑯᑦ ᒥᓂᔅᑕᖏᑦ ᑕᒪᔅᓱᒥᖓ 
ᐅᔾᔨᕈᓱᓐᓂᖃᖅᓯᒪᓕᖅᑐᑦ ᐱᒋᐊᖅᑐᒥᓂᐅᑎᓪᓗᒋᑦ ᐊᒻᒪᓗ ᑕᒪᒃᑯᐊ ᑐᓂᓯᒪᓕᖅᑐᒋᑦ ᑲᓇᑕᒥ ᐊᖓᔪᖅᑳᕐᔪᐊᕆᔭᒧᑦ 
ᐊᒻᒪᓗ ᒥᓂᔅᑕᒧᑦ ᕌᑉ ᒍᑦᑕᐃᔪᒧᑦ. ᑕᐃᒪᐃᒻᒪᑦ, ᑕᒪᓐᓇ ᑭᐅᔾᔪᑎᒐ, ᐄ', ᐊᑎᕐᓂᒃ ᐃᓚᐅᖃᑕᐅᔪᓐᓇᕋᔭᖅᑐᓂᒃ 
ᑐᓂᓯᓯᒪᓕᖅᑐᒍᑦ ᖃᐅᔨᒪᔪᓂᒃ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᐊᒡᓘᒃᑲᖅ. ᐅᖃᐅᓯᒃᑯᑦ ᐊᐱᖅᑯᑏᑦ. ᒪᓕᒐᓕᐅᖅᑎ ᐃᖃᓗᑦᑑᑦᓯᐊᕐᒧᑦ. ᐲᑕᓴᓐ. 
 
ᐊᐱᖅᑯᑦ 152 - 2(2): ᐃᒥᐊᓗᖃᕐᕕᒃ ᕿᑎᕐᒥᐅᓂ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐊᐱᖅᑯᑎᒐ ᒥᓂᔅᑕ ᐃᒥᐊᓗᓕᕆᔨᒃᑯᑦ ᑲᑎᒪᔨᖏᓐᓄᑦ, ᐃᒥᐊᓗᒻᒧᑦ ᐱᖁᔭᕐᒥᒃ 
ᐱᔾᔪᑎᖃᕐᓗᖓ. 
 
ᑐᓴᖅᑎᑦᑎᓚᐅᖅᑎᓪᓗᒍ ᑕᖅᑭᐅᓚᖅᑐᒥ, ᒥᓂᔅᑕᐅᔪᖅ ᑮᓇᐅᔭᓕᕆᔨᒃᑯᓐᓄᑦ ᐅᖃᓚᐅᕐᒪᑦ ᒪᑐᐃᖅᑕᐅᓂᖓᓂᒃ 
ᓄᓇᕘᒥ ᐃᒥᐊᓗᓕᕆᔨᒃᑯᑦ ᐊᐅᓚᑦᑎᔨᖏᑦ ᑲᖏᖅᖠᓂᕐᒥᒃ ᑲᒪᒋᔭᖏᑦ ᐃᓚᓕᐅᔾᔨᓪᓗᑎᑦ ᓂᐅᕕᖃᑦᑕᖅᑐᑎᑦ, 
ᓯᕐᓗᐊᕐᒦᑦᑎᑦᑎᓪᓗᑎᑦ, ᐊᐅᓪᓚᑎᑦᑎᕙᑦᑐᑎᓪᓗ ᐃᒥᐊᓗᓐᓂ ᓄᓇᕘᒥ. ᑐᓴᖅᑎᑦᑎᓪᓗᓂ ᐅᖃᓚᐅᕐᒥᒻᒪᑦ ᐃᒥᐊᓗᓂ 
ᓂᐅᕕᖅᑐᖃᕈᓐᓇᙳᓱᒻᒪᑦ ᑲᖏᖅᖠᓂᕐᒥᒃ ᐃᖃᓗᓐᓂᓘᓐᓃᑦ ᐃᒥᐊᓗᑦᑖᕈᓐᓇᐅᑎᖃᙱᒃᑲᓗᐊᕐᓗᑎᑦ.  
 
ᒥᓂᔅᑕᐅᔪᖅ ᖃᐅᔨᒪᒐᒥ, ᕿᑎᕐᒥᐅᑦ ᐃᒥᐊᓗᖃᕐᕕᖃᙱᒻᒪᑦ, ᐊᒻᒪᓗ ᖃᖓᑦᑕᐅᑎᖏᑦ ᐸᐃᑉᐹᓕᕆᕙᑦᑐᓄᓪᓗ 
ᐊᑭᖏᑦ ᐊᕝᕙᐊᕈᑕᐅᑐᐃᓐᓇᓲᖑᒻᒪᑕ ᐃᒥᐊᓗᓐᓂ ᑎᑭᓴᐃᒐᓱᑦᑐᖃᖅᑎᓪᓗᒍ ᑲᖏᖅᖠᓂᕐᒥ ᐃᖃᓗᓐᓂᓘᓐᓃᑦ. 
 
ᐊᐱᖅᑯᑎᒐᓕ ᒥᓂᔅᑕᐅᒧᑦ: ᖃᓄᐃᑦᑐᓪᓚᑦᑖᓂᒃ ᐸᕐᓇᒍᑎᓕᐅᖅᓯᒪᕙᑦ ᒐᕙᒪᒃᑯᑦ ᒪᑐᐃᖅᓯᓛᕐᓂᐊᕐᓂᖏᓐᓄᑦ 
ᐃᒥᐊᓗᖃᕐᕕᒻᒥ ᕿᑎᕐᒥᐅᓂ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᒥᓂᔅᑕ ᑲᒪᔪᖅ ᐃᒥᐊᓗᑦᑖᕈᑎᓄᑦ ᓚᐃᓴᓐᓯᓂᒃ ᑲᑎᒪᔨᖏᓐᓄᑦ. ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑕᒪᓐᓇ ᐱᔾᔪᑎᐅᔪᖅ, ᑕᐃᒫᒃᓴᐃᓐᓇᖅ ᓱᓕ, 
ᐱᓇᓱᐊᕈᓯᐅᓚᐅᖅᑐᒥ ᐅᖃᐅᑕᐅᓚᐅᕋᓗᐊᕐᒥᒻᒪᑦ ᑲᑎᒪᖃᑎᒋᓪᓗᒋᑦ ᕼᐊᒻᒪᓚᒃᑯᑦ ᐃᖃᓗᑦᑑᑦᓯᐊᕐᒥ. ᖃᐅᔨᓚᐅᕋᒪ 
ᐃᖃᓗᑦᑑᑦᓯᐊᕐᒥᐅᑦ ᐊᒻᒪᓗ ᕿᑎᕐᒥᐅᑕᐅᔪᑦ ᐃᒥᐊᓗᖃᕈᓐᓇᐅᑎᑖᕆᐊᖃᓲᖑᒻᒪᑕ ᓂᐅᕕᕈᓐᓇᖁᓪᓗᒋᑦ ᔭᓗᓇᐃᑉ-
ᒥ, ᖃᓂᓛᖑᓂᖓᓄᑦ ᐃᒥᐊᓗᑦᑖᕋᓱᐊᖅᑐᑎᑦ ᓯᓚᑖᓂ ᐃᓗᐊᓂᓘᓐᓃᑦ ᓄᓇᕘᒥ; ᑕᒪᓐᓇ ᐅᖃᐅᓯᕆᓚᐅᖅᑐᒍ, 
ᐃᓪᓗᒥᐅᓕᖅᑐᖅ, ᕿᑎᕐᒥᐅᒥ ᒪᑐᐃᖅᓯᓛᕐᓂᐊᕐᓗᑕ ᐃᓱᒪᒃᓴᖅᓯᐅᕈᑎᒋᓚᐅᖅᓯᒪᙱᓚᑎᒍᑦ. 
 
ᒪᑐᐃᖅᓯᓚᐅᖅᓯᒪᒐᓗᐊᖅᑐᒍᑦ ᑲᖏᖅᖠᓂᕐᒥ ᐊᒻᒪᓗ ᑕᒪᓐᓇ ᑐᓴᖅᑕᐅᑎᔪᒐᓗᐊᖅᐸᕋ, ᑭᓯᐊᓂᓕ, ᐱᔾᔪᑎᒋᓪᓗᒍ, 
ᐅᕙᒍᓪᓗ ᑕᒪᓐᓇ ᐸᓯᔭᒃᓴᐅᓪᓗᑕ, ᐃᓱᒪᒃᓴᖅᓯᐅᕈᑎᒋᓚᐅᖅᓯᒪᙱᓚᕗᑦ ᐅᕝᕙᓘᓐᓃᑦ ᐅᖃᐅᓯᕆᓗᒍ 
ᐊᑭᖏᓐᓂᓪᓘᓐᓃᑦ ᐃᓱᒪᓚᐅᖅᓯᒪᙱᓚᒍᑦ ᒫᓐᓇᐅᓕᖅᑐᖅ. ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᒃᑯᑦ): ᓯᕗᓪᓕᖅᐹᒥᒃ ᐃᓚᒋᐊᕈᑏᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᐱᔭᕆᐊᑐᔪᕐᔪᐊᖑᒻᒪᑦ ᒐᕙᒪᒃᑯᑎᒍᑦ ᐊᑐᐊᒐᖏᑦ ᒪᓕᑦᑕᐅᑦᑎᐊᕋᓱᓗᐊᒧᑦ ᐊᒻᒪᓗ 
ᐊᓪᓚᕝᕕᒃᑯᑎᒍᑦ ᐸᐃᑉᐹᑦ ᑲᒪᒋᔭᐅᔭᕆᐊᓖ ᐱᔭᕆᐊᑐᓗᖅᑯᑕᐅᑐᐃᓐᓇᓲᖑᒻᒪᑕ ᕿᑎᕐᒥᐅᑕᐅᔪᑦ 
ᑕᕝᕘᓇᕆᐊᖃᖅᐸᑦᑐᑎᑦ ᐃᒥᐊᓗᑦᑖᕋᓱᐊᖅᑎᓪᓗᒍ ᑎᑭᑎᑦᑎᔪᓐᓇᐅᑎᒥᒃ. ᐊᒥᓱᐊᖅᑎᖅᑐᑎᒃ, ᐃᒥᐊᓗᓐᓂ 
ᓂᐅᕕᐊᒃᓴᖃᖅᐸᑦᑐᑦ ᓂᐅᕕᐊᒃᓴᖃᕆᐊᖃᙱᒃᑲᓗᐊᖅᑎᓪᓗᒋᑦ ᑮᓇᐅᔭᒃᑯᑦ ᖃᑭᔪᒻᒪᕆᐅᓲᖑᒻᒪᑕ ᐃᓄᐃᑦ 
ᐃᓱᒪᓲᖑᓂᖏᓐᓂᒃ ᐸᐃᑉᐹᑎᒎᓗᐊᖅᑐᐊᓘᓱᒋᓪᓗᓂᒋᑦ ᐃᒥᐊᓗᑦᑖᕋᓱᐊᕐᓗᑎᑦ. ᑕᒪᓐᓇ ᓱᕋᐃᓪᓚᕆᓲᖑᒻᒪᑦ 
ᑕᐅᑦᑐᒋᔭᐅᔪᒥᒃ ᐱᔪᓐᓇᑦᑎᐊᖅᑐᒋᔭᐅᔪᓐᓃᖅᑐᑎᑦ ᒐᕙᒪᒃᑯᑦ ᐸᕐᓇᒍᑎᒋᓯᒪᔭᖏᓐᓂᒃ ᐋᖅᑭᓇᓱᐊᖅᑎᓪᓗᒋᑦ 
ᓂᐅᕕᐊᒃᓴᖃᕐᓂᕐᒧᑦ ᖃᐅᔨᒪᔭᐅᔭᕆᐊᓕᐅᔪᑦ, ᒥᓂᔅᑕᐅᔪᖅ ᑐᓴᖅᑎᑦᑎᓚᐅᖅᓯᒪᓪᓗᓂ ᓂᐅᕕᐊᒃᓴᖃᕐᓂᐅᔪᓂᒃ. 
 
ᐊᐱᖅᑯᑎᒐᓕ ᒥᓂᔅᑕᒧᑦ: ᖃᓄᐃᑦᑐᓪᓚᑦᑖᓂᒃ ᐸᕐᓇᒍᑎᓕᐅᖅᓯᒪᕙᑦ ᒐᕙᒪᒃᑯᑦ ᑎᑭᑎᑦᑎᔪᓐᓇᐅᑎᑉ ᐊᐅᓚᓂᖓᓂᒃ 
ᐋᖅᑮᓂᐊᕐᓗᑎᑦ ᐊᐅᓚᓂᖃᑦᑎᐊᕋᔭᖅᑐᒥᒃ ᕿᑎᕐᒥᐅᓄᑦ ᑕᐃᒫᒃ ᐊᔾᔨᒌᓂᒃ ᑲᒪᒋᔭᐅᓕᕋᔭᕐᒪᑕ ᑭᕙᓪᓕᕐᒥᐅᓄᑦ 
ᕿᑭᖅᑖᓗᒻᒥᐅᓄᓪᓗ? ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐊᒡᓘᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᑐᑭᓯᒐᔭ ᐊᒥᓱᓄᑦ ᕿᑎᕐᒥᐅᑕᑦ ᓂᐅᕕᕆᐊᖃᓲᖑᒻᒪᑕ 
ᐃᒥᐊᓗᑦᑖᕈᓐᓇᐅᑎᓂ ᓄᓇᖏᑕ ᓯᓚᑖᓂ. 
 
ᐃᓚᖓᓐᓂᓪᓕ ᒫᓐᓇᕈᓘᓛᖅᑐᖅ ᐃᓱᒪᒃᓴᖅᓯᐅᕈᑎᒋᓯᒪᔭᕗᑦ ᑳᓐᑐᕌᒃᑦ-ᑕᖃᕐᒪᑦ ᐱᓕᕆᕝᕕᓂ ᐃᒥᐊᓗᑦᑖᕈᓐᓇᐅᑎᓂ 
ᓂᐅᕕᐊᒃᓴᖃᖃᑦᑕᕋᔭᖅᑐᓂᒃ. ᐆᑦᑑᑎᐅᔪᖅ ᐊᑕᐅᓯᖅ ᐃᖃᓗᑦᑑᑦᓯᐊᕐᒥᐅᑦ, ᑕᓗᕐᔪᐊᕐᒥᐅᓪᓘᓐᓃᑦ ᖁᕐᓗᖅᑐᒧᑦ 
ᐃᒥᐊᓗᑦᑖᕈᓐᓇᐅᑎᑖᖃᑦᑕᕋᔭᕐᓗᑎᑦ. 
 
ᑕᒪᓐᓇ ᐊᐅᓚᓂᖓᑦ ᕿᒥᕐᕈᔭᐅᕗᑦ ᐊᓪᓚᕝᕕᑦᑎᓐᓄᑦ ᓄᓇᕘᒥ. ᓄᓇᓕᐅᔪᓂ ᐱᓕᕆᕝᕕᓂ 
ᐊᑐᖃᑦᑕᕋᓱᐊᕐᓂᐊᖅᑐᒍᑦ ᐃᒥᐊᓗᖃᕈᓐᓇᖅᑐᓂ. ᑕᖅᑭᐅᓂᐊᖅᑐᓂᒃ, ᑕᒪᓐᓇ ᑲᒪᒋᓛᕋᓗᐊᖅᑕᕗᑦ ᐊᒻᒪᓗ 
ᖃᐅᔨᓇᓱᐊᕐᓗᑕ ᑕᒪᓐᓇ ᖃᓄᖅ ᑲᒪᒋᔭᒃᓴᐅᒻᒪᖔᖅ. 
 
ᐅᐊᑦᑎᐊᕈᑦᑕᐅᖅ ᑲᒪᒋᔭᐅᕙᓚᐅᖅᓯᒪᒐᓗᐊᕐᒥᔪᖅ ᐃᒥᐊᓗᑦᑖᕈᓐᓇᐅᑎᓂᒃ ᓂᐅᕕᐊᒃᓴᖃᖅᐸᓚᐅᖅᓯᒪᔪᑦ 
ᐱᓕᕆᕝᕕᓂ Hᐊᒻᒪᓚᒃᑯᓐᓄᓪᓘᓐᓃᑦ ᑲᒪᒋᔭᐅᖃᑦᑕᖅᑐᑎᒃ. ᐆᑦᑑᑎᒋᓗᒍ �ᐊᒻᒪᓚᒃᑯᖏᑦ ᐃᖃᓗᑦᑑᑦᓯᐊᕐᒥ, 
ᓂᐅᕕᐊᒃᓴᖃᖃᑦᑕᕈᑎᑦ ᐃᒥᐊᓗᑦᑖᕈᓐᓇᐅᑎᓂ ᑭᒡᒐᖅᑐᕐᓗᓂᑎᒍᑦ. ᑕᐃᔅᓱᒪᓂ ᐊᐱᕆᒐᑦᑎᒍᑦ, ᐃᖃᓗᑦᑑᑦᓯᐊᑉ 
Hᐊᒻᒪᓚᒃᑯᖏᑦ ᐃᒥᐊᓗᑦᑖᕈᓐᓇᐅᑎᓂᒃ ᓂᐅᕕᐊᒃᓴᖃᖃᑦᑕᕈᒪᔪᙱᓚᑦ. 
 
ᒫᓐᓇᐅᓕᖅᑐᕐᓕ ᖃᓄᖅᑑᕋᓱᑉᐳᒍᑦ ᖃᓄᖅ ᐱᔨᑦᑎᕋᕐᓂᕗᑦ ᐱᐅᓯᕚᓪᓕᖅᑎᒐᒃᓴᐅᒻᒪᖔᖅ, ᑕᐃᒫᑦᑕᐅᖅ 
ᕿᓂᖃᑦᑕᖅᓯᒪᒐᓗᐊᕆᕗᒍᑦ ᓇᒻᒥᓂᖁᑎᓕᐅᔪᓄᑦ ᓂᐅᕕᐊᒃᓴᖃᖃᑦᑕᕐᓗᑎᑦ ᐃᒥᐊᓗᑦᑖᕈᓐᓇᕈᑎᓂᒃ 
Hᐊᒻᒪᓚᒃᑯᓐᓂ ᑭᒡᒐᖅᑐᐃᓗᑎᑦ ᐅᕝᕙᓘᓐᓃᑦ ᐊᓯᖏᓐᓂᒃ ᐱᓕᕆᕝᕕᐅᔪᓂ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑭᖑᓪᓕᕐᒥᒃ ᐃᓚᒋᐊᕈᑏᑦ. ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᑐᓴᖅᑎᑦᑎᔾᔪᑎᒥ ᐅᖃᖅᓯᒪᒻᒪᑦ, ᒥᓂᔅᑕᐅᔪᖅ ᐅᖃᖅᑐᒥᓂᐅᒻᒪᑦ 
ᐊᒥᓱᕈᕆᐊᖅᓯᒪᒐᔭᕐᒪᑕ ᐊᕐᕌᒍᑕᒫᑦ ᑮᓇᐅᔭᑦ ᐃᓯᖅᐸᓪᓕᐊᔪᓂ ᓄᓴᕘᒧᑦ ᑖᒃᑯᓇᙵᑦ ᐱᔭᐅᖃᑦᑕᕋᔭᖅᑐᑎᑦ 
ᐃᒥᐊᓗᓕᕆᔨᒃᑯᓐᓂ ᓄᓇᕘᒥ ᑕᐅᕙᙵᑦ ᓄᓇᑦᓯᐊᕐᒥ. 
 
ᖃᐅᔨᔪᒪᔪᖓ ᒥᓂᔅᑕᐅᔪᖅ ᐅᖃᐅᑎᔪᓐᓇᖅᐹᖓ ᑖᒃᓰᔭᐃᓚᐅᖅᑎᓪᓗᒋᑦ ᑮᓇᐅᔭᑦ ᖃᑦᑎᐅᖃᑦᑕᕋᔭᕐᒪᖔᑕ 
ᓄᓇᕘᒧᖅᑕᐅᕙᓪᓕᐊᔪᑦ? ᖁᔭᓐᓇᒦᒃ, ᐅᖃᖅᑎ.  

ᐅᖃᖅᑎ (ᑐᓵᔨᒃᑯᑦ) ᐊᒡᓗᒃᑲᖅ. 
 
ᐊᖓᔪᖅᑳ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑎ. ᒪᕐᕉᓕᖓᔫᒃ. ᓯᕗᓪᓕᖅᐹᒥ, ᐊᐅᓚᑦᑎᓂᖅ ᐃᒥᐊᓗᒃᑖᕕᓐᓄᑦ 
ᑲᒪᒋᔭᐅᓚᐅᖅᑐᖅ ᓄᓇᑦᑎᐊᒃᑯᑎᒍᑦ ᑎᑭᑦᑐᒍ ᐊᐅᓛᖅᑕᐅᓂᖓ ᑲᒪᒋᔭᐅᓂᖓᓄᑦ ᑲᖏᖅᖠᓂᕐᒧᑦ 
ᐱᓇᓱᐊᕈᓯᐅᓚᐅᖅᑐᓂ. 
 
ᑮᓇᐅᔭᖅᑖᖑᔪᑦ ᐱᖃᓯᐅᑎᓯᒪᔪᑦ ᐊᐅᓚᑦᑎᓂᕐᒧᑦ ᐊᒻᒪᓗ ᒪᑭᒪᐅᑎᓄᑦ ᐊᑐᖅᑕᐅᓚᐅᖅᑐᑦ ᓄᓇᑦᑎᐊᕐᒥ. 
ᐊᐅᓛᖅᑕᐅᓂᖓᓄᑦ ᐊᒻᒪᓗ ᒪᑐᐃᖅᑕᐅᓂᖓᓄᑦ ᑲᖏᖅᖠᓂᕐᒥ ᐃᒥᐊᓗᒃᑖᖅᕕᒃ ᑮᓇᐅᔭᒧᑦ ᐊᑐᖅᑕᐅᓂᐊᖅᑐᖅ 
ᓄᓇᕗᒻᒥ ᐊᒻᒪᓗ ᐃᓄᐃᑦ ᐊᔪᕈᓐᓃᓐᓂᐊᖅᑐᑦ ᐊᒻᒪᓗ ᐊᑐᖅᑐᐊᕐᓂᖃᑦᑎᑦᑎᓗᑎᒃ ᓄᓇᓕᓐᓂ ᑲᑐᔾᔨᖃᑎᒌᒥᒃ. 
 
ᑕᒪᑐᒧᖓ ᖃᓄᐃᑦᑑᓂᖏᑦ ᑮᓇᐅᔭᖅᑖᖑᔪᑦᓄ ᐊᑐᒃᐊᓂᖃᑦᑐᑦ ᓂᐅᕕᐊᖑᔪᓄᑦ. ᐱᒋᐊᕌᑖᑕᐃᓐᓇᕋᑦᑕ 
ᐊᐅᓚᑦᑎᓕᖅᑐᑕ ᑲᖏᖅᖠᓂᕐᒥ ᑕᖅᑭᐅᓚᐅᖅᑐᓂ, ᑕᐃᒪᓕ ᐃᓱᓕᑉᐸᑦ ᑮᓇᐅᔭᖅᑐᑎᐊᑕ ᐊᕐᕌᒍᐊ 
ᖃᐅᔨᒪᓂᖅᓴᐅᒐᔭᖅᑐᒍᑦ ᖃᓄᑎᒋᑦ ᓂᐅᕕᕈᑎᒥᓂᕐᓄᑦ ᑮᓇᐅᔭᓕᐅᓚᐅᕐᒪᖔᑦᑕ ᓄᓇᕗᒻᒥ. 
 
ᖃᐅᔨᒪᖏᑦᑐᖓ ᖃᑦᑎᓚᑦᑖᖑᒻᒪᖔᑕ ᓈᓴᐅᑎᖏᑦ ᑭᓯᐊᓂᓕ ᐊᑕᐅᓯᖅ ᑮᓇᐅᔭᖅᑐᕈᑎᐅᑉ ᐊᕐᕌᒍᖓ ᐃᓱᓕᑉᐸᑦ 
ᐊᒻᒪᓗ ᕿᒥᕐᕈᒍᓐᓇᓕᕐᓗᑕ ᓂᐅᕕᕈᑎᒥᓂᕐᓂᒃ ᑕᒫᓂ ᐊᕐᕌᒍᒥ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᑭᖑᓪᓕᖅᐹᑦ ᐃᓚᒋᐊᕈᑏᑦ, ᐲᑕᓴᓐ. 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᖁᔭᒋᕙᕋ ᐊᖓᔪᖅᑳᑉ ᑭᐅᓂᖓ. ᑕᕝᕙᓂᒃᓴᐃᓐᓇᖅ ᐱᕙᓪᓕᐊᔪᓂ 
ᓴᖅᑭᑕᐅᓚᐅᖅᑐᖅ ᑕᖅᑭᐅᓚᐅᖅᑐᒥ ᐊᖓᔪᖅᑳᖅ ᓇᓗᓇᐃᖅᓯᓚᐅᕐᒪᑦ ᑲᖏᖅᖠᓂᐅᑉ ᐊᐅᓚᑦᑎᓕᕐᓂᖓᓂᒃ. 
ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐅᖃᐅᓯᕆᓚᐅᖅᑕᖓᓂᒃ ᐅᖃᑦᑐᖃᓚᐅᖅᑐᖅ, "ᕿᒪᑦᑕᑎᓐᓂ ᓄᓇᕗᑦ 
ᐃᒥᐊᓗᒻᒧᑦ ᐊᒃᑐᖅᑕᐅᑲᒻᒪᓂᖃᖃᑦᑕᖅᓯᒪᕗᖅ ᐱᑎᑕᐅᖏᑎᐊᖅᑐᑎᒃ ᑮᓇᐅᔭᓂᒃ ᐃᓕᓐᓂᐊᕐᑎᑦᑎᔾᔪᑎᒃᓴᓂᒃ 
ᐊᒻᒪᓗ ᐃᒥᐊᓗᒃ ᖃᐅᔨᔭᐅᕙᓪᓕᐊᓂᖓᓄᑦ ᓯᕗᓪᓕᐅᔾᔭᐅᓗᓂ. ᓯᕗᓂᕆᓂᐊᖅᑕᑎᓐᓂᓕ ᐊᑐᖅᑕᐅᒍᓐᓇᕐᓂᐊᖅᑐᖅ 
ᑖᒃᓱᒨᓇ ᐊᐅᓛᖅᓯᓂᒃᑯᑦ ᐱᓕᕆᐊᖑᒍᓐᓇᕐᓗᑎᒃ ᐃᓱᒫᓘᑎᐅᔪᑦ." 
 
ᐅᖃᖅᑎ ᑖᓐᓇ ᐅᖃᐅᓯᐅᓯᒪᔪᖅ ᑐᑭᓯᓇᑦᑎᐊᖅᑐᖅ ᐊᓯᒃᑲᓐᓂᖓ ᑮᓇᐅᔭᖅ ᓴᓇᔭᐅᓯᒪᔪᖅ ᐃᒥᐊᓗᐃᑦ 
ᓂᐅᕐᕈᑕᐅᓂᖏᓐᓄᑦ ᑐᕌᖓᓂᐊᕐᓂᖏᓐᓂᒃ ᐃᑲᔪᖅᑕᐅᓂᕐᒧᑦ ᐱᓕᕆᐊᒃᓴᓄᑦ. ᑭᓯᐊᓂᓕ ᐊᖓᔪᖅᑳᖓ 
ᑮᓇᐅᔭᓕᕆᔨᒃᑯᑦ ᐅᑎᒧᐊᑦᑎᑦᑎᓕᓚᐅᕐᒥᔪᖅ ᐅᖃᐅᓯᒥᓂᕐᓂᒃ ᐊᐱᖅᓱᖅᑕᐅᓂᖃᑦᑎᓪᓗᒍ ᑐᓵᔭᓐᓂ. 
 
ᐊᐱᖅᑯᑎᒐ ᐊᖓᔪᖅᑳᖓᓄᑦ ᓱᒻᒪ ᐊᖓᔪᖅᑳᖓ ᐋᓐᓂᐊᖅᑐᓕᕆᔨᒃᑯᑦ ᐅᖃᓚᐅᖅᐸ ᑖᒃᑯᐊ ᑮᓇᐅᔭᖅᑖᖑᔪᑦ 
ᐃᑲᔪᖅᑕᐅᓂᕐᒨᖅᑕᐅᕙᒻᒪᖔᑕ ᑖᒃᑯᐊ ᒐᕙᒪᒃᑯᑦ ᑕᐃᒪᓐᓇᐃᓕᐅᕐᓂᐊᕐᓚᐅᖏᑦᑐᑎᒃ? ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᐊᖓᔪᖅᑳᖅ ᐊᒡᓗᒃᑲᖅ. 
 
ᐊᖓᔪᖅᑳᖅ ᓕᐅᓇ ᐊᒡᓗᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐃᓚᒋᐊᕈᑎᑦ ᓯᕗᓪᓕᖅᐹᒥ, ᓂᐅᕐᕈᑎᐅᕙᑦᑐᑦ ᐃᒥᐊᓗᒻᒧᑦ 
ᐅᑎᖅᑕᖅᑐᑦ ᑮᓇᐅᔭᖓᓃᑦᑐᑦ. ᓂᐅᕕᖃᑦᑕᖅᑐᒍᑦ ᐃᒥᐊᓗᓐᓂᒃ ᐊᒻᒪᓗ ᓂᐅᕐᕈᑎᖃᑉᐸᑦᑐᑕ ᐃᒥᐊᓗᓐᓂᒃ. 
ᐃᓘᓇᒍᑦ ᐊᒃᑐᐃᓂᖃᑉᐳᑦ 0-ᕈᒥᒃ. ᑮᓇᐅᔭᖅᑕᖃᑦᑎᓪᓗᒍ ᒪᑯᓇᓃᑉᐳᑦ ᐱᔪᓐᓇᐅᑎᓂ. 
 
ᐃᓱᒪᒋᔭᐅᓂᖅ ᑮᓇᐅᔭᓂᒃ ᐱᓗᓂ ᓂᐅᕐᕈᑕᐅᕙᑦᑐᓂᒃ ᐊᒻᒪᓗ ᐃᓕᔭᐅᓗᓂ ᑕᒪᒃᑯᓄᖓ ᐱᓕᕆᐊᖑᒍᒪᔪᓄᑦ 
ᐅᕙᓐᓄᓪᓕ ᐊᑐᕈᒪᒐᔭᖅᑕᕋᓕ ᐃᓱᒪᒋᓗᒍ ᑕᒪᕐᒥᒃ ᖃᐅᔨᒪᑦᑎᐊᕐᓂᖅᓴᐅᓂᐊᕐᕋᑦᑕ ᑲᒪᒋᔭᖃᕐᓗᑕ ᐃᒥᐊᓗᓐᓂᒃ 
ᓄᓇᕗᒻᒥ, ᖃᓄᑎᒋ ᑮᓇᐅᔭᑦ ᐊᑐᖅᑕᐅᕙᒻᒪᖔᑕ ᐃᒥᐊᓗᒻᒧᑦ ᑕᑯᓪᓗᒍ ᐱᓕᕆᕕᒻᒧᑦ ᐊᒻᒪᓗ ᐱᔨᑦᑎᕈᑎᓄᑦ 
ᐊᑐᐃᓐᓇᐅᑎᑕᐅᑐᐃᓐᓇᕆᐊᓖᑦ ᐊᓯᖏᓐᓄᑦ ᐱᓕᕆᕕᖏᓐᓄᑦ ᒐᕙᒪᒃᑯᑦ ᒪᐅᓇᑎᒍᑦ ᐃᓕᓐᓂᐊᕐᓂᖅ, ᒪᐅᓇ 
ᐅᖑᒪᑎᑦᑎᓂᕐᒧᑦ. ᐊᒥᓱᐊᓘᔪᑦ ᐱᓕᕆᐊᖑᒍᓐᓇᖅᑐᑦ. 

ᒐᕙᒪᐅᓪᓗᑕᓕ ᓂᐅᕐᕈᑎᐅᔪᒥᓃᑦ ᐅᕝᕙᓘᓐᓃᑦ ᑖᒃᓰᔭᕈᑎᒥᓃᑦ ᓄᐊᑕᐅᓂᑯᑦ ᑐᐹᑲᒧᑦ ᑮᓇᐅᔭᖅᑖᕈᑎᖃᑉᐸᑉᐸᑕ. 
ᐱᖃᑦᑕᖏᑦᑐᒍ ᑐᐹᑯ ᑖᒃᓯᔭᕈᑎᖏᓐᓂᒃ ᐊᒻᒪᓗ ᐃᓕᔭᐅᓪᓗᓂ ᐃᓕᓐᓂᐊᖅᑐᓕᕆᓂᕐᒧᑦ ᐱᓕᕆᐊᒃᓴᓄᑦ. 
ᑕᕝᕗᖓᖃᑦᑕᑐᕐᓕ ᑮᓇᐅᔭᖅᑖᕆᔭᐅᕙᑦᑐᓄᑦ ᐊᒻᒪᓗ ᒐᕙᒪᐅᓪᓗᑕ ᐋᖅᑭᒃᓱᐃᖃᑦᑕᖅᑐᒍᑦ ᑖᒃᑯᓂᖓ 
ᓯᕗᓪᓕᐅᔾᔭᐅᔪᒃᓴᓂᒃ. 
 
ᑲᒪᒋᔭᖃᑦᑎᓪᓗᑕ ᐃᓗᐊᓂ ᓄᓇᕗᑦ ᖃᐅᔨᒪᓂᖅᓴᐅᓂᐊᕐᕋᓗᐊᖅᑐᒍᑦ ᖃᓄᑎᒋ ᑮᓇᐅᔭᓂᒃ ᐊᑐᕐᒪᖔᑕ 
ᐃᒥᐊᓗᒻᒧᑦ ᐃᓱᒪᒋᓪᓗᒍ ᐱᓕᕆᐊᕆᕙᑦᑕᑎᓐᓄᑦ ᐋᓐᓂᐊᖅᑐᓕᕆᓂᕐᒧᑦ ᐃᒥᐊᓗᒻᒧᑦ ᐃᑲᔪᖅᑕᐅᓂᒃᑯᑦ, ᒪᑯᑎᒎᓇ 
ᐊᑐᐊᒐᐃᑦ, ᒪᑯᑎᒎᓇ ᑲᑎᒪᔨᕋᓛᑦ ᐋᖅᑭᒃᑕᐅᕙᑦᑐᑦ ᓄᓇᓕᓐᓂ ᑲᒪᒋᔭᖃᕐᓂᐊᕐᓗᓂ ᐃᒥᐊᓗᒻᒥᒃ, ᑲᑎᒪᔨᖏᑦ 
ᐃᒥᐊᓗᓕᕆᔨᒃᑯᑦ. ᐃᓘᓇᖓᑎᒍᑦ ᓄᓇᕗᑦᑎᒎᖓᔪᑦ. 
 
ᐱᒻᒪᕆᐅᕗᓪᓕ ᐃᖅᑲᐅᒪᓗᒍ ᑮᓇᐅᔭᖅᑖᖃᑦᑕᖏᓐᓇᑦᑕ ᐊᒻᒪᓗ ᑐᕌᖅᑎᑦᑐᒍ ᑮᓇᐅᔭᖅᑖᖅᕕᒋᔭᑦᑎᓐᓂᒃ. 
ᒪᑯᓄᖓᖃᑦᑕᖅᑐᑦ ᑮᓇᐅᔭᖅᑖᕆᔭᐅᕙᑦᑐᓄᑦ ᐊᒻᒪᓗ ᑐᓂᐅᖅᑲᐃᔾᔪᑕᐅᑦᑎᐊᓕᖅᑐᓂ ᑮᓇᐅᔭᖅ. ᖁᔭᓐᓇᒦᒃ, 
ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ, ᐊᖓᔪᖅᑳᖅ ᐊᒡᓗᒃᑲᑦ. ᑲᑎᒪᔾᔪᑎᒃᓴᖅ 7. ᐊᐱᖅᓱᕐᓂᖅ ᒪᑐᕗᖅ. ᑲᑎᒪᔾᔪᑎᒃᓴᖅ 
8-ᒨᓚᐅᖏᓂᑦᑎᓐᓂ ᖁᓛᓂ ᓂᕆᓇᐅᑎᓪᓗᒍ ᓄᖅᑲᖓᑲᐃᓐᓇᓂᐊᖅᑐᒍᑦ 40-ᒥᓂᔅᒥᒃ. 
 
ᐃᖅᓱᖅᑎ. 
 
>>ᑲᑎᒪᔨᕋᓛᑦ ᓄᖅᑲᖓᑲᐃᓐᓇᖅᑐᑦ 12:24-ᒥ ᐊᒻᒪ ᐱᒋᐊᒃᑲᓂᖅᑐᑎᑦ 13:11-ᒥ 
 
ᐅᖃᖅᑎ (ᑐᓵᔨᒃᑯᑦ) ᐃᖏᓚᐅᕐᒥᒋᑦᓯ. ᐅᑎᕐᓗᑕ ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 8. ᑲᑎᒪᔾᔪᑎᒃᓴᖅ 9. 
ᑲᑎᒪᔾᔪᑎᒃᓴᖅ 10. ᑲᑎᒪᔾᔪᑎᒃᓴᖅ 11. ᑲᑎᒪᔾᔪᑎᒃᓴᖅ 12. ᐊᑎᓕᐅᕈᑕᐅᓯᒪᔪᑦ. ᐹᓇᐸᔅ. 
 

ᑲᑎᒪᔾᔪᑎᒃᓴᖅ 12: ᐊᑎᓕᐅᕈᑕᐅᓯᒪᔪᑦ 
 
ᐊᑎᓕᐅᕈᑕᐅᓯᒪᔪᖅ 004 - 2(2): ᑯᐊᐸᒃᑯᑦ ᐅᑎᖅᑐᖅᓴᖏᑦ ᐊᒻᒪᓗ ᐃᓄᓕᕆᔨᒃᑯᓐᓂᑦ ᓂᕿᑖᕈᑕᐅᕙᑦᑐᑦ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ ᐅᖃᖅᑎ. ᓴᖅᑮᔪᒪᓪᓗᖓ ᐊᑎᓕᐅᕈᑕᐅᓯᒪᔪᒥᒃ ᓂᕈᐊᖅᑎᒋᓯᒪᔭᓐᓂᒃ 
ᒥᑦᑎᒪᑕᓕᒃᒥᐅᓂᑦ. ᐱᑦᔪᑎᖃᑦᑐᖅ ᑯᐊᐸᒃᑯᓐᓂᑦ ᐅᑎᖅᑐᓴᖅᑖᕆᔭᐅᕙᑦᑐᓂᒃ ᐊᒻᒪᓗ ᐃᓄᓕᕆᔨᒃᑯᓐᓂᑦ 
ᓂᕿᑖᕈᑎᐅᕙᑦᑐᓂᒃ. 
 
(ᑐᓵᔨᒃᑯᑦ ᐃᓱᓕᑉᐳᖅ): ᐅᖃᖅᑎ 161-ᖑᔪᑦ ᓄᓇᖃᑦᑎᐅᔪᑦ ᒥᑦᑎᒪᑕᓕᒃᒥ ᐊᑎᓕᐅᖅᓯᒪᔪᑦ ᓄᓇᕗᑦ ᒐᕙᒪᒃᑯᓐᓂᑦ 
ᐋᖅᑭᒋᐊᖁᔨᓪᓗᑎᒃ ᐃᓄᓕᕆᔨᒃᑯᑦ ᒪᓕᒐᖏᓐᓂᒃ ᑕᒪᒃᑯᐊ ᓂᕿᑖᕈᑕᐅᕙᑦᑐᑦ ᒥᑭᓪᓕᒋᐊᖅᑕᐅᖃᑦᑕᖏᓪᓗᑎᒃ 
ᐅᑎᖅᑎᑕᐅᔪᒥᓂᕐᓄᑦ ᑯᐊᐸᒃᑯᓐᓄᑦ ᐃᓚᒋᔭᐅᔪᓄᑦ ᐊᒻᒪᓗ ᑖᒃᑯᑎᒎᓇ ᐃᓄᓕᕆᔨᒃᑯᑎᒍᑦ 
ᓂᕿᑖᕈᑎᑖᖃᑦᑕᖅᑐᓄᑦ. 
 
ᑕᒪᓐᓇ ᐊᒃᓱᒻᒪᕆᐊᓗᒃ ᐱᒻᒪᕆᐅᒻᒪᑦ ᐃᓄᓐᓄᑦ ᓄᓇᖃᑦᑐᓄᑦ ᐅᖓᓯᑦᑐᓂ ᖁᑦᑎᑦᑐᕐᒥᐅᓂ ᐱᖃᓯᐅᑎᓪᓗᒍ 
ᓄᓇᓕᖏᑦ ᐃᑉᐱᐊᕐᔪᒃ, ᖃᐅᓱᐃᑦᑐᖅ, ᐊᒻᒪᓗ ᐊᐅᓱᐃᑦᑐᖅ ᐊᑭᑐᓗᐊᖑᐊᑎᓪᓗᒍ ᐃᓅᓇᓱᐊᕐᓂᕐᒧᑦ. 
 
ᐊᓕᐊᓇᐃᒍᓱᖃᐅᒐᒪ ᑐᓴᕆᐊᔅᓴᖅ ᑮᓇᐅᔭᓂᒃ ᐅᖃᐅᓯᖃᑦᑎᓪᓗᒍ, ᐃᓱᒪᒋᔭᐅᓯᒪᒻᒪᑦ ᒐᕙᒪᒃᑯᓐᓂᑦ. ᖃᐅᔨᒪᔪᖓ 
ᑭᐅᔾᔪᑎᐅᓂᐊᖅᑐᖅ ᑖᒃᓱᒧᖓ ᐊᑎᓕᐅᖅᑕᐅᓯᒪᔪᒧᑦ ᓈᒻᒪᒋᔭᐅᕐᓂᐊᖅᑐᖅ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 

ᐅᖃᖅᑎ (ᑐᓵᔨᒃᑯᑦ) ᖁᔭᓐᓇᒦᒃ. ᑲᔪᓯᓂᐊᖅᑐᔅᓴᐅᕗᖅ. ᐊᑎᓕᐅᖅᓯᒪᔪᑦ. ᑲᑎᒪᔾᔪᑎᒃᓴᖅ 13. ᑲᑎᒪᔨᕋᓛᑦ 
ᐅᓂᒃᑲᖏᑦ. ᓇᑦᑎᖅ. 
 

ᑲᑎᒪᔾᔪᑎᒃᓴᖅ 13: ᑲᑎᒪᔨᕋᓛᑦ ᐅᓂᒃᑳᖏᑦ 
 
ᑲᑎᒪᔨᕋᓛᑦ ᐅᓂᒃᑳᖓᑦ 003 - 2(2): ᑎᒃᑯᐊᖅᑕᐅᔪᖅ ᐅᖃᐅᓯᓕᕆᓂᕐᒧᑦ ᑲᒥᓴᓇ ᓄᓇᕗᒻᒧᑦ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᐃᒃᓯᕙᐅᑕᐅᖃᑕᐅᓪᓗᖓ ᑲᑎᒪᔨᕋᓛᓄᑦ ᐊᔭᐅᑏᑦ, ᐊᓕᐊᓇᐃᒍᓱᑉᐳᖓ 
ᑐᓴᖅᑎᑦᑎᔭᕆᐊᔅᓴᖅ ᒪᓕᒐᓕᐅᖅᕕᒻᒥ ᑎᒃᑯᐊᖅᑕᐅᓂᖓᓂᒃ ᐅᖃᐅᓯᓕᕆᓂᕐᒧᑦ ᑲᒥᓴᓇᐅᑉ ᓄᓇᕗᒻᒧᑦ. ᐅᖃᖅᑎ 
ᑲᑎᒪᔨᕋᓛᑦ ᐊᔭᐅᑏᑦ ᐱᓕᐊᖃᖅᓯᒪᒻᒪᑕ ᓂᕈᐊᕐᓂᕐᒥᒃ ᑖᒃᓱᒧᖓ ᐱᒻᒪᕆᐅᔪᒧᑦ ᐃᖅᑲᓇᐃᔮᒧᑦ.  
 
ᑕᒪᕐᒥᒃ ᑕᓪᓕᒪᐃᑦ ᑲᑎᒪᔨᐅᔪᑦ ᑲᑎᒪᔨᕋᓛᓄᑦ ᐊᐱᖅᓱᕐᓂᖃᖅᓯᒪᒻᒪᑕ ᐊᒻᒪᓗ ᓂᕈᐊᖅᓯᒪᓪᓗᑎᒃ ᑖᒃᓱᒧᖓ 
ᐅᖃᐅᓯᓕᕆᓂᕐᒧᑦ ᑲᒥᓴᓇᒥᒃ. ᐅᖃᖅᑎ ᐊᐱᖅᓱᕐᓂᖃᓚᐅᕐᕋᑦᑕ ᑲᑎᙵᓪᓗᑕ ᑕᓪᓕᒪᓂᒃ ᐱᔪᒥᓇᕐᓂᖅᐹᕆᔭᐅᔪᓂᒃ 
ᐱᓇᓱᐊᖅᓯᒪᔪᓂᒃ, ᐱᖃᓯᐅᑎᓪᓗᒍ ᖃᐅᔨᓴᕐᓂᕐᒥᒃ ᐃᓚᖏᓐᓂᒃ ᑎᑎᕋᖅᓯᒪᔪᑎᒍᑦ ᑐᓂᔭᐅᓯᒪᔪᑦ ᐊᑐᓂᒃ 
ᐱᓇᓱᐊᖅᑐᓂᒃ ᓇᓗᓇᐃᖅᓯᓯᒪᔪᑦ ᑕᐅᑐᒃᑕᒥᓂᒃ ᐅᖃᐅᓯᓕᕆᓂᕐᒧᑦ ᓄᓇᕗᒻᒥ ᐊᒻᒪᓗ ᐱᓕᕆᐊᕆᓂᐊᖅᑕᖓ 
ᐊᓪᓚᕕᒻᒥ. 
 
ᐃᓱᒪᔅᓴᖅᓯᐅᕈᑎᖃᑦᑎᐊᓚᐅᖅᑐᑕ ᐊᒻᒪᓗ ᖃᐅᔨᓴᖅᑎᐊᓚᐅᖅᑐᑕ ᐱᓇᓱᐊᖅᑐᓂᒃ, ᑲᑎᒪᔨᕋᓛᑦ ᐊᔭᐅᑏᑦ, 
ᐃᓘᓇᑦᑎᐊᑎᒃ ᑎᒃᑯᐊᖅᑕᐅᖁᔨᓚᐅᖅᑐᑦ ᒥᔅ. ᔮᓂ ᐳᔾᔫᑦ ᑯᓱᒐᕐᒥᒃ ᖃᖏᖅᖠᓂᕐᒥᐅᑕᕐᒥᒃ.  
 
>>ᐸᑦᑕᑐᖅᑐᑦ 
 
ᐅᖃᖅᑎ ᐅᖃᐅᓯᓕᕆᓂᕐᒧᑦ ᑲᒥᓴᓇ ᓴᙱᔫᔭᕆᐊᖃᒻᒪᑦ, ᓂᐱᐅᒍᓐᓇᕐᓗᓂ ᖃᐅᔨᒪᑎᑦᑎᑲᓐᓂᕐᓂᒧᑦ ᐊᒻᒪᓗ 
ᓴᐳᔾᔨᓂᕐᒥᒃ ᓄᓇᕗᑦ ᐃᓕᑕᕆᔭᐅᓯᒪᔪᖅ ᐅᖃᐅᓯᖏᓐᓂᒃ ᐊᒻᒪᓗ ᐊᑦᔨᒌᖏᑦᑐᑦ ᐅᖃᐅᓯᖏᓐᓂᒃ. ᐊᒻᒪᑕᐅᖅ, ᑖᓐᓇ 
ᐋᔩᖃᑎᖃᕈᓐᓇᕐᓗᓂ ᖃᓄᖅᑑᕈᑎᖃᕐᓂᕐᒧᑦ, ᐃᑉᐱᒍᓱᑦᑎᐊᕈᓐᓇᕐᓗᓂ ᐱᓕᕆᐊᖑᓇᓱᐊᖅᑐᒥᒃ ᐊᑦᔨᒌᖏᑦᑐᓂᒃ 
ᐅᖃᐅᓯᓕᕆᔨᓂᒃ ᐊᒻᒪᓗ ᓱᓕᓂᖃᕈᓐᓇᑎᐊᕐᓗᓂ ᐊᒻᒪᓗ ᐊᐅᓚᑦᑎᒍᓐᓇᕐᓗᓂ ᐱᓕᕆᐊᒃᓴᓂᒃ ᓈᒻᒪᑎᐊᖅᑐᒃᑯᑦ 
ᐊᒻᒪᓗ ᓈᒻᒪᓈᑦᑎᐊᑐᒃᑯᑦ. 
 
ᐱᓗᐊᕐᖑᐊᖅᑐᒥᒃ, ᓯᕗᓕᖅᑎᐅᒋᐊᓕᒃ ᐃᓄᐃᑦ ᐱᖅᑯᓯᖏᑎᒍᑦ ᐃᖅᑲᒋᔭᐅᒍᓐᓇᑎᐊᕐᓗᓂ ᐊᒻᒪᓗ ᓱᓕᔪᕆᔭᐅᓗᓂ 
ᐃᓘᓇᖏᓐᓄᑦ ᐃᓄᐃᑦ ᐃᓐᓇᑐᖃᖏᓐᓄᑦ ᐊᒻᒪᓗ ᐃᓅᓱᒃᑐᖏᓐᓄᑦ, ᐊᒻᒪᑕᐅᖅ ᐅᐃᕖᑦ ᐊᒻᒪᓗ 
ᖃᓪᓗᓈᑎᑑᕈᓐᓇᖅᑐᓄᑦ ᓄᓇᕗᒻᒥᐅᑕᐅᔪᓄᑦ. 
 
ᐅᑉᐱᕈᓱᒃᑲᑦᑕ, ᐅᖃᖅᑎᑦᑎᔩ, ᑖᓐᓇ ᒥᔅᑕ. ᑯᓱᒐᖅ ᐱᓕᕆᔪᓐᓇᑎᐊᖅᑐᖅ ᐊᒻᒪᓗ ᓈᒻᒪᓂᖅᐹᖑᓪᓗᓂ 
ᐱᓇᓱᐊᖅᑐᓂᒃ ᑖᒃᓱᒧᖓ ᐃᖅᑲᓇᐃᔮᒧᑦ. 
 
ᐅᖃᖅᑎ ᒥᔅᑕ. ᑯᓱᒐᖅ ᐃᓅᓚᐅᖅᓯᒪᔪᖅ ᐋᒌᓯ 13, 1959-ᒥ ᓇᐅᔮᓂ ᓄᓇᑦᑎᐊᕐᒥ. ᐃᖅᑲᓇᐃᔮᖃᓕᓚᐅᖅᓯᒪᔪᖅ 
ᐃᓕᓐᓂᐊᖅᑐᓕᕆᓂᕐᒧᑦ 1989-ᒥ ᐊᖓᔪᖅᑳᕆᔭᐅᓪᓗᓂ ᑕᐃᑲᓂ ᑭᕙᓪᓕᕐᒥ ᐃᓕᓐᓂᐊᖅᑎᓄᑦ ᐊᖏᕐᕋᕆᔭᐅᔪᒥ 
ᑲᖏᖅᖠᓂᕐᒥ. ᑭᖑᓂᐊᒍᓪᓗ ᐃᓕᓐᓂᐊᓕᓚᐅᕐᒥᔪᖅ ᐃᓕᓴᐃᔨᒃᓴᐅᓂᕐᒧᑦ ᐱᐊᓂᒃᑐᓂᒃ ᐃᓕᓴᐃᔨᐅᓂᕐᒧᑦ 
ᓇᓗᓇᐃᒃᑯᑎᑖᖅᑐᓂ ᑕᐃᑲᓂ ᓄᓇᕗᒻᒥ ᓯᓚᑦᑐᕐᓴᖅᕕᖓᓂ ᐊᒻᒪᓗ ᒪᒋᐅᓪ ᐃᓕᓐᓂᐊᕐᕕᔾᔪᐊᖓᓂ 1993-ᒥ. 
 
1996-ᒥ, ᒥᔅᑕ ᑯᓱᒐᖅ ᐱᓕᕆᔪᓐᓇᖅᑎᑕᐅᓕᓚᐅᕐᒥᔪᖅ ᓯᕗᓪᓕᖅᐹᕆᓪᓗᓂᐅᒃ ᐊᖓᔪᖅᑳᖑᖃᑕᐅᓪᓗᓂ. 
ᐃᖅᑲᓇᐃᔮᖃᓕᓚᐅᖅᑐᖅ ᐅᖃᐅᔾᔨᒋᐊᖅᑎᐅᓂᕐᒥᒃ ᐃᓄᓕᕆᔨᑐᖃᒃᑯᓐᓂ. 
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    

1998-ᒥ ᐅᑎᓕᓚᐅᕐᒥᔪᖅ ᐃᓕᓐᓂᐊᖅᑐᓕᕆᓂᕐᒧᑦ ᐊᖓᔪᖅᑳᕆᔭᐅᓪᓗᓂ ᓄᓇᕗᒻᒥ ᓯᓚᑦᑐᕐᓴᖅᕕᑯᓐᓄᑦ. ᒥᔅᑕ. 
ᑯᓱᒐᖅ ᐱᓕᕆᓕᓚᐅᖅᑐᖅ ᐊᐅᓚᑦᑎᔨᐅᓪᓗᓂ ᑭᕙᓪᓕᖅ ᐃᓄᐃᑦ ᑲᑐᔾᔨᖃᑎᒌᖏᓐᓄᑦ ᑲᖏᖅᖠᓂᕐᒥ. 
 
ᐅᖃᖅᑎᑦᑎᔩ ᐱᒋᐊᖅᑎᑦᑎᕗᖓ ᑲᑎᒪᔨᑐᐃᓐᓇᐃᑦ ᐅᓂᒃᑳᖓ ᐱᔭᐅᓗᑎᒃ ᐊᒻᒪᓗ ᓈᒻᒪᒋᔭᐅᓗᓂ 
ᒪᓕᒐᓕᐅᖅᕕᒻᒥᑦ. ᐅᓪᓗᒥᒃᑲᓐᓂᖅ ᐱᒋᐊᖅᑎᑎᒃᑲᓂᕐᓂᐊᖅᑐᖓ ᐱᖁᔨᕗᖔᕈᑎᒥᑦᑕᐅᖅ ᓈᒻᒪᔅᓴᖁᔨᓗᖓ 
ᑎᒃᑯᐊᖅᑕᐅᓂᖓᓂᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᒪᓕᒐᓕᐅᖅᑏᑦ ᐊᖏᖅᐸᑦ ᑲᑎᓚᔨᕋᓛᑦ ᐅᓂᑳᖓᑦ ᐃᓕᓴᕆᔭᐅᖁᓪᓗᒍ 
ᐊᖏᖅᑕᐅᖁᓪᓗᒍᓗ ᒪᓕᒐᓕᐅᕐᕕᒻᒥ? 
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᐳᑦ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᓂᒃᑳᖏᑦ ᑲᑎᒪᔨᐅᖏᓐᓇᖅᑐᑦ ᑲᑎᒪᔨᐅᑲᐃᓐᓇᑐᓪᓗ. ᐅᑎᕐᓗᑕ ᐅᓪᓗᒥ 
ᑲᑎᒪᔾᔪᑎᒃᓴᓄᑦ. ᑲᑎᒪᔾᔪᑎᒃᓴᖅ 14. ᐅᓂᒃᑳᖅ ᑲᑎᒪᔨᐅᑲᐃᓐᓇᖅᑐᑦ ᕿᒥᕐᕈᓗᑎᒃ ᒪᓕᒐᒃᓴᓂᒃ. ᒥᔅᑕ ᓇᑦᑎᖅ. 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. ᖃᐅᔨᒃᑲᐃᕗᖓ ᓇᒡᒐᔾᔭᐅᓕᖅᑭᒥ, ᒫᑦᓯ 1, 2005 ᐱᒋᐊᖅᑎᑦᑎᕗᖓ .. ᒪᒥᐊᓇᖅ. 
 
ᐅᖃᖅᑎ (ᑐᓵᔨᒃᑯᑦ): ᓯᕗᕙᓗᐊᕐᓕᕋᕕᑦ ᐅᕙᑦᑎᓐᓂᒃ. ᐅᑕᖅᑭᒋᐊᖃᕐᓂᐊᖅᑐᑎᒃ ᑲᑎᒪᔾᔪᑎᒃᓴᒨᕈᑦᑕ ᑭᓯᐊᓂ 16. 
ᐅᓂᒃᑳᖏᑦ ᑲᑎᒪᔨᑐᐃᓐᓇᐃᑦ ᕿᒥᕐᕈᓂᕐᒧᑦ ᒪᓕᒐᒃᓴᓂᒃ. ᑲᑎᒪᔾᔪᑎᒃᓴᖅ 15. ᓴᖅᑮᓯᓂᖅ ᑎᑎᖅᑲᓂᒃ. ᐲᑕᓴ. 
 

ᑲᑎᒪᔾᔪᑎᒃᓴᖅ 15: ᓴᖅᑭᑕᐅᔪᑦ ᑎᑎᖅᑲᐃᑦ 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 065 - 2(2): ᑎᑎᖅᑲᖅ ᑐᑭᓯᐅᒪᔾᔪᑎᓄᑦ ᐊᒻᒪᓗ ᓇᒻᒥᓂᕐᒨᖓᔪᓄᑦ ᑲᒥᓴᓇ 

ᐊᒻᒪᓗ ᑭᐅᔾᔪᑎᖓ 
 
ᐲᑕᓴᓐ: ᖁᔭᓐᓇᒦᒃ, ᐅᖃᖅᑎ. ᓄᕖᕝᕙᐅᑎᓪᓗᒍ, ᑎᑎᖅᑲᑎᒍᑦ ᐊᐱᖅᑯᑎᓂᒃ ᐊᐱᕆᔪᒐᓗᐊᕋᒪ ᑕᕝᕙᓂ 
ᒪᓕᒐᓕᐅᕐᕕᒻᒥ. ᐃᓱᒪᓘᑎᖃᔪᒐᒪ ᓱᖅᑯᐃᓇᑦᑎᐊᙱᓐᓂᖏᓐᓄᑦ ᑭᐅᔾᔪᑎᒋᔭᐅᔪᓂᑦ. ᑎᑎᖅᑲᓕᐅᕐᕕᒋᔪᒐᒃᑯ 
ᑐᓴᖅᑕᐅᒋᐊᓖᑦ ᑕᑯᔭᐅᔭᕆᐊᖃᙱᑦᑐᓂᓪᓗ ᑲᒥᓯᓇᒧᑦ ᓱᖅᑯᐃᓇᑦᑎᐊᖁᓪᓗᒍ ᓇᓗᓇᐃᔭᑦᑎᐊᖅᓯᒪᔪᑦ 
ᑐᑭᓯᒋᐊᕈᑎᑦ ᓂᕆᐅᒋᔭᐅᖃᑦᑕᕋᔭᕐᒪᖔᑕ ᑳᑦᑐᕌᒃᑦᑕᐅᓯᒪᔪᓄᑦ ᓄᓇᕗᑦ ᒐᕙᒪᒃᑯᖏᓐᓄᑦ. ᓴᖅᑭᖅᑎᔪᒪᒐᒃᑯ 
ᑎᑎᖅᑲᓕᐊᕆᓯᒪᔭᕋ ᑲᒥᓯᓇᒧᑦ ᑭᐅᔾᔪᑎᒋᓯᒪᔭᖏᓪᓗ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᐹᓇᐸᔅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 066 - 2(2): ᐸᕐᓇᒍᑎᓕᐅᖅᑐᖃᓛᕐᓂᐊᕐᓂᖏᓐᓂᒃ ᐅᖅᓱᖅᑑᒥ 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ ᒪᓕᒐᓕᐅᕐᕕᒻᒥ 
ᐃᑲᔪᖅᑐᐃᓐᓇᖅᑐᐊᓘᒻᒪᑕ Hᐊᒻᒪᓚᒃᑯᑦ ᖃᐅᔨᒋᐊᕐᕕᐅᖃᑦᑕᕐᓂᖏᓐᓂᒃ ᑕᓪᓕᒪᓂ ᑮᓇᐅᔭᓂᒃ ᐊᑐᖅᑐᒃᓴᓂᑦ 
ᐸᕐᓇᒍᑎᓕᐅᖅᑐᖃᓛᕐᓂᐊᕐᓂᖏᓐᓂᒃ ᒐᕙᒪᑦᑎᓐᓄᑦ. 
 
ᑎᑎᖅᑐᖅᓯᒪᓂᖏᑦ ᑮᓇᐅᔭᑦ ᐊᑐᖅᑐᒃᓴᓄᑦ ᑭᙴᒪᒋᔭᐅᔪᑦ ᓴᖅᑭᑎᑦᑕᒃᑲ ᐋᖅᑭᒃᓱᖅᑕᐅᓯᒪᔪᑦ Hᐊᒻᒪᓚᒃᑯᓐᓄᑦ 
ᐊᐅᓱᐃᑦᑐᒥ. ᐊᔭᐅᕆᐊᖅᐸᒃᑲ ᒪᓕᒐᓕᐅᖅᑎᐅᖃᑎᒃᑲ ᐊᖓᔪᖅᑳᐅᑏᓪᓗ ᑕᒪᒃᑯᐊ ᑎᑎᖅᑐᖅᓯᒪᓂᖏᑦ 
ᐃᓱᒪᒃᓴᖅᓯᐅᖅᑕᐅᑦᑎᐊᖁᓪᓗᒋᑦ ᓇᓗᓇᐃᖅᓯᒐᓱᐊᖅᑎᓪᓗᒋᑦ ᑮᓇᐅᔭᑦ ᐊᑐᖅᑐᒃᓴᓂᑦ ᓯᕗᓪᓕᐅᔾᔭᐅᖅᑳᕆᐊᓕᓐᓂ 
ᓄᓇᓕᓐᓂ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 067 - 2(2): ᓇᓂᓯᕕᑉ ᐅᔭᕋᓐᓂᐊᕐᕕᖓᑦ ᖃᓄᐃᓕᖓᓛᕐᓂᐊᕐᓂᖓᑦ 

ᐅᖃᖅᑎ, ᓴᖅᑭᑎᑦᑎᔪᒪᒐᒪ ᓂᐅᕐᕈᓚᐅᕐᓂᖓᓂᒃ ᒥᓂᔅᑕᐅᔪᖅ ᐱᕙᓪᓕᐊᔪᓕᕆᔨᒃᑯᓐᓄᑦ ᐃᖏᕐᕋᔪᓕᕆᔨᒃᑯᓐᓄᓪᓗ 
ᐊᐅᔭᖅ ᓇᓂᓯᕕᑉ ᐅᔭᕋᓐᓂᐊᕐᕕᖓᑕ ᓯᕗᓂᒃᓴᑎᓐᓂ ᖃᓄᐃᓕᖓᓛᕐᓂᐊᕐᓂᖓᓂᒃ 
ᐅᖃᐅᓯᖃᕆᐊᖅᑐᓚᐅᖅᓯᒪᒻᒪᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᑐᓂᓗᒋᑦ ᑎᑎᕋᖅᑎᑎᓐᓄᑦ. 
ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᑎᑎᕋᖅᑎ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 068 - 2(2): ᐅᑎᕐᕕᒋᓗᒍ ᐅᖃᐅᓯᒃᑯᑦ ᐊᐱᖅᑯᑎᐅᓚᐅᖅᑐᖅ ᓈᓴᐅᑎᓕᒃ 5 - 

2(2) ᐋᖅᑭᒃᓯᒪᓂᖏᑦ ᑎᒥᑉ ᖃᓄᐃᑦᑑᓂᐊᕐᓂᖓᓂᒃ ᖃᐅᔨᓴᕈᑎ 
 
ᑎᑎᕋᖅᑎ: ᖁᔭᓐᓇᒦᒃ, ᐅᖃᖅᑎ. ᓴᖅᑭᖅᑎᑕᒃᑲ ᐅᑎᕐᕕᒋᓗᒍ ᐅᖃᐅᓯᒃᑯᑦ ᐊᐱᖅᑯᑎᐅᓚᐅᖅᑐᖅ ᓈᓴᐅᑎᓕᒃ 5-
2(2) ᑎᑎᕋᖅᑕᐅᔪᔪᖅ ᑎᑎᕋᖅᑎᑉ ᐊᓪᓚᕝᕕᖓᓂᒃ. ᖁᔭᓐᓇᒦ.ᒃ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᐱᑯ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 069 - 2(2): ᖁᓪᓕᖅ ᐆᒻᒪᖅᑯᑎᓕᕆᔨᒃᑯᑦ ᑯᐊᐳᕇᓴᙵᑦ ᐱᖓᔪᐊᑦ 

ᐊᕐᕌᒍᑕᒫᑦ ᐅᓂᒃᑳᓕᐊᖅ ᐊᕐᕌᒍᒧᑦ ᒫᑦᓯ 31, 2004 
 

ᐊᖓᔪᖅᑳ ᐃᐊᑦ ᐲᑯ: ᖁᔭᓐᓇᒦᒃ, ᐅᖃᖅᑎ. ᓴᖅᑭᖅᑎᔪᒪᒐᒃᑯ ᐅᑯᐊ ᐸᐃᑉᐹᑦ: ᖁᓪᓕᖅ .ᐅᒻᒪᖅᑯᑎᓕᕆᔨᒃᑯᑦ 
ᑯᐊᐳ1ᕆᓴᙵᑕ ᐊᕐᕌᒍᑕᒫᑦ ᐅᓂᒃᑳᓕᐅᖅᐸᑦᑕᖏᑦ ᐱᖓᔪᐊᑦ ᐊᕐᕌᒍᒧᑦ ᒫᑦᓯ 31, 2004. ᖁᔭᓐᓇᒦᒃ, ᐅᖃᖅᑎ.  
 
<<ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑖᒃᑯᐊ ᐸᐃᑉᐹᑦ ᑐᓂᑲᐃᓐᓇᒃᑭᑦ ᑎᑎᕋᖅᑎᑎᓐᓄᑦ. ᓴᖅᑭᖅᑎᑕᐅᓂᖏᑦ ᐸᐃᑉᐹᑦ 
ᑎᑎᕋᖅᓯᒪᔪᑦ. ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᕿᓚᕝᕙᖅ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 070 - 2(2): ᓄᓇᕗᑦ ᒐᕙᒪᒃᑯᖏᑕ ᐅᖅᓱᐊᓗᓕᕆᔨᒃᑯᑦ ᐅᖅᓱᐊᓗᑦ 

ᖃᓄᐃᑦᑑᒋᐊᖃᕐᓂᖏᑕ ᓇᓗᓇᐃᔭᖅᓯᒪᓂᖏᑦ  
 
ᐊᖓᔪᖅᑳ ᐲᑕ ᕿᓚᕝᕙᖅ: ᖁᔭᓐᓇᒦᒃ, ᐅᖃᖅᑎ. ᐅᑯᐊ ᐸᐃᑉᐹᑦ ᓴᖅᑭᖅᑎᒍᒪᒐᒃᑭᑦ: ᓄᓇᕗᑦ ᒐᕙᒪᒃᑯᖏᑕ 
ᐅᖅᓱᐊᓗᓕᕆᔨᒃᑯᑦ ᐅᖅᓱᐊᓗᑦ ᖃᓄᐃᑦᑑᒋᐊᖃᓂᖏᑕ ᓇᓗᓇᐃᔭᖅᓯᒪᓂᖏᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᑰᓕ. 
 
ᓴᖅᑭᖅᑎᑕᐅᔪᖅ ᑎᑎᖅᑲᒃ 071 - 2(2): ᑎᑎᖅᑲᖅ ᑕᒑᖅ ᑰᓕᒧᑦ ᒑᓯᕐᓘᑎᐅᑉ ᒥᒃᓵᓄᑦ ᑲᖏᖅᖠᓂᕐᒥ 
 
ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᓴᖅᑭᖅᑎᔪᒪᒐᒃᑭᑦ ᐸᐃᑉᐹᑦ ᑎᑎᕋᖅᑕᐅᓯᒪᔪᑦ ᖃᐃᑕᐅᓚᐅᖅᑐᑦ ᕖᕝᕗᐊᕆ 
14, 2005-ᖑᑎᓪᓗᒍ ᓴᐃᒪᓐ ᖃᐅᒻᒪᕐᒥᒃ ᒑᓯ ᐱᐅᙱᑦᑑᓂᖓᑕ ᒥᒃᓵᓄᑦ ᐅᖃᐅᓯᖃᖅᑐᑎᒃ. ᐊᐅᓚᐅᑎᖏᑦ 
ᓱᕋᔪᒻᒪᑎᒃ ᐊᒻᒪᓗ ᑕᒫᓂ ᐊᕐᕌᒍᑦᑎᓐᓂ ᐊᐅᓚᐅᑎᒋᔪᓐᓇᔾᔮᒍᓐᓃᕐᒪᒋᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ. ᑐᓂᓗᒋᑦ ᑎᑎᕋᖅᑎᒧᑦ. ᓴᖅᑭᖅᑎᑕᐅᓂᖏᑦ 
ᐸᐃᑉᐹᑦ ᑎᑎᕋᖅᓯᒪᔪᑦ. ᑲᑎᒪᔾᔪᑎ 16. ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ. ᓇᑦᑎᖅ. 
 

ᑲᑎᒪᔾᔪᑎᒃᓴᖅ 14: ᖃᐅᔨᒃᑲᐃᓂᖅ ᐱᒋᐊᖅᑎᑕᒃᓴᓂᑦ 

ᐱᒋᐊᖅᑎᑕᖅ 009 - 2(2): ᑎᒃᑯᐊᖅᑕᐅᓂᖓᑦ ᐅᖃᐅᓯᓕᕆᔨ ᑲᒥᓯᓇ 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑎᑎᖅᓯᒪᓂᖓᓄᑦ ᑲᑎᒪᔾᔪᑎᒥᒃ 14-ᒥᒃ...(ᑐᓵᔨᒃᑰᕈᓐᓃᖅᑐᖅ) ... 
ᑐᓴᖅᑎᑦᑎᕗᖓ ᓇᒡᒐᔾᔭᐅᓕᖅᑭᐅᓚᐅᖅᑐᒥᒃ, ᒫᑦᓯ 1, 2005-ᖑᑎᓪᓗᒍ ᐅᑯᓂᖓ ᐱᖁᔨᕗᖔᓛᕋᒪ: 
ᐱᒋᐊᖅᑎᑦᑎᕗᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᖁᕐᓗᖅᑑᒥ, ᑕᐃᓐᓇ ᔮᓂ ᐳᔾᔫᑦ ᑯᓱᒐᖅ 
ᑎᒃᑯᐊᖅᑕᐅᖁᓪᓗᒍ ᐅᖃᐅᓯᕆᕈᕋᔭᕐᒪᑦ ᓄᓴᕘᒧᑦ ᑎᓴᒪᓄᑦ ᐊᕐᕌᒍᓄᑦ. 
 
ᐅᖃᖅᑎ ᐱᕕᔅᓴᕗᑦ ᓈᒻᒪᔅᓯᒍᓂ ᐊᖏᖅᑐᐃᓐᓇᖁᓂᐊᕆᕙᒃᑲ ᐱᖁᔨᕗᖔᖅᑕᓐᓄᑦ ᐅᓪᓗᒥ. ᖁᔭᓐᓇᒦᒃ, ᐅᖃᖅᑎ.  
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ, ᓇᑦᑎᖅ. ᐱᖁᔨᕗᖔᕈᑏᑦ. ᑲᑎᒪᔾᔪᑎ 17. ᖃᐅᔨᒃᑲᐃᓂᑦ ᐱᖁᔨᕗᖔᕈᑎᔅᓴᓂᒃ 
ᓯᕗᓪᓕᐹᒥ ᐅᖃᓕᒫᖅᑕᐅᓂᖏᓐᓄᑦ ᐱᖁᔭᒃᓴᐃᑦ. ᑲᑎᒪᔾᔪᑎ 18. ᐱᖁᔨᕗᖔᕈᑏᑦ. ᓇᑦᑎᖅ. 
 
ᓇᑦᑎᖅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᑕᖃᒐᒪ ᓂᑯᕕᑲᐃᓐᓇᖃᑦᑕᖅᑐᖓ ᐃᖏᒌᖅᐸᑦᑐᖓᓗ. 
(ᑐᓵᔨᒃᑰᕈᓐᓃᖅᑐᖅ) ᐅᖃᖅᑎ, ᐊᖏᖅᑐᐃᓐᓇᐅᖁᕙᒃᑲ ᒪᓕᒐᓕᐅᖅᑏᑦ ᐱᖁᔨᕗᖔᕈᑎᒐ ᑲᒪᒋᔭᐅᖁᓪᓗᒍ ᐅᓪᓗᒥ. 
ᖁᔭᓐᓇᒦᒃ, ᐅᖃᖅᑎ.  
 
ᐃᓚᖏᑦ ᒪᓕᒐᓕᐅᖅᑏᑦ: ᐊᖏᖅᑐᑦ. 
 
ᐅᖃᖅᑎ (ᑐᓵᔨᒃᑯᑦ):  ᒪᓕᒐᓕᐅᖅᑎ ᐊᖏᖅᑐᐃᓐᓇᐅᖁᔨᕗᖅ ᐱᖁᔨᕗᖔᕈᑎᖓᑦ ᑲᒪᒋᔭᐅᖁᓪᓗᒍ. 
ᐊᖏᙱᑦᑐᑦ? ᐊᖏᖅᑐᐃᓐᓇᐃᑦ. ᑲᔪᓯᒋᑦ, ᓇᑦᑎᖅ. 
 

ᑲᑎᒪᔾᔪᑎᒃᓴᖅ 18: ᐱᒋᐊᖅᑎᑕᐃᑦ 
 
ᐱᒋᐊᖅᑎᑕᖅ 009 - 2(2): ᑎᒃᑯᐊᖅᑕᐅᓂᖓᑦ ᐅᖃᐅᓯᓕᕆᔨ ᑲᒥᓯᓇ ᓄᓇᕘᒧ 
 
ᓇᑦᑎᖅ: ᖁᔭᓐᓇᒦᒃ, ᐅᖃᖅᑎ. (ᑐᓵᔨᒃᑰᕈᓐᓃᖅᑐᖅ) ᑕᐃᒪᐃᒻᒪᑦ ᐃᓚᖓᑦ 18 (1) ᑕᕝᕙᓂ ᐃᓕᓴᕆᔭᐅᓯᒪᔪᑦ 
ᐅᖃᐅᓰᑦ ᐱᖁᔭᖓᑦ ᑎᒃᑯᐊᖅᑕᐅᑎᑦᑎᒋᐊᖃᕐᒪᑦ ᐅᖃᐅᓯᓕᕆᔨᒥᒃ ᑲᒥᓯᓇᒥᒃ ᓄᓇᕘᒧᑦ ᐊᓕᖁᔭᐅᓪᓗᓂ ᑕᒪᓐᓇ 
ᒪᓕᒐᓕᐅᕐᕕᒃᑯᑎᒍᑦ ᐊᑐᓕᖁᔭᐅᓯᒪᔪᖅᑎᒍᑦ; 
 
ᐊᒻᒪᓗ ᑕᐃᒪᐃᒻᒪᑦ ᐊᓪᓚᕝᕕᖓᑦ ᐅᖃᐅᓯᓕᕆᔨ ᑲᒥᓯᓇ ᐃᖅᑲᓇᐃᔮᕆᔭᐅᙱᒻᒪᑦ ᐊᒻᒪᓗ ᑕᐃᒪᐃᒻᒪᑦ 
ᒪᓕᒐᓕᐅᖅᑎᐅᖃᑕᐅᔪᑦ ᐃᓱᒪᖃᕐᒪᑕ ᑎᒃᑯᐊᖅᑕᐅᔭᕆᐊᖃᖅᑐᒋᓪᓗᑎᑦ ᐅᖃᐅᓯᓕᕆᔨᒥᒃ ᑲᒥᓯᓇᒥᒃ; 
 
ᒫᓐᓇᐅᔪᖅ ᑕᐃᒪᐃᒻᒪᑦ ᐱᒋᐊᖅᑎᑦᑎᕗᖓ ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᐅᖃᑕᐅᔪᒧᑦ ᖁᕐᓗᖅᑑᒥ, ᔮᓂ ᐳᔾᔫᑦ 
ᑯᓱᒐᖅ ᑎᒃᑯᐊᖅᑕᐅᓗᓂ ᑲᒥᓯᓇᒧᑦ ᓄᓇᕘᒥ ᐅᖃᐅᓯᓕᕆᔨᐅᓕᕐᓗᓂ ᑲᒥᓯᓇᐅᓗᓂ ᓄᓇᕘᒧ ᐊᑯᓂᐅᑎᒋᔪᖅ 
ᑎᓴᒪᓄᑦ ᐊᕐᕌᒍᓄᑦ. ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐅᖃᐅᓯᒃᓴᓕᑦᑕᖃᖅᐸ? ᐊᐱᕆᓯᒪᔪᖃᕋᓗᐊᕐᒪᑦ. ᓇᒻᒥᓂᕐᓕ 
ᑲᔪᓯᑎᑐᐃᓐᓇᕐᓂᐅᓴᔪᖓ. ᐱᖁᔨᕗᖔᕈᑦ ᐋᖅᑭᒃᓯᒪᑦᑎᐊᓕᕐᒪᑦ. ᐊᐱᖅᑯᑎᓕᑦᑕᓕᒃ. ᑰᓕ. 
 
 
 
 
 
 
 
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

827

ᑰᓕ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐃᑲᔪᖅᑐᖅᐸᕋ ᐱᖁᔨᕗᖔᕈᑎᐅᔪᖅ ᐊᒻᒪᓗ ᖁᔭᓐᓇᒦᕈᒪᓪᓗᒋᑦ ᑲᑎᒪᔨᕋᒫᑦ 
ᑎᒃᑯᐊᖅᓯᓂᖏᓐᓄᑦ ᔮᓂ ᐳᔾᔫᑦ ᑯᓱᒐᕐᒥᒃ. ᔮᓂᒃᑯᒃ ᓄᓕᐊᕇᒃ ᐅᕙᓃᒻᒪᑎᒃ ᐊᒻᒪᓗ ᑲᖏᖅᖠᓂᕐᒥᐅᑕᐅᓪᓗᑎᒃ 
ᐊᒻᒪᓗ ᐃᑲᔪᖅᑐᑦᑎᐊᖅᑕᕋ ᑕᒪᓐᓇ ᑎᒃᑯᐊᖅᑕᐅᖁᔨᔾᔪᑎᐅᔪᖅ. 
 
ᐊᒻᒪᓗ ᐊᐱᕆᓚᐅᕐᒥᒐᒃᑯ ᐱᓇᓱᐊᕈᒪᒐᔭᕐᒪᖔᖅ, ᐊᒻᒪᓗ ᓯᕗᓪᓕᖅᐹᒥᒃ, ᖁᔭᓐᓇᒦᕈᒪᕙᕋ ᓄᓕᐊᖓᓗ ᐃᕐᓂᓐᓂ 
ᓇᔪᖅᓯᖃᑦᑕᓚᐅᖅᓯᒪᒻᒪᑎᒃ, ᐊᒻᒪᓗ ᓇᔪᖅᓯᑎᑦᑎᐊᕚᓘᓪᓗᑎᒃ. ᐃᓄᒃᑎᑐᑦ ᐃᓕᓴᐃᔨᐅᕙᔪᒻᒪᑦ ᐊᒻᒪᓗ 
ᖁᕕᐊᓱᑦᑐᒻᒪᕆᐅᖃᑦᑕᕐᒪᑕ ᐃᓄᐃᑦ ᔮᓂ ᐃᓄᒃᑎᑐᑦ ᐃᓕᓴᐃᔪᓐᓇᑦᑎᐊᕐᒪᑦ. ᐅᐱᒋᒻᒪᕆᑉᐹᒃᑲ. ᖁᔭᓐᓇᒦᒃ. 
  
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᓴᑦ. ᐊᐱᖅᑯᑎᑕᖃᕋᑖᕐᒪᑦ. ᑕᐃᒃᑯᐊ ᓈᒻᒪᓴᖅᑐᑦ ᐱᖁᔨᕗᖔᕈᑎᒥ? ᓈᒻᒪᓴᙱᑦᑐᑦ. 
ᐱᖁᔨᕗᖓᕈᑎ ᑲᔪᓯᔪᖅ. 
 
>>ᐸᑦᑕᑐᖅᑐᑦ 
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᑦ ᑯᓱᒑᖅ. ᐳᔾᔫᑦ ᑯᓱᒐᖅ ᑐᙵᓱᒋᑦ. ᐱᖁᔨᕗᖔᕈᑏᑦ. ᑐᑐ. 
 
ᐱᒋᐊᖅᑎᑕᖅ 007 - 2(2): ᓴᖅᑭᖅᑎᑕᐅᓂᖏᑦ ᐸᐃᑉᐹᑦ ᑎᑎᕋᖅᓯᒪᔪᑦ 53-2(2) ᐅᑎᖅᑐᑦ ᐅᖃᐅᓯᒃᑯᑦ 

ᐊᐱᖅᑯᒧᑦ ᓇᓗᓇᐃᖅᓯᓂᖅ ᐅᖃᓕᒫᒐᑎᒍᑦ ᓴᖅᑭᑦᑐᕕᓂᕐᒥᒃ ᑲᑎᒪᑐᐃᓐᓇᕐᓂᐊᖅᑎᓪᓗᒋᑦ 
ᑲᒪᒋᔭᐅᖔᓛᕐᓂᖏᑦ 

 
ᑐᑐ: ᖁᔭᓐᓇᒦᒃ, ᐅᖃᖅᑎ. ᐅᖃᖅᑎ, ᐱᖁᔨᕗᖔᖅᐳᖓ ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ ᐃᖃᓗᑦᑑᑦᓯᐊᕐᒧᑦ 
ᑖᓐᓇ ᓴᖅᑭᖅᑕᐅᓯᒪᔪᖅ ᐸᐃᑉᐹᑦ ᑎᑎᕋᖅᑕᐅᓯᒪᔪ ᑦ53 (2) ᑲᑎᒪᑐᐃᓐᓇᖅᑎᓪᓗᒋᑦ ᑲᒪᒋᔭᐅᓂᐊᕐᓗᓂ. 
ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑖᓐᓇ ᐱᖁᔨᕗᖔᒥᑦ ᐱᒋᐊᖅᑎᑦᑎᓯᒪᔪᖃᖅᑯ. ᐅᖃᐅᓯᔅᓴᐃᑦ ᐱᖁᔨᕗᖔᒧᑦ. ᑕᐹᕐᔪᒃ. 
 
ᐊᖓᔪᖅᑳ ᓗᐃ ᑕᐹᕐᔪᒃ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᖁᔨᕗᖔᒧᑦ, ᐅᖃᐅᓯᖃᕆᐊᕈᒪᕗᖓ ᓱᒻᒪᑦ ᑕᒪᓐᓇ 
ᐱᖁᔨᕗᖔᓕᐊᕆᓯᒪᔪᖅ ᑲᔪᓯᖁᓇᒍ. ᐅᖃᐅᓯᖃᕐᓂᐊᑎᓪᓗᑕ ᑖᔅᓱᒥᖓ ᐅᖃᕈᒪᕗᖓ ᓱᒻᒪᑦ ᑕᐃᒪᓐᓇ 
ᑲᔪᓯᖁᙱᒻᒪᖔᒃᑯ. 
 
ᐱᔾᔪᑎᒋᓪᓗᒍ ᑕᒪᓐᓇ ᐊᖏᕈᑎᒋᙱᓚᕋ ᐱᖁᔨᕗᖔᓕᐊᖑᓯᒪᔪᖅ ᑕᕝᕙᓂ ᐱᕙᓪᓕᐊᔪᓃᑦᑐᖅ ᐅᖃᐅᓯᖃᕐᖓᑕ 
ᐊᑕᐅᓯᕐᒥ ᐃᓄᒻᒥ ᐃᖅᑲᓇᐃᔭᖅᑎᒋᔭᐅᓚᐅᖅᑐ ᒐᕙᒪᒃᑯᓐᓄᑦ ᓄᓇᕗᒻᒥ. ᑲᒪᓂᐊᖅᑎᓪᓗᑕ ᑖᔅᓱᒪᙵᑦ ᐊᑕᐅᓯᕐᒥᑦ 
ᐃᓄᒻᒥ, ᐅᑉᐱᕈᓱᒃᐳᖓᓕ ᑭᐅᔪᓐᓇᓂᐊᖅᑐᒋᓇᑕ ᑖᔅᓱᒥᖓ ᐊᑕᐅᓯᕐᒥ ᐃᓄᒻᒥ ᐱᔾᔪᑎᖃᕐᓂᖓᓄᑦ. 
 
ᐊᒻᒪᓗᑦᑕᐅᖅ ᐅᖃᕈᒪᕗᖓ ᓱᓕ ᐋᔩᖃᑎᖃᖅᑯᒍᑦ ᒐᕙᒪᒃᑯᓐᓂ ᓄᓇᕗᒻᒥ ᐊᒻᒪᓗ ᑕᐃᓐᓇ ᐃᓄᒃ 
ᐃᖅᑲᓇᐃᔭᖅᑎᐅᓚᐅᖅᑐᑦ ᒐᕙᒪᒃᑯᓐᓄᑦ ᓄᓇᕗᒻᒥ ᐃᖅᑲᓇᐃᔭᖃᑎᒌᓐᓂᖏᓐᓄᑦ ᐱᔭᕇᓚᐅᙱᓐᓂᑎᓐᓄᑦ, 
ᑭᓯᐊᓂᓕ ᑕᒪᓐᓇ ᓱᓕ ᐃᖅᑲᓇᐃᔮᕆᔭᕗᑦ. 
 
ᐅᒃᐱᕈᓱᒃᐳᖓᓕ ᑕᒪᓐᓇ ᐊᑲᐅᓈᙱᑦᑐᒥ ᐊᑦᑐᐃᓂᖃᕐᓂᐊᖅᑐᒋᓪᓗᒍ ᐋᔩᖃᑎᒌᓐᓂᐅᔪᒧᑦ ᐊᒻᒪᓗ 
ᐅᖃᐅᓯᖃᕐᓂᐅᔪᑦ ᒐᕙᒪᒃᑯᓐᓂ ᓄᓇᕗᒻᒥ ᐊᒻᒪᓗ ᑕᐃᓐᓇ ᐃᓄᒃ. ᐊᐱᖅᑯᓯᖅᑕᖃᓕᕐᓂᖅᑲᑦ ᐱᔾᔪᑎᖃᕐᑐᒥᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓂ ᒐᕙᒪᒃᑯᓐᓂ. ᑕᐃᒪᐃᓐᓂᖅᑲᑦ ᐊᐱᖅᑯᓯᐅᔪᓂᑦ ᑭᐅᔪᓐᓇᕋᔭᖅᑯᒍᓪᓕ. 

ᐅᖃᐅᓯᖃᒃᑲᓂᕐᓂᐊᖅᑯᒍᑦ ᑖᔅᓱᒧᖓ ᐱᖁᔨᕗᖔᓕᐊᕆᔭᐅᓯᒪᔪᒧᑦ ᓴᖅᑭᑕᐅᖁᓪᓗᒍ ᑎᑎᕋᖅᓯᒪᔪᖅ 52 - 2(2), 
ᑖᔅᓱᒥᖓᔅᓴᐃᓐᓇᖅ ᐅᓂᒃᑳᓕᐊᖑᔪᒥᑦ ᒪᓕᒐᓕᐅᕐᕕᑎᓐᓂ ᐊᒻᒪᓗ ᐃᖅᑲᓇᐃᔭᖅᑐᓕᕆᔨᒃᑯᓐᓂ ᐅᓂᒃᑳᓕᐊᖓᓂ 
ᐊᒻᒪᓗ ᑕᒪᓐᓇ ᖃᓄᖅ ᑲᒪᒋᓚᐅᕐᒪᖔᑦᑎᒍ ᐃᓂᕐᑎᕆᔾᔪᑎᐅᔪᓂᑦ ᐊᒻᒪᓗ ᐱᕙᓪᓕᐊᓗᑕ ᖃᓄᖅ ᑕᒪᓐᓇ 
ᑲᒪᒋᓂᐊᕐᒪᖔᑦᑎᒍ ᑕᕝᕙᓂ ᑲᑎᒪᑐᐃᓐᓇᓂᑦᑎᓐᓂ, ᐄ, ᐊᐱᖅᓱᕐᑕᐅᓂᐊᖅᑯᒍᑦ. 
 
ᐄ, ᓄᓇᕗᑦ ᒐᕙᒪᒃᑯᑦ ᐊᒻᒪᓗ ᐃᖅᑲᓇᐃᔭᖅᑎᐅᔪᓄᑦ ᒐᕙᒪᒃᑯᓐᓄᑦ ᒪᓕᒋᐊᖃᕐᖓᑕ ᒐᕙᒪᒃᑯᑦ ᐃᖅᑲᓇᐃᔭᑎᓄᑦ 
ᐱᖁᔭ ᒪᓕᑦᑕᐅᔭᕆᐊᖃᕐᓂᖓᓄᑦ. ᐊᒻᒪᓗᑦᑕᐅᖅ ᑕᒪᓐᓇ ᒪᓕᒋᐊᖃᖅᑲᕗᑦ, ᑎᑎᕋᖅᓯᒪᔪᖅ 23 ᐊᖏᕈᑎᐅᔪᒧᑦ 
ᓄᓇᑖᕋᓱᓐᓂᕐᒧᑦ. ᑖᒃᑯᐊ ᓴᙱᔫᓂᖅᓴᐅᒻᒪᑕ ᐱᔭᖃᕐᒥ ᐊᒻᒪᓗ ᑖᒃᑯᐊ ᒪᓕᒋᐊᖃᖅᑲᕗᑦ ᓄᓇᕗᒻᒥ 
ᓄᓇᑖᕋᓱᓐᓂᐊᕐᒧᑦ ᐊᖏᕈᑎᐅᔪᒥᑦ ᐊᒻᒪᓗ ᒪᓕᒐᖅᑕᖃᖅᑯᒍᑦ ᐊᒻᒪᓗ ᐃᓄᐃᑦ ᐱᔪᓐᓇᐅᑎᖏᓐᓂ ᒪᓕᒐᕐᒥ 
ᐱᑕᖃᖅᑯ ᐊᒻᒪᓗ ᑕᒪᓐᓇ ᒪᓕᒋᐊᖃᕐᑐᑎᒍ. 
 
ᐊᒻᒪᓗᑦᑕᐅᖅ ᐃᓱᒫᓘᑎᑕᖃᕐᓂᖅᑲᑦ ᐅᕝᕙᓘᓐᓃᑦ ᑐᑭᓯᒋᐊᕈᑎᓂᑦ ᐱᔪᒪᔪᖃᕐᓂᖅᑲᑦ ᑕᕝᕘᓈᕈᓐᓇᖅᑯᑦ 
ᐱᔪᓐᓇᕐᓂᐅᔪᖅ ᑐᑭᓯᒋᐊᕈᑎᐅᔪᓂᑦ ᐊᒻᒪᓗ ᑲᙳᓇᖅᑐᓂᑦ ᐱᖁᔭᖅ. ᐊᐱᖅᑯᑎᑕᖃᕐᓂᐊᖅᑲᑦ ᐱᔾᔪᑎᓕᓐᓂ 
ᐃᓄᒻᒥ ᑕᒪᕝᕙᙵᑦ ᐃᓄᐃᑦ ᐱᔪᓐᓇᐅᑎᖏᑕ ᐱᖁᔭᖓᓂᑦ ᐊᒻᒪᓗᑦᑕᐅᖅ ᔪᓐᔨᐊᑯᑦᐊᒻᒪᓗ ᒐᕙᒪᒃᑯᑦ 
ᐊᖏᖃᑎᒌᔅᓯᒪᒻᒪᑎ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᓪᓗ, ᑕᒪᓐᓇ ᒪᓕᒋᐊᖃᖅᑲᕗᑦ ᐊᖏᕈᑎᐅᓯᒪᔪᑦ. 
 
ᑕᒪᓐᓇ ᐱᔾᔪᑎᒋᓪᓗᒍ ᐱᓕᕆᕕᐅᔪᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᐱᓇᓱᐊᖅᐸᑉᐳᑦ ᐊᒻᒪᓗ ᐱᓕᕆᕖᑦ 
ᐊᔾᔨᒌᙱᑦᑑᑎᐅᔪᓄᑦ ᒐᕙᒪᒃᑯᓐᓂ. ᐊᒻᒪᓗᑦᑕᐅᖅ ᐃᖅᑲᓇᐃᔭᖅᑐᓕᕆᔨᒃᑯᑦ ᐊᒻᒪᓗ ᐊᔾᔨᒌᙱᑦᑐᑦ ᐱᓕᕆᕕᐅᔪᑦ. 
ᐃᓄᑑᓪᓗᑕ ᐃᖅᑲᓇᐃᔭᖅᐸᙱᓚᒍᑦ, ᐃᖅᑲᓇᐃᔭᖃᑎᖃᕐᐸᑉᐳᒍᑦ ᐱᓕᕆᕕᐅᔪᓂᑦ ᐊᒻᒪᓗᑦᑕᐅᖅ 
ᐃᖅᑲᓇᐃᔭᖅᑐᓕᕆᔨᒃᑯᑦ ᐃᖅᑲᓇᐃᔭᖅᑎᔅᓴᓂᑦ ᐱᓇᓱᐊᖅᑎᓪᓗᑕ. 
 
ᐊᒻᒪᓗᑦᑕᐅᖅ ᒐᕙᒪᒃᑯᑦ ᐃᖅᑲᓇᐃᔭᖅᑎᖏᑦ ᓄᓇᕗᑦ ᒐᕙᒪᒃᑯᓐᓂ ᐅᕝᕙᓘᓐᓃᑦ ᐃᖅᑲᓇᐃᔭᑲᐃᓐᓇᕐᑐᑦ 
(ᐃᖅᑲᓇᐃᔭᑲᐃᓐᓇᕐᑐᖃᖅᑲᑦ) ᐃᑲᕐᕋᑎᒍᑦ ᐃᖅᑲᓇᐃᔭᖅᑐᓂᑦ ᐅᕝᕙᓘᓐᓃᑦ ᐊᑲᐅᙱᓕᐅᕈᑎᑕᖃᓕᕐᓂᖅᑲᑦ 
ᓄᖅᑲᕐᑎᑕᐅᓐᓂᖅᑲᑕ ᐃᖅᑲᓇᐃᔮᖓᓂᑦ ᐊᔪᐃᓐᓈᕆᐊᒃᑲᓐᓂᕈᓐᓇᖅᑯᑦ ᒐᕙᒪᒃᑯᑦ ᐃᖅᑲᓇᐃᔭᖅᑎᓄᑦ ᐱᖁᔭᖅ. 
 
ᐊᒻᒪᓗᑦᑕᐅᖅ ᑕᕝᕘᓇ ᓄᓇᕗᑦ ᓄᓇᑖᕋᓱᓐᓂᕐᒧᑦ ᐊᖏᕈᑎᐅᔪᖅ ᐅᖃᖅᓯᒪᒻᒪᑦ ᖃᑦᑎᓂᖅ 
ᐃᖅᑲᓇᐃᔭᖅᑎᖃᕆᐊᖃᕐᓂᖏᓐᓄᑦ ᐃᓄᓐᓂ ᐃᖅᑲᓇᐃᔮᖃᕐᓗᑎᑦ ᒐᕙᒪᒃᑯᓐᓂ. ᑕᒪᓐᓇ ᐊᖏᕈᑎᐅᔪᖅ 
ᐋᖅᑭᑦᑕᐅᓚᐅᖅᑯ ᑕᒪᓐᓇ ᐱᔾᔪᑎᒋᓪᓗᒍ ᑕᒪᓐᓇ ᐊᑲᐅᓈᖅᑎᒐᓱᓐᓂᐊᖅᑲᕋ ᐱᖁᔨᕗᖔᓕᐅᖅᑕᐅᓯᒪᔪᖅ. ᒫᓐᓇ. 
ᒪᓕᒐᓕᐅᖅᑎᐅᖃᑕᐅᔪᑦ ᐃᑲᔪᖅᑐᐃᖁᔾᔮᙱᑦᑕᒃᑲ ᑖᔅᓱᒥᖓ ᐱᔾᔪᑎᒋᓪᓗᒍ ᐊᓯᐊᓂᒃ ᐅᓂᒃᑳᓕᐊᕐᒥᒃ 
ᖃᐃᑦᑎᔪᖃᓛᕐᓂᐊᕐᓂᖓᓄᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᐅᖃᐅᓯᒃᓴᑦ ᐱᖁᔨᕗᖔᕈᑦ ᐱᔾᔪᑎᒋᓪᓗᒍ. ᐱᖁᔨᕗᖔᖅᑐᖅ ᑭᖑᓪᓕᖅᐹᒥᒃ 
ᑭᐅᔪᓐᓇᕐᓂᐊᓕᖅᑐᖅ. ᑐᑐ. 
 
ᑐᑐ: ᖁᔭᓐᓇᒦᒃ, ᐅᖃᖅᑎ. ᑎᑦᑎᓇᒻᒪᕆᑉᐳᖅ ᐃᓄᐃᑦ ᐃᓚᖏᑦ ᐃᓱᒪᓕᑲᐅᑎᒋᕙᒻᒪᑕ ᑭᓱᑐᐃᓐᓇ ᐱᔾᔪᑎᒋᓪᓗᒍ 
ᑕᒻᒪᖅᑐᑎᑦ ᑕᐃᒫᖑᙱᑦᑐᖅ ᐃᓱᒪᖃᓕᖅᐸᑦᑐᑎᑦ. ᖃᐅᔨᒪᑦᑎᐊᖁᕙᒃᑲ ᒪᓕᒐᓕᐅᖅᑎᐅᖃᑕᐅᔪᑦ ᑕᕝᕙᓂ 
ᖃᐅᔨᒪᑦᑎᐊᕋᒪ ᐊᑐᐊᒐᕐᒥᒃ ᐊᒻᒪᓗ ᑕᑯᔭᐅᔭᕆᐊᖃᙱᑦᑐᓂᒃ ᐱᔾᔪᑎᓂᒃ ᐃᓄᓐᓄᑦ ᐱᔾᔪᑕᐅᔪᓄᑦ ᐃᓚᖏᓐᓄᑦ. 
 
ᑖᓐᓇ ᐱᖁᔨᕗᖔᕈᑎᐅᔪᖅ ᑐᕌᖅᑎᑕᐅᖁᓪᓗᒍ ᑲᑎᒪᑐᐃᓐᓇᖅᑎᓪᓗᒋᑦ, ᒥᓂᔅᑕᐅᔪᖅ ᐊᑐᐊᒐᕐᒥᒃ ᐱᔾᔪᑎᖃᖅᑐᖓ 
ᐊᐱᕆᖅᑲᐅᒐᒃᑯ ᐊᒻᒪᓗ ᑭᐅᒍᓐᓇᖅᑲᐅᒐᓂᐅᒃ. ᑎᑎᖅᑲᑎᒍᑦ ᑭᐅᔭᐅᔭᕋᐃᒐᒪ, ᑕᒪᓐᓇ ᐊᐱᖅᑯᑎᒐ ᐊᑐᐊᒐᑦ 
ᒥᒃᓵᓄᑦ ᑐᕌᖓᓂᖃᕐᓂᐊᕐᒪᑦ ᐊᒻᒪᓗ ᐊᑕᐅᓯᕐᒥᒃ ᐃᓄᒻᒥᒃ ᐱᔾᔪᑎᖃᙱᑦᑎᐊᕐᓗᖓ ᐊᐱᖅᑯᑎᒋᓂᐊᖅᑕᕋ. 
ᖃᐅᔨᒪᒐᒪ ᒐᕙᒪᒃᑯᑦ ᐱᓕᕆᐊᖃᕐᒪᑕ ᓱᓕ ᑕᒪᔅᓱᒥᖓ, ᐃᖅᑲᖅᑐᐃᕕᒃᑯᑎᒍᓪᓘᓐᓃᑦ ᑲᒪᒋᔭᐅᓂᐊᖅᑐᕐᓗᑭᐊᖅ 
ᓇᓕᐊᒍᓪᓗᑭᐊᖅ; ᖃᐅᔨᒪᒐᒪ ᑕᒪᓐᓇ ᐊᐱᖅᑯᑕᐅᔭᕆᐊᖃᙱᓐᓂᖓᓂᒃ. 
 
 
 
 
 



ᐅᓪᓗᑐᐃᓐᓇᖅ, ᕕᕝᕗᐊᕆ 25, 2005 ᓄᓇᕗᒥ ᒪᓕᒐᓕᐅᕐᕕᖕᒧᑦ ᑲᑎᒪᔾᔪᑏᑦ    
 

 

829

ᑭᓯᐊᓂᓕ ᒪᓕᒐᓕᐅᖅᑎᐅᖃᑕᐅᔪᑦ ᑲᔪᖏᖅᓴᖅᐸᒃᑲ ᐃᑲᔪᖅᑐᐃᖁᓪᓗᒋᑦ ᑕᒪᔅᓱᒥᖓ ᐱᖁᔨᕗᖔᕈᒻᒪᑦ 
ᐱᒻᒪᕆᐊᓗᓐᓂ ᐊᐱᖅᑯᑎᒃᓴᖃᕋᒪ ᓇᓗᓇᐃᖅᓯᕕᐅᔪᒪᓪᓗᖓᓗ ᒐᕙᒪᒃᑯᑦ ᐊᑐᐊᒐᖏᓐᓂᒃ, 
ᐃᖅᑲᓇᐃᔮᖅᑖᕋᓱᐊᖅᑐᖃᖅᑎᓪᓗᒍ ᐊᑐᐊᒐᖏᓐᓂᒃ ᐊᒻᒪᓗ ᐊᐅᓚᓂᖏᓐᓂᒃ ᑭᒃᑯᓕᒫᓄᑦ ᓄᓇᕘᒥ 
ᖃᐅᔨᒪᔭᐅᔭᕆᐊᖃᖅᑐᓂ ᑕᒪᓐᓇ ᐊᒻᒪᓗ ᖃᐅᔨᒪᑦᑎᐊᕆᐊᖃᖅᐳᒍᑦ ᐅᕙᑦᑎᓐᓄᑦ ᑕᒪᓐᓇ ᐊᐅᓚᓂᐅᔪᖅ 
ᓱᖅᑯᐃᓇᑦᑎᐊᕋᓗᐊᕐᒪᖔᖅ ᓄᓇᕘᒥᐅᑕᓄᓪᓗ. 
 
ᐅᖃᒃᑲᓐᓂᕐᓗᖓ ᒪᓕᒐᓕᐅᖅᑎᓕᒫᑦ ᐃᑲᔪᖅᓱᐃᖁᕙᒃᑲ ᐱᖁᔨᕗᖔᕈᑎᓐᓂ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᖁᔭᓐᓇᒦᒃ. ᐊᑎᕐᓂᒃ ᑎᑎᕋᖅᓯᒪᔪᖃᕈᓐᓃᕐᒪᑦ ᑎᑎᖅᑲᓐᓂ. ᐱᖁᔨᕗᖔᖅᑲᐅᔪᖅ 
ᑭᖑᓪᓕᖅᐹᒥᒃ ᐅᖃᕈᓐᓇᕋᑖᕐᒪᑦ. ᒫᓐᓇ ᐱᖁᔨᕗᖔᕈᑎᒧᑦ ᓂᕈᐊᖅᑐᐃᓐᓇᐅᒍᒪᓕᖅᐱᓯ? ᐊᐱᕆᔪᖃᖅᓯᒪᒻᒪᑦ. 
ᓈᒻᒪᓴᖅᑐᑦ, ᐃᓵᓪᓕ. ᖁᔭᓐᓇᒦᒃ. ᓈᒻᒪᒃᓴᙱᑦᑐᑦ, ᐃᓵᓪᓕ. ᖁᔭᓐᓇᒦᒃ.  
 
ᐅᖃᕆᐊᖃᖅᑐᒃᓴᐅᙱᒃᑲᓗᐊᖅᑐᖓ ᐃᑲᔪᖅᑐᐃᓂᐊᕐᒪᖔᕐᒪ ᐱᖁᔨᕗᖔᕈᑎᒥ ᐃᑲᔪᖅᑐᐃᓂᐊᙱᒻᒪᖔᕐᒪᓘᓐᓃᑦ, 
ᑭᓯᐊᓂᓕ ᐅᖃᐅᓯᕆᓂᐊᕋᒃᑯ, ᐊᒻᒪᓗ ᐅᑉᐱᕈᓱᒃᑲᒪ ᑕᒪᓐᓇ ᐃᖅᑲᖅᑐᐃᕕᒃᑯᑎᒎᕈᑕᐅᓯᒪᒻᒪᑦ. ᑕᐃᒪᐃᒻᒪᑦ 
ᐃᑲᔪᖅᑐᕐᓂᐊᖅᐸᒃᑲ ᓈᒻᒪᒃᓴᙱᑦᑐᑦ ᑖᔅᓱᒥᖓ ᐱᖁᔨᕗᖔᕈᑎᒥᒃ. ᑕᐃᒪᐃᒻᒪᑦ ᐱᖁᔨᕗᖔᕈᑎᐅᔪᖅ ᓵᓚᒋᔭᐅᕗᖅ. 
ᐊᕝᕙᓪᓗᐊᖏᑦ ᓈᒻᒪᒃᓴᕐᓂᕋᕋᑖᕐᒪᑕ. ᓂᕈᐊᙱᑦᑐᑦ ᒪᓕᒐᓕᐅᖅᑏᑦ? 
 
ᑲᑎᒪᔾᔪᑎᒃᓴᖅ 18. ᑲᑎᒪᔾᔪᑎ 19. ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ ᒪᓕᒐᒃᓴᑦ. ᐊᒡᓘᒃᑲᖅ  
 

ᑲᑎᒪᔾᔪᑎᒃᓴᖅ 19: ᓯᕗᓪᓕᖅᐹᒥᒃ ᐅᖃᓕᒫᒃᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 8 - ᑮᓇᐅᔭᐃᑦ ᐊᖏᖅᑕᐅᓯᒪᔪᑦ (ᐊᐅᓚᑦᑎᓂᕐᒧᑦ ᐋᖅᑭᐅᒪᑎᑦᑎᓂᕐᒧᑦ) ᒪᓕᒐᖅ 2005-2006 - 

ᓯᕗᓪᓕᖅᐹᒥᒃ ᐅᖃᓕᒫᖅᑕᐅᓂᖏᑦ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ: ᖁᔭᓐᓇᒦᒃ, ᐅᖃᖅᑎ. ᐱᖁᔨᕗᖔᖅᐳᖓ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎᒧᑦ 
ᕿᑭᖅᑖᓗᒻᒧᑦ ᓂᒋᐊᓄᑦ, ᑕᐃᓐᓇ ᒪᓕᒐᒃᓴᖅ 8. ᑮᓇᐅᔭᐃᑦ ᐊᖏᖅᑕᐅᓯᒪᔪᑯᑦ, ᐊᐃᓚᓂᖏᑦ 
ᐋᖅᑭᐅᒪᐃᓐᓇᕈᑏᓪᓗᒍ ᒪᓕᒐᖓᑦ 2005-06 ᐅᖃᓕᒫᖅᑕᐅᓗᑎᑦ ᓯᕗᓪᓕᖅᐹᒥᒃ, ᐊᒻᒪᓗ ᐃᓚᓕᐅᑎᓯᒪᓪᓗᓂ 
ᒪᓕᒐᒃᓴᒧᑦ ᑮᓇᐅᔭᑦ ᓇᓚᐅᑦᑖᖅᑕᐅᒋᐊᙵᖅᓯᒪᔪᑦ ᐊᒻᒪᓗ ᐱᓕᕆᐊᕆᔭᐅᔪᑦ ᐸᕐᓇᒍᑎᖏᑦ. ᖁᔭᓐᓇᒦᒃ, ᐅᖃᖅᑎ.  
 
ᐅᖃᖅᑎ (ᑐᓵᔨᒃᑯᑦ): ᑖᓐᓇ ᑲᔪᓯᑐᐃᓐᓇᕈᓐᓇᖅᓯᔪᖅ ᐱᖁᔨᕗᖔᕈᑎ. ᓈᒻᒪᓴᖅᑐᑦ ᐱᖁᔨᕗᖔᕈᒻᒥᑦ ᐃᓵᓪᓕ 
ᑕᓕᖏᑦ. ᓈᒻᒪᓴᙱᑦᑐᑦ. ᓂᕈᐊᙱᑦᑐᑦ. ᐱᖁᔨᕗᖔᕈᑎ ᑲᔪᓯᔪᖅ. ᒪᓕᒐᒃᓴᖅ 8 ᓯᕗᓪᓕᖅᐹᒥᒃ 
ᐅᖃᓕᒫᖅᑕᐅᕋᑖᖅᑐᖅ. 
 
ᑲᑎᒪᔾᔪᑎᒃᓴᖅ 19. ᓯᕗᓪᓕᖅᐹᒥ ᐅᖃᓕᒫᕐᓂᖅ. ᐹᓇᐸᔅ. 
 
ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐱᔪᓐᓇᓂᓐᓂ ᐃᓕᓴᐃᔨᐅᔪᑦ ᐅᕙᓃᑦᑐᓄᑦ ᐃᒪᐃᒍᒪᕗᖓ 
ᑲᑎᒪᔾᔪᑎᔅᓴᒧᑦ 6: ᐃᓕᑕᕐᓯᓂᖅ ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᑎᓐᓄᑦ. ᐊᖏᖅᑕᐅᔪᒪᕗᖓ ᐅᑎᕈᒪᓪᓗᖓ 
ᑲᑎᒪᔾᔪᑎᔅᓴᒧᑦ 6, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᖅᑎᐅᔪᖅ ᐊᖏᖅᑕᐅᔪᒪᕗᖅ ᐅᑎᕆᐊᕈᒪᓪᓗᓂ ᑲᑎᒪᔾᔪᑎᔅᓴᒧᑦ 6, ᐃᓕᑕᕐᓯᓂᖅ 
ᐳᓛᕆᐊᖅᓯᒪᔪᓂᑦ ᒪᓕᒐᓕᐅᕐᕕᑎᓐᓄᑦ. ᓈᒻᒪᓴᙱᑦᑐᖃᖅᑳ? ᓈᒻᒪᓴᙱᑦᑐᑕᖃᙱᓚᖅ. ᐹᓇᐸᔅ. 

ᐹᓇᐸᔅ (ᑐᓵᔨᒃᑯᑦ): ᖁᔭᓐᓇᒦᒃ, ᐅᖃᖅᑎ. ᐊᒻᒪᓗᑦᑕᐅᖅ ᒪᓕᒐᓕᐅᖅᑎᐅᖃᑎᓐᓄᑦ ᐱᔪᓐᓇᑎᑦᑎᓂᕐᒥᑦ 
ᐅᑎᕆᐊᕐᓂᕐᒧᑦ ᑲᑎᒪᔾᔪᑎᔅᓴᑎᓐᓄᑦ 6. ᐅᐱᒍᓱᒻᒪᕆᑉᐳᖓ ᐃᓕᑕᕐᓯᒋᐊᔅᓴᖅ ᓄᓇᓕᓐᓃᖔᕋᓗᐊᖅᑎᓪᓗᒋᑦ 
ᒥᑭᔪᑯᓗᒻᒥ ᐊᐅᓱᐃᑦᑐᖅ. ᓯᕗᓪᓕᖅᐹᒥ ᐅᖃᕈᒪᕗᖓ (ᑐᓵᔨᒃᑯᑦ ᓄᖅᑲᕐᑐᖅ): ᐳᕋᐃᔭᓐ ᒫᓂᖕ, ᐊᖏᔪᖅᑳᕆᔭᐅᔪᖅ 
ᖃᒻᒪᖅᑕᓕᒃ ᐃᓕᓐᓂᐊᕐᕕᒃ, (ᑐᓵᔨᒃᑯᑦ): ᐊᒻᒪᓗᑦᑕᐅᖅ ᑐᕋᐃᓯ ᒪᒃᓂᕕᓐ, ᐊᖏᔪᖅᑳᖑᓂᕐᒧᑦ ᐃᓕᓐᓂᐊᕐᑐᖅ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᔅᓯ ᒪᓕᒐᓕᐅᕐᕕᑎᓐᓄᑦ. ᐃᓕᓴᖅᓯᓂᖅ ᐳᓛᕆᐊᖅᓯᒪᔪᓄᑦ ᒪᓕᒐᓕᐅᕐᕕᑎᓐᓄᑦ. 
ᐃᕝᔭᕈᑕᐃᓚᒃ. 
 
ᐃᕝᔭᕈᑕᐃᓚᒃ: ᖁᔭᓐᓇᒦᒃ, ᐅᖃᖅᑎ. ᓄᓕᐊᕋ ᐃᓕᑕᕆᖅᑲᐅᒐᓗᐊᕋᒃᑯ ᖃᖓᐅᓚᐅᖅᑐᑭᐊ. ᐅᓪᓗᒥ 
ᐃᓕᑕᕆᔪᒪᒃᑲᓂᖅᑲᕋ ᐊᒻᒪᓗᑦᑕᐅᖅ ᐃᕐᖑᑕᕋ ᑎᒍᐊᕆᔭᕗᒃ. ᐅᕗᙵᕈᒪᓚᐅᕐᖓᑦ ᐅᕗᖓ ᐊᒻᒪᓗ 
ᖃᓄᐃᑦᑑᒻᒪᖔᖅ. ᐃᓕᑕᕆᔪᒪᕙᕋ ᑖᓚ ᕉᔅ ᐃᕝᔭᒍᑕᐃᓚᒃ. ᖁᔭᓐᓇᒦᒃ, ᐅᖃᖅᑎ. 
 
>>ᐸᑦᑕᑐᖅᑐᑦ  
 
ᐅᖃᖅᑎ (ᑐᓵᔨᒃᑯᑦ): ᑐᙵᓱᒋᔅᓯ ᒪᓕᒐᓕᐅᕐᕕᑎᓐᓄᑦ. ᐃᓕᑕᕐᓯᓂᖅ ᒪᓕᒐᓕᐅᕐᕕᑎᓐᓄᑦ ᐳᓛᕆᐊᖅᑐᓄᑦ. ᑐᑐ. 
 
ᑐᑐ:  ᖁᔭᓐᓇᒦᒃ, ᐅᖃᖅᑎ.  ᐃᓕᑕᕐᓯᔪᒪᕋᑖᙱᓚᖓᓕ ᐃᓄᓐᓂ ᐅᕙᓃᑦᑐᓂᑦ.  ᐊᒡᒐᒐ ᖁᒻᒧᐊᑦᑎᕋᑖᖅᑲᕋ 
ᐃᓂᕐᑎᕈᑎᐅᔪᒥᑦ.  
 
ᐅᖃᖅᑎ (ᑐᓵᔨᒃᑯᑦ):  ᒪᒥᐊᓇᖅ.  ᐊᖏᖅᑐᐃᓐᓇᐅᕋᑖᖅᑯᑦ ᐅᑎᕆᐊᕈᒪᓪᓗᑎᑦ ᑲᑎᒪᔾᔪᑎᔅᓴᒧᑦ 6.  ᐃᓕᑕᕐᓯᓂᖅ 
ᐳᓛᕆᐊᖅᓯᒪᔪᓄᑦ ᒪᓕᒐᓕᐅᕐᕕᑎᓐᓄᑦ.  ᒪᓕᑦᑎᐊᕐᓂᑦᑕᖃᕋᑖᖅᑯ.  ᑐᑐ. 
 

ᐃᓂᖅᑎᕆᓂᖅ 
 
ᑐᑐ:  ᖁᔭᓐᓇᒦᒃ, ᐅᖃᖅᑎ.  ᐃᓂᕐᑎᕈᑎᒋᔪᒪᔭᕋ ᐅᒃᐱᕈᓱᒃᑐᖓ ᐊᖓᔪᖅᑳᖑᔪᖅ ᑲᒪᔪᒧᑦ 
ᐃᖅᑲᓇᐃᔭᖅᑐᓕᕆᔨᒃᑯᓐᓄᑦ ᒪᓕᒐᐅᔪᓂᑦ ᒪᓕᙱᓂᑰᓱᒋᓪᓗᒍ.  ᐃᓱᒪᕋᑖᕐᖓᑦ ᐊᐱᖅᓱᓂᐊᖅᑐᒋᑦᑎᓪᓗᓂ 
ᐃᓄᒻᒧᑦ ᒥᔅᓵᓄᑦ ᐊᒻᒪᓗ ᐊᐱᖅᑯᓯᒃᑲᓂᕐᒥᑦ.  ᑕᐃᒪᓐᓇᐅᖏᒻᒪᑦ.  ᐅᖃᖅᑲᐅᒐᒪ ᐊᒻᒪᓗ ᐅᒃᐱᕆᓪᓗᒍ 
ᓱᓕᙱᑦᑐᓂᑦ ᐃᓱᒪᓕᖅᑎᑦᑎᖃᑦᑕᕐᑐᒋᓪᓗᒍ ᒪᓕᒐᓕᐅᕐᕕᑎᓐᓃᑦᑐᓂᑦ ᐱᖃᑕᐅᑎᑦᑐᓂᖓ, ᐅᖃᖅᑎ, ᐅᖃᕐᑐᓂ 
ᑕᒪᓐᓇ ᐃᖅᑲᕐᑐᐃᕕᒃᑯᓐᓄᑦ ᑲᒪᒋᔭᐅᓂᕋᖅᑐᓂᐅᐅᒃ. ᖃᐅᔨᒪᙱᒪᓪᓕ ᐊᐱᖅᑯᓯᒋᓂᐊᕐᑕᒃᑲ ᒐᕙᒪᒃᑯᑦ 
ᒪᓕᒐᖏᓐᓂ.  ᒐᕙᒪᒃᑯᑦ ᒪᓕᒐᖏᑦ ᐃᖅᑲᕐᑐᐃᕕᒃᑰᕆᐊᑐᙱᒻᒪᑕᓕ.  ᑕᒪᓐᓇ ᐊᐱᖅᑯᓯᕆᖅᑲᐅᕙᑕ ᑕᐃᔅᓱᒧᖓ 
ᑎᑎᕋᖅᓯᒪᔪᒧᑦ. 
 
ᑕᐃᒪᓕ ᐅᒃᐱᕈᓱᒃᐳᖓ ᐊᖓᔪᖅᑳᖑᔪᖅ ᒪᓕᑦᑐᓂ ᐊᖓᔪᖅᑳᖁᖃᑎᕐᒥᓂᑦ ᓱᓕᙱᑦᑐᓂᑦ 
ᐃᓱᒪᓕᖅᑎᑦᑎᖃᑦᑕᕐᖓᑦ ᑐᑭᓯᒋᐊᕈᑎᐅᔪᓂᑦ; ᑕᐃᓐᓇ ᐅᖃᐅᓯᕆᖅᑲᐅᔭᖓ ᐱᖁᔨᕗᖔᒧᑦ.  ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ):  ᓯᕗᓕᖅᑎ ᐅᑲᓕᖅ. 
 
ᓯᕗᓕᖅᑎ ᐹᓪ ᐅᑲᓕᖅ (ᑐᓵᔨᒃᑯᑦ):  ᖁᔭᓐᓇᒦᒃ, ᐅᖃᖅᑎᑦᑎᔩ.  ᐅᖃᖅᑎᑦᑎᔩ, (ᑐᓵᔨᒃᑯᑦ ᓄᖅᑲᕐᑐᖅ);  
ᐊᓯᐊᓄᑦ ᑲᑎᒪᐅᑎᔅᓴᓄᑦ ᐱᒋᐊᖅᓯᒪᓕᖅᑯᒍᑦ ᑕᒪᓐᓇ ᐃᓂᕐᑎᕈᑎᐅᔪᖅ ᓈᒻᒪᓈᙱᓚᖅ.  ᑕᒪᔅᓱᒥᖓ 
ᐃᓱᒪᓕᐅᖁᔨᒐᓗᐊᖅᑐᖓ.  ᖁᔭᓐᓇᒦᒃ, ᐅᖃᖅᑎ. 

ᐅᖃᖅᑎ (ᑐᓵᔨᒃᑯᑦ): ᒪᓕᒐᓕᐅᕐᕕᒻᒥ ᒪᓕᒐᖃᕋᑦᑕ. ᐃᓂᖅᑎᕈᑕᐅᔪᒥ ᖃᐅᔨᙱᑦᑐᖓ. ᒪᒥᐊᓇᖅ. ᒪᒥᐊᓇᖅ. ᑰᓕ. 
 

ᐃᓂᖅᑎᕆᓂᖅ 
 
ᑰᓕ: ᑐᑭᒧᐊᕐᓯᑎᑦᑎᒋᐊᕈᑎᖃᕋᒪ. ᑕᐃᒪᓕ ᒪᓕᒐᓕᐅᖅᑎᐅᔪᖅ ᐊᒻᒪ ᐊᖓᔪᖅᑳᖅ ᐃᓱᒪᑐᐃᓐᓇᕐᒥᒍᑦ ᐸᓯᑦᑎᒻᒪᑕ 
ᓴᖅᑭᑐᐃᓐᓇᕆᐊᖃᖅᑐᓂᒃ ᓴᖅᑭᑕᐅᔪᓂ ᑎᑎᖅᑲᓂᒃ. 
 
ᑲᒪᒋᔭᖃᕋᑦᑕ ᑐᓴᖅᑕᐅᔭᕆᐊᖃᙱᑦᑐᒥᒃ, ᑎᑎᖅᑲᐅᔪᒥ ᐱᔾᔪᑎᖃᖅᑐᒍᑦ ᓴᖅᑭᑕᐅᔪᒥ, ᐅᖃᖅᑎᑦᑎᔨ, ᑕᐃᒪᓕ 
ᑲᒪᔭᕆᐊᖃᕋᓗᐊᕋᕕᑦ ᐊᖓᔪᖅᑲᒧᑦ ᖃᓄᐃᓕᐅᕐᓂᐅᔪᓂᒃ ᑲᒪᒋᔾᔮᖏᓐᓇᑦᑎᒍᑦ; ᐅᖃᕐᓯᒪᒻᒪᑕ 
ᐃᖅᑲᖅᑐᐃᕕᒻᒥᒍᑕᐅᓂᖓᓄᑦ ᐊᓯᖏᓪᓗ ᑕᕝᕙᓃᙱᑦᑐᑦ. ᑕᐃᒪᓕ ᐃᓱᒪᓕᐅᕈᑎᒋᔭᐃᑦ ᑕᒻᒪᖅᐸᓪᓚᐃᔪᖅ. 
ᑕᒪᓐᓇᓗ ᒪᓕᒐᓕᕆᔨᐅᔪᒧᑦ ᖃᐅᔨᔭᐅᓇᓱᐊᕆᐊᓕᒃ. ᖁᔭᓐᓇᒦᒃ. 
 
ᐅᖃᖅᑎ (ᑐᓵᔨᒃᑯᑦ): ᑕᒪᓐᓇ ᖃᐅᔨᒋᐊᒃᑲᓐᓂᓚᖅᐸᕋ ᑭᐅᓚᐅᙱᓐᓂᕐᓂ ᑰᓕ. 
 
ᐅᑎᕐᓗᑕ ᑲᑎᒪᔾᔪᑎᒃᓴᓄᑦ.  ᑲᑎᒪᔾᔪᑎᔅᓴᒦᓕᕋᑖᖅᑯᒍᑦ 18.  ᑲᑎᒪᔾᔪᑎᔅᓴᖅ 19.  ᓯᕗᓕᖅᐹᒥ ᐅᖃᓕᒪᕐᑕᐅᓂᕐᒥᑦ 
ᒪᓕᒐᒃᓴᓂᑦ.  ᑲᑎᒪᔾᔪᑎᔅᓴᖅ 20.  ᑐᖏᓕᐊᓂ ᐅᖃᓕᒫᕐᑕᐅᓂᕐᒥᑦ ᒪᓕᒐᒃᓴᓂᑦ.  ᐊᒡᓘᒃᑲᖅ. 
 

ᑲᑎᒪᔾᔪᑎᔅᓴᖅ 18: ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 
 
ᒪᓕᒐᒃᓴᖅ 8 - ᑮᓇᐅᔭᐃᑦ ᐊᖏᖅᑕᐅᓯᒪᔪᑦ (ᐊᐅᓚᑦᑎᓂᕐᒧᑦ ᐋᖅᑭᐅᒪᑎᑦᑎᓂᕐᒧᑦ) ᒪᓕᒐᖅ, 2005-06 - 

ᑐᒡᓕᐊᓂ ᐅᖃᓕᒫᕐᑕᐅᓂᖅ 
 
ᐊᖓᔪᖅᑳ ᓕᐅᓇ ᐊᒡᓘᒃᑲᖅ:  ᐱᒋᐊᖅᑎᑉᐸᕋ, ᐊᐃᑉᐱᖅᑐᓂᐅᒃ ᒪᓕᒐᓕᐅᖅᑎᐅᑉ ᑲᖏᖅᖠᓂᐅᑉ ᓂᒡᒋᖓᓄᑦ 
ᐊᒻᒪᓗ ᑎᑭᕋᕐᔪᐊᕐᒧᑦ, ᒪᓕᒐᒃᓴᖅ 8, ᑮᓇᐅᔭᐃᑦ ᐊᖏᖅᑕᐅᓯᒪᔪᑦ, ᐊᐅᓚᑦᑎᓂᕐᒧᑦ ᐊᒻᒪᓗ ᐋᖅᑭᐅᒪᑎᑦᑎᓂᕐᒧᑦ 
ᒪᓕᒐᖅ 2005-06 ᐊᐃᑉᐹᓂᒃ ᐅᖃᓕᒫᖅᑕᐅᖁᓪᓗᒍ. 
 
ᑖᓐᓇ ᒪᓕᒐᒃᓴᖅ ᓄᓇᕗᑦ ᒐᕙᒪᒃᑯᓐᓂᑦ ᐱᔪᓐᓇᑎᑦᑎᕗᑦ ᐊᐅᓚᑦᑎᒍᑎᓄᑦ ᐊᑐᖅᑕᐅᓂᐊᖅᑐᓂᑦ ᐊᕐᕌᒎᒧᑦ ᒫᑦᓯ 
31, 2006.  ᖁᔭᓐᓇᒦᒃ, ᐅᖃᖅᑎ. 
 
ᐅᖃᖅᑎ (ᑐᓵᔨᒃᑯᑦ):  ᒪᓕᒐᒃᓴᐅᔪᖅ ᑐᖏᓕᐊᓂ ᐅᖃᓕᒫᖅᑕᐅᓂᖃᖅᑯ.  ᒪᓕᒐᒃᓴᖅ 8 ᑐᖏᓕᐊᓂ 
ᐅᖃᓕᒫᖅᑕᐅᓂᖃᖅᑯ.  ᐅᖃᐅᓯᔅᓴᐃᑦ?  ᐊᐱᖅᑯᑎᑕᖃᖅᑯ.  ᓈᒻᒪᓴᖅᑐᑦ.  ᓈᒻᒪᓴᙱᑦᑐᑦ.  ᓂᕈᐊᙱᑦᑐᑦ.  
ᐱᖁᔨᕗᖔᖑᔪᖅ ᑲᔪᓯᕗᖅ.  ᒪᓕᒐᒃᓴᖅ 8 ᐅᖃᓕᒫᖅᑕᐅᓂᖃᖅᐳᖅ ᐊᐃᑉᐹᓂᒃ. ᑲᑎᒪᔾᔪᑎᒃᓴᖅ 21, ᑲᑎᒪᔨᕋᓛᑦ 
ᑲᑎᒪᑐᐃᓐᓇᑎᓪᓗᒋᑦ ᐃᓱᒪᖅᓴᖅᓯᐅᕐᓂᖏᑦ ᐊᓯᖏᓐᓂᓪᓗ. ᓴᖅᑭᖅᑎᑕᐅᓯᒪᔪᖅ ᑎᑎᖅᑲᒃ 52 – 2(2), ᑐᑐ. 
 
ᐱᒋᐊᖅᑎᑕᖅ 010 – 2(2): ᓄᖅᑲᕐᓂᖅ ᐅᓪᓗᒥ 
 
ᑐᑐ: ᖁᔭᓐᓇᒦ ᐅᖃᖅᑏ. ᒪᓕᒐᕈᓯᖅ 26 ᒪᓕᓪᓗᒍ, ᐊᐃᑉᐱᖅᑕᐅᓪᓗᓂ ᒪᓕᒐᓕᐅᖅᑎ ᐃᖃᓗᑦᑑᑦᑎᐊᕐᒧᑦ, 
ᒪᓕᒐᓕᐅᕐᕕᒃ ᓄᖅᑲᖅᓵᓕᖁᓪᓗᒋᑦ ᐅᓪᓗᒥᒧᑦ. ᖁᔭᓐᓇᒦᒃ ᐅᖃᖅᑏ. 
 
ᐅᖃᖅᑎ (ᑐᓵᔨᑎᒍᑦ): ᐱᒋᐊᖅᑎᑕᐅᔪᖃᕐᒪᑦ ᐊᒻᒪ ᐊᐃᕙᐅᑕᐅᔪᓐᓇᕋᓂ. ᑎᑎᕋᖅᑏ. ᐱᒋᐊᖅᑎᑕᐅᔪᖃᕐᒪᑦ. 
ᐅᖃᐅᓯᒃᓴᑦ. ᐊᐱᖅᑯᑕᐅᓯᒪᔪᖃᖅᐳᖅ. ᓈᒻᒪᓴᖅᑐᓕᒫᑦ? ᐊᖏᓐᖏᑦᑐᑦ. ᐱᒋᐊᖅᑎᑕᖅ ᑲᔪᓯᕗᖅ. 
 
 
 
ᑲᑎᒪᔾᔪᑎᒃᓴᖅ 24, ᑎᑎᕋᖅᑏ. 
 

ᑲᑎᒪᔾᔪᑎᒃᓴᖅ 24: ᑲᑎᒪᔾᔪᑎᒃᓴᐃᑦ 

ᑎᑎᖅᕋᑎ (ᑯᐊᒃ): ᖁᔭᓐᓇᒦᒃ ᐅᖃᖅᑏ. ᑲᑎᒪᔾᔪᑎᒃᓴᐃᑦ ᓇᒃᑲᔾᔭᒧᑦ ᕕᕝᕗᐊᕆ 28ᒥ. 
 
1. ᑐᒃᓯᐊᕐᓂᖅ 

2. ᐊᖓᔪᖅᑳᑦ ᐅᖃᐅᓯᖏᑦ 

3. ᒪᓕᒐᓕᐅᖅᑏᑦ ᐅᖃᐅᓯᖏᑦ 

4. ᑭᐅᔾᔪᑎᒃ ᐅᖃᐅᓯᒃᑯᑦ ᐊᐱᖅᑯᑎᓄᑦ 

5. ᐃᓕᑕᖅᓯᓂᖅ ᐳᓛᖅᑎᓂᑦ 

6. ᐅᖃᐅᓯᒃᑯᑦ ᐊᐱᖅᑯᑎᑦ 

7. ᑎᑎᖅᑲᒃᑯᑦ ᐊᐱᖅᑯᑎᑦ 

8. ᑭᐅᔾᔪᑎᑦ ᑎᑎᖅᑲᒃᑯᑦ ᐊᐱᖅᑯᑎᓄᑦ 

9. ᑭᐅᔾᔪᑎᑦ ᒪᑐᐃᕈᑎᒧᑦ 

10. ᑭᐅᔾᔪᑎᑦ ᑮᓇᐅᔭᓄᑦ ᐅᖃᐅᓯᓕᐊᒧᑦ 

11. ᐊᑎᓕᐅᕈᑕᐅᓯᒪᔪᑦ 

12. ᑲᑎᒪᔨᕋᓛᓂᑦ ᐅᓂᒃᑳᑦ 

13. ᑲᑎᒪᔨᕋᓛᑦ ᒪᓕᒐᒃᓴᓂᑦ ᕿᒥᕐᕈᔩᑦ ᐅᓂᒃᑳᖓᑦ 

14. ᑎᑎᖅᑲᓂᑦ ᓴᖅᑭᑎᕆᓂᖅ 

15. ᖃᐅᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ 

16. ᖃᐃᔨᒃᑲᐃᒍᑎᑦ ᐱᒋᐊᖅᑎᑕᒃᓴᓂᑦ ᒪᓕᒐᒃᓴᐃᑦ ᐅᖃᓕᒫᕐᓂᒃᓴᒥᒃ ᓯᕗᓪᓕᖅᐹᖓᓐᓂᒃ 

17. ᐱᒋᐊᖅᑎᑕᐃᑦ 

18. ᓯᕗᓪᓕᖅᐹᒥᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

19. ᐊᐃᑉᐹᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

20. ᑲᑎᒪᔨᕋᓛᑦ ᑕᒪᐃᓐᓄᑦ ᒪᓕᒐᒃᓴᓄᑦ ᐊᓯᖏᓐᓂᓪᓗ ᐃᓱᒪᖅᓴᖅᓯᐅᕐᓂᖏᑦ 

• ᓴᖅᑭᖅᑎᑕᐅᓯᒪᔪᖅ ᑎᑎᖅᑲᒃ 52 – 2(2) 

• ᒪᓕᒐᒃᓴᖅ 8 

21. ᑲᑎᒪᔨᕋᓛ ᑕᒪᐃᓐᓄᑦ ᐅᓂᒃᑳᖓᑦ 

22. ᐱᖓᔪᐊᓐᓂᒃ ᐅᖃᓕᒫᕐᓂᖅ ᒪᓕᒐᒃᓴᓂᑦ 

23. ᑲᑎᒪᔾᔪᑎᒃᓴᐃᑦ 

ᖁᔭᓐᓇᒦᒃ. 
 
ᐅᖃᖅᑎ: ᖁᔭᓐᓇᒦᒃ. ᑲᑎᒪᒃᑲᓐᓂᕈᒫᖅᐳᒍᑦ ᓇᒃᑲᔾᔭᒥ, ᕕᕝᕗᐊᕆ 28, 2005ᒥ 1:30ᒧᐊᖅᐸᑦ ᐅᓐᓄᓴᒃᑯᑦ.  
 
ᐃᖅᓱᖅᑏ. 
 
>>ᒪᓕᒐᓕᐅᕐᕕᒃ ᓄᖅᑲᖔᓚᐅᑲᓚᐅᖅᐳᖅ 13:53ᒧᐊᖅᑎᓪᓗᒍ



 

 

 


